
	КЛИМ САМГИНЫ АМЬДРАЛ - 8

	“УЛСЫН ХЭВЛЭЛИЙН ГАЗАР” Улаанбаатар хотноо 1973 онд эрхлэн хэвлүүлсэн “КЛИМ САМГИНЫ АМЬДРАЛ (Тууж) : ДЭД ДЭВТЭР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Үнэндээ энэхэн үед Самгин муугүй амьдарч байв. Гэтэл Самгины амьдралын тайван урсгал эргээсээ гэнэт хальжээ.

	Энэ явдал Шарль Омоны цэнгэлийн хүрээлэнд анх орж үзсэнээс үүджээ. Тэр Омон бол

	— Аливаа нийслэл хот бол Паристай адил байх ёстой. Бага наргиж цэнгэдэг хүн бол өчүүхэн хүн юм. Тийм хүн сайхан pour la vie1 бэлтгэлгүй хүн мөн гэдэг лоозон тавьдаг хүн билээ.

	Чингээд орос хүнийг амьдарч чадах болгон гүйцэд хүмүүжүүлэхийн тул Омон Москвад нэг асар том зуух шиг юм байгуулж, түүн дотроо түүхийвтэр орос хүнийг гүйцэд болгож шарахдаа хамгийн гоо, хамгийн ичгүүргүй эмсийг үзүүлэх бүлгээ.

	Омоны зугаалах хүрээлэнд орсон хүнд нүд гялбам гэгээтэй, халуун гал дөл бадарсан үнэхээр нэг зуухан дотор орж буй мэт санагдах ажгуу. Өдий төдий олон толь тавьсан нь гялбалзах гал гэрлийг тоо томшгүй олон болгож, хана туургыг алтлан чимсэн нь улайссан мэт үзэгдэнэ. Тэрхүү нүд гялбам гэрэл сацрагч их танхимыг дээрээс, тагт дээрээс харахад мөнөөхөн галт зуухан дотор орсон мэт сэтгэгдлийг улам лавшруулах бүлгээ. Тэндээс харахад танхимын дотоод байдал нь булш адил урт зууван нүх хэлбэртэй харагдах агаад нүхний ёроол, мөн галын дөл шиг гэрэл бүхий хоёр талын лоожуудад халзан толгойтой эрцүүл улайтлаа хайруулан, тос адил хайлж, эмсийн нүцгэн нуруу, мөр булчин харагдана. Хурц гэрэл дотор тэдгээр нүцгэн шахуу хүүхнүүд дуулж байхад үзэгчид нижигнэтэл алга ташиж байв. Хөгжим улигнан орилж, үндэстэн бүрийн эмс татваганалдан товшиж, хоолой мэдэн хашхиралдана.

	Самгиныхан Алина Телепневийн анхны тоглолтыг үзэхээр Омоны цэнгэлийн газар очжээ. Алина тэгэхэд Парис, Вена хотод очиж тоглоод гадаадаас саяхан ирсэн байв. Алдар хүндэт хүүхний нэр хүндийг элдэв шог үгийн бай болгон алдаршуулж явжээ. Гэтэл тэр хошин шог яриаг ёс суртахуун гэдгийг мэддэг, хайрладаг хүмүүс онц дургүйцэх ажээ. Алина Европ явахаасаа өмнө хүний «зүрхийг сугалагч» нэр алдраа улам ихээр мандуулсан билээ. Түүнийг дуурийн жүжигчидтэй хөдөө хошуу нутгаар явж тоглоход амь биедээ гар хүрсэн хэрэг хоёр ч удаа гарч, баян баян архичид зэрлэг муу авирласан явдал олонтоо гарсан ажээ. Вера Петровна Климд бичсэн нэг захидалдаа, Робинзон саяхан нас барахын өмнө «Манай хязгаар» сонины эрхлэгчтэй зад хэрэлдэж, ажлаасаа гарсан байлаа. Түүний бичсэн «Уйман өвчтөн» гэдэг шог найрууллыг сонины эрхлэгч сониндоо хэвлэхгүй гэснээс уг хэрүүл үүджээ. Туйлын бүдүүлэг муухай бичсэн тэр шог найруулалд өвчтэй хөөрхий нэг ядсан хүн Алинаг «Силоамсын рашаан», «Эмнэлэг шавар» гэх мэтээр аманд орсноороо нэрлэжээ,

	Омоны хүрээлэнгийн концертын шувтаргад Алина гарч, нэгэн бааз үзэгдэл тоглов. Хөшиг сөхөгдөхөд «бүх Москвагийнхны» өмнө жигтэй баян тансаг жүжигчний хувцаслах өрөө гарч, тэрхүү өрөөний төв голд Алина, босоо хүний энгээр өндөр, гурван хавтаст толины өмнө цаашаа хараад зогсож байв. Тэрээр жанч шиг өргөн халхгар нөмрөг нөмөрчээ. Толины өмнө үс гэзгээ янзлан, нүүр амаа будаж буй дүр үзүүлэн аяархан дуулж байснаа нөмрөгөө хуулан хаяж сэмжин үүл шиг сиймхий торон хувцастайгаар хүсэх мэт инээмсэглэн, тайзны хөвөөний өмнүүр хоёр гурвантаа намиран өнгөрөхөд үзэгчид зарим нь лорнет шилээрээ, зарим нь дурангаар дув дуугүй ширтэж байв. Танхимын дотор нам гүм, гагцхүү хийл, эхил хуур гонгинон, модон бишгүүр гуншиж лимбэ исгэрэн, мөнөөхөн гал гэрэл сацарсан танхимын дотор ланнеровын вальсыг зориуд удаанаар уянгалуулахад Алина ямар нэг сэтгэл хайлуулсан франц дуу гэнгэнэж байв.

	Алина олон үзэгчийг харах ч үгүй, тоох ч үгүй, ер огт сандарсан шинжгүй байгаагаа уран бөгөөд итгэмээр харуулж байв. Тэрээр эзгүй хоосон танхимд байгаа юм шиг алс дээгүүр харах агаад түүний хүслэн болсон охин царай, бүлтгэр зөөлөн харц нь зохимжгүй жигтэй хувцсыг нь хүртэл ариун явдалтны байдалтай харагдуулж байв. Алинаг алга ташихад хоёр шивэгчин бүсгүй гарч ирнэ. Тэдний нэг нь улаан дээлтэй бор царайтай, нөгөө нь хөх дээлтэй шаргал царайтай ийм хоёр байлаа. Хоёр шивэгчин жигтэй уран нарийн хөдөлж Алинагийн хувцсыг гурвантаа сольж байх нь үзэгдэв. Гол их суудал, мөн хажуугийн лоожид хүмүүс атаархсан мэт шивэр авир хийж, гайхан шагшрах чимээ дуулдаж байв. Хөшиг буухад үзэгчид даруухан алга ташиж байв. Энэ бол тоглолтын зөвхөн оршил хэсэг гэж тэд мэдэж байжээ.

	Дахин хөшиг сөхөгдөж гол тоглолт эхлэв. Алина Августова дун цагаахан хувцастай тайзны хөвөөнөө тулж ирэв. Өмссөн хувцас нь жигтэй нимгэн тул хамаг бие нь ив илхэн харагдах ажгуу. Туулайн бөөр модны өнгөт үс ба бүсэндээ час улаан сарнай цэцэг зүүжээ. Хөл гуяа хөдөлгөж байгаад нэг франц шог дуу эхэлж, зарим үгийг онцлон хааяа хааяа хачин гоёор дохиж байх нь үзэгдэнэ. Гараа өргөхөд нь өргөн халхгар ханцуй нь далавч адил дэлгээд жигүүртэй мэт сайхан цагаахан бие цогцостой, сайхан царайдаа зохисон сайхан инээмсэглэлтэй, янагийн зөөлөн гэрэлт сайхан харцтай тийм хүүхэн шал ичгүүргүй олхио муу үгтэй дуу хэнэггүй дуулж байх нь даанч аймаар зохимжгүй байлаа.

	Алина гаалийн түшмэлд хэрхэн нэгжүүлж буй тухай дуу дуулж байв.

	— Ассэ! Финиссэ!2 гэж жигтэй муухай чарлан, алжаангуй амьсгаалж, гаалийн түшмэлийн үл үзэгдэх гар биед нь увайгүйгээр хүрэх гэхэд нь маш даруухнаар түүнийг зангаж, цогтой хөгжмийн айзамд нийлүүлэн биеэ татгануулан, зайлуулж буй байдлыг үзүүлнэ. Алина түүнээсээ арай ширүүхэн хөдөлсөн бол арай ч ингэж ичгүүрээ алдахгүй байсан биз гэж Самгин бодож суужээ.

	Жүжигчин маань гулжганаж, татганасаар тамираа бараад сайх үл үзэгдэх гараар биеэ хамаагүй илүүлж таалуулж байхдаа хэдий алжаасан боловч шогтойгоор инээвхийлж, нүд нь янзыг үзсэн мэт ёжтойгоор гэрэлтэн гялалзаж байв. Алина тийнхүү уран гоё тоглосон болохоор түүний дуугаа дуулж гүйцэхэд мөнөөхөн залхаж байсан үл үзэгдэх гарууд жинхэнэ бодит амьд гарууд болж, учир зүггүй алга ташиж, Алинагийн тийш цөм ховдгоор тэмүүлэн, түүний хувцсыг тайлан үнгэж хаяхад бэлэн байх шиг харагдаж байжээ. Алина нүдээ онийлгоод уруулаа долоож, мөнөөхөн минчийж улайсан хүмүүсийг ялгууснаар харж толгой дохиж байв.

	Самгины ард суусан хэн нэг хүн

	— Аргагүй л Парисынх мөн дөө! гэж мэдэмгий янзаар сэтгэл дүүрэн өгүүлсэнд хариуд нь

	— Гял цал байна аа! гэж сүүрс алдах чимээ гарчээ.

	Самгин алга ташсангүй. Харин ч зэвүүцэж байжээ. Завсарлагаагаар Самгин бие засах өрөөний үүдийг таттал Туробоев зогсож байхыг толин дотор олж хараад буцах гэтэл Туробоев эргэж харсангүй, мөн толин дотор инээмсэглэн харж

	— Ингэж уулзах гэж! гэж сойзоор үсээ илж, нөгөө сул гараар Самгинтай гар бариад сахлаа мушгиж, Самгины биеийг асуугаад сойзыг толины тавиур дээр хаяхдаа тамхины үнсний зэс сав унагажээ. Нөгөө сойз ч нэг шар царайтай бүдүүн эрийн хөлийн дор унасанд тэр эр Туробоевын янзыг үзсэн мэт харсан боловч тэссэнгүй.

	— Ийм юман дээр уучлал эрдэг ёс бий гэхэд нь Туробоев

	— Юм болгон дээр тэр бүхэнд албагүй гэж эрээгүй хэлээд Климийг харж худлаа инээвхийлэн

	— Энэ архины газар танд таатай санагдана уу? гэжээ.

	Самгин дуугүй дал мөрөө хавчсанд Туробоев сэжиглэсэн мэт хараад ярьсан нь

	— Үүнээс илүү заваан муухай газар би огт үзсэнгүй. Энд цугладаг улс бүр ч жигшмээр юм. Тусгай, шилмэл улс цугладаг шиг байна, үнэн үү? За баяртай! гэж Самгин тийш бас гараа сарвайхдаа, — Равашолийг ойлгож болно, тийм үү? гэжээ.

	Энэ үгийг дуулаад Самгины маш дургүй хүрчээ. Түүний дотор хорсон уур нь шатаад

	— Ондоо хүн байсан бол та энэ үгээ арай ч хэлэхгүй байсан биз гэж өөрийн эрхгүй ёжтойгоор хэлсэнд Туробоев

	— Яагаад хэлэхгүй гэж? хэмээн хөмсгөө өргөж, хуурмаг мушилзахаа больж царай барайлгаад, — Би хэлэх үгээ хаана ч хэзээ ч хэлдэг л хүн дээ гэжээ. Самгин толинд харж

	— Хэзээ ч хэлдэг юм шиг байна гэж амандаа үглэжээ.

	— Та чинь ууртай байгаа биш биз дээ? гэж Туробоев хэлээд хааш хэрэг толгой дохин яваад өгчээ. Самгин нүдний шилийг авч арчиж байхад гар нь салганаж, Туробоевын гоолиг бие, хавчиг царай, даапаатай инээвхийлэл нь нүдэнд нь харагдсаар байжээ. Тэрээр янзыг олж хувцаслаж чадаагүй хүнийг харж буй дэгжин үйлчин адил Самгиныг их л элэглэнгүй харж байжээ. Самгины дотор эрс хортой, олхио муу үгс буцалж «Увайгүй амьтан! Гахай чинь энд сээтэн хаясан эмсийг эргүүлэх гэж ирсэн байж л дээ! Өөрөө хоосорч гуйлгачин болоод баян хүнд атаархаж байгаа биз» гэж дотроо харааж байжээ. Самгин маш их уурласнаа сая мэдэв. Уур хилэн улам бадарч, хорт хий үнэртсэн мэт толгой нь эргэж байжээ. Их танхимд орж, Варваратай зэрэгцэн суусан боловч мөнөөхөн замбараагүй юмыг дандаа өөгшүүлж явдаг тайжийн хүү, ноёны агийг бодсоор байжээ. Самгин ингэж бодож байхдаа танхим дүүрэн хүний дотор Туробоевыг харж ядаж байв.

	Алина бас л жигүүрт цагаан хувцсаа өмсөөд тайзнаа гарч дахин дуулав. Дуулахын завсар ямар нэг эгдүүтэй сонин үг ярьж, олон бүгдийг инээлгэн хөгжөөж байв. Варвара хүзүүгээ гүлдийлгээд урагш найгалзан сууна. Самгин хялайн харж

	— Үүнийг, эмэгтэй та нар эсэргүүцэх ёстой юм сан гэж шивгэнэсэнд Варвара

	— Яагаад тэр вэ? гэж нойрмог дуугарна.

	— Энэ чинь садар самуун явдалд сургаж байна шүү дээ.

	— Тэгвэл эрцүүл та нар ч бас эсэргүүцэх ёстой гэж Варвара зүүд нойрон дундаа хэлж буй мэт аяархан дуугарч, сүүрс алдан, — Бие нь яасан сайхан, ямар их чадалтай вэ? Гайхмаар юм! гэв.

	— Энэнд авьяас алга.

	— Гоо үзэсгэлэн гэдэг авьяас билиг биш үү?

	Самгин үүнээс уламжлаад гүжир бүдүүн үг хэлж магадгүй гэж бодоод дуугүй болжээ. Тэрээр Туробоевыг олж харсангүй, харин нэг лоожид Лютов аанай маяглаж суухыг олж харжээ. Танхимд цугласан олныг харсаар байтал Самгины зэвүү хүрч, Туробоевын хэлдгийг өөрийн эрхгүй зөвшөөрөхөд хүрч байжээ. Юу гэвэл тэрхүү шийний ордонд үнэхээр шигшмэл хүмүүс цугласан шиг харагдана. Эрцүүл нь дандаа бүдүүн, тарган, халзан, эмс нь дандаа хөгшин, тэр мөртөө их багаар боловч нүцгэн биеэ ил гаргажээ. Улаавтар, шар арьстай нүцгэн нуруу, бугуй булчин энд тэндгүй харагдах ажгуу. Лоожийн хашлага хөвөө дээр цаастай чихэр, баглаа цэцэг тавиастай байхын хамт бас тэрхүү нүцгэн эмс хөх дэлэнгээ шалхайтал тавьсан нь харагдана. Тийнхүү дэлэн хөхөө ил цухуйлгаад суух нь ядуу гуйлгачин улс биеэ өрөвдүүлэх гэж хамаг муу муухайгаа дэлгэчхээд байдагтай чанар адил авай. Танхим дотор олон толь тавьсан болохоор сайх тарган эмсийн нүцгэн бие энд тэндгүй улам олон болж толин дотор мөн олноор харагдах халуун галд хайлж байгаа юм шиг үзэгдэнэ.

	Жигүүрт цагаан эм элдэв шившиг дуу дуулж, биеэ дур хүрмээр найгалзуулан ганхуулж, эрчүүлийн зүрх сэтгэлийг хөвөлзүүлэн шатааж байлаа. Эхнэр эмс ч ялгаагүй сэтгэл хөдлөөд дал мөрөө хавчгануулж байхыг үзэхэд дур хуял нь хөдлөөд биес нь аягүй болж байгаа янзтай авай. Энэ эцэг эхүүд оюутан хөвгүүд нь хэзээ ёзоогүй цэрэгт татагдах гэж байгаа тухай ер боддог болов уу, Орост хувьсгалт санаа сэтгэлтэй хүн олшрон энд тэндгүй хуй салхи адил эргэлдэх болсон тухай, мөнөөхөн ван гүнгүүдийн нь үр сад нар одоо болоход замбараагүй хүмүүсийн гар бөмбөгийг сайшаан ярих болсон тухай ер боддог болов уу, үүнийг мэдэхэд бэрх.

	Самгин ингэж бодож суухдаа би босож нэг догшин сүртэй үг хашхирах юм сан, чадна даа. Тэгвэл айсан гайхсан олон хүн яаж эргэж харж байх бол гэж боджээ. Хэрэв нээрэн л тийнхүү онц чанга хашхирч чадвал энэ олон хүн зэрлэг мэт орилолдож, чих дүлийртэл алга таших дуунд дарагдах биз гэж бас боджээ.

	— Энэ ад албинуудыг усан хөөргөөр шүршиж орхих юм сан гэж Клим нэлээн чанга дуугарав. Варвара босоод,

	— Энэ улсын алга ташихыг харна уу! Ермоловад алга ташиж байгаа шиг байна шүү! Алинаг харна уу! Хун шиг! гэжээ.

	— Явъя.

	Гадаа цас лавсан дарж, хүн, морь мал харагдахгүй байв. Варварын малгай толгой дал мөрийг цас дараад Самгины нүд гялбана. Нэг хүн хүчтэй дайрч орхиод

	— Уучлаарай... Та байсан юм уу? гээд Самгиныг байшингийн туурга тийш шахаж байхыг үзвэл Лютов байв. Тэрээр пальтоны энгэр заам задгай тавьж, малгайгаа ар шил рүүгээ даржээ.

	— Боголецов сайдыг бас буудчихаж гэнээ! Лав шүү! гэж Самгин шивнээд дуугаа өндөр болгож

	— Явж оройн хоол идэцгээе. Нэг тусгай тасалгаа аваад баахан юм ярьцгаая... Хүүе Егор! гэж бархирна.

	Лютов гараа нэгэнтээ даллан, цасан манан дотроос жижигхэн чарга хөллөсөн морь шүүрээд гаргаад ирэх шиг болж Самгиныг түлхэж чихэнд нь

	— Карпов, Попович... гэж шивхийгээд, — Хүүе Егор оо, Тестовын гуанз руу яваарай! Алив Варвара Карилловна, наашаа, миний өвдөг дээр суу гэж орилоод Варварыг хулгуулж яваа мэт маш түргэнээ хөдөлсөнд Самгин чарганаас золтой сугаран унахгүйн тулд Лютовыг тэврэн авч гайхахдаа дуугүй болов. Чөлөөнд гарсан хойно хөтөч бүдүүн хүзүүгээ арайхийн эргүүлж гэдрэг хараад

	— Владимир Васильевич аа, тэр сайдыг чинь оюутнууд алчихсан юм гэж цагдаа нар ярьж байна шүү гэв.

	— За, тийм үү? Ямар хүн? гэж Лютов яаран сандран асууж Климийг тохойгоор ёворно.

	— Өөрийн талын юм шиг байна.

	— Яалаа гэж тэр вэ?

	— Түүнийг хэн мэдэх бил ээ?

	— Чи бол юу гэж бодно?

	— Оюутнууд дандаа үймж, шинэ цэрэг шиг болчихжээ... 

	— За яах вэ, дахиад бай! Энэ чөтгөр ав... 

	— Тэр чинь хөгшин хүн байсан юм уу? гэж Варварын асуухад

	— Тийм ч хөгшин биш гэж Лютов зугаатай чанга хариулав. Гуанзанд очоод алгаа үрчиж байгаад Варвараас

	— Шүхэрлэг загасны шөл уух уу? Махтай бялуу идэх үү? гэж асуугаад зурмал шүтээн шиг царайтай өвгөн зарцад

	— Дуулав уу, Макарий Петров? Бас бус юм чи өөрөө мэдээд бушуу аваад ир! гэв. Зарц өвгөнийг явмагц Лютов Климийн дал мөрийг алгадаж, нүүрээ муухай ярвайлгаж, нүднийхээ харааг зүг бүр тийш хандуулж байгаад аяархан ярьсан нь

	— Ардын үзэлтнүүд та мэтийн Марксын үзэлтнүүдэд хөнөөл хийгээ шив дээ! Одоо залуучууд бидний хойноос дагах болно гэдэгт та итгэх болно. Хэргийн гол нь тэр сайдыг нухсанд байгаа биш. Онгон мордванууд шиг бас маргааш нэгийг нухаж болно. Залуучууд хэн дэмий ярьдгийн талд биш, хэн ажил явуулдгийн талд явах боллоо. Үүнд л хэргийн гол оршино доо! гэв.

	— Хэрэв хувьсгалт хөдөлгөөн дахиад л аллага хийх замд орвол... гэж Самгин ширүүхэн эхэлтэл Лютов үг хэлүүлсэнгүй тасалж

	— Нэгэнт боссон хойно явах болно! Шууд халдвал амархан шүү... 

	— Нэг хэрээ байсныг битгий мартаарай. Тэр хэрээ... 

	— Чиг шулуун нисэж, бусдаас давуу амьдардаг уу? Тэр сайхан! Зодоо хийхэд амар, хүлээх гэдэг хэцүү шүү!

	— Та нар арай чанга ярьж байна шүү гэж Варвара сануулаад толинд нүүрээ харж бодлого болж сууна.

	Тэрхүү сайд алагдсан явдал аж амьдралыг зайлшгүй будилаантуулан ярвигтай болгох тул энэ талаар Лютовтой юу гэж ярихаа Самгин сайн шийдээгүй байжээ. Лютов бол тэр явдал гарсанд бараг ичгүүр сонжуураа алдтал сэргээд баахан зэмлэх маягтай үг ярьж байв.

	«Тэр хэргийг энэ хүний мөнгөөр зохион байгуулсан байж магадгүй...” гэж Самгин бодоод тэсгэлгүйгээр

	— Тэр явдал таны хувьд их ашигтай болсон мэтээр та ярьж байх шив... гэсэнд Лютов босон харайхдаа Варварыг түлхэж орхисон боловч уучлал ч эрсэнгүй амаа ангалзуулан байснаа уруулаа татвалзуулан тамшаалгахыг үзвэл нэг үг хэлэх гээд болив бололтой. Чингэснээ

	— Би бол энэ орны иргэн юм. Энэ оронд болж буй бүхэн... гэтэл гуанзны зарц баахан хоол умд тавиур дээр өргөсөөр ирэхэд Лютов үгээ таслаад Самгинд нүд ирмэж

	— Хөтчийн хэлснийг дуулав уу? Туулай шиг..! Варвара Кирилловна зооглогтун! гэлээ.

	Лютов хоол идэж архи ууж байхдаа үргэлж татваганан, бараг ганцаар ярина. Мөнөөхөн ашиг завшааны тухай утгагүй юм ярихад нь Самгины сэтгэл бүр ч ихээр алдагдаж байв. Варвара дурамжхан идэх агаад Лютовын чарлахад нь толгой руу цохиод авах вий гэсэн шиг дал мөрөө өргөж байв. Эхнэр нь сайх Омоны гэрэлт танхимд үзсэнээ л бодож суугаа ажээ гэж Клим бодож байжээ.

	— За даа, алдсан даа гэж Лютов түүний хорыг малтах янзтай ярина. 

	— Миний бодоход, ажилчны хөдөлгөөн олон түмний шинж чанарыг олж буй одоо үед гэж Самгин яриа үүсгэтэл Лютов урдаа байсан тавгийг түлхэж орхиод их л бахтай аяархнаар

	— Тэгээд? Тэгээд яав аа? гэж дуу алдана.

	Лютов гэнэт часхийтэл инээд алдав. Нүүр нь өвгөн хүний нүүр шиг үрчийж, хамаг бие нь доргилон, гараа үрж байв. Үрчлээ болсон нүүрэнд нь шигдсэн нүд нь Самгиныг ялаа батгана адил гижигдэв. Лютовын тийнхүү инээхэд Варвара арга буюу хутга сэрээгээ тавьж, ямар нэг гашуун юм зажилсан мэт уруулаа яаран арчина. Варавка зусланд байхгүй цулбуурт загас барихыг харах гэж явцгаасны хойно Лютов чухамхүү ингэж жигтэй муухай, сэжигтэй инээж байсныг Самгин санав.

	— Та юунд нь ингэтэл баярлав? гэж Самгин ууртай асуухдаа баахан ичжээ.

	— Аяа, эрхэм минь! гэж Лютов ядарсан мэт үлээж, Варварад хандаж, Ажилчны хөдөлгөөн гэж ярина, тийм үү? Ажилчны хөдөлгөөн үүнд ямар хэрэгтэй юм бэ? Варвара Кирилловна та юу гэж бодно? гэхэд нь Варвара

	— Би улс төр сонирхдоггүй гэж хүйтнээр хариулаад аягатай архинаас шимнэ.

	Лютов бас л найгалзан дахин инээв. Түүний инээх нь хэрүүл уруул ч гарч болох, ер ямар нэг юмыг зөгнөж байх шиг санагдан Самгин дотроо эмээж байжээ.

	— Маний эсэн мэндийн төлөө! гэж Лютов аягатай архиа өргөж ёжлон ярьсан нь, — Тийм дээ, ажилчны хөдөлгөөн бол сэхээтний зарим хэсэгт их найдвар төрүүлж байгаа юм. Гэтэл тэр сэхээтэн юу хүсдэгийг би мэдэхгүй юм. Жишээ нь ноён Зубатов бол мөн л сэхээтэн хүн. Тэр юу хүсэж байна гэвэл, ажилчдыг хаанд хүргэлгүйгээр, харин эзэдтэй нь зодолдуулахыг хүснэ. Энэ чинь улс төрийн бодлого! Энэ чинь марксч явдал! Сэхээтний ирээдүйн жолоодогч... гэв.

	Түүнийг ингэж ярихад Варвара айсан мэт харж, ер гайхаж хоцорсноо нуухгүй байв. Лютов гэнэт согтов. Түүний нүд мөнөөхөн цогтой сэргэлэн байдлаа алдаж, сэрээ халбагаа хүртэл олж барьж чадахгүй тэмтэрч эхлэв. Гэвч түүний ингэж гэнэт согтоход Самгин итгэсэнгүй. Ер Лютов ингэж худлаа цаана согтууран худлаа, цаанаа эрүүл болж чаддагийг Самгин олонтоо үзсэн билээ. Энэ хүн худалдаачны урт дээл өмссөнөөс хойш мөнөөхөн оюутан байснаасаа шал ондоо болсныг Самгин мэднэ. Түүнээс гагцхүү хялар нүд л хэвээр үлджээ. Үг хэл нь хүртэл ондоо болж, хуучны судар номоос иш татаж хээнцэрлэн ярихаа больж москвагийнхны үгээр, энгүүн ардын хэлээр ярих болсон билээ. Энэ бүхэн нь ямар нэг зальтай наадмаар наадаж явдаг болсныг нь битүү илтгэх бүлгээ.

	— Тийм ээ, гар буу хэрэглэдэг болж дээ! Ямбургт гурван хүн амиа хорлож үхсэнийг дуулсан уу? Их сургуулийн оюутан, түр сургуулийн сурагч эмэгтэй, цэргийн дарга ийм гурван хүн шүү! Тэр бол эр эмийн явдлаас болсон биш, дэврүүн сэтгэлээс болсон гэдгийг би ойлгож байгаа юм. Дараа нь бас Симферопольд нэг оюутан бас дух руугаа сум тавьсан нь бий. Орос орны хоёр хязгаарт шүү... гээд дуугаа нам болгож,

	— Познер бил үү, Позерн бил үү, харь гаралтай нэг оюутан вагоны цонхоор «Хувьсгал мандтугай!» гэж цагаан сэтгэлээр хашхирч яваад цэрэгт татагдсан байна. Тэр ямар вэ дээ! Манай суут засаг тэрхүү уриа лоозонг яаж өөрийн ойлгомжтой хэлээр орчуулах ёстой вэ? Шал мангуу юм. Засаг өөрөө өөртөө... гэж ярихад нь Варвара явахыг завдан бостол Самгин ч тал өгч

	— Бид явах цаг болов гэв. Лютов салахдаа

	— Бид ухаангүй, туйлын ухаангүй оронд амьдарч байна шүү! гэжээ.

	Варвара гадаа гудамжинд гармагц сэжиглэсэн мэт ярьсан нь

	— Тэнгэр минь, айхтар хүн байна! Бүр бөөлжис хутгамаар юм. Айлын зарц шиг эрээгүй загнаж, инээж байгааг нь! Чи яаж тэвчиж байж чадна вэ! Чи сайн загнахгүй яадаг вэ? гэжээ. Варвара арай ч хэтэрхий хэлсэн тул Самгин хариу үг дуугарсангүй. Варвара гэртээ хариад бас л Лютовыг ярьж

	— Тэр сайдыг алагдав гэж Лютов баярлаж байгаа юм уу, айж байгаа юм уу би учрыг олсонгүй шүү гэв. Гэвч түүний учрыг олох гэж даан их бодохгүй байгаа бололтой

	— Түүнийг Алинад зориулан их мөнгө үрдэг гэж улс ярилцдаг гэв. Клим ондоо бодолд дарагдан

	— Байж болох юм гэж амандаа бувтнажээ. Эхнэр нь орондоо орж, санаа алдаад «Гэвч Алина үнэхээр гоо үзэсгэлэнтэй юм аа!» гэж таг дуугүй болоход нь Самгины сэтгэл санаа сая амарчээ.

	Самгин өөрийгөө хотын талбайд байдаг дэнлүүтэй зүйрлэж болох байлаа. Гудамжнаас гарч ирсэн хүмүүс яаран гүйлдэж, тэрхүү дэнлүүний дугариг гэгээн дор саатан баахан бархиралдаж, өөрсдийн аль мууг харуулж орхиод алга болно. Тэд шинэ сонин юм ярилцах нь ер үгүй, зөвхөн номоос уншсан амьдралаас олж дуулсан аль мэдэх юмаа сэргээн ярилцана. Гэвч тэр сайдын алагдсан нь санамсаргүй явдал бөгөөд Самгины сэтгэлийг зовоож байв. Энэ явдал бол ер муу хэрэг гэж Самгин үзэх боловч энэ тухай яаж ярихыгаа мэдээгүй байжээ.

	Самгин гуанзанд очиж явахдаа Любаша долоо хоногийн өмнө Петербург орсныг санасан билээ. Одоо орондоо ороод хэвтэж байхдаа Любаша маш цагаахан сэтгэлийн үүднээс тэр хэрэгт оролцсон байж магадгүй гэж боджээ. Ер тийм цагаан санаатай хүмүүс бүхнийг хийж чадна. Тэд бол ер нь учир битүүлгийн үзэгдэл мөн агаад хэвийн байж чадах болов уу. Ямар боловч тийм хүмүүс их зориг муутай байдаг. Жишээ нь Митрофанов бол сайн ч биш, муу ч биш хэвийн хүн. Ондоо нутаг, хөдөө яваад өгсөн нь даанч харамсалтай. Миша гуай эмнэлэгт хэвтжээ. Тэр шоронд байхдаа олсон үе мөчний өвчнөө анагааж буй. Миша гуай Любаша хоёр бол байшиндаа суулгахыг хүсмээргүй улс юм. Гэтэл Варвара үүнийг ойлгодоггүй нь хачин. Варвара ер хүнийг их л өвөрмөц ойлгох хүн юм.

	Сомоватай харилцах нь нэг жигд биш. Заримдаа бүр учиргүй хайрлан асарч, шоронгийн хоригдлын хувцас хунар оёж шидэхэд нь тусалж, «Улаан загалмайн» улс төрийн хэрэгтэнд зориулан бадар цуглуулах ажилд хичээл тавих мөртөө

	— Любаша та, насаараа ингэж нигүүлсэнгүй эгч болж явах юм уу? гэж гэнэт ёжлон асууж байх нь үзэгдэнэ.

	Тийм үедээ түүнтэй уулзахаасаа төвөгшөөж явах бөгөөд тэд яахаараа эвлэж, яахаараа салж явдгийг Самгин даан их эс сонирхоно. Гэвч нэг удаа

	— Чи ер Любашаг хэрхэн үздэг вэ? гэж Варвараас асуухад нь

	— Любаша бол зол жаргалыг үзэлгүйгээр амар хөнгөн амьдарч чаддаг ёстой сайхан дотортой орос бүсгүй мөн гэж бодож санасан юмгүй шууд хариулжээ.

	Гэтэл бас нэг удаа Варвара ярихдаа

	— Любаша хэрэв бага боловсролтой байгаад ийм олон нийтийн ажил хийдэггүй сэн бол цагаан сэтгэлтэйгээс болж садар завхай, тэр ч байтугай янхан хүүхэн болж болох байсан биз гэж би заримдаа боддог юм. Тийм хүүхэн болсон бол лав

	 

	Хараад хараад ханашгүй охиноо 

	Хайрлан энхрийлнэ эх нь.

	Харин охин нь намрын харанхуй шөнө 

	Хайртаа дагаад оргоод явчихжээ.

	 

	гэх мэтийн өрөвдөм дуу зохиож явах сан биз гээд Варвара их л бодол болж

	— Маруся «хор идэв» гэх мэтийн ийм дууг янхан хүүхнүүд зохиодог юм уу? гэж асуужээ.

	Самгин тэгэхэд нь

	— Би дуулаагүй гэжээ.

	Самгин Петербургт хүн амины хэрэг гарсныг дахин бодов. Энэ явдал хорсож өшсөн нэг хүний ганцаар үйлдсэн хэрэг үү, аль эсхүл ардын үзэлтнүүд үнэхээр «үг ярианаасаа үйл ажилдаа» орохоор шийдэв үү? Ганц нэгээр алах нь ёс суртахууны хувьд байшгүй, практикийн ач холбогдолгүй, зүйл болох нь хорин жилийн өмнө ил болсон билээ. Тэр сайдыг алсан явдал эрүүл сэтгэгч бүхний зэвүүцлийг хүргэх болно гэж бодож байгаад унтжээ.

	Гэтэл маргааш өглөө нь эзэн даргадаа орсонд эзэн дарга нь

	— Эрхэм хүн уншив уу? Хэн нэг идэр хөвгүүн Боголеповыг алж орхисон байна шүү дээ! Засгийн газар биднийг ийм л юманд хүргэж байна даа! Даанч мулгуу улс! Цай уух уу? Өөрөө хийгээд уугтун гэж их хөхиүн дуутай угтжээ.

	Самгин дуугүй байхын тул хамаг анхаарлаа цайндаа тавьжээ. Самгины эзэн дарга түүнтэй улс төр ярьж байсан удаа ер үгүй Тэрээр улс төрийн бодлого ярих дуртайгаа ер ил харуулаагүй бөгөөд эвлэрэнгүй үзэлт өмгөөлөгчдөөс хол хөндий явдгийг Самгин мэдэх ажгуу. Гэтэл энэ удаа

	— Энэ явдал бол идэр хөвгүүдийг хэрцгий зодсоны бүрэн зүй ёсны хариулт мөн гэж хүлээх хэрэгтэй. Оюутнуудыг цэрэгт татдаг нь нэгдүгээр Николай хааны эрин үед эгж орж буй хэрэг мөн... гэж ярьж байв.

	Энэ эзэн дарга бол өтгөн, өрвөгөр цагаан үстэй, хүнд маягийн том толгойтой тавь гаруй насны их бат чийрэг хүн билээ. Өргөн том хөмсөгтэй, тэр нь эм хүний хөмсөг адил онц тод агаад ярвагар юм уу, хүнд итгэдэггүй байрын жимбийсэн уруул нь шийд гарах гэж буй жүжигчний нүүр адил мулзан царайд нь онц зохижээ. Шанаанд нь улаан улаан нарийхан судас тор адил хэрж, доод зовхи нь унжаад цаана нь загасны нүд шиг бүлтгэр нүд харагдах бөгөөд юмыг ямаршуу янзтай харж буй нь үл мэдэгдэнэ. Цүндгэр гэдсээ сүртэй гэгч түрж, шар үхэр адил толгойгоо духайлгаад явах ба солгой гараар цагныхаа оосрын даруулгыг ямагт оролдож, нөгөө гараа урдаа өргөөд дандаа дохиж явна. Гарын нь алга өргөн, зоодой загас адил харагдана. Ер гар нь хэмжээгүй урт, царвуу нь үзэмжгүй муухай хавтгай. Энэ хүн их ажилсаг хүн гэж нэрд гарсан бөгөөд «Стрельна», «Яр» ийм хоёр гуанзанд архи балгах дуртай, бас жил болгон Парис орно. Эхнэрээс аль хэдийн салаад нэгэн ханхай хүйтэн байшинд ганцаар сууна. Нартай дулаан өдөр боловч тэдний байшинд тоос харанхуйлан, янжуур тамхи, хуурай хөгц үнэртэнэ. Ялангуяа түүний ажлын тасалгаанд тийм үнэр онцгой ихээр ханхалдаг билээ. Ажлын тасалгаанд нь ертөнцийг хардаг цонх мэт зузаан зузаан ном чихсэн хоёр шүүгээ байна. Жинхэнэ цонх нь хашаа руу харсан бөгөөд тэрхүү зай муутай хашааны дотор модон дунд хачин дуганs орой зөвхөн үзэгдэнэ. Энэ хүн шүлэг зохиолоос иш татаж ярих дуртай агаад «Манай үе залуу насыг үл мэднэ» гэж Надсоны нэг шүлгийн мөрийг байн байн давтах нь бий. Гэвч ялангуяа Голенишев-Кутузовын үл итгэхийн уянгад онц дуртай билээ. Энэ хүн,

	— Эрхэм хүн ээ, би бол үеэ өнгөргөсөн ганц бие хүн шүү гэж саявтар Самгинд ярьсан байжээ.

	Харин энэ өдөр янжуураар дохиж байгаад

	— Бид бол олон нийтийн шалгарсан ажилтнууд... гэж ирээд ярьж байхад дуу хоолой нь янжуурын нь утаа шиг их л урнаар урсан гарч байжээ. Түүний ярих нь

	— Манай улсын үйлдвэрүүдийн тогоо арай багадаад байна. Оросын тариачдыг цугийг чанаж пролетари болгож, төрийн чухал чухал асуудлыг ойлгодог болгоход их цаг хэрэгтэй. Аж амьдралд их зоригтой танай үеийнхэн харгислалд идэвхтэй нөлөөлөх аргад хандаж байгаа нь бүрэн зүй ёсны хэрэг... гэнэ. 

	Тэрээр янжуураа дуусан дуустал их л удаан ярив. Тэр хүн Самгиныг ямар нэг зүйлд итгүүлэх гээд байгаа мэт санагдах авч чухам юунд гэдгийг ойлгож мэдэхэд бэрх байжээ.

	Самгин эзэн даргатайгаа шүүхийн танхимд ажилдаа очив. Тэнд өмгөөлөгч, түшмэд бөөгнөөд мөнөөхөн сайд алагдсан хэргийг ярилцах боловч ердийн нэг гэмт хэрэг мэт туйлын хөнгөнөөр авч ярилцаж байх нь сонстов. Тэр хэрэг бол нэг хүний хувийн өс хонзонгийн хэрэг гэж бараг цөм санал нийлж байх нь сэтгэлийг амгуулна. Гэтэл Соронзон гэдэг хачин овогтой, том шүдтэй, хонгор шар толгойтой нэг өмгөөлөгч

	Нэг хүний халдлага гэсэн дээ шал утгагүй юм гэж хэнэггүй чанга бархирч байжээ.

	Хэд хоносны хойно, тэр сайдыг алагдав гэж жигшиж хилэгнэх хүн нэг ч байсангүй тул Москвад эрүүл ухаантай хүн алга гэж Самгин итгэн боджээ. Оюутнууд ялсан дийлсэн хүний янзтай гудамжаар хэв нэг алхлан явна. Гагцхүү Прейсийн дугуйлангийнхан тэр хэргийн талаар нэлээн сэтгэл түгшиж байх нь үзэгдэнэ. Змиев ихэд бухимдаж, гар нь салгалах агаад

	— Энэ тарилга бол зөвхөн шедриний гахайг галзууруулах болно! гэж хашхирч байв.

	Тэр Редозубовт ингэж хашхирчээ. Цаадах нь аанай тасалгааны буланд өвдгөө тулж суугаад хөмсгөө, уруулаа хөдөлгөж, Змиевийг дороос өгсүүлэн харж янцаглан байв. Берендеев бас тийш гүйн очиж, Редозубовын дух руу хуруугаар хатгаад авах гэсэн мэт

	— “Илд барьсан хүн...” гэхэд нь

	— Тэр чинь энх тайван гээгүй, илд гэсэн шүү дээ гэж Редозубов занав.

	— Цөхрөнгөө барахдаа үйлдсэн хэрэг бол сайн мөр үлдээж хэрхэвч чадахгүй... гэж Тарасов түүнд итгүүлэн хэлнэ.

	Хэзээд дуугүй хянаж суудаг Прейс хүртэл тэссэнгүй үг дуугарна. Тэрээр юу ч мэдэхгүй зэрлэг хүнд сургаж буй мэт аялгуугаар

	— Ганц нэг хүнийг ална гэдэг чинь ужиг өвчтэй хүнийг гэрээр эмнэсэнтэй чанар адил гэдгийг та бас л ойлгоогүй байна уу? Бидэнд хөдөө тосгоны домч хэрэггүй, оюуны их соёлтой жолоодогч хүмүүс хэрэгтэй байна гэнэ. Тэгэхэд нь Редозубов янцаглаж

	— Тэр ирээдүйн жолоодогчдыг чинь жагсаалын цэрэгт хөөж байна шүү дээ. Энэ юу гэсэн үг вэ, та ойлгож байна уу? Энэ чинь тэд цэрэг армийг хувьсгалжуулж байгаа гэсэн үг. Энэ чинь засгийн газраас тус орныг замбараагүй байдал руу хөтөлж буй гэсэн үг. Та бол тэгэхийг хүсэх үү? гэж уруу царайтай өгүүлжээ.

	Энд муу хорыг хүчээр эсэргүүцэж болохгүй гэдэг үзлийг хуучин номнож байсан нэг хүн ганц нэгээр алах явдлыг хамгаалж хэлсэн үгнээс бусдыг Самгин урьд цөмийг дуулсан үг байлаа. Энд ер эрүүл санаа сэтгэл бүхий улс үг ярилцаж байх шиг харагдах боловч Самгин тэднээс суга өссөн санагдана. Аж амьдрал улам түгшүүртэй болж байхад тэд хаашаа ч хөдлөхгүй нэг үгэндээ эргэлдэж байх нь үзэгдэх ажгуу.

	Петербургээс Любаша иржээ. Любаша ханиад хүрч, халуураад нүд нь улайж, нүүр нь үрчийжээ. Хэдийгээр ханиалгаж найтаалгах авч Петербургт Казанын дуганы тэнд их жагсаал болж, цагдаа нар, хасаг цэргүүд тэр жагсагсад ба үзэгчдийг хэрхэн зодож хөөсөн тухай сөөнгө дуугаар ярихдаа

	— Та бод л доо, тэр согтуу барлаг сүмийн тавцан дээр гүйж гарахад нэг ч хүн хэн ч гүйсэнгүй. Чингээд зодолдсоныг нь яана! Хонгор минь, би тэр газар нөгөө Струве, Туган-Барановский, Михайловский нарыг харлаа шүү дээ! Якубовичийг үзлээ! гэж дуу алдан их л хөөрч байжээ.

	Петербургийн их сургуульд «Их сургууль бол шинжлэх ухааны юм, улс төрийн бодлого сөнөтүгэй!» гэсэн лоозонгийн дор оюутны хэсэг зохион байгуулагдсан байна гэж ярихдаа мөн л хөөрч байх нь үзэгдэхэд Самгин мушилзаж

	— Түүнд чи бас баярладаг уу ?гэсэнд, Любаша ихэд гайхсан мэт

	— Ямар боловч гомдохгүй дээ. Бүх юм ойлгомжтой болж, хэн хаашаа юунд явж буй нь мэдэгдэх боллоо шүү гэжээ.

	Боголеповын талаар Климийн асуухад

	— Пэ тийм... Карповыг цаазаар авахгүй, хүнд ажилд явуулах болсон гэнэ гэж улс ярилцаж байна. Түүнийг буудсан өдөр би Псков орсон байлаа. Намайг Петербург буцаж ороход энэ тухай ярихыг больсон байлаа. Ай, Клим, Петербургийнхэн ер яаж байдаг юм бэ! гэжээ.

	Хуучин танилуудынхаа тухай ярихдаа сэтгэл хөөрсөн нь алга болжээ.

	— Лидия шашны түүх судалж байгаа гэнэ. Түүнийг судлаад ямар хэрэгтэй юм, би ер ухааныг олсонгүй. Гэлэнмаа болчхоод ганцаар сууж байна. Театр, концертод явдаг гэнэ гэж Любаша яриад хэсэг дуугүй болсноо гунигтайгаар өгүүлсэн нь

	— Лида ер хэзээд хүнд бэрх амьдрах хүн юм. Одоо бол бүр ч ухааныг олохын аргагүй сууж байна. Хавь ойрынхоо сонин сайхныг ярих гэж ер үгүй. Дээлдээ далавч нааж, тэнгэрийн элчийн янзаар хувцасласан нэг шүлэгч эм олны өмнө, «Нартад байхгүйг би хүснэ» гэж шүлэг уншдаг гэж бахдан хөөрч ярих юм. Макаров ч ялгаагүй хөөрнө. Гэхдээ нэг л биш. Тэр хоёр маргаж хэрэлдэнэ, чухам юуны тухай гаргадгийг би мэдэхгүй юм. Макаров тэнд хэрүүл уруултай байдаг бололтой Профессорынхоо мэс засал хийхэд Макаров туслахаар нь ажиллаж байсан юм уу даа. Цаад профессор нь өвчтөн хүн наргианаар нэг үг хэлсэн байжээ. Гэтэл мэс засал хийсний хойно Макаров эрс хатуу үгээр цаадхаа аашилж, ажил хийхгүй гэсэн гэнэ гэжээ.

	— Сүрхий баатар эр бол доо гэж Варвара ёжтойгоор инээд алдахад Самгин

	— Их бүрэнхий эр дээ гээд, — Лида Макаров хоёр амрагладаг гэнэ үү? гэсэнд Любаша сэргэж

	— Үгүй чиш! Хаанаас даа. Тэд чинь тийм цэцэн мэргэдийн янзтай хоёр байхгүй юу! Гэвч тэнд хурим болсон гэнэ билээ. Лидия Премирова авгайнд суудаг юм байна. Лидагийн садны тэр эгч нь дуган сүмийн эдлэл зардаг мухлагийн нэг худалдаачинтай гэрлэжээ. Шопенгауэрын номд гардаг шиг ер аймаар гэр бүл юм. Болзоот эм нь Валкирия гэдэг учиргүй лантгар, царайлаг, болзоот эр нь хутагт нарын нүд шиг нүдтэй, Варавка шиг үс сахал болсон атигар халзан шар хүн. Харин царс мод шиг бат чийрэг эр билээ. Тэр лав дөч гарсан биз гэв. Самгин инээж

	— Марина Кутузовтой явдаг байсныг чи мэдэх үү? гэсэнд Любаша машид гайхаж

	— Арай үгүй биз! гээд тийм гэж Самгины толгой дохиход, — Ямар тэнэг эм бэ! гэж сунжруулан өгүүлжээ. Түүний тийнхүү зэвүүцэхэд Самгин Варвара хоёр инээлдсэнд

	— Юунд инээнэ, би мэдэхгүй юм гэж Любаша уурлаж, — Сүмийн зулын худалдаачны эхнэр болно гэдэг... гэж ярьснаа хоёр Самгиныг инээлдсээр байхыг үзээд, — Тэгвэл, та нар! гэж дуугүй болжээ.

	Любаша эцэж ядартлаа ярьж гэртээ явсан хойгуур Варвара тамхи сорж, нүдээ аньж баахан суугаад санаа алдаж

	— Любаша ер яасан амар хүүхэн бэ! гэжээ.

	Самгин тасалгааны дотуур холхиж явахдаа Туробоевын хэлснийг санаж

	— Оросын дээд сургуульд хүн эрдэм сурдаггүй, санамсаргүй хэрэг явдлын яруу найрагт дуртай болдог гэж амандаа үглэнэ. Варвара инээж

	— Оюутнуудын зарим нь өлсөөд зарим нь тэр өлссөнтэйгөө эвлээд үймээн гаргаж буй гэж манай тогооч нотлон ярьдаг юм. «Хэрэв би сайд байсан бол баян хоосон ялгаагүй цөмд нь адилхан сангаас хоол өгнө. Цатгалан хүн үймээн самуун гаргах учиргүй» гэж тэр ярьдаг юм. Түүнийгээ нотлохдоо гуйлгачдыг цөмийг цатгаж орхивол хэзээ ч дажин самуун гаргахгүй гэнэ гэж ярив. Самгин аанай холхих зуур

	— Архичин эр гэж гэж сануулан хэлэхэд Варвара онц аяархан

	— Ер аймаар юм байх юм... Хүн далан нас хүрч их юм үзээд үзсэн тэр бүхэн нь ямар нэг зэрлэг хэрцгий санаа бодол, тэнэг мулгуу зүйр үг болж... гэж ярихад нь Самгин

	— Тэнэг зүйр үг гэж байдаггүй гэж итгүүштэйгээр өгүүлж, — Ер ард түмэн бол мэргэн зүйр үгээр сэтгэдэг гэж ярьтал эхнэр нь түүний үгийг чагнахгүй болохоор баахан гомдож байжээ.

	— Манай тогооч оюутнуудад их дургүй юм. Тэднийг цэрэгт татах биш, Сибирь тийш цөлбөл таарна гэж надад нотлон ярьсан шүү. «Тэд цэрэгт очоод тэнгэрт бүү итгэ! Хааны гэр бүлийг бүү хүндэтгэ! гэсээр байгаад хамаг тархи толгойгоо барах улс. Тэд толгойн доторх хоосон шуугианаа оюун ухаан гэж бодно» гэж ярьсан шүү гэж Варвара ярив.

	Чингээд тамхиа гүйцэд татсангүй унтрааж орхиод босож Климийг сугадаад тасалгааны дотуур хөл нийлүүлэн алхалж

	Үгүй, би зүйр цэцэн үгээр сэтгэх дургүй юм. Манай тогооч Митрофанов хоёрын үг ярихыг чи нэг чагнаарай л даа гэхэд нь, Самгин

	— За гэж тодгүй хэлжээ. Варвара түүнд улам наалдаж

	— Хонгор Клим минь, аж амьдрал улам л их... хачин болж байна гэж чи бодож байна уу? гэхэд нь

	— Би унтах юм сан л гэж бодож байна. Маргааш тун их ажилтай гэжээ.

	Түүнтэй гүн ухаан ярих гэж эхнэр нь хүсэхэд Самгин ийнхүү татгалзаж байсан нь олонтоо билээ. Варвара ер юу гэж ярих гэснийг нь мэдээгүй боловч энэ удаагийн яриа олигтой болохгүй биз гэж бараг итгэж байжээ.

	— Аж байдлын талаар дараа хоёулаа яримз гэж Самгин амлаад Варвара баахан гунигтай болсныг мэдэж, — Найз аа, аж амьдралын тухай толгой сэргэлэн байх үед ярилцах хэрэгтэй. Любашийн сониныг дуулж дууссан хойно хэрэггүй. Струве энэ тэрийг ярихдаа Любаша бурхдыг зулгуйддаг гэж үнэмшдэг хүн шиг ярьж байхыг чи ажсан уу? гэхэд нь Варвара

	— Ажсаан гэж инээж, саран гийсэн цонхоор ширтэж байжээ.

	Түүнээс гурван долоо хоног орчмын хойно Самгин шуудангийн сүйх тэргэнд суугаад хаврын уруйд идэгдсэн замаар ганхуулж явжээ. Тэргэнд хөллөсөн өрвөгөр даахитай хос зээрд морин хүүхдийн тоглоомын түлхүүрийг түлхэж орхисон мэт хар зөндөө дэжигнэж байв. Хагалсан газрын дэргэдүүр явахад хааяа хааяа өвөлжсөн тариа соёолсон харагдана. Тверь нутгийн тэрхүү үржил шим муутай газрыг мөлийсөн цагаан хайрга бүрхжээ. Улаач тариан тийш ташуураар зааж

	— Эндхийн тариаг, савдаг дайрмаар хонгор өвс эзэлчихсэн юм. Хонгор өвс гэж шаравтар гэгээтэй шал хортой ургамал байдаг гэж мөрөн дээгүүр эргэн харж тайлбарлан ярьж явжээ.

	«Энэ хүн надтай, гадаадын хүнтэй ярьж буй мэт ярих нь шив» гэж Самгин бодож явжээ.

	Сайн өдөр тариан тал эзгүй. Хааяа шар хошуут турлиах томоотой зугаалж, хагалсан газрын ил үзэгдэх шан дундуур мөн шувуу адил жижигхэн хүмүүс найгалзан явах нь харагдана. Уранхай тасархай үүлний чөлөөгөөр наран хэсэг хэсэгхэн шийдэмгий биш шагайж, сиймхий алчуур шиг цоохор сүүдэр бут сөөгийн нүцгэн сунгал, нүргэсний бор мөчирт өлгөгдөн, чийглэг газраар мөлхөнө. Нэг янзын гунигт байгалийг ширтсээр Самгин ядраад зүүрмэглэж, сүйх дотор бөнжгөнөн явахад мөн бодол санаа нь хүртэл сэгсрэгдээд гагцхүү урьд хэн нэг хүн амьдралын утгыг олох гэж оролдоод бүтсэнгүй тул гэртээ буцаж хариваас бүр ч утгагүй хортой амьдрал түүнийг угтжээ гэсэн хэн нэгний бичсэн уйтгартай өгүүллэгийг санаж явжээ. Түүний жижигхэн гар чемодан мөн бөндгөнөж хөлийг нь цохих боловч залхуураад засаж тавьсангүй.

	Хорголжин өнгөт шулуун сайхан нүргэс модон төгөлд ортол ялзарсан навч, намгийн эхүүн үнэр утаж байжээ. Гэтэл гэнэт тэрэгний дороос нэг юм ёврох шиг болж, сүйх тэрэг гэдрэг, хажуу тийш савахад Самгин ойчжээ. Морьд дороо зогсов. Самгин тохой, мөрөөрөө газар цохиж, ухасхийн босоод

	— Чи ямар золиг... гэж ууртай бархирчээ.

	Шингэн шар царайтай, шингэн бор сахалтай дунд зэргийн насны тариачин эр суудлаас яаралгүй бууж тэргэн доогуур шагайж хараад инээж

	— Ай харла, гол хугарчээ. Ноён минь, миний буруу юм байх вэ. Төмөр хүртэл тэссэнгүй гэв. Чингээд орчин тойрон шиг дуугүй дүнсгэр явсан улаач даруй сэргэж, сэгсгэр малгайгаа засаж тавиад бүсээ чангалж

	— Харин ч гайгүй шүү. Одоо Трасовка хүртэл мод хагас газар байна. Тэндхийн дархан дор нь засаж орхино, юу байх вэ. Харин та л явган хүрэх болж дээ... гэж Самгины сэтгэлийг илбэн засаж, морьдоо ухрааж, — Шувуухайнууд аа! гэж зугаатай бархирна.

	Суудлын дороос сүх авч нэг нарийхан нүргэс тас цавчиж, найлзуур мөчрийг шулах зуур

	— Тэндхийн дархан Василий Микитич тун чадмаг хүн, тийм хүн Москвад ч байхгүй шүү! Мөн ч гялалзуур, ухаантай хүн дээ! гэнэ.

	— Тэгээд би явж байх уу? гэж Самгины асуухад

	— Тэгж үзнэ үү! Би гүйцээд очно биз гэжээ.

	Морьд хүрэл хөшөө адил огт хөдлөлгүй зогсож байхад улаач тариачин

	— Шувуухайнууд, номхон байгаарай! гэж үглэнэ.

	Самгин нэг мөчир авч бариад модны хоорондуур их зальтайгаар мурилзан одсон жим дагаж, нэг үе сүүдэрт орж, нэг үе наранд гарч явав. Тэгж явахдаа, ааш муутай морьд хөллөсөн муухай сүүхэд суугаад бараг зэрлэг шахуу улаач тариачинтай хамт энэ муруй саруй замаар ингэж явахаа мэдсэн бол гимназид, их сургуульд арван дөрвөн жил суух хэрэггүй байжээ гэж бодож явжээ. Халаасанд нь тавтын зэс мөнгө хангинаж яваа лугаа адил толгойд нь

	 

	Бядуухан суурин 

	Тачирхан байгаль

	 

	гэсэн шүлгийн үгс алхаа айзамд нь нийлж, толгой дотор нь хангинан явжээ.

	Танхил ноён Григорович, танаггүй хөзөрчин Некрасов, Златовратский мэтийн хүмүүс үнэхээр ард түмнийг хайрлав гэж хачин дэмий юм бодож явдаг гэж үү?

	Төглийн мод сийрч, хээрийн замыг орхиж, нэгэн гүвээ уруу буутал тэртээ тосгоны тээрэм салхин сэнсээ сэрийлгээд замын хаалт шиг харагджээ. Самгин морин тэргээ хүлээж, чийглэг салхинд модны навч найлзуур хэрхэн сэрчигнэн байхыг чагнан байжээ. Мод шуугихын хажуугаар болжмор шувуу жиргэнэ. Морин тэрэг гүйцэж ирэхийг үзвэл, Самгины чемодан дээр тэрэгний муухай дугуй тавьсныг хараад загнасанд улаач

	— Нээрэн таны авдрыг эвдчих болов уу? гэж суудлын доогуур авч тавиад, — Одоо ч хүрлээ дээ гэв.

	Чингээд төгөл модноос гарч, нэгэн ухаа давсан замаар ормогц жолоогоо шүүрэн авч морьдыг огцом эргүүлээд

	— Тэгнэ ээ, тэгнэ, цаана чинь үймээн гарчээ! Ай золиг... гээд

	— Ноён та энэ модонд далд ор тэд таныг юу гэж үзэх юм билээ, хэн мэдэх вэ? Энэ чинь хууль бус хэрэг. Амьд хүний гэрч болох тусгүй гэж аяархан зөвлөн хэлэв. 

	Климийн сэтгэл зовж учрыг асуусанд энэ Тарасовка тосгоны тариачид идэх талхгүй болоод удаж байгаа юм. Хүүхэд, хөгшдөө хэдийн ертөнцөөр нэг тарааж орхисон юм гэж улаач яаралгүй яриад

	— Эндхийн тариачид идэх ч талхгүй, тарих ч үргүй болчхоод байгаа! Гэтэл дэлгүүрт нь талх тариа хэвтэж буй. Атга чимхүүр тариа гуйхад нь өгдөггүй юм. Тэгэхээр нь тэд одоо дажин гаргаж өөрснөө дур мэдэн авахаар шийдсэн шиг байна. Эд чинь бүр лхагва гарагт энэ хэргээ үүсгэх гэж байтал нутгийн захиргаанаас хүн ирж айлгажээ. Бас ердийн, ажлын өдөр хүн ардыг цөмийг цуглуулж дийлэхгүй шүү. Тэгвэл өнөөдөр чинь сайн өдөр шүү дээ гэж ярьжээ.

	Самгин түүний яриаг чагнаж байхдаа, тэр тосгоны захад орших үр тарианы нөөцийн дэлгүүр тийш бөөн хүн хэрхэн хөдлөхийг харж байжээ. Тариачин эрцүүл, эхнэр хүүхэд цөм бөөгнөөд онцын шуугьж бархиралдахгүй авч битүү нүргэлэх чимээ дуулдана. Тэдний түрүүнд бүдүүн олс эвхэж үүрсэн, өргөн ханхар мөртэй намхан хүн алхана.

	— Тэр чинь эндхийн зуухчин. Тэр юм болгонд хамгийн түрүүнд явдаг юм. Ер эндхийн дархан, мужаан, зуухчин цөм нэг үйлдвэрийн ажилчин шиг адилхан улс. Хууль дүрмийг тоохгүй, нулимж орхино шүү гэж улаач ярихдаа хууль ёсыг хайрласан мэт санаа алдаж, — Энэ явдал ноён таныг саатуулах байх даа гэж нэмж хэлжээ. Түүний шингэн царайд сэтгэл маш их зовж буй байдал илэрнэ.

	Тосгон зуун тавиад сажин газар харагдаж байжээ. Тосгоны байшингууд нэг нарийхан горхи дагаж орших агаад горхины хөвөөгөөр сэгсийсэн бут сөөг ургажээ. Тэр тосгонд юу болж буйг Самгин нэгд нэггүй сайн харж байсан боловч учрыг олохгүй байжээ. Тэр бөөн улс загалмайтны аянд яваа юм шиг их л сүр жавхлантай явах мэт санагдана. Эрээн мяраан хувцастай тэр олон хүн бөөгнөж, тэнгэрийн шүтээн, туг хиурыг тойрсноос ч нягт явж байх ажгуу. Салхинд тэдний дуу шуу онц тод дуулдах бөгөөд Самгин зарим нэг хүний хэлэх үгийг хүртэл олж сонсож байлаа. Ялангуяа олны битүү хүнгэнэх чимээ дотроос онц чанга дуу хадаж

	— Хүүе, Ирмаков! Нөхөд өө, Ирмаков буцаж байна шүү! гэх нь сонстоно.

	Өмдний түрийг өвдөгтөө хүртэл шуусан, нөмгөн улаан цамцтай хүн бургасан хашаа давж гарч ирээд олны өмнө гүйн орж, даллаж байгаад зүдсэн дуугаар

	— Ирмаков гээд байвал би ер оролцохыг болилоо! гэв.

	Зуухчин түүнийг эвхээтэй олсоороо ороолгоод авсанд нөгөө хүн зугтаж хашаандаа гүйж ороод тэндээс

	— Би оролцохгүй! Энэ ер буруу! гэж галзуу юм шиг хашхирч байв.

	— Цаад Ермаковыг очоод аваад ир! гэж зуухчны хэлэх нь Самгины яг хажууд юм шиг дуулдаж байжээ.

	— Эд ер нь яах гээд байгаа юм? гэж Самгины асуухад улаач ташуураар малгайгаа сөхөж чихэн дээрээ болгоод ширэлдсэн үсээ маажиж байгаад

	— Эд яах вэ дээ, харла. Тэр дэлгүүрийг л онгойлгох гэж байгаа биз. Гэтэл тэдэнд түлхүүр байх биш дээ. Ер ийм үед түлхүүрийн хэрэг ч үгүй биз... гэж тосгон тийш саравчлан харж, — Цоожийг гаргах гэвэл нэг л хүн хэрэгтэй. Гэтэл хүн бүхнийг оролцуулах хэрэгтэй байжээ. Хүүхэд шуухад хүртэл явж байхыг үзнэ үү. Хүүхдийг шийтгэхгүй биз дээ? гэж Самгины янзыг үзэх мэт харж инээв. Самгин хариу дуугарсангүй, өвдгөө хүрсэн урт цамцтай, эрүүндээ их сахалтай хүнийг хоёр тариачин эр хэрхэн хөтөлж явахыг ажиглаж байжээ. Тэр сахалтай эр газар тулж, нөгөө хоёроос сугаран салаад ямар нэг үг хэлж байх шиг сахал нь гозолзоно. Гэтэл улаан цамцтай атигар хүн давхин очиж сахалтын шилэн хүзүү рүү шаагаад

	— Чи санаагаа буцна уу, бузар амьтан! гэж сүртэй бартай чарлаж байх нь дуулдана.

	— Тэр хүний уурлаж байхыг үзнэ үү? гэж улаач бахдан өгүүлээд тэрэгний гишгүүр дээр сандайлан гутлаа тайлах зуур, — Тэр хүний зөв! ийм хэргийг нэг хүн мэт санаа нэгтэй хийх хэрэгтэй гэв.

	Улаач гутлаа тайлсанд учиргүй их шивэр хангинаж, Самгин тэссэнгүй хажуу тийш зайлтал улаач

	— Та битгий их харагдаарай гэж сэрэмжлээд, — Тэр хөтлөгдөөд яваа хүн бол Ермаков гэдэг хүн. Тэр энэ нутгийн хүн биш. Энд зөгий тэжээж, загас барьж амь зуудаг юм. Малмолит гэдэг салбар шашны хүн, цэргийн алба хаахгүй гэж тийм салбар шашинд орсон байжээ гэж ярив.

	Нөгөө салбар шашинтныг чирч зуухчны өмнө авчирсанд олон бүгдээр чив чимээгүй болж, зуухчны тод дуу гарч

	— Ермаков чи яаж байна? Христосыг үнэн гэж батлах мөртөө өөрөө ардад дайсан болж байгаа хэрэг үү? Толгойгоор чинь ус руу хийж орхино шүү муу нохой! гэх нь дуулдана.

	Улаан царайтай, дуу шуу болсон жижигхэн тариачин нарийхан шилбэ гялалзуулан, тэр олны дэргэд батгана адил нисэн хүрч, цөмийг түлхлэн нэг жаал хөвгүүнийг зодож

	— Тэнгэр минь зогсоцгоо! гэж бархирч байв.

	Олон бүгд дэмий бөөгнөхийг больж, хошууран жагсаж, толгой тал нь дэлгүүрийн хаалганд тулжээ. Нөгөө улаан царайт хамгийн толгойд нь эргэлдэнэ. Зуухчин зээглэн зогссон олны тийш харж, урт олс хөврүүлэн чулуудаж, нударга далайн занаж байгаад

	— Цөмөөрөө нэг зэрэг бариарай, эхийгээ... гэхэд сайх улаан царайт атигар эр мөн занаж

	— Хүн болгон хүчээ гаргаарай! Тэгэхгүй бол гар ална шүү гэж галзуу юм шиг чарлана.

	Тариачид эр эмгүй загалмайлан наманчлаад бөхийж олсноос барьж гэдрэг унан тусан нэгэн шугам болж зогсохыг үзэхэд Самгин урьд нэг тосгоны сүмийн хонх өлгөх гэж ингэж байсан явдлыг санажээ. Хүн бүхэн дуугаа хурааж, дэлгүүрийн үүдний цоожноос уясан олсноос татна. Зуухчин мөн залбираад

	— Гурваа! гэхэд нэг зэрэг угзраарай гэж хашхирна.

	— Хүүе, цөмөөрөө барьсан уу?

	— Нэ-эг!

	— Ермаковыг харж байгаарай... 

	— Хо-ёр!

	— Гөлөг чи., хааш нь татна вэ?

	— Гур-ваа!

	Зээглэсэн олон найгалзан ханартал олс чангарч, газарт төмөр хангинан унах чимээ гарав. Улаач гутлаа өмсөх зуур Клим тийш нүд ирмэж

	— За өнгөрчээ, тэнгэр! Ноён гуай үүнийг бид хараагүй шүү тийм ээ? Дэлгүүрийн үүд онгойсон байсан, яаж онгойлгосныг бид яаж мэдэх билээ. Тэгэхээр зээл өгөх гэж онгойгоо биз, тийм үү? гэв. Морьдын тоногийг засаж байгаад бас зугаатайгаар

	— Цоож цуурга нь мулт үсрэв шив. Гэтэл хэн буруутай вэ? Малд яваа хэд, зуухан дээрээ үхлээ хүлээж хэвтээд хэдэн өвгөн эмгэнээс бусад нь их багагүй цөм буруутай даа. Нэг бүхэл тосгоныг эхнэр хүүхэдтэй нь цугийг нь шоронд аваачиж хийхгүй биз дээ, ноёнтон! Үүнд л хамаг ид шид нь байгаа юм. Дахин гаргасан уу? Гаргасан, гэтэл буруутай хүн байхгүй ийм л болоо шив. За одоо хөдөлье гэжээ.

	Амьсгаа дарсан морьд хөнгөнөөр алхлан, дугуйны оронд барьж хүлсэн мод газар зурна. Улаач морьдоо хөтлөөд

	— Ай даа, нугасхан, ятуухнууд минь дээ! гэж орилон явна.

	Самгин арай зайтай, хөмсгөө үрчийлгээд тосгоныхныг ажиглана. Тэд уут савтай юм тэврээд өвөр хоорондоо хашхиралдан гүйлдэнэ. Нөгөө сахалт Ермаков гэдэг хүн гудамжны дунд шонгийн мод шиг хөшиж зогсоно. Тосгонд ормогц улаач малгайгаа аваад

	— Хүүе! Василий Митрич ээ! гэж гууглав.

	Олон бүгдээр сүйх тэрэг, Самгин хоёрыг хармагц нэг хэдий минут айсан мэт чив чимээгүй гөлрөн зогсов. Чингэснээ сэм сэм дөхөн ирцгээв.

	— Будаа зээл өгч байна уу? гэж улаач баяртайгаар асууна. Нөгөө улаан царайт тариачин эр давхин ирж

	— Чи хэний улаа нэхэж явна. Энэ хүн хаашаа явж буй? гэж яаран асуув. Самгины хажууд хоёр хүн ирэв. Нэг нь нөгөө зуухчин болох чулуу адил барзгар царайтай, лагс эр, нөгөө нь цыган шиг бараан царайтай ийм хоёр байв. Зуухчин Самгиныг туйлын муухай харсанд Самгин айгаад өөрийн эрхгүй сүйхний цаагуур оров. Улаач, бараан царайт хоёр морьдыг хөтлөөд нэг тийш явав. Атигар тариачин Самгины дэргэд үсрэн ирж, уранхай цамцны ханцуйг шамлан, чонын бэлтрэг шиг тойрч

	— Хаашаа явж байна? Та ямар албаны хүн бэ? гэхэд нь зуухчин түүний дал мөрнөөс шүүрэн авч жижигхэн хүүхэд адил ширвэж орхиод цаадах нь газар алдлан унамагц

	— Иван чи, хойшоо! гэж зандрав.,

	Тэрээр энэ гурван үгийг хэлэх гэж маш их хүч гаргах шиг болов. Түүний нүүр цагаан бурханд идэгдэж, чулуу адил барзгар, зулгаасан хөмсгөн дороос нь цэнхэр нүд муухай ширтэнэ. Тэрээр ихээр алцайж, эрхий хуруугаа бүсэндээ хавчуулаад цүдгэр гэдсээ дарж зогсоход эрүү нь дуугүй хавчиж, бүдүүн ширхэгтэй шингэн сахал нь аягүй хөдөлж байжээ. Тэр хүн өөрийг нь яах гээд байгааг мэдэх аргагүй, бас дараа нь яах гэж буйг ч мэдэх аргагүй болов. Тэгтэл хөмсгөө догшин сүртэй зангидсан арваад тариачин эрцүүл дөхөж ирлээ. Болохгүй бол буу гаргана даа гэж бодож байжээ. Самгин,

	—Та эндхийн ахлагч мөн үү? гэсэнд

	— Манай ахлагч баригдсан гэж нэг тариачин хэлэв. Зуухчин түүнийг харж хөлийн дор нулимаад

	— Юунд худал хэлнэ вэ? Манай ахлагч өвчин хүрээд хотод хэвтэй байгаа гэжээ.

	Нэг жирэмсэн эхнэр дэргэдүүр гарахдаа уутаар даллаж

	— Тохиол болоход... Мондиуд... Түргэн нэг тийш болоосой гэж үглэн өнгөрчээ.

	— Та манай ахлагчаар яах нь вэ? Биеийн байцаалыг бол би ч үзээд явуулж чадна. Би бичиг мэднэ шүү. Ер явуулын хүний биеийн байцаалыг шалгаж бай гэж надад захисан юм... гэж зуухчин яриад, нэг ондоо юм бодов бололтой, — Та нутгийн захиргаанаас яваа биш биз дээ? гэжээ.

	— Би өмгөөлөгч гэж Самгины хэлэхэд

	— Өмгөөлөгч гэж зуухчин давтаж цаадуулыгаа харав.

	— Тэгэхлээр манай ч, таны ч гэж хэн нэгэн дуугарав.

	— Өндөг идэх үү? гэж зуухчин цаадуулдаа нүд ирмэж, бараг алиа маягаар, — Ийм баян ноён улс өндөг заавал иднэ л дээ гэв.

	Чингээд халааснаас гаанс, арьсан ууттай тамхи гаргаж нэрээд хуруугаар дарж байхыг Самгин маш сэтгэл түгшин ажиж байснаа

	— Та нар надаар яах гээд байна? гэж гэнэт асуув.

	— Бид үү? гэж зуухчин гайхаж, — Бид ер яах бил ээ? Бид бол гэртээ байгаа улс. Хэрэг болгож хүн ирэв гэж харж байна гэв.

	Чингээд нүүрээ үрчийлгэж, тамхиа баран сороод Самгинд ойртож их л бүдүүлэг янзаар

	— Явагтун гэжээ.

	— Хаашаа?

	— Тийшээ гэж зүүнтээ харагдах хэсэг туйвангийн зүг гараараа заав. Тэндээс дархны арьсан хөөрөг хүүгж, балт буух чимээ гарч байжээ. Бас

	— Хөөрөгд, хөөрөгд! гэх сөөнгө дуу гарна.

	Нөгөө улаач морь тахалдаг суурийн ялуу дээр сандайлан шонгийн мод тэврээд хөлөө санжуулан, тосгоны дарханд юм ярьж байв. Зуухчин очиж

	— Косарев нааш ир! гэж захирангуй дуудав. Түүнийг таван алхам газар зайдуу аваачаад ямар нэг юм ярилцаж байтал дархан

	— Худал яриагүй биз? Тэгвэл наманчлаарай гээд занаж

	— За хараарай! гэжээ.

	Дархан ажилдаа улайран оров. Онцын хэрэггүй атал ийш тийш тэвдэн гүйж, эрс огцом хөдөлж байх нь ямар нэг хийрхүү өвчтэй юм шиг харагдана.

	— Хөөрөгд, балба, алив нүүрс гэж сөөнгө дуугаар бархирна. Ис хөө болсон төдгүй царайтай, хэдий хэр настай болох нь үл мэдэгдэх нэг эхнэр бурханд мөргөж буй мэт арьсан хөөрөг дарна. Нөгөө зуухчин дархны газраас явахдаа

	— Вася шалавла, шалавла! Энэ ноёныг битгий саатуул гэв. Косарев Самгины хажууд очиж

	— Ууртай хүн шүү, тийм үү? Одоо мэнгэр ханиадтай болоод энэ. Тэрнээс биш, урьд хажуугаар нь гарах аргагүй байсан юм. Энэ эм бол үүний төрсөн дүү эхнэр, эхээс тэнэг мангуу гарсан юм гэж ярих зуур өврөөс хар талхны зах гаргаж үлээгээд гадна хальсыг илж

	— Ноёнтон, тэнэг төрөх явдал их болж байна. Энд хааяагүй тосгон болгонд хоёр гурвын зэрэг мангуу улс бий шүү. Зарим нь үүнийг аж амьдралд муугийнх гэнэ. Зарим нь тэнэг хүн олон болбол аз жаргалын сайн ёр мөн гэнэ гэж ярив.

	— Хүүе, Косарев, үүнийг хамжаад аль гэж дархан хашхирав.

	Хаврын тэнгэрт үүлс нүүж, нарны хавийн үүлс арван наймдугаар зууны сайд ноёдын хиймэл үс адил онц буржгар харагдаж байв. Ууттай савтай юм үүрсэн эр эм тариачид гудамжаар хулгайч шиг гүйлдэнэ. Хүүхэд багачууд даамны хүү бутраан хаясан адил ийш тийш хөлхөнө. Төвөнх дээрээ ямааны сахал шиг үс ургуулсан халзан өвгөн Самгины хажуугаар өнгөрөхдөө

	— Золигууд үүрч явааг... гэх нь сонстоно.

	Самгин дархны газраас холдож, би ер энэ тариачдаас айгаад байна уу, үгүй юү? Айгаагүй юм шиг байтал тэр зуухчны илэрхий дайсагнан үзэхэд нэг л арчаагүй дорой байлаа даа гэж Самгин бодно.

	«Эднийг цоож эвдэж, тариа талх дээрэмдэж байхыг харсан болохоор эд тэгж байгаа биз дээ» гэж бас бодно.

	Ийм «харчуулын» хэрэг чинь «Ялын хуулийн» ямар зүйл ангид байдаг билээ гэж Самгин бодсон боловч санасангүй, олж санахыг ч хүссэнгүй, ондоо юм бодогдож, «Энэ зуухчин бол өнөөхөн ачаачин, мөнөөхөн хасаг нарын ижил цадиггүй хүн биз...” гэж бодож байжээ.

	— Сүйх бэлэн болов гэж Косарев баярлан хашхирч, — Хуучнаасаа бөх голтой болов, мөн ч чадмаг шүү гэж дархныг чинхүү магтаж гарав. Гэтэл тэр магтуулсан дархан маань өгсөн мөнгийг алган дээрээ цохиж харуулаад Самгинаас

	— Нэг лонх юмны мөнгө нэмчих л дээ! За боллоо. Косарев явагтун! гэв.

	Омголон морьд хөнгөнөөр жирэлзэн, тосгоны гудамжинд нам гүм болов. Эр эм тариачид сүйх тэргийг хялайн харж, Косаревт дуртай дургүй мэхийн ёс тонгойлгож байв. Улаач Косарев танил хүмүүсийн нэрээр хашхиран

	— Шувуухайнууд минь, нисээрэй! гэж морьдоо хөөргөж байв.

	Гэтэл тосгоны захад гармагц эргэж хараад

	— Өөдгүй муу улс шүү! гэжээ.

	Тийнхүү огт санамсаргүй хэлэхэд нь Самгин маш их гайхаж

	— Яагаад? гэсэнд

	— Яах юу байх вэ. Талх тариа хулгайлна гэдэг ёс журамд нийцэх үү? Үгүй тийм биш, ноёнтон, тэгж дураараа аашлахыг би зөвшөөрөхгүй. Ер нь хүн идэх хэрэгтэй юү, хэрэгтэй. Тариа тарих цаг болсон уу, болсон. Гэлээ гэхдээ, үүнийг цаад дарга сайд нар нь мэднэ биз дээ, тийм үү, үгүй юү? гэж их л гомдсон мэт ярив.

	Алсад хөхрөн цэнхэртэх үдшийн бүрэнхий тийш ташуураар занаж, их л цогтойгоор ярьсан нь

	— Та саяын дээрэм тонуулын тухай зохих газарт илтгэхэд хүрвэл ялангуяа тэр зуухчныг. Бас тэр улаан цамцат Мишка Вавилов байна. Дархан ч мөн ялгаагүй. Ах дүү хоёр Мосеев байгаа юм. Ер нь та тэдний овог нэрийг тогтоогоод авмаар юм. Та юу гэж бодно?

	— За за дуугүй бол. Энэ надад падгүй гэж Самгин нэлээн ширүүхэн хэлэв. Самгин уурлаж нэлээн жинтэй үг олж улаачийг ичээж мохоох гэсэн боловч тийм үг санаанд нь орсонгүй

	— Өөрийнхөө улсыг ховлох гэдэг чамд ичгэвтэр биш үү? гэжээ.

	— Би энэ нутгийн хүн биш л дээ.

	— Ялгаагүй тун тусгүй хэрэг.

	— Яалаа гэж сайн байх вэ. Энэ чинь амьдрал мөн үү?

	— Би гайхаж байна... .

	— Гайхах юу ч биш. Би тэдний юу хийж байгааг хараад айсан шүү!

	— За боль! гэж Самгин чанга зандрав.

	— Больё л доо гэж Косарев хэлээд санаа ялдаж, суудлаа засаж бөх гэгчийн сууж, морьдын хондлой дээгүүр ташуур даллаж, гомдоллон өгүүлсэн нь

	— Би энэ хэрэгт хамаагүй хөндлөнгийн хүн гэдгийг ноён та бэлхнээ мэдэж байгаа. Гэвч, гэвч хорсмоор юм... гэж чанга хэлээд хэсэг дуугүй явснаа, — Шөнөдөө бороо орох нь, яст мэлхий хуяг дотроо далд орсон байна гэжээ.

	Самгин баахан бухимдаж, «Ард түмэн гэдэг их самуун улс юм» гэж ёжтойгоор бодож явжээ. Гэвч тийм ч лав бодсон нь үгүй. Тийнхүү бухимдах, ёжлох санаа тэнгэрийн хаяанд гялсхийх цахилгаан адил түргэн зуур зурсхийн орж алга болж байжээ. Дорно зүгээс бөөн бөөн хөх үүл огшиж, замын бор судал харанхуйлан, хааяа ганц модны дэргэдүүр өнгөрөхөд модны нүцгэн мөчрөөс харанхуй тоос бужигнаж байх шиг санагдаж байжээ. Жаварт үдшийн хөхөмдөг уйтгар Самгины сэтгэлийг ихэд уяруулах бүлгээ. Өөрөө хүсээгүй байтал элдвийн аягүй учир ойлгомжгүй юмсыг үзэж дуулж явах гэдэг Самгинд их гунигтай санагдаж байжээ. Энэ хээр тал, тариачин ард ер эцэс төгсгөлгүй, үр ашиггүй бодол санааг сэргээгч энэ бүхэн надад ямар хэрэгтэй юм бэ? гэж Самгин бодно. Тэр бүхнийг бодоход дотоод сэтгэлийн эрх чөлөө, өөрийн хууль зүйгээр аж төрөх эрхээ алдаж, биеэ даасан өвөрмөц байдлаа алдаад юмыг өөрийн биш, бусдын тархиар бодож байх шиг санагдах ажгуу. Их ухаантай байж, юм бүхнийг мэдэж, юм бүхний тухай ярьж, салхин тэнгэрийн ятга болж явах би ямар албатай юм бэ? Хэний төлөө зүтгэнэ вэ?

	Гэвч энэ бол миний өөрийн бодол биш, бусдын бодол учраас намайг ингэж зөрчилдүүлж байгаа юм. Хүмүүсийн дунд ил харагдаж, том хүн гэдгээ үзүүлэх эрмэлзэл бол бүрэн зүй ёсны эрмэлзэл мөн, Тэргүй бол амьдрал гэдэг утга чанараа алдах болно гэж Самгин бодож явжээ.

	«Би бусад хэн нэгний санаа зоригоор өөрийгөө дүрслэн бодсон байна шүү» гэж тэр бодов.

	Косарев түүнийг төмөр замын нэг жижиг өртөөнд хүргээд шан харамжаа авмагц харанхуйн дунд манаруулан алга болжээ. Маш жижигхэн ширхэгтэй бороо огт чимээгүй орж байв. Самгин арван минутын дараа вагоны хоёрдугаар зэргийн нэг хоосон өрөөнд хувцсаа тайлаад цонхоор ширтэн явав. Цонхоор харахад нойтон харанхуйн дунд хорт гал гялбалзан, бараан бараан мод асар том авсны таг адил үзэгдэх байшингийн дээврийг нэг минутын төдий гэрэлтүүлэн өнгөрч байжээ. Үйлдвэрийн газрын хана туурга жирэлзэн, олон арван улаан улаан цонх шүд адил яралзан тэндээс галт тэрэгний шуугианд ямар нэг чахрах чимээ орж ирж байх шиг санагдана.

	Самгин хэдийн хэвтсэн боловч ядарснаас нойр эс хүрчээ. Хоёр зогсоол өнгөрмөгц вагоны өрөөнд нэг овор том хүн их л чимээтэй орж ирээд үйлчлэгчид гэрэл асаа гэж тушаана. Самгиныг хараад

	— Пээ, та юу? Хаанаас хаана хүрч явна? Би Ипполит Стратонов байна. Таньж байна уу? гэжээ.

	Вагон ганхтал найгалзан товчоо тайлж, хэрэлдэх гэсэн хүнтэйгээ уулзсан мэт Климтэй их л чанга ярина.

	— Нэг мангуу амьтан Победоносцевыг буудсан гэж дуулсан уу? Цонхон дээр зогсож байхад нь гудамжнаас бууджээ. Тэр явдал танд ямар санагдана гэжээ.

	Стратонов баахан согтуувтар байв. Гутлынхаа уяаг тайлах гэж тонгойхдоо Самгиныг толгойгоор мөргөв. Самгин босож үүдэн тийш болж буланд суужээ.

	— Пошехууд азгүй улс гэж амандаа үглэнэ.

	Стратонов оюутны урт дээлтэй явахдаа цэргийн дарга шиг цэмцгэр харагддаг байв. Бодвол тэгээд ч овор том харагдахгүй байсан биз. Одоо «энгүүн» хувцастай байхыг үзвэл, улам ч өндөр, дал мөр, гуяараа улам ч өргөн ер юм бүхэн нь жигтэй лантгар харагджээ. Үс ноос болсон нүүр нь малийгаад нүд ам нь хүртэл том болсон шиг байжээ. Тэр овор том биеэрээ, том дуугаараа, циркийн бөх шиг бохир гүжир хөдөлгөөнөөрөө Самгиныг шахаж хавчиж байв. Энэ хүн оюутан байсан гэхэд бараг үнэмшмээргүй авай. Стратонов арьсан эмжээртэй сагсны амыг тайлах зуур

	— Тэнэгүүд хэдийн бас нэг наадам бузарлаж хаясан. Хэрэв Гурван сарын нэгэн гэдэг балай юм байгаагүй бол бид өдийд Европыг эврээс нь шүүрээд авсан байхгүй юу... гэнэ.

	Ингэж ярихдаа хорссон ч үгүй, ер хэдийгээр уурлавч бусдын алдааг засах хэрэгтэй гэж сайн мэдсэн хүний янзтай, ер тэр алдааг нэн даруй засаж залруулъя гэж бодсон хүний янзтай ярьж байв. Стратонов судалтай ноосон цамц, ер бусын жигтэй өнгөтэй халхгар дотуур өмдтэй сууж байв. Сагснаас боодолтой юм гаргаж, сэгсгэр толгойгоо бөхийлгөөд

	— За, нойрны даруулга хийж жаахан балгах уу даа. Тэргүйгээр чи унтаж чаддаггүй, сурчихсан юм. Би сая худалдаачны угсааны нэг бэлэвсэн авгайтай дөрвөн хоногийг өнгөрөөлөө. Тэр маань гучин наймтай юм. Ямар вэ дээ! Тэр маань шөнө зугаатайхан янаглаж байтлаа, үгүй үгүй, би юм идэх минь гэнэ. Би «Уучлаарай машер...»3 гэдэг юм гэв.

	Самгин өлсөж явсан тул согтуу хүнтэй уг ярилцсанаас хоол идэж суусан дээр гэж боджээ. Стратонов хар шилтэй, жигтэй хурц үнэртэй архи гаргаж

	— Та нэг балгагтун. Тун аятайхан архи гэжээ.

	Самгин балгатал амьсгаа бүтэх шиг болж, амаа ангайгаад ууртайяа үлээж байв.

	— Хор шиг байна уу? Миний тэр авгайнд архи зууш зардаг нэг атигар өвгөн байдаг юм. Тэр өгсөн юм сан. Түүний нэрийг Мендлеев гэдэг. Та галууны мах баригтун... 

	Гадаа гэнэт бороо арилж, тэнгэрт саран галт бөмбөг шиг гарч ирэв. Төмөр замын өртөө, үйлдвэрийн гал гэрэл даруухан гялбалзаж, цонхны шил дээр мөнгөн ус цацаж орхисон юм шиг харагдаж авай. Замын хажуугийн модон байшингууд гол мөрний ачааны онгоц шиг харагдана.

	— Твены зохиолд дуртай юу? Аль эсхүл Жеромд дуртай юу? Ондоо ямар ч хүн тэр хоёр шиг инээдтэй юм бичиж чадахгүй гэж Стратонов ярьж их л хичээнгүйлэн идэж байв. Чингээд гараа арчиж, богинохон амьсгаа авч, — Хүмүүст Твен, манайд бол Чехов байна. Саявтар надад нэг хүн Чеховын «Бага дарга Пришибеевийг» унш, их инээдтэй шүү гэлээ. Унштал инээдтэй юм огт алга, харин тун гунигтай юм. Ёс дэглэмд дуртай хүнийг зохиогч яахлаараа тэгж доромж үздэг байна аа. Би огт учрыг олохгүй юм. Бас нэг нэг балгах уу гэжээ.

	Стратонов хатуу архийг жимсний ус шиг аймшиггүй балгаж байв. Архиа балгаад үлдсэн зуушаа хурааж сагсанд хийх зуур

	— Ер нь Орост социалистуудаас инээдэмтэй улс ч алгаа. Манай хошин шог зохиол гэж шал балай. Ариун шашны ахлах прокурорын “цонх руу нэг польш юм уу, еврей буудсаныг л бичих юм шив дээ. Тэр гар буу нь лав хариугүй юм байсан биз гэж ярив.

	Хэдэн минутын дараа Стратонов диваан дээр тэрийж, чимээгүй болов. Цээжээ хучсан хөнжил нь гадаа цонхны цаана харагдах газар шиг нэг хөөрч, нэг намдаж байв. Цонхны гэгээнд зарим үед модны орой, зарим үе модны ёроол харагдана. Замын хажуугийн мод найлзуураа ганхуулсаар гэдрэг орхигдож байв. Стратоновын том хамар, онгорхой амыг ширтэн байхдаа энэ хүнийг мөнөөхөн Тарасовк тосгонд аваачиж, нөгөө олон тариачны өмнө тавивал яах бол гэж дотроо дүрслэн бодож байжээ. Тэгвэл ийм баян цатгалан хүнтэй уулзсан бол тэр зуухчин л лав дуугарч чадахгүй байсан биз.

	Самгин урьд нь Стратоновыг биеэ тоосон, ухаангүй амьтан гэж үздэг байв. Гэтэл одоо түүнийг аль болох хүний сайн чанараар чимэглэхийг гэнэт хүсжээ. Чингээд бодож байгаад Варавкийн эрчим чадал, Козловын үндэсний сэтгэмж, Митрофановын юмыг сайнаар үздэг чанар эд бүхнийг Стратоновт тохож үзвэл үнэхээр тун ч итгэл төгс хүн болж байжээ.

	«Магадгүй, Орост ийм л хүмүүс хэрэгтэй дээ» гэж тэр бодно.

	— Зүгээр. Энэ чинь хүний гадна арьсыг хорсгож байгаа юм. Бидний дотоод эрхтэн бол эв эрүүл байна. Жишээг хэлэхэд, бид сагаг будааны зутан чанаж иддэг. Будааг чанахад эхлээд аль хөнгөн үр нь хөөрч, тогооны дээгүүр дарайсан өрөм болж тогтоно. Тийм үү? Гэтэл бид тэр өрмийг биш, будааг идэж гэдэс цаддаг шүү дээ... гэж оюутны үймээний талаар Митрофановын хэлсэн сэтгэл амгуулсан үгийг Клим санав. Самгин унтахдаа, «Орост үнэхээр эрүүл чийрэг хүмүүс хэрэгтэй байна. Тэрнээс биш Герцений хэлсэн «бяцхан шартай хүмүүс» хэрэггүй. Щедрин, Успенский нар л сэхээтний зан чанарыг гутаасан юм» гэж бодов.

	Гэтэл маргааш өглөө болоход Стратонов Климийн урмыг хугалжээ. Стратонов өглөө түрүүлж босоод нааш цааш холхисоор Климийг сэрээж орхиод цай ууна уу гэжээ.

	— Надад халуун савтай цай байна. Одоохон үйлчлэгч аяга авчирч өгнө гээд цоо шинэхэн саарал өмд гаргаж өмсжээ.

	— Та Прейсийнд очихоо больсон уу? гэж Климийн асуухад

	— Заримдаа очдог гэж Стратонов дурамжхан өгүүлээд, — Гэвч тэнд нэг л уйтгартай юм. «Сайн эр бол зальхай улсын үгэнд орж болохгүй» гэж та бид үздэг. Үүнээс бусдыг би яагаад ч зөвшөөрөхгүй юм. Эсхүл та нар тэдний замд саад тавих гэж өөрснөө нүгэлт хар замд орж байна, эсхүл та нар тэдэнтэй хөл нийлүүлэн алхаж байна даа. Прейс бол ухаантай, ер нэн их юм мэддэг ухаантай хүн юм. Гэтэл Түүний хариулдаг сүрэг нь дандаа дэмий чалчдаг, хөндий тархитай улс юм... гэж Стратонов шилэн аяга сайтар арчиж байх зуур учиргүй хөөрч ярьсан нь

	— Эрхэм нөхөр минь, түүх бидний өмнө ямар зорилго тавьж байна вэ гэвэл, биднийг гадаад их Номхон далайн эрэг хөвөөнд гар гэж байна. Тэгэхдээ эхлээд Манжуураар, дараа нь мэдээж, Персийн булангаар нэвт гарагтун гэж байгаа юм. Та үүнд инээмсэглэх явдалгүй. Хар тэнгисийг нээх явдал чухлын нэг адил тэр хоёр замыг нээх явдал чухал болоод байна. Үүнд л яарах хэрэгтэй. Яагаад гэвэл... 

	Вагон айхтар хүчтэй сэгсэрч, Стратоновын халуун савтай кофе цалгиж нөгөө цагаан саарал өмдний нь өвдөг дээр асгарчээ. Стратонов үзтэл уурлаж, хатуу гүжир үгээр илт муухай харааж

	— Золиг болох гэж хэмээн огцом огцом амьсгаалан өмднийхөө халтар шар толбыг алчуураар арчиж гарав. Аягалсан цайгаа тантан руу асгаж орхиод халуун саваа хурааж сагсандаа хийв. Самгиныг цай уу гэж хэлснээ хүртэл мартжээ.

	— Тэгвэл хувьсгал юу болох бил ээ? гэж Самгины асуухад Стратонов өмдөө тайлах зуур,

	— Ямар үхсэний хувьсгал. Хэдэн жаал багачуул гар буугаар буудаж байгаа юм. 

	— Багачуул ч бай биш ч бай, тэд чинь хоёр нам байгуулаад байна. Гэтэл таны тэр үзлийг баримталдаг хүмүүс... 

	Стратонов өмдөө эргүүлж, нямбай гэгч эвхээд тавиур дээрээс хүнд чемодан буулгаж, хацраа төмбийлгөж, Климийг ууртайяа харж, алгаа дээш харуулж үлээгээд

	— Таны тэр нам гэдэг чинь энэ. Таны нам чинь энэ тоос шиг юм тээд чемоданаас ондоо өмд гаргаж дэлгэж хараад

	— Орос улс дэлхийн улс төрийн замд гараад байхад та нар гар буу л ярьж байх. Инээдэмтэй юм... гэж амандаа үглэж байжээ.

	Самгин үг дуугарсангүй. Стратонов өмдөндөө хар бууж, элдвээр дэмий балай маяглан Климийн нүдний өмнө өөрийгөө нэгмөсөн хөмрүүлжээ. Самгин галт тэрэгнээс буухдаа түүнтэй маш тоомсоргүй гар барьж, зөөврийн морин тэргэнд суусан хойноо

	«Шар үхэр шиг мангуу амьтан. Тавьсан зорилгодоо хүрэхийн тул эрх чөлөө, амь биеэ хохируулан чадах хүмүүсийн эсрэг чи тэмцээд юу шалих юм бэ?» гэж жигшин боджээ. 

	Юмыг ингэж хэтэрхий тод бодохдоо Самгин бухимддаг билээ. Иймэрхүү санаа бодол гэнэ гэнэ орж ирэх тул Самгин өөрийн бодол санааг өөрийн эрхгүй эсэргүүцэхэд хүрдэг ажээ.

	«Би ийм шар үхэр шиг юмнууд ялаасай гэж огтхон ч хүсэхгүй юм байна» гэж Клим бодохдоо энэ эвгүй уулзалтыг мартаж орхихоор шийджээ. Ер сэтгэлийн дотор агуулан явахад зохисгүй гэж үзсэн бүхнээ даруй мартахыг оролдох бүлгээ.

	«Олон нийтийн хөдөлгөөн» өсөж, хүмүүс ёслолын жагсаалын үзлэгт бэлдэж байх шиг болсныг Самгин бэлхнээ үзэж байв. Хэн нэг өндөр дуутай хүн тэднийг Улаан талбайд Минин, Пожарский баатрын хүрэл хөшөөний тэнд дуудан аваачиж, хүн бүхний юу итгэж явдгийг нь цаазын индэр дээрээс догшин ширүүн асуух биз гэж хүмүүс хүлээж байх шиг байдаг билээ. Тэд цөм халуун цогтойгоор маргаж, «Та ер юу гэж бодож байна?» гэсэн асуултыг байн байн тавьдаг болсон билээ.

	Гусаров эрүүнийхээ сахлыг хусаж, уруулдаа ширүүн хар сахал үлдээж армян хүн шиг харагдах болжээ. Цардмал захтай цамцаа орхиж, буруу энгэртэй цэмбэн цамц, урт түрийтэй савхин гутал өмсөн явах болов. Бүрх малгайгаа саравчтай малгайгаар сольжээ. Энэ бүхэн нь холоос онц содон харагдана. Тэр бээр хоёр намыг нийлүүлэх гэж номлохоо хэдийн болиод социал-демократуудыг «буурлууд», хувьсгалч социалистуудыг «саарлууд» гэж нэрлэнэ. Ингэж зохиож нэр өгсөндөө онц бардамнаж .

	— Үйлдвэрийн газар ганц нэгээр алах ажлыг явуулах хэрэгтэй, үйлдвэрийн эздийг, дарга захирлуудыг цохих хэрэгтэй гэж буурлууд ухуулах ажилдаа орж таарна. Тэгэх юм бол саарлууд өнгөрчээ! гэнэ.

	Түүний тухай Любаша ярихдаа

	— Чалчаа амьтан! Ажилчны дунд өргөн холбоотой болов гэж ярьдаг мөртөө түүнийгээ хэнд ч эс дамжуулна. Одоо ер нь олон хүн ажилчидтай холбоо тогтоов гэж сайрхах болжээ. Гэтэл тэр нь анчин хүний худал ярьдагтай туйлын адилхан юм. Харин ноён Зубатов бол сайрхаж болох юм... гэнэ.

	Любаша ер их санаа зовуурьтай, ууртай ширүүн болжээ. Сүүлийн үес турж эцээд биеэ чичрүүлэн зогьсуулж, үгээ ч гүйцэд ярьж чадахгүй болно. Нэг өдөр Варварын дэргэд

	— Клим чи их ухаан муутай болж байна шүү! Чиний тэр холион бантан ярианаас би юу ч ойлгохгүй болов гэж жигших мэт өгүүлжээ. Тэгэхэд нь Самгин

	— Дэндүү хялбархан юм ойлгож сурсан муу зан чамд бий шүү гэжээ.

	Любашад байн байн Кутузовоос дэлгэрэнгүй захидал ирнэ. Түүнийг нь Самгин «Архдын илгээлт бичиг» гэж нэрлэнэ. Тийм захиа авсан үедээ Сомова өөрийгөө хамгийн жаргалтай хүн гэж бодно. Шуудангийн нимгэн цаасан дээр маш нягт ирийтэл тод бичсэн тэр захидлууд бол энэ бүсгүйн амьдралын хамгийн эрхэм, баяр мөн гэдгийг хүн бүхэн ойлгож байв. Кутузов мэтийн тийм хүнд маягийн гартай хүн ингэж жижигхэн бичиж чадна гэж Самгин бараг итгэдэггүй билээ. Кутузов нэг захидалдаа

	«Дэлхий ертөнцөд хүнд өвчин тусжээ. Үүнийг эвлэрэнгүй үзэлтний энэрэнгүй ёсны усан эмээр эдгээж болохгүй гэдэг бол тун ч ил болов. Мэс засал хийж, тэрхүү бугласан газрыг олж, хорт хавдрыг огтлон хаях хэрэгтэй болжээ» гэжээ.

	— Маш зөв гэж Алексей Гогин зөвшөөрч, нүдээ онийлгон, чигчий хуруугаар хөмсгөө маажиж, — Үүний урьд ч сайн бичдэг байв... Шөвөг уут хоёрын тухай юу гэсэн бил ээ? гэхэд нь Любаша үзтэл бахархаж

	— «Ардын үзэлтнүүд хэчнээн уран ухаантайгаар гоё үгсийн уут оёвч түүнд ангийн шөвгийг хэрхэвч нууж чадахгүй» гэж бичсэн хэмээн цээжээр хэлнэ.

	— Степан ч тархитай золиг доо! гэж Гогины магтахад дүү бүсгүй толгой сэгсэрч

	— Тийм маягийн хүмүүсийг би шүтдэггүй. Цаанаа үлдэцгүй, шууд л хэлчихдэг хүмүүс тийм сонин биш. Хүн ер дотроо юмтай байж, боломжийн хэрээр түүнийгээ нэмж байх хэрэгтэй гэнэ. Түүнийг ингэж уран үгээр маяглахад хэн ч эс анзаарах агаад заримдаа Любаша түүний хорыг маажиж

	— Таня, наадах чинь уналтын үзэлтнээс хулгуулж авсан үг байна гэхэд

	— Уналтын үзэлтэн ч мөн хувьсгалчид мөн гэдэг билээ.

	Самгин тэр бүгдийг нь чагнаж аваад зохистой үед

	— Бидэнд Кутузов шиг тийм хүмүүс хэрэгтэй байна.

	Баахан зэмдэг хязгаарлагдмал, сохроор итгэсэн ч хамаагүй ер ганцхан үзэл баримталдаг тийм л хүмүүс хэрэгтэй... гэхэд Татьяна түүнийг итгэсэнгүй мэт харж

	— Яагаад тэр вэ? гэнэ.

	— Яагаад гэвэл, бид уран гоё үгийн дэврүүн юманд дурлагч элдвийн илүүц хэрэггүй хүмүүсээс ангижрах хэрэгтэй байна. Элдэв маягтай тэрс ном, оюун ухааны завхайрлаасаа ангижрах хэрэгтэй байна... 

	Самгин үг ярихдаа дуугаа өндөр нам болголгүй, ямар нэг ухаантай номоос иш татаж буй мэт ярьдаг барил олж авсан байв. Энэ барил нь түүний үг яриаг томоотой янзтай болгож, хоёрдмол санааг нь сайнаар далдлан чадна гэж итгэх бүлгээ. Самгин ер санаанаас дэмий авахаас «баримтыг» ихэд эрхэмлэдэг болсон билээ.

	«Эндхийн улс Гоголийн үед ямаршуу аж төрж байсан, одоо ч тэр хэвээрээ сууна. Миний бодвол, эндхийн хүний ерэн таван хувь нь амьгүй албат шиг санагдана. Гэхдээ тун аймаар, тэдний амь орохыг би тун ч хүсдэггүй...” гэж ахынхаа бичсэн гунигт захидлаас Самгин ч мөн цээжээр ярина. Дмитрий бас нэг захидалд, «Гимназид нутгийн гарнизоны дарга нар цэргийн байгууллын хичээл заадаг болжээ. Олон хүүхэд тэр хортой наадамд үнэн сэтгэлээс дуртай болсныг бод. Саяхан нэг цэргийн дарга жаал хүүг янхны газар аваачдаг байсныг илрүүлжээ» гэжээ.

	Москвагийн сонинд ажил олж өгнө үү гэж Иван Дронов бас Самгинд захиа бичнэ. Самгин түүнтэй захидлаар харилцах болсон тул Иван Дронов түүнийг элбэг баримтаар хангах бүлгээ.

	«Сибириэс буцаж ирсэн оюутны нэг нь гимназийн охидтой шал балай муухай хичээл хийдэг болов. Тасалгааны гэрлийг унтраагаад гар нүүрийн угаагуураас зэс төмпөнд ус гоожуулж, тэрхүү усны дуслах жигд чимээн дор харанхуй тасалгаанд тэр охидод янаг амрагийн, агийн ёсны шүлэг уншдаг байж. Тэгэхээр цаад охидын дур хуял нь хөдөлж галзуурах шахдаг байна. Саяхан тэдний нэг, арван дөрөвтэй хүүхэд жирэмсэлжээ» гэж Дронов бичжээ.

	Иван Дронов тиймэрхүү явдлыг зарааны өргөс шиг олноор мэднэ. Ямар оюутан их сургуульдаа буцаж орох өргөдөл өгсөн, ямар хүн яагаад архичин болсныг хүртэл мэдээлнэ. Хүмүүсийн үйлдсэн аль муу, заваан бүхнийг мэдэх тул тэрхүү «амьдралынхаа мэдлэгээр» Самгиныг дуртайяа баяжуулах бүлгээ. Клим хөдөө явахад төрсөн сэтгэгдлээ зочдод ярина. Түүний энэ яриа бусдыг гунигтай дуугүй болгож байхыг үзэхдээ Самгин сэтгэл дүүрэн байдаг билээ. Хүмүүс түүний хүссэнээр байж өгдөггүй болохоор ингэж багц сага хариугаа авдаг ажээ. Түүний цуглуулсан баримт нэг янзын уйтгартай гэж урьдаас хаширлан ярих авч түүгээрээ «Хоёр зууны зааг дээр» гэдэг аж байдлын найруулал бичих санаатай гэдгээ ил хэлдэг ажгуу.

	— Би үүгээрээ аливаа үймээн самуун элбэг эрин үеийн өмнөхөн элдвийн «тулгуур», «уламжлал» хэрхэн эвдрэн унаж буй явцыг харуулах санаатай юм гэж хашир муу санаатай эрдэмтэн хүний аясаар ярьдаг билээ.

	Самгин ер нь хүмүүсийн дунд өөрийн олж авсан байртаа сэтгэл ханамжтай явдаг байв. Тодорхой нэг байдалд эргэлдэж, түүндээ сайнаар аж төрж дасаад «үг ярианы ёсыг» ч бүгдийг ойлгодог болов гэж санадаг болжээ. Түүнийг тоглоом наадмын хамгийн доромж байранд албаар тавьдаг бас нэг Варавкийн Борис дахин тааралдахгүй биз гэж нутад итгэн явдаг болжээ.

	Варвара ч Климд мэдэгдэлгүйгээр улам олон танилтай болсоор байв. Гэвч «шинэ» хүмүүсийг мөрөөдөх ханашгүй хүсэл нь илхэн харагддаг билээ. Элдвийн эр эм залуус, эсхүл «улс төрийн бодлого», «зарчим дэглэм», «ёс уламжлалыг» тоодоггүй, эсхүл энэ бүхний талаар эс итгэх үзлийн үүднээс ёжтойгоор ярьж суудаг өвгөчүүл Варварыг тойрон эргэлдэнэ. Мөнөөхөн Серафима Нехаева хүүхний ярьдаг дурлал ба үхэл, сансар огторгуй, Верлен, Иссений ший жүжгийн тухай Самгин аль хэдийн мартсан байв. Гэтэл эдний яриа түүнийг нь сэтгэлд нь сэргээн оруулна. Бас Эдгар По, Достоевскийн талаар шинэ шинэ юм мэдүүлнэ. Гамсуны «Паномыг» шагшин ярилцана. Хүн ер хүссэн бүхнээ чөлөөтэй хийх эрхтэй гэж нотлон ярилцана. Самгин ч тэрхүү бодгаль үзэлтэн ба социалистуудыг хооронд нь хэрэлдүүлж, тэдний эвлэршгүй зөрчлийг сэмхэн сайтар мэдэж авахдаа дургүй биш байжээ.

	Муухай гээдэн толгойтой, өндөр хавчиг хамартай, ноолуур шиг үнгэлдсэн бараан сахалтай Нифонт Кумов хэмээх өндөр залууг Варвара онц үзэж байх нь үзэгдэнэ. Өндөр туранхай Кумовыг холоос харахад инээд хүрэм их зантай юм шиг харагдана. Шил нь татсан мэт гэдийж явах нь бүр ч инээдэмтэй билээ. Гэтэл ойроос харвал тийнхүү «хамраа сөхдөг» нь бас ч учиртай. Юу гэвэл, өргөн хавтгай дагз нь лав учиргүй хүнд мэт билээ. Кумов бол ичимтгий, даруухан зантай хөвгүүн. Дуу нь бүдүүн бүдэг, хэл нь яльгүй тултираа, ямагт босож ярина. Хоёр гуравхан үг хэлсэн ч ялгаагүй сурагч адил заавал босож хэлнэ. Бараан царайд нь шувууны нүд шиг дугариг, онц ялдам зөөлөн бор нүд гялалзан байдаг ийм нэгэн билээ.

	Кумов бол Уфа хотын малын наймаачны хөвгүүн ажээ. Гимназид суралцаж долоодугаар ангид дэвшин орох гэтэл баригдаж хэдэн сар шоронд суужээ. Энэ үес эцэг нь нас бараад Кумов Уфа хотын цагдаагийн хяналтын дор нэг хэдий байсан боловч хойд эхийн гэр орноос хөөгдөж, орос орноор хэрэн тэнэжээ. Урал, Кавказад байсан гэнэ. Нэг сүнсийг шүтэгч салбар шашинтай хүнийд сууж байгаад түүнийгээ дагаад Канад орон орох санаатай явтал замдаа Крит арал дээр өвчин тусаж буцаж Одесс хүргэгдсэн байжээ. Тэндээс улаан явган Москва ирэхдээ энд сууж, «ямар нэг юманд суралцахаар» шийдсэн ажээ.

	Тэр номхон хөвгүүн Самгинд аятай санагдсан тул гэр тээ бичиг хэрэг хөтлөгчөөр авчээ. Кумов Самгиныд ариун цэврийн өрөөний хажуугийн бяцхан өрөөнд төмөр үзэг хяхнуулан суудаг болсон бөгөөд орой үдшийн цагаар битүүлэг үг ярина. Түүний ярих нь

	Сүлд сүнс сэтгэл хоёрыг ялгах хэрэгтэй гэж хэлэхдээ гараа дээр өргөөд сулхан буулгаж өвдөг дээрээ тавиад, — Христос: «Чамд сүнсээ өгье» гэснийг санагтун. Сэтгэлийг гээгүй шүү. Чингээд хожим «Сүнсийг бүү дарагтун» гэсэн юм. Бодитойгоор үзэхэд, сүнс бол хүний оюун ухаанд автагдана гэж байдаггүй, харин сэтгэл бол автагдана. Миний үзэхэд манай бүх салбар шашинтан ганцхан сүнсээр амьд яваа биш, сэтгэлээрээ амьд яваа сургаалыг мэдэх үү? Хүний биеийг тэнгэр бүтээсэн, сэтгэл дотроо хав даржээ. Ард түмэн ер сүнсээр амьдарч байгаа биш. Тэгж бодохын ч арга байхгүй. Ард түмэн бол сэтгэлийн, ухааны дадлагын их хүчин мөн. Хамгийн хатуу хүчин мөн нь цөм газар дэлхийн эрх ашгаас үүджээ. Сэхээтэн бол хоосон сүнсээр амьдарна. Яагаад гэвэл тэд дадлага байхгүй гэж тооцогдоно. Кубанд санчирчид «Сион хотыг олж, сэтгэлээрээ татан сэргээнэ» гэж дуулдаг атал өөрснөө бол их баян, их ховдог улс юм. Сүнсийг шүтэгчид ч ялгаагүй, оюуны төлөө оюуны эрх чөлөөний төлөө тэмцэнэ гэх боловч жаргал хөөнө. Сэхээтэн бол аль зовлонг хөөнө гэжээ.

	Түүний ингэж ярихад Самгины инээд хүрэх боловч зөрөөд юу хийх вэ гэж бодно. Зөрж үзээд, ашиггүй юм байна гэж Самгин итгэжээ. Гэвч Кумов түүний үгийг сонсоод ярьдгаа л ярина. Ярихдаа энэ бол миний ганц үнэн гэж лавтай итгэсэн хүний янзаар ярина. Тэрээр уурлах ч үгүй, гомдох ч үгүй. Харин заримдаа үгэндээ өөрөө согтоод хамаг бие нь салганан чичирч байх нь тун ч ойлгомжгүй байдаг билээ. Кумов өндөлзөн цонхоор зааж айсан мэт ярих нь

	— Бие. Махбод. Энэ чинь зоригжсон болохоос цог заль төгөлдөр болж байгаа биш юм. Тэнгэрийн элэгтний сургаалыг мэдэх үү? Хүний биеийг тэнгэр бүтээсэн, сэтгэлийг шулам бүтээсэн гэдэг. Энэ ч яах аргагүй үнэн юм шүү дээ. Тийм ч учраас ард түмэнд оюун гэж байдаггүй, оюуныг цөөн хэдэн шилмэл хүн бий болгодог гэж ярина.

	Кумовын ингэж ярихад Варвара үнэн голоосоо анхааран чагнаж байхыг харахдаа Самгин машид гайхаж

	— Ийм гүн ухаан чамд яагаад тийм аятай санагдана вэ? гэнэ. Тэгэхэд нь Варвара

	— Кумов бол нэн сайн, тун гэнэн хонгор амьтан юм гэж булзааруулан хариулна.

	Тэднийд хааяа Диомидов ирнэ. Диомидов нэг их тойрог замаар алгуурхан тойрон явсаар Самгиныд ирдэг мэт яг л хэмжээндээ ирнэ. Түүний биеэ авч байх байдал нь ингэж ирснээрээ гэрийн эздэд их тус хүргэж буй хүн шиг харагдана.

	— За та нар ямаршуу сууж байна даа? Хүн бүхнийг нэг буланд аваачиж хаших гэж мөн л оролдсоор байна уу? гэж их л ивээнгүй асууна. Чингээд их л харамссан шиг егөөтэйгөөр мушилзан инээнэ. Ер түүнд биеэ тоосон, нэг ихэмсэг байдал илэрдэг болжээ. Явахдаа хүртэл цэргийн хүн шиг цээж түрж, алгуурхан алхана. Үсээ л дал мөрөндөө хүртэл урт ургуулжээ. Гэвч зөвхөн үзүүрийг эргүүлсэн тул хацар эрүүнээс нь хөдөө тосгоныхны ээрдэг утас шиг хүнд маягийн шулуун үс унжиж байна. Амгалан тэлмэгэр нүдэнд нь бардам янз ихээр харагдаж, төдийлөн тунгалаг биш үзэгдэнэ.

	Урт чихт Любаша ярих нь Диомидовын дугуйланд худалдаа наймаа, үйлдвэрийн жижиг мэргэжлийн хүн олноор суудаг. Бас үйлчин тогооч зэрэг эхнэр хүүхнүүд ч бий. Ер түүний номлодог зүйлд цагдаа нар их л ээлтэй байдаг гэнэ. Любаша бол Диомидовыг үзэхдээ бараг хорсож уурлах агаад Диомидов ч хариуд нь огт тоомсоргүй харж инээвхийлэн байх нь үзэгдэнэ.

	— Танайхны ном унших гэж үү? Тэр чинь надад нэг л өнгөц санагдана гэж гэж Диомидов хэлдэг билээ.

	Гэвч Диомидов Любашатай үг сөрөх нь үгүй. Голдуу нүүр өөд нь чанга ширтэж хөлөөрөө шал үрж сууна.

	Алексей Гогин зориуд, Диомидовыг байхад нэг бол хөрөнгөтөнд номхноор зүтгэх, нэг бол ажилчин ангитай нэгмөсөн нийлэх ийм л хоёр зам сэхээтний өмнө тулгараад байна гэж Кумовт ярина. Диомидов тэгэхэд

	— Таны хэлдэг бол төөрөгдөл мөн. Хүнд ер хүн байгаад бурхан болох ганцхан зам бий. Түүнээс бусад нь зам биш, будилаан мөн гэж эрс чанга өгүүлдэг билээ.

	Варварын дотнын нөхөд Диомидовын цэцэн мэргэнийг шагшин гайхалдана. Гэтэл хуучин засалч байсан энэ хүн Кумов хоёрт нэг адил төрлийн юм байх шиг Самгинд санагдах ажгуу. Самгин бол тэр хоёрыг хэрэлдүүлэхийг бодно. Гэвч Кумов эс маргана. Тэрээр сэтгэл оюун хоёр эвлэршгүй гэдэг онолоо зөвхөн аяархан тайлбарлан ярьж, Диомидовын ууртайяа бархирах үгсийг тэвчээртэй чагнан сууна. Үүнд Диомидов

	— Тэр чинь худал, зохиомол юм! Хүнд сэтгэл гэж байхаас оюун гэж байхгүй. «Сэтгэл минь сэтгэл минь, юунд яарна? Эцэс төгсгөл ойртож байна» гэж үг бий. Үүнийг яаж ойлгох хэрэгтэй вэ гэвэл, хүн хавчигдмал байдлаасаа салах цаг ойртож байна гэсэн үг юм. Залуу минь чи, сэхээтний өмнө дэндүү бөхийж байна. Тэд чинь хүмүүсийг намд шахаж, цэргийн шинэ ёс байгуулж буй гэнэ.

	Диомидов айхтар хилэгнэж, хэнтэй ч дуугаралгүй гарч одоход Любаша мөн уурлаж, та Диомидовын үгэнд яагаад хариу хэлсэнгүй вэ? гэж Кумовыг шалгаана. Кумов босож

	— Би ийм улстай үг ярьж чаддаггүй юм гэж буруугаа хүлээсэн мэт өгүүлээд сууж, баахан бодсоноо дахин босож, — Би ийм улстай ярьж чаддаггүй юм. Эд ямар улс болохыг мэдэх үү... хөгийн улс. Дандаа өс хонзон санаж, хариугаа авахыг бодож явна гэхэд Любаша

	— Хонгор минь, бодвол чи дэмийрч байх шиг байна гэж гараа сэгсрэхэд, цаадах нь

	— Үгүй тийм биш. Тэр үнэн гэдгийг би танд батлан хэлнээ. Ингэж хэлэхдээ Кумов ихэд сэргэж, гэмээ мэдсэн мэт инээмсэглэж байгаад

	— Би тийм хүнийг тун олныг үзсэн. Салбар шашинтай нэг сайн хүн бий. Гэтэл нэг гутал хийлгэсэн нь багадчихжээ. Тэр гутлаа өмсөхдөө хүн болгоныг учиргүй харааж уурлана шүү! Та инээх явдалгүй! Жигтэйхэн уурлана. Нэг хүн муу гутал хийсний төлөө хүн бүхнийг жигтэй үзэн яддаг гэж ярив.

	Самгин мөн инээд алджээ. Гэтэл эхнэр нь тэссэнгүй.

	— Дуугүй байгаач дээ гэжээ. Кумов сандлын түшлэгээс барьж зогсоод,

	— Нээрэн шүү! Елизаветградын морин цэргийн сургуулийн оргодол кадет, миний нэг нөхөр бас тийм... ямар нэг амьтан хүзүүг нь хазсанд хүзүү нь хавджээ. Гэтэл намайг үзэн ядах гэдэг яана! Уг нь бид хоёр их найз улс байхгүй юу. Үүнээс үзэхэд хүн өөрийн муугаас, жишээ нь хацарт сахал ургав гэх юм уу, тэнэг төрөв гэх юм ер нь өөрийн аль нэг дутагдлын төлөөнөөс бусдад өс хонзон санаж явдаг хүн байдаг юм. Тийм хүн их олон гэж би батлан хэлнэ гэхэд нь Клим

	— Тэгвэл таны бодоход, Диомидов яалаа гэж бусдад өс санаж явдаг вэ? гэж үнэнээс асуужээ.

	— Энэ хүнийг би мэдэхгүй юм. Ер нь үг ярианаас нь үзвэл энэ хүн тийм л хүн байна даа гээд Кумов суужээ.

	Самгин бичиг хэрэг хөтлөгчийгөө нэлээд хөндий байлгах бөгөөд хааяа нэг ивээж түүнтэй үг ярих нь бий. Кумов бол их мартамхай, ер нь барагтайхан ажилтан билээ. Өөрийн нь эзэн дарга түүнтэй их л найрсаг байдгийг бичиг хэрэг хөтлөгч нь хараад ажилдаа улам цалгар болж юунаа магад гэж Самгин болгоомжилно. Кумовыг ер нь төрөлхийн ой муутай, бядуухан оюунтай хүн гэж үздэг байжээ. Гэтэл өшөө хонзон гэж ярихад нь Самгин нэлээн гайхаж, энэ хэрэг хөтлөгч санаснаас тийм ч гэнэн хүн биш байна гэж бодоод баахан аягүйрхэж түүнд их л анхааралтай хандах болжээ.

	Самгин нэг үдэш эхнэртэйгээ салхинд явж байтал Макаровтой тааралдаад цай уу гэж гэртээ урьжээ. Макаров ихэд бууралтаж, хоёр санчиг нь бараг цайж, толгойтой үс нь тун ихээр онгожээ. Энэ байдал түүний үсний алаг өнгийг ихэд бууруулжээ. Царай байдлыг харвал тийм ч өтөлсөн биш атал нүдний нь голын хар баахан бодлогошронгуй зөөлөн болоод ямар нэг гунигт байдал илэрнэ. Макаров голцуу нэг байрнаас хөдлөлгүйгээр зогсоод үр хүүхэд төрүүлэхгүй гэдэг франц хүүхний тухай. Германы Zweikinder system-ын тухай, германы социал-демократуудын дунд Мальтусын шинэ онол дэлгэрч буй тухай ярьж байжээ. Тэр бас техникийн соёл ихэд хөгжсөн оронд эх хүн болох, хүний төрөлхийн авьяас алга болж байна гэж ярьжээ.

	— Эмэгтэй хүн ер конторын ба машины албан хаагч болгох гэж хүүхэд төрүүлэхийг хүсэхгүй байна гэж тэр ярихдаа өөрийн ажиглалтыг Самгинд тайлагнаж буй мэт их л даруухан ярьж байв. Клим хошигнож

	— Дадлагын ажил багадсанд эмэгтэйчүүдийн эмч нар сэтгэл зовж байна уу? гэсэнд Макаров

	— Үгүй тийм биш, сайтар ажиглаарай гэж яриагаа эхэлсэн боловч больж, чүдэнз зурж, модыг асаж гүйцтэл хүлээж байгаад үлээж, цогоос нь тамхиа яаралгүй асааж байхыг Самгин харж

	«Хөдөөгийн тариачин шиг хуучны үзэлтэй болчихжээ» гэж бодож байжээ.

	— Үнэн хэрэг дээрээ эдийн хувьд хангамж сайтай ангийнхан тэр ч байтугай захирагч ангийнхан хүүхэд төрүүлэхийг хүсэхгүй байна. Тэгвэл засгийн эрхийг аваад ямар хэрэг байна? Ажилчид бол хүүхдээ тэжээж чадахгүй болов уу гэхдээ хүүхдэд дургүй байна. Гэтэл тэд ямар тэжээж чадахгүй гэх үү? Энэ бол миний санаа биш, Туробоевынх, — гэж Макаров ярив.

	— Уухай! Туробоев юу хийж байна? гэж Самгин инээвхийлэв.

	— Тэр үү? Ярвайж л яваа биз. Миний харахад түүнд ярвагар өвчин туссан шиг байгаа юм гэжээ. Макаров Варварыг харж, хэдэн хором дуугүй болсноо онц намуухнаар 

	— Лидия Тимофеевна нэг удаа түүнд уурлаж, «Чи юунд өөрийгөө эс буудна?» гэхэд нь «Санхүүгийн мэдээ» сонинд гарах гэж «түвэг» гэж хариулж гэнээ гэж ярив.

	Самгин гэнэт Лидаг асууж эхэлтэл Варвара дуугүй сууж байснаа зориуд харуулах гэсэн шиг гарч оджээ. Гэвч Макаров Лидагийн тухай онцын шинэ сонин юм ярьсангүй. Явахдаа

	— Маргааш Петербург явлаа. Хавар тийшээ Казань юм уу магадгүй Томск явна даа гэжээ. Макаров их л тусгүй, хүйтэн сэтгэгдэл үлдээгээд явжээ. Самгин эхнэрээсээ

	— Чи юунд зугтаав? гэж асуусанд

	— Би Макаровыг үзэж чаддаггүй юм. Яах аргагүй тайван хүн шиг харагдаад байдаг юм гэжээ.

	— Уухай! гэж Самгин алиалж дуу алдсанд Варвара цай аягалаад

	— Ийм царай, байдалтай хүн хүүхдийн эцэг болохоос айгаад биш, гүн ухааны үүднээс өөрийгөө эмэгтэй хүнээс салгаж авсан гэж би хэрхэвч үнэмшихгүй. Эмэгтэйчүүд хүүхэд төрүүлэхгүй байна гэж харамсаж ярьж байгааг нь... 

	— Чи нэг юм мартжээ гэж Самгин инээж цааш нь ярих гэтэл эхнэр нь гэдрэг налж, нүд нь жигтэй ногоон болоод

	— Тэгээд юу гэж? Миний хүүхдээ авхуулсныг сануулах гэв үү? гэжээ.

	— Огт тийм биш. Чи харин яагаад тэгж бодов?

	— Тэгвэл чи юу хэлэх гэсэн бэ?

	— Хангамж сайтай ангийн дотор үнэхээр хүүхэд төрүүлэх нь буурч буй. Энэ бол юуны шинж тэмдэг вэ гэвэл, муу... 

	Самгин ингэж их л удаан номчирхон ярьсанд Варвара арга буюу

	— Тэгвэл уучлаарай. Би тэгж санав гэжээ.

	Ингэж тоомсоргүй уучлал эрснээс эрээгүй нь дээр гэж Самгин бодож байжээ. Варвара ер нь ингэж уурладаг болсныг Самгин хэдийн мэдсэн авч чи яав? гэж асуух дур нь хүрдэггүй авай. Варварыг ер нь уурлуулахгүй гэж бодох ба хэрэв Варвара зан муутай байвал элдэв эвгүй яриа явдал болж юуны магад гэж зайлсхийн холдон явдаг байжээ. Варвара тамхи их татдаг болсонд Самгин анхандаа дургүй байсан авч хялбархнаа эвлэрснээр үл барам Варвара ер тамхи зуугаад байх нь гоё харагдах мэт санагдан удалгүй өөрөө татдаг болсон билээ. Гэвч ер нь их л аятайхан сууж байтал шинэ жилээс хойш ердийн тэр байдал нь гэнэт ондоо болжээ.

	Сергей Зубатовын тухай аль хэдийнээс багагүй ярьдаг байв. Эхлээд тоомсоргүй шоглох маягаар, дараа нь үнэнээс ноцтойгоор ярилцах болсон билээ. Гэтэл үйлдвэрийн газруудад тавьсан хамгаалахын ажлын амжилт социал-демократуудыг ихэд бухимдуулан, харин ардын үзэлтнийг баярлуулж байх шиг болсныг Самгин ажигладаг болжээ. Тагтан давхрын цонхны гэрэл дахин шөнө дүл болтол асаатай байдаг болж, Суслов дал мөрөө хавчин мушилзаж

	— Зубатовынхны тэр амжилт бол Марксын үзэлтний ухуулгын зүй ёсны үр дүн мөн дөө гэдэг билээ.

	Хөнгөн үйлдвэрийн ажилчид «Харилцан туслалцах нийгэмлэг» гэдэгт хэрхэн орж буй тухай Любаша яриад гэзэг үсээ хайр найргүй зулгааж, хорсолтойгоор тургиж

	— Бөс нэхэгчид бол бас яах вэ, төмрийн ажилчид тэрхүү урхинд орж байна гэдэг юу гэсэн үг вэ, бод л доо! гэнэ.

	Любашийн сэтгэлийг сайх Кутузовын захиа ч илбэн засаж эс чадна. Кутузов захидалдаа:

	«Тэрхүү хувилахуй ухааны мэргэжилтэн хэдийгээр зоригтой туршилт хийвч бүтэхгүй тавилантай юм. Яагаад гэвэл, хувилахуй ухааны нэг төрлийн хуулийг цагдаа нар ч гэсэн тойрч чадахгүй. Хэрэв гайхамшигт үйл хэрэг үүсэж харгис цагдаа, явган, морин цэрэг мөлжигчдийн эсрэг мөлжигдөгчийн талд орвол их сайн хэрэг биш үү? Гэтэл рид хувилгааны гайхамшиг гэдэг хаашаа ч үгүй байдаггүй, юм бүхэнд алдаа гарч болно» гэжээ.

	— Ингэж алиалж яаж болдог юм бэ, би ухааныг олохгүй юм гэж Любаша гайхаж гутрах бүлгээ.

	Алексей Гогин бас алиалах гэж оролдох боловч угийн сэргэлэн хүн шиг алиалж эс чадна. Түүний дүү хүүхэн сайн өдрийн сургуульд хичээл заах агаад

	— Миний арван долоон сурагчийн дотроос ердөө хоёрхон хүн Зубатовыг луйварчин гэж ойлгодог гэж уцаарлан ярина.

	«Тариачдыг чөлөөлсөн» өдөр ажилчид Кремльд, Эрх чөлөөний хөшөөний тэнд цуглах болов гэж дуулмагц хүн болгон хачин хөмсөг зангидаж гунигтай болжээ.

	Гэвч ажилчид тэнд хоёр сарын 19-нд очсонгүй, түүнээс гурав хоногийн хойно нэг сайн өдөр цуглажээ. Тэр өдөр хаврын сар бараг гарсан мэт намуун авч Улаан талбайд нойтон салхи эргэлдэж, цасан шуурга тавьж магадгүй байлаа. Москва голын тэндээс хар хар үүл гарч Кремлийн дээгүүр шүргэн шүргэн нүүж байв. Хонхон дуу хүнгэнэнэ. Пүүдийсэн бараан хувцастай олон хүн хоёр их цуваагаар талбайд зугтан орж, Кремлийн ханын тийш, Спасскийн хаалга, Никольскийн хаалга тийш дөхнө. Ажилчид бараг залхуурсан мэт яаралгүй алхах бөгөөд дуу шуу ч үгүй, сүр жавхлан ч үгүй харагдах ажгуу. Үт ярилцан яваа хүн цөөн, яривч намуун битүү ер өдий олон хүн хурсан газар цуурайтан байдаг нүргээнтэй огтхон ч адилгүй ажээ. Тун олон хүн их л ханиалган явах ба хатуу цасан дээр олон мянган хүний хөлөө чирээд явах чимээ ямар нэг асар том уушги хахирч, хэрчигнэж байх шиг жигтэй санагдах ажээ.

	Клим Самгин Түүхийн музейн үүдний шатан дээр хэсэг үзэгчийн дунд зогсож байжээ. Ажилчид музейн хоёр талаар ороож ирээд Кремлийн хаалганы тэнд нэг л зориггүй нийлж, нягт бөөн болж, хэрмийн чулуун амыг ангайлган чихэлдэн орж байх шиг харагдана. Самгин тэрхүү эцэс төгсгөлгүй цувах олон хүний нүүрийг алдалгүй ширтэж байв. Ажилчдын гуравны хоёр хувь нь хөгшин хижээл улс байв. Цагаан сахалтай хүн цөөнгүй үзэгдэнэ. Харин залуу улс төдийлөн харагдах нь үгүй. Тэр томоотой улс дуугүй юм бодоод юм уу, өвөр хоорондоо аяархан дүнгэр дүнгэр хийж явахад хааяа нэг залуус нь тэднийг түлхэн найгуулж, хашхиралдан, инээлдэн, хараалцаж явна. Мөнөөхөн музейн үүдэнд зогсож буй цэвэрхэн хувцастай үзэгчдийг ичгүүргүй, тэр ч байтугай шазруун харж өнгөрнө. Гэвч олны хөлийн тэр их чимээнд тэдний үг эс дуулдана. Үстэй малгайтай, саравчит малгайтай олон хүний урсгал дотор хааяа ноосон, даавуун алчуур зангидсан эмэгтэйчүүд явах нь харагдана. Гэвч тэд дуу эс гарна. Тэдний дотор эрэгтэй хүний оготор дээл өмссөн агаад хөлөө гадагш жигтэй эргүүлсэн нэг эхнэр явж байв. Тэр хажуугаараа явж урагшлахыг оролдох мэт бусдаас содон харагдах ажээ. Тоосгоны өнгөт, аймаар гөлийсөн малигар царайтай тэр эхнэр эртний энэ хэрэм, худалдаа наймааны их зээл, эрээн мяраан сүм дуган, Минин, Пожарскийн хүрэл дүрийг сая олж харсан мэт нүдээ том болгоод ийш тийш харж явна.

	Олны дотор Умзад шиг туранхай гонзгор царайтай, Митрофанов шиг содон бус дугариг царайтай хүн олон үзэгдэх агаад гэхдээ Умзад шиг хүн арай цөөн харагдаж байжээ. Дунаев шиг царайтай хүнийг Клим ганцханыг олж харжээ.

	«Энэ хүмүүс юу бодож явна?» гэж Самгин тааварлан бодно

	Тэдний зарим нь, ер их олон хүн, магадгүй олонх нь Самгиныг, түүний хамт зогсож буй олон үзэгчдийг мөн л их ивээнгүй, тоомсоргүй, шоолонгуй, шазруун, гунигтай харж байх шиг санагдах ажгуу. Ер тэр ажилчид ч ялгаагүй, түүний хамт зогсогсод ч ялгаагүй түүнийг харийн хүний харцаар харж байх шиг Самгинд санагдаж байжээ.

	Улаан өндөгний баярын шөнө Митрофанов «Бид гэж их л халуун жинтэй үг хэлснийг Клим санав. «Анги» гэж бас бодно. Клим бол мөнөөхөн тосгоны тариачид тарианы дэлгүүрийн үүдний цоожийг мулт татаж байхыг харахдаа, Доод Новогород хотод хааныг угтаж байхыг харж байхдаа ангит төрийн байгуулалтын тухай сургаалын хагаралт үнэнийг хэзээ ч бодож үзээгүй явжээ.

	Каракул малгайтай, үнэгэн дээлтэй, дугариг сахалтай хүн. Самгиныг хүчтэй гэгч нь түлхэж, зэрэгцэн зогсоод үнэгэн дээлийнхээ халаасанд гараа хийж, агаарт дүүлэн нисэх гэж байгаа мэт хормойгоо дэрвүүлэн сэгсэрч, нэлээн чангаар

	— Энэ юу болж байна? Үүнийг юу гэж ойлговол таарах вэ? Өчигдөрхөн бослого гаргаад өнөөдөр нүглээ наманчилж буй болж байна уу? гээд

	— Хэ-хэ-хэ! гэж мөн чанга ёжтойгоор инээж байв. Самгины ард, дээр зогссон нэг хүн түүний хариуд.

	— Энэ бол оюутнуудыг эсэргүүцэж байгаа юм. Оюутнууд үймээн гаргаж, ажилчид... гэж итгэл дүүрэн өгүүлсэнд бас нэг сулхан сөөнгө дуутай хүн

	— Миний бодвол, дэмий л оруулж байгаа юм гэж гунигтай өгүүлжээ.

	Гэтэл хоёр хүн

	— Үнэн!

	— Яагаад дэмий гэж? нэгэн зэрэг дуу гарчээ.

	— Алагдсан хааныг хорин жилийн хойно сая санаж, хүн болгоныг дуртай дугандаа орж, хойдын мөргөл үйлд гэж байгаа болж байх шив гэж нөгөө сулхан дуутай хүн өгүүлэв.

	— Зөв! Гурван сарын нэгнийг хүлээдэг байсан юм. Тэгвэл... 

	— Нөгөө эрх чөлөөгөө олсон тариачид чинь өлбөрч үхэж байна шүү дээ... 

	— Зөв, зөв! гэж сайх каракул малгайтай хүн яаран өгүүлж

	— Гудамжинд гараад, бас Кремльд очицгоосон доо. Гэтэл тэнд чинь хаан ширээ, бурхан тахил, ер нь үнэт ховор нандин юм бий... 

	— Хэн тийм ухаан сийлэв? гэж нэг бүдүүн ширүүн дуутай хүн асуутал хариу дуугарсангүй. Нэг минут хэртэй болоод, — Кремлийг малын хашаа болгох... гэж жигтэй унтууцаж байв. Самгины араас нэг хүн гомдсон дуугаар

	— Байзнаарай! Тэр дэмий шүү! Энэ явдлыг ард түмэн хаантай нийлж буй хэрэг гэж ойлгох хэрэгтэй гэнэ.

	
— Хаантай биш, хааны өвгөн эцгийн болхи хөшөөтэй... 

	Гэтэл нэг хүн

	 

	Хаан-чөлөөлөгчид 

	Хашлага барих гэж 

	Харанхуй барилгач 

	Хачин юм боджээ.

	 

	гэсэн аль хэдийний шоглоом шүлэг цогтойгоор унших нь сонстов.

	Үзэгчид улам олон болов. Шартай байрын царайтай шүүхийн өндөр түшмэл Самгины урд орж зогсжээ. Бас Соронзон гэдэг хачин нэртэй өмгөөлөгч ирэв. Тэрээр нөгөө түшмэлтэй мэндлээд Самгиныг тохойгоор нударч

	— Чи юу бодож байна? гэв.

	Самгин дуугүй дал мөрөө хавчжээ. Нөгөө түшмэл шар нүдээр түүнийг харж

	— Засгийн газар ажилчидтай нийлж, эздийг нь эсэргүүцнэ гэж ажилчдад итгүүлэх гэдэг хачин санаа шүү гэв.

	— Дараа шүүхийн хурал дээр хүн яллахдаа та энэ үгээ хэлээрэй гэж өмгөөлөгч зөвлөн хэлээд учиргүй чанга инээсэнд ажилчдын дундаас хэдэн хүн эргэн харжээ. Эхлээд нэг, дараа нь хоёр залуу хүн ажилчдын дотроос гарч үзэгчидтэй нийлэн зогсов. Эд нуугдаж байгаа ажээ гэж Самгин бодно. Гэвч бас ч тийм биш шиг харагджээ. Ер нь машины тос ханхлуулсан олон ажилчин Самгины урд зогсож байв. Талбайгаар цагдаа нар дэмий сэлгүүцнэ. Салхи тэдний хормойг хийсгэнэ. Ер худалдааны гудамж, хятад хорооны нарийхан мухар гудамжинд их олон цагдаа нуугдаж байгаа болов уу гэж бодмоор байжээ. Цаазын индэр дээр хэсэг хүн шахалдан зогсох нь торх дотор чихсэн мэт харагдах бөгөөд Москва хотыг аврагсдад зориулан босгосон хөшөөн дээр мөн олон хүн овооролджээ. Кузьма Минин хүрэл гараар Кремлийн зүг заах боловч тэд хөдлөлгүй зогсож байв.

	Ажилчид бөөн бөөнөөр яаралгүй цувсаар байв. Тэдний дунд бөгтөр хүн олон үзэгдэнэ. Олонх нь гараа халаасандаа хийгээд юм уу, нуруугаа үүрээд явна. Энэ байдал нь «Нева» сэтгүүлд гарсан нэг зурмал зургийг Самгины санаанд оруулжээ... Тэр зурагт Молохын айхавтар муухай дүрс байх ба тэр догшин тэнгэрийн өргөл болох тавилантай олон хүн гинжлүүлээд мөн олон карфаген хүний дундуур цувраад явж буйг дүрслэн зурсан байжээ.

	Гэвч энэхүү зохисгүй бодол хар аяндаа орж ирээд даруй алга болж байжээ. Самгин гол нь, салхи шуурганд сэгсийсэн энэ ижил зүсний сахалтай улс миний ажигласан бусад олон хүнээс юугаараа ялгаатай юм бэ? гэж бодож байжээ. Эд бол бусадтай л адилхан улс юм гэж Самгин бодохдоо, жолоодогчгүй, баатруудгүй ард түмэн бол хоосон бие мөн гэж ардын үзэлтний хэлдэг зөв байна. Тэдний өнөөдрийн жолоодогч нь хамгаалах ангийн түшмэл Сергей Зубатов болж байх шив гэж бодож байжээ.

	«Ангийн ухамсар гэдэг энэ үү? Үнэхээр нэг жаал хөвгүүн байсан уу даа?»

	Самгины сэтгэлд Сусанин, Комиссаров нар бодогдоно. Бас Халтурин санагдана. Гэвч энэ бодол нь түргэн түргэн солигдож нэг сэтгэл зовоосон гүн их бодлын нь дээгүүр гулсан өнгөрч байжээ. Үзэгч олны өвөр хоорондоо ярилцах үгс бас түүний бодлыг утга холбоосгүй болгож байв.

	Сайх ажилчид хэрхэн эмх дэггүй, хүнд маягаар цувралдсаар хэрмийн хаалганд хүрмэгц нэг нягт бөөн болж, Кремлийн дотор дайран орж буйг ажиглан зогсохдоо Самгин

	«Энэ хүмүүст онц өвөрмөц юм алга. Би харин Марксын үзлээр нэлээн хордож байгаа юм байна» гэж өөрийгөө ятгаж байв.

	«Эд сохор юм шиг, хэрэв хэн нэгэн хүн уначихвал мэдэлгүй гишгэлээд гарах улс байна» гэж Самгин юуны түрүүн гэнэт бодов. Урьд өмнө ч хааяа бүүр түүр бодогддог байсан тэр бодол нь биеийн халуун адил түргэнээ өсөж байхыг Самгин сайтар мэдэж байжээ. Тэр бодол нь шарх сорви хувилах адил түргэн зуур газар авч сэтгэлийг өвдүүлж байхыг Самгин мэдэж байжээ. Тэр бодлыг биет болгох хэрэггүй, түүнийг зурж гаргах хэрэггүй, харин болбол ямар нэг ондоо бодлоор унтрааж, түүнийг мартах хэрэгтэй юм гэж Самгин сайтар ойлгож байжээ.

	Хэрмийн хаалганы тэнд

	— Малгайгаа! Хүүе нөхөд өө, малгайгаа ав! гэж хашхиралдах чимээ гарна. Тэр захирал дууг сонсоход, Самгины дотор:

	 

	Ариун кремлийн хаалганы ёроолд

	Авлигач муу хүн малгай эс авна.

	 

	гэсэн гэнэн магтаалын шүлэг санаанд нь орж байжээ. Үстэй дээлийн энгэр заам задгай тавьсан нэг атигар өвгөн малгайгаа далласаар ажилчдын жагсаал дотроос тасран гарч ирээд

	— Сая нэг хүнийг баривчлаад явчихлаа. Тэр муу гөлөг «Та нар хаашаа явж байна? Хүний мөсгүй муу удмын тэнэгүүд хаашаа явж байгаа тань энэ вэ?» гэж галзуу юм шиг бархираад байх юм гэж их л хөхиүн ярив.

	— Бид хэрүүл уруулгүй байж чадахгүй болжээ гэж нэг ис хөө болсон, сахалтай хүн гунигтай дуугарна.

	— «Ноход» гэж байхгүй юу... 

	— Оюутан юм уу?

	— Энгүүн хувцастай юм.

	— Согтуу юм уу?

	— Хэн мэдэх вэ? Ялгах арга алга.

	— Залуу хүн үү?

	— Тэр ч харин залуу хүн шүү. Уураа багтааж ядахдаа хамаг бие нь чичирч, хаашаа явна? гээд л бархираад байсан... 

	Онц бүдүүн атал хувцас муутай нэг хүн Самгины урд гарч зогсоод

	— Энд хэчнээн мянган хүн байгаа бол? гэж зовонгуй асууна.

	— Түмэн хүн лав бий.

	— Түмээс ч илүү.

	Шатан дээрээс нэг хүн Самгины толгой дээгүүр

	— Москва олон хүнээс айх биш дээ гэж тайвшруулан хэлэхдээ их л эрэлхэг дуугарчээ.

	— Москвагийн хүн тээрмийн чулуун дор буй будаа шиг гэж бас нэг гунигтай, аргил дуу гарна.

	Цуваанаас хоёр ажилчин гарч үзэгчидтэй нийлж зогстол нөгөө үстэй дахтай өвгөн

	— Та нар яагаад нөхдөө хаяв аа? гэж шалгааж гарав. Вараксинтай адил царайтай нэг нь

	— Чамд падгүй гэсэнд нөгөө хөгшин цэргийн царайт нь эвийг хичээж

	— Хаалгаар багтах зай алга, хавирга хугална гэж учирлан хэлэх нь сонстов.

	Үзэгчдийн дундаас нэг хүн их л сэтгэл түгшсэн янзтай үг ярьж байх нь горхины усан хоржигнож байх шиг дуулдана. Түүний ярих нь

	— Юунд ийм жагсаал болж байгааг би үнэндээ ойлгохгүй юм. Хэрвээ, жишээ нь, цэргийн хөгжимтэй... шашны лам нар оролцож, бурхны, хөрөг, туг хиур бариад... ер нь бүх ард түмний жагсаал болж байгаа бол ондоо хэрэгсэн! Гэтэл энэ юу болж байгаа нь энэ вэ? Салж бутарсан юм шиг. Өнөөдөр үйлдвэрийн ажилчид, маргааш мухлагийн худалдаачид юм уу, эсхүл яндан хөөлөгчид ч юм уу жагсах уу? Яагаад ингэж байгаа юм бэ? Ингэж л асуухаас ондоо аргагүй болж байна шүү дээ! Энэ чинь Ходынкны чөлөөнд зугаалаар явж байгаа биш дээ... гэнэ.

	Олон үзэгчийн утга холбоосгүй яриа, тэр хүний сэтгэл. түгшин донгодох үгэнд Самгины мэдэх, тэр ч байтугай түүнд их ойр дотно нэг санаа сонстож байх шиг авч тэр тасархай бүдэг үгс олны хөлийн чимээнд сайн мэдэгдэхгүй болохоор Самгин уурлаж

	«Ямар бэртэгчин, гуйлгачид вэ!» гэж харааж байжээ.

	Кремлийн дотроос хүмүүсийн орилох битүү их чимээ гарч, тэрхүү дулаан бүлээн дуу чийглэг хүйтэн агаарыг ээж халааж байх шиг санагдаж байжээ. Нөгөө үнэгэн дээлт сая санаа амарсан мэт

	— Мөргөлийн дүү эхэллээ. «Тэнгэр өршөө!» гэж эхлэв шив гээд малгайгаа авч хутагт Василийн сүмийн тийш харж наманчлаад яаран алга болов.

	Нягт шахалдаад зогсож байсан үзэгчид цөм гагцхүү үүнийг хүлээж байсан шиг даруй тарж явцгаав. Самгин ч явав. Гэтэл зээлийн гудамжнаа Митрофановтой тааралджээ. Иван Петрович хацраа төмбийлгөөд уруулаа дорвойлгоод дэнлүүний шон түшээд зогсож байв. Малгай нь дух руугаа орж нүдийг даржээ. Сая шилэн хүзүү рүүгээ цохиулсан мэт жигтэй, ер согтуу байх шиг үзэгдэнэ. Тэрээр Самгиныг харсан атал мэндэлсэнгүй. Самгин түүнтэй уулзсандаа маш их баярлаж, сайн нөхөртэйгөө олон жил уулзалгүй ганцаар гуньж явтал ашгүй сая тааралдсан мэт болжээ. Самгин түүнтэй мэндэлсэнд цаадах нь гар барихын өмнө санаа зовсон мэт эргэж харахыг Клим ажиглажээ.

	— За, та юу бодож байна даа? гэсэнд Митрофанов

	— Сайхан! Сайхан! гэж яаран хэлээд гэдэсхийж малгайгаа засаж, — Гоё! гэв. Бас дээлийн товчийг имэрч, — Маш гоё... Биширмээр байна шүү гэжээ.

	Түүний байдал нэг л хачин санагдсан тул Самгин сонирхож, гуанзанд очъё гэв. Митрофанов анхандаа баахан аягүйрхэж, ийш тийш эргэж хараад нэг л дургүй байв. Гэтэл зөвшөөрсөн хойноо Самгины урд ороод түргэн түргэн алхаж байв.

	Газарт суулгаж барьсан гуанзанд дүүрэн хүн байв. Самгин Митрофанов хоёр тэртээ буланд нэг шүүгээний ёроолд очиж суужээ. Гуанзанд суугаа олон хүн цөм хоорондоо танил агаад хэн нэгнийхээ ойд цугласан мэт нэн ч эрээ цээргүй шуугилдаж байжээ. Самгин тэдний үргэлжилсэн яриаг чагнавч саяын ажилчны жагсаалын тухай ярих хүн нэгээхэн бээр алга. Самгин өөрийн санаа сэтгэлээ, ярьж, эрүүл ухаантай үг олж дуулах гэж онц яарах авч Митрофанов олигтой үг эс ярьжээ. Тэрээр Климийн ярихыг толгой дохин зөвшөөрч, тун ч ондоо аялгуугаар

	— Их ухаантай юм сэджээ. Үйлдвэрийн эзэд ашиг хонжооноос ондоо юм боддоггүй гэдэг ч үнэн шүү. Ажилчин хүний аж байдлыг хөнгөрүүлэх нь зүйтэй байлгүй яах вэ гэж ярьж байв.

	Гэтэл хоёр гурван жүнз архи балгатал сая уртаар санаа алдаж, нүдээ аньж нүүрээ үрчийлгээд толгой сэгсэрч

	— Ай даа, Клим Иванович минь, энэ чинь цангис жимс тавьж байгаа хэрэг дээ! гэж аяархан өгүүлжээ.

	— Юу? гэж Самгин мөн аяархан асуув. Митрофановоос ондоо ч нөгөө хүний сэтгэлийг ямагт илбэн засагч жигтэй үг нь гарах нь гэж Самгин боджээ. Митрофанов ширээнээ тонгойж

	— Цангис, Клим Иванович та бүү үнэмшигтүн. Чоныг цангисаар тэжээж болохгүй, идэх ч үгүй гэж... байн байн нүд ирмэж, шивгэнээд улам бөхийж, — Та бүү итгээрэй. Зүгээр маяг үзүүлж байгаа юм. Би мэднэ ээ гэжээ.

	— Чингээд бас жүнз архи яаран хийж балгаад зүсэм талх авч үнэртсэнээ буцааж тавиад

	— Хэрсүү ухаан тань та нарыг хуураад байгаа юм. Олон хун санасан юм бүтэж байна гэж бодоод байна. Гэтэл тэр санасан юм гэдэг нь юу байгаа юм, байхгүй шүү дээ. Бид чинь хоосон хий үзэгдэл л хараад байна шүү дээ гээд эргэж хараад

	— Би тэр олон ажилчны бүр дунд нь хутгалдан орж, хоёр цаг хэртэй явж үг яриаг нь чагналаа шүү дээ. Тэд үнэхээр хаантай эвлэх гэж байгаа гэж та бодож байна уу? гэв.

	Митрофанов ингэж хэлэхдээ гараа сарвалзуултал лонхтой архи дайрч, завдан барьж аваад өндөсхийж

	— Та уучлаарай. Би үйлдвэрийн ажилчин гэж ямар улс байдгийг мэднэ ээ! Тэд бол юм бүхнийг тоодоггүй онцгой улс гэж мэдээрэй! Харин нэг хүн тэгж мэхлэх гэсэнгүй, үнэнийг хэлээд баригдаад явсан... 

	— Би дуулсан, нэг бага хөвгүүн байна уу?

	— Яалаа гэж бага байх вэ? Тийм биш, тэр хүн хэдий сахал үсгүй, биеэр намхан боловч танаас лав ах хүн шүү.

	— Ажилчин юм уу?

	— Тийм гэж Митрофанов толгой дохиж, мөрөн дээгүүр эргэн хараад

	— Тэр хүн бусдыгаа учиргүй муухай харааж, улаан нүүрэн дээр нь, «Та нар ноход мөн! Тэр хааныг чинь ардыг мэхэлсэн гэж алсныг та муусайнууд мэдэж байна уу? Гэтэл та нав түүний өлмийд сөгдөх гэж ирж байдаг» гэж байна. Цаадуул нь дуугүй бай, тэнэг! гэж түүнийг түлхэж цохиж байх юм. Нөгөө хүн согтуу юм шиг огт тоохгүй олон бүгд тийш эргэж дайрч «Зовлогууд» гэж хашхирч байлаа. Клим Иванович, тэр хүний агсам тавьсанд гол нь биш, түүний угийг арван хүний лав долоо нь сайшааж байсан шүү! Гэвч сэрэмж алдах бий гэхдээ түүнийг зодсон болж байгаа биз. Тэр бол ердийн нэг зальтай арга юм. Клим Иванович минь, ер нь жагсдаг бол огт нь буруу явдал. Алдаж байгаа хэрэг. Хаан бол ардын толгой мөн гэж нэг нөхөр галуу шиг гонгинож байна билээ. Гэвч манай хаан тун ч золгүй, бүтэлгүй хаан гэдгийг хүн болгон мэдэж буй. Түүний хаан суух ёслол болоход олон мянган хүн дарагдаж үхсэн байхад хаан хүний урамд загалмайлан наманчлаагүй шүү! Ядахдаа хэд гурван цагдааг дүүжлэх ёстой байтал нэг муу өвгөнийг дүүжилсэн биз дээ. Тэр өвгөнөөс үнэндээ айсан шүү. Ардууд Ходынкийн талбайд болсон явдлыг мартсан гэж та бодож байна уу? Тийм биш, ардууд муу юмыг хэзээ ч мартахгүй. Бузар булай явдлыг л үргэлж санаж явдаг улс юм гэж ярьжээ.

	Гэвч Митрофанов айсан мэт толгой гудайлгаж

	— Үүнийг би ярьж байгаа юм биш, ер нь улс ярьж байгаа юм шүү... гэжээ.

	— Тийм дээ гэж Самгин ширээ тогшин байв.

	Митрофанов санаснаас олигтой үг ярьсангүй. Самгины сэтгэлийг илбэн зассангүй, харин ч хоёрдмол сэтгэгдэл төрүүлж байжээ. Юу гэвэл, Климийн айж сүрдэж явдаг бодлыг нь лавшруулсан хэдийн боловч чухам Митрофанов тэгж лавшруулсан нь аятай санагдаж байжээ.

	— Үнэхээр манай засаг авьяасгүй, манай хаан чадваргүй шүү гэж амандаа үглэх зуур тэрхүү гуанзанд суугаа олон цатгалан улсын царайг ажиглаж байжээ. Тэдний улаан нүүр утаа манан дунд, зүсэж орхисон тарвас адил харагдаж байжээ. Олны шуугиан, үнэр танар, бас архины халуунд Самгины толгой баахан эргэж байжээ.

	— Иван Петрович та жирийн шударга орос хүн юм. Тэгэхлээр манайд ер нь хувьсгал гэж гарах уу? Та юу гэж бодно? гэсэнд Митрофанов толгойгоо бөхийлгөөд чагнаж байснаа өндийж

	— Заавал гарна. Асар их самуун болно гэж аяархан шивгэнэн хэлнэ.

	— Тийм үү? гэж Самгин дуугарав. Митрофановын энэ тод хариу тусгүй санагдаж, хөөрч байсан бодлоо гаргаж хэлэхэд нь саад болжээ. Митрофанов нүүрээ үрчийлгэж

	— Газар дэлхийн буян хишиг зохисгүй болж, цагдаа цэрэг хавчаад ирэхээр ард түмэн туйлдаа хүртэл хилэгнэх болсныг та бэлхнээ мэдэж буй... гэж нударга зангидаад Одоо гутах гуньхрах явдал их болж байна шүү гэж сандлаа улам ойртуулж, өмнөх тавагтаа эрүүгээ дүрэх нь холгүй тонгойж, — Таны өмнө гэмшихэд» би ч за яах вэ, бид ухаантай ард түмэн юм, нэг болох байлгүй гэж сэтгэлээ хуурч явдаг шүү. Гэтэл хараад байвал гуньж гутарснаас ухаан бодлоо алдсан хүн улам л олон болоод байх юм. Заримдаа гадаа явж байгаад даараад цайны газар юм уу, гуанзанд орох зуур хүний үг яриаг чагнаж байхад тэд юу эс ярьдаг вэ? Золгүй муугаар аж төрж байгаагаа уралдаж байгаад ярина. Хэн ихээр зовон амь зууж буй гэж жигнэн үзэж байх нь сонстоно. Царайгаа улайлгаж байгаад биеэ сайрхан бардамнана. Түүнийг дуулаад би бүр ч аягүй болж, худлаа даа гэж санагдаад явчих юм. Тэгж бардамнадаг нь ирээдүйнхээ явдлыг зөвтгөхийн тулд юм шүү дээ гэж ярьжээ.

	Митрофановын дугариг нүд уйтгар гунигаар дүүрч

	— Бид өдийхөн богино насандаа хэчнээн ухаангүй ийм дэмий юмаар оролдож буйг та бодоод үз! Ямар вэ дээ, хүнд илүү ч үгүй, дутуу ч үгүй нэг л амь заяажээ. Баасан гарагийн мацгийг төдийхөн хоолоор насаараа амь зуудаг хүн улам л олон болж байна. Тэгээд ч явцуу! Хулгайч ч бай, шударга номхон хүн ч бай хөл тавих газар олдохгүй болоод байна шүү дээ. Гэтэл хүн бол жаахан уужим чөлөөтэй, бат зузаан хөрсөн дээр амьдрахыг бодож байна. Тэгвэл тэр хөрс хаана байна гэв.

	Самгин түүнийг алгадах гэсэн шиг гараа дээр өргөж яриаг нь таслаад

	— Тэгвэл мөд удахгүй нижигнэж эхэлбэл дээр юм биш үү? гэсэнд

	Митрофановын царай жигтэй улайгаад хоёр чих нь хүртэл хөдлөх шиг болж

	— Клим Иванович, би таны хэлэхийг ойлгож байна! Тэнгэр минь, цөмийг ойлгож байна! гэжээ.

	— Маргааш болоход хамаг юм хийсэн алга болох болов уу гэж үргэлж чичрэн сууж болохгүй шүү дээ. Та ч өөрийн эрхгүй тэр үймээн самуунд орчихно шүү дээ.

	— Бид заавал орж таарна... гэж Митрофанов айсан мэт аяархан шивгэнэн хэлжээ.

	Самгин мөн ширээ тэгнэн сууж, ширээний буланг цээжээ өвдтөл дарж байв. Клим Самгин ер амьдралдаа анх удаа ингэж хүнд чинь сэтгэлийнхээ үгийг хэлж үзжээ. Энэхэн үеэс Самгин өөрийгөө зарим талаар арга буюу мартаж орхисноо өчүүхэн төдий ухаарч байв. Гэвч энэ нь харин түүнийг айлгаж явдаг хар санааг нь дарж сэтгэлийг бага зэрэг амруулжээ. Самгин бусдын үгээр, номын хэлээр ярихыгаа ч юман чинээн бодсонгүй.

	— Хаант засаг ард түмнийг жолоодож чадахгүй болжээ. Ямар нэг бат чадалтай хүмүүс засгийн эрхийг авч Орос орныг хүний элдэв гашуун тоосноос ариутгах хэрэгтэй байна. Тэр тоос буртаг л аж төрөх, амьсгалахад саад болоод байна гэж ярихад нь Митрофанов толгой дохиж

	— Зөв, сайн дэглэмийн хувьд хувьсгалыг ч гаргаж болно гэжээ.

	Митрофановын царайг харвал нэг хүний толгойг огтлон, ширээн дээр тавьсан шиг агаад тэр толгой уг нь таньдаг байтал царай нь хувираад хөмсгөө атируулаад, уруулаа чанга жимийсэн мэт харагдах ажгуу. Бас нүд нь ямар нэг балархай, бүдэг юм уу, хэтэрхий жижигхэн бичиг уншиж ядаж байх шиг онийжээ.

	— Олоогийн засгийн газар ажилчны талаар ч, оюутны хөдөлгөөний талаар ч нэг л арга учрыг олж чадахгүй болжээ гэж Самгин шивгэнэнэ.

	— Ай тэнгэр! гэж Митрофанов санаа алдаж, минчгэр нүүр нь уйлж байгаа мэт жигтэй өргөн болж, хөх хацар нь хүрэнтэж ирээд, — Клим Иванович, нэг үгээр хэлбэл та намайг биедээ татах гэж байгааг би ойлгож байна! гэснээ гурвантаа загалмайлан наманчлаад, — Би зүрх сэтгэлээрээ таныг дагахад бэлхэн байна! гэжээ.

	Ингэж ярих нь Самгинд баахан зэвүүн санагдаж, тэр ч байтугай нэг хормын төдий, энэ намайг шоглож ёгтолж байна гэж боджээ. Гэтэл Митрофанов янцаглаж, туйлын намуухнаар ярьсан нь

	— Гэвч та намайг тоохгүй, биеэс холдуулахыг бодох биз дээ. Яагаад гэвэл, би их сэжигтэй, зүрхгүй, дандаа хоосон юм бодож явдаг хүн юм. Зүрхгүй хүн хоосон бодол агуулан явна гэдэг бол их хортой хэрэг шүү... гээд Самгиныг ямар ч саад болоогүй байхад, — Та хүлээж байгаарай! Би эл учраа аль хэдийн танд хэлэх гэж бодсон боловч зүрх хүрээгүй юм. Саявтар би театрт нөгөө шинэ маягийн ший үзлээ. Тэр шийд ямар нэг заяа золгүй хүмүүс гарч, элдэв юм бувтнаад, — Харин сэтгэлийг амруулагч нэг атигар өвгөн тэдний хооронд баруун солгойгүй худал дэлсэж байх юм... гэж уртаар амьсгаа авч, нүүрээ үрчийлгэн эвгүй муухай инээмсэглээд гараа дэлгэж

	— Тэр худалч атигар өвгөн зан төрхөөрөө яг надтай адил болохыг хараад би хирдхийн цочиж, нүүрнээс гал гарах шиг болсон шүү! гэжээ. Самгин хөмсөг үрчийлгэж

	— Таны үгийг би огтоос ойлгохгүй болов гэв. Митрофанов

	— Тэр муу бузар өвгөн бас над шиг юм бүхнийг санаанаас зохиож ярих гэж яана! Клим Иванович, би таныг ихэд хүндэлдэг боловч... гэснээ үзтэл түгдэрч толгой сэгсэрч

	— Би өөрийн тухай танд янз янзаар ярьсан шүү. Намайгаа өршөөнө биз дээ. Би ёс төрийг бодоод л тэгж санаанаас зохион ярьжээ. Миний эхнэртэй гэдэг ч худал, ер миний бүх амьдрал... 

	Самгины сэтгэлд эвгүй юм бодогдон гайхаж

	— Байзнаарай, яагаад тэгж худал хэлсэн бэ гэхэд нь

	— Эрхэм дээд ёс төрийг бодоод л тэгсэн юм даа гэжээ.

	Иван Петровичийн гар үзтэл салганаж, архи хундагалаад түүнийгээ уусангүй түлхэж орхиод жигтэй муухай зогьсуулж байх шиг хэрчигнэн инээжээ. Хоёр чамархай, нүдний нь хонхорхой дор хөлс бурзайж ирэхэд алчуур гаргаж шалавхан арчаад алчуураа базаж

	— Ер нь бол би Иван Митрофанов гэдэг хүн ч биш. Петр Яковлев Котельников гэдэг хүн шүү. Би бол доод хотын нэг худалдаачны хүү юм. Манайх нэлээн алдар нэртэй айл... гэснээ бас л хөлсөө арчиж, нүүрээ сэвээд одоо даруй ухасхийн зугтаахаар завдан буй мэт өндөлзөн

	— Би хорин гурван наснаасаа эрүүгийн хэргийн цагдаагийн газар нууц тагнуул төлөөлөгчийн ажил хийлээ. Намайг эрж олохдоо сайн гэж энэ газар шилжүүлсэн юм шүү дээ... гэжээ.

	— Эрүүгийн хэргийн гэнэ ээ? гэж Самгин өөрийн эрхгүй асуужээ. Митрофанов цааш юу ярихыг мэдээгүй хэдий боловч түүнд баахан гомдох сэтгэл төрж иржээ. Иван Петрович

	— Та сандрах явдалгүй. Түүнээс ондоо хэрэг надад огт падгүй шүү. За, хамаатай ч байлаа гэсэн би бол таны төлөө хэзээ ч зүтгэнэ! Яагаад гэвэл та, таны гэргий хоёр бол миний хамгийн урдаа барьдаг улс юм. Та хоёр бол... гэснээ их л дороос санаа алдаж, нүдээ хачин цавчирч

	— Гайхамшигтай улс! Оюутны зодоон болдог өдөр та намайг ийм хүн гэж яагаад мэдээгүй юм бол? Би зүгээр жирийн хүн байсан бол таныг цагдаагийн газар надаар хүргүүлнэ гэж үү? Нэгд ийм байна. Хоёрт гэвэл, би танай байшинд хоёр жил тойрон суулаа. Гэтэл би хаана ч ажилгүй, газар нутаг эрж шилж байгаа юм шиг явдаг биз дээ. Тэгвэл намайг юугаар, ямар хөрөнгө мөнгөөр амьдарч суудаг гэж санадаг вэ? Бас шөнө гэртээ хонохгүй. Ер таны гэргий та хоёр тун ч ариун сайхан дотортой улс юм. Чин үнэнийг хэлэхэд би та хоёроос айж явдаг шүү. Анфимьевна лав намайг хулгайч гэж боддог биз... гэв.,

	Ингэж ярихад нь түүний царайд цагаан санаагаар буруугаа хүлээж байх мэт инээвхийлэл илэрчээ.

	— Та ямар ч гэсэн энэ тухайгаа манай эхнэрт битгий яриарай. Би хожим, аятай үед, өөрөө ярина гэж Самгин хатуу хэлэв.

	Самгиныг ямар нэг шийд бодож гаргах гэсэн шиг Митрофанов түр дуугүй болжээ. Самгин энэхэн үес, би энэ хүнийг юмыг эрүүлээр сэтгэдэг, их чухал, өвөрмөц хүн гэж бодтол... тийм биш байжээ гэж бодож байжээ.

	Чингэснээ, «Ингэлээ гээд энэ хүний юу нь ондоо болов?» гэж Самгин өөрөөс асуувч хариу үг олсонгүй.

	— Би ер танай байшингаас гарвал дээр биш үү? гэж Митрофанов гунигтайгаар шивгэнэхэд Самгин 

	— Хэрэггүй, би юу болохыг бодож үзье... гэжээ. Митрофанов хундагатай архиа уугаад

	— Би хар муу санаатай учраас ийнхүү заншлан тагнагч болсон биш, аж амьдралын гачигдлаас болсон юм даа. Нэгэнт тийм болсон хойно хоосон юм ярьж явахаас ондоо арга байхгүй. Хулгайч нарын тухай их ном үзлээ, их сонин шүү. Лекок асар их ухаантай хүн байсан даа. Ай тэнгэр минь! Миний ингэж хуурч мэхэлж явсныг минь, та хоёр өршөөх болтугай! Чин үнэнийг хэлбэл, би та нарт үнэнч, хайртай учраас тэгж хуурсан юм шүү. Клим Иванович минь, хүнд хайртай болно гэдэг хэцүү шүү! гэхэд нь Самгин

	— Тийм дээ гэж өөрийн эрхгүй өгүүлжээ. Митрофановыг харвал баахан тэнэгдүү харанхуй нүд нь хайлж урсаж байх шиг нойтон харагджээ. Самгин түүнд гомдохын хажуугаар түүний тийнхүү номлол сургаал хэлсэнд нь гайхаж байжээ. Гэтэл тэрхүү номлолоо үнэнхүү сэтгэлээс хэлсэнд нь Самгины сэтгэл бага зэрэг уярч. түүний өөрийгөө мэдүүлж хэлсэн зүрхний үгийг сонсоход бас ч аятай байжээ. Митрофанов ер Самгины талархан үздэг сэтгэлийг бууруулавч сонирхлыг улам их татжээ. Митрофанов өмнөө буй сэрээг их л гунигтай ширтэж

	— Би сайн хүмүүстэй ердөө тааралдсангүй. Тэгээд ч дандаа нохойны бөөсийг маажиж явна гэдэг надад тун ч залхуутай болжээ. Би өөрийн албан үүргийн тухай ярьж байна шүү. Клим Иванович минь, хэрэв яг үнэнээр хэлбэл хулгайч гэдэг чинь юу юм бэ? Жижигхэн өргөс, чухамдаа нохой бөөс гэсэн үг юм. Шумуул ч гэж болно. Шумуул ч гэсэн хэрэгцээгүй байж хүнийг хазахгүй шүү. Гэмт хэрэг хийж бүр өтөлж орхисон залуу идэр улс үнэндээ бий л дээ. Гэтэл бид цөм Евангелийн судраар аж төрж байгаа биш, хэрэгцээ гэж нэг юм байна шүү. Жишээ нь, өнөөдөр ч үйлдвэрийн ажилчдыг мөнөөхөн алдартай хааны өмнө аваачиж бөхийлгөх хэрэгцээ гарсан байна шүү дээ... гэж их л бодол болон яриад хоёр мөрөө өргөж, яст мэлхий шиг шигдэн, ар тийшээ зааж

	— Энд худалдаа наймааны улс сууж буйг та хар л даа. Хамгийн сайн чанарын хоол идэж, хамгийн эрхэм үнэтэй архи дарс ууцгааж, ер ямар ч юм болоогүй мэт өөрсдийн ажил төрлийг ярилцан сууна биш үү. Гэтэл миний бодоход, тэр олон ажилчныг Кремльд аваачдаг нь ийнхүү амар амгалан, дэг журамтай байлгахын тулд юм. Үүний тулд ч манаач хүн осгож үхдэг. Үүний тулд ч хулгайч нарыг барьдаг. Ер юм бүхнийг үүний тулд хийдэг шүү дээ. Тэгвэл үнэхээр аж амьдралыг сайн сайхан болгохын төлөө санаа тавьж байгаа хүнийг би огтоос олж үзсэнгүй. Ай тэнгэр, Клим Иванович минь, би огтоос олж үзээгүй шүү. Харин заримдаа ардын төлөө жинхэнэ ёсоор, амь бие хайрлахгүй санаа тавьж явдаг улс бол зөвхөн улс төрийн хэрэгтнүүд юм гэж бодоход зүрх рүү хадаас шааж байх шиг болдог юм. Тэд ч нэг үгээр хэлбэл хэрэгтэн ч биш л дээ... «Овод», «Спартак» гэдэг роман зохиол уншихыг зөвшөөрсөн болов уу? Сомова авгай тэр зохиолыг уншигтун гэж надад зөвлөсөн юм. Би ч тун сэтгэл дүүрэн уншлаа даа! гэжээ.

	Самгин мушилзан инээвхийлэв. Сэтгэл зугаатай болсондоо ч биш, ер түүний энэ үгийг сонсоод инээхэд ч бэлэн байжээ. Гэтэл Митрофанов сэмхэн босож гар барьсан ч үгүй

	— Бүх сэтгэл зүрхний угаас танд номхноор талархъя гэжээ.

	Митрофановыг үзвэл энэ ганц цагийн дотор нуруу өндөр болж зүс царай яльгүй тураад их л үзэмжтэй болсон мэт харагджээ. Самгин агуу сэтгэлээр түүнтэй гар барьж

	— Тэгэхлээр, эхнэртээ би ярина биз дээ гэжээ. Митрофанов мэхийн ёслоод гарч оджээ.

	Самгин арваад минут сууж, сарнисан бодлоо эмхлэх гэж оролдсон боловч нэг л болхи, зөрчилтэй бодол санаа орсоор байжээ. Гагцхүү Митрофанов их шулуун цагаан хүн юм гэсэн бодол тод орж байжээ.

	«Ер нь явж явж, энэ хүн өөрийн биеийг миний мэдэлд тушааж байх шив дээ. Эрүүгийн хэргийн цагдаагийн нууц төлөөлөгч гэнээ. Томоотой улс энэ ажлыг баахан жигшин үзэх боловч тэр нь шударга явдал мөн үү дээ. Орчин үед гэмт хэрэг гэж байгаагаас хойш нууц тагнуул төлөөлөгч зайлшгүй байх хэрэгтэй. Митрофанов бол ер ямар боловч сайн хүн юм. Мөнөөхөн бусдын төлөө явдаг Таня Куликова, Анфимьевна нарын маягийн хүн юм даа..» гэж Самгин боджээ.

	Самгин тэндээс дахин Улаан талбайд очвол ердийн сайн өдөр шиг эзгүй хоосон ажээ. Тэнгэр огторгуй Кремлийн ордны дээрээс дарж, том том цас хаялж байв. Их Иван хааны хөшөөний алтан титэм дээр цас тогтохгүй хийснэ. Музейн хажууд хорголжин өнгөт сүрэг тагтаа суугаад бэтэр бэтэр гүйлдэж байв. Энэ талбайд нэг цагийн өмнө олон мянган ажилчин хүн бөөгнөж, Кремлийн хэрэмд шахалдан орж байсан гэж бодоход үнэмшмээргүй байлаа. Тэр олон хүн лав энэ Кремлийн түүхийг, Москва хот, Орос улсын түүхийг мэдэхгүй биз.

	«Митрофанов бол хувьсгал зайлшгүй гэж үзэж байх шив дээ. Тэр бас «Бид». гэж ярьсан билээ. «Бид» гэж хэнийг хэлэв? Гэтэл тэр хүний хувьд ямар санамсаргүй, санаанд багтамгүй нугаралт гарав аа...»

	Самгин гэртээ харив. Тэрээр ихэд ядарчээ. Хувцсаа тайлаад Улаан талбайд ажилчны жагсаал болсон тухай одоо Варварад ярих хэрэгтэй гэж бодож байтал хоолны өрөөнд аяга халбага харшлах чимээ гарч, Кумовын үг ярих бүдэг сулхан дуу дуулджээ. Мөн Маша гуайн дуу гарч

	— Залуу нөхөр, чи бас Шеллингийн зохиолыг хэдийн уншаад авсан уу? гэж ёжилж байх нь сонсогджээ.

	— Үгүй, би Шеллингийн зохиолыг уншсангүй. Би ер гүн ухаанд дургүй юм. Гүн ухаан бол оюун ухаанаас үүснэ. Тэгвэл би Лев Толстойн нэг адил оюун ухааныг итгэдэггүй...

	— Толстой шиг гэнэ ээ? Уухай даа!..

	«Та нарыг чөтгөр аваачаасай! гэж Самгин дотроо унтууцна.

	Самгин тэднийг харахаас дургүй хүрч, ажлынхаа тасалгаанд орж, диваан дээр хэвтжээ. Гэвч хоолны өрөөний үүд онгорхой тул тэр хуучин ардын үзэлтэн, хэрэг хөтлөгч хоёрын үг ярилцах нь илхэн дуулдаж байжээ.

	— Хүн бол ер оюунаар амьдарч байгаа биш, дүрслэн бодох гэж юм бий... 

	— За тийм үү?

	— Өөрөөр хэлбэл оюунаар мөн амьдарна л даа. Гэвч энэ нь доод хэлбэр мөн. Бид манай ололтын дээдийг оюунаар олсон биш... 

	— Жишээ нь, шинжлэх ухаан яах бил ээ?

	— Шинжлэх ухаан ч ялгаагүй, тухайлан бодохоос эхэлнэ.

	Танд цай хийх үү? гэж Варварын дуу сонстоно. Их л энхрий дуугарахыг үзвэл лав Кумовт хэлж байгаа биз гэж Клим ойлгожээ. Самгин ч цай уумаар санагдаж, хоолны өрөөнд орвол Кумов өндөлзөж, эхнэр нь

	— Чи ирсэн юм уу? Хаачаад ирэв? гэж гайхан асууна.

	— Ажилчны жагсаал хараад даргындаа очоод ирлээ.

	— Уухай! гэж Миша гуай дуу алдаж, хавчиг жижигхэн царайд нь үзтэл ёжтой байдал тодроод, — За, тэр ажилчид яаж байна? «Хаан тэнгэр өршөө!» гэж мөргөлийн дуу аялж байна уу? Яриад бай даа гэжээ.

	— Гусаров ярьсан шүү дээ гэж Варвара сануулан хэлтэл Суслов

	— Эдний мэдүүлгийг харшуулан үзье л дээ гэж хошигнов. Тэрээр аанай үгээр тулалдахад биеэ бэлдэж, Любашийн нэхэж өгсөн ягаан ноосон цамцны энгэрийг угзран засаж байв. Гэвч Самгиныг ярихаас өмнө өөрөө эхэлж

	— Тэр Гусаров чинь айхавтар онгироо хүн байна. Тэнд ямар нэг хий юм нүдэнд нь харагдсан биз. Энд ирээд Плехановын хэлсэн үгийг гуйвуулж, ажилчин ангийг чөлөөлөх нь ажилчдын өөрсдийн нь хэрэг, бид сэхээтэн мөн учир түүнээс зайлах хэрэгтэй гэж байхгүй юу... гэж ярьтал Кумов түүний яриаг чагналгүй, Варвара тийш налж байгаад

	— Зарим салбар шашинтан, мөргөлийн үед ариун хутагтын сүнс харагддаг гэдэг. Гэтэл тэр ариун хутагтын сүнс гэдэг нь ер байхгүй юм шүү дээ... гэж амандаа үглэж байснаа, Самгин нүдний шилэн дээгүүр аягүй харахад нь ичиж, инээмсэглэн дуугүй болжээ.

	Суслов нүүрээ үрчийлгээд цайндаа чанамал жимс хутгаж

	— Гусаровын ярьдгаар бол сэхээтэн нар ажилчин ангийн гар хурууны үзүүрийн зарц болж байх шив «Хувьсгалыг тийм зарц нар хийдэггүй, жолоодогчид, жолоодох хүмүүс хэрэгтэй байна» гэж би хэллээ. Марксын үзэлтэн та нар, Германы муу үлгэрээр орж, үнэн хэрэг дээрээ ажлын ангийн гар хурууны зарц болж байна. Гэтэл Германд Бебель, Адлер нар шиг хүн алийг тэр гэх вэ? Тэгвэл танайд тийм хүмүүс алга, ажилчдыг Кремлийн хэрэмд аваачиж, хааны өлмийд мөргүүлдэг тийм хүмүүс битгий л бий болоосой... гэв.

	Суслов ингэж ярихдаа хэдий ножидтой байдал үзүүлэвч цаанаа гунигтай байгаа нь илт байв. Онигор нүд нь гутарсан янзтай анивчиж, хоолой нь зангирч, халбага барьсан гар нь үзтэл чичирч байв.

	— Тэр Гусаров гэдэг чинь харахад “номхон амгалан эр” атал цаанаа их «явдалтай» хүн байна...

	Татьяна Гогин орж ирээд

	— Та нар хэдий нь дуулаад сууж байна уу? гэв. Татьянаг Самгин арай ядан таньжээ. Тэрээр туйлын энгүүн дан дээл өмсөж, хөлдөө бүдүүн шаахай углаад гэзгээ толийтол самнасан нь чинээлэг биш айлын шивэгчин зарцтай адилхан харагджээ. Хойноос нь Любаша орж ирээд үг дуугүй зөөлөн сандалд шигдэн суув. Суслов тэр хоёрыг харж

	— Бид юу дуулсан болж байна? гэв. Любаша ууртайгаар

	— Гусаров бол ёстой Зубатов шиг амьтан юм... гэлээ. Суслов тэвдэж

	— Байзнаарай! Ийм юмыг ул үндэстэй ярих хэрэгтэй шүү! гэв. Татьяна

	— Гусаров миний бодоход шал тэнэг амьтан байтлаа их дээгүүр хүн болох гэж боддог бололтой гэж нэлээн тайван өгүүлээд, — Варя чи Любашад аяга аагтай цай хийж өгөөч. Энэний бие муу гэнэ, харьж хэвт гэж би хөөгөөд байгаа юм гэжээ. Суслов тэссэнгүй халбагаар хуруугаа тог тог цохиж

	— Тэгээд? гэв.

	— Кремлийн хэрэм дотор Гусаров ажилчдад үг хэл, улс төрийн бодлого сөнөтүгэй, та нар оюутнуудад бүү итгэ. Тэр сэхээтнүүд чинь ажилчны хүзүүн дээр мордож засгийн эрхэнд хүрэх гэж байгаа юм гэх зэргээр ярьж байх юм. Та нар үүнийг хаанаас дуулав? гэж Татьяна туйлын тоомсоргүй дүр эсгэж байв.

	— Үгүй, эхлээд та хэлээрэй. Та хаанаас дуулав? гэж Суслов яаран асууна.

	— Түүний тэгж ярьж байхад би ард нь зогсож байсан юм. Миний шавь бас нэг ажилчин ч байсан.

	— Тийм байжээ гэж Суслов Климийг харна.

	Нэг хэдэн хором хачин эвгүй, чив чимээгүй болсонд Самгин мушилзаж

	— Тэр чинь саяхан үйлдвэрийн газар ганц нэгээр алах ажил явуулах нь чухал шүү гэж нотолж байсан хүндээ гэж сануулан хэлжээ.

	Варвара халууны шил авчирч Любашийн суганд хавчуулав. Кумов босож, гар хаялан найгалзсаар өлмий дээрээ сэмхэн сэмхэн гишгэсээр гарч оджээ. Татьяна өрөөсөн гартаа аягатай цай барьж, нөгөө гараар Любашийн мөрнөөс түшиж, зөөлөн сандлын хашлага дээр сандайлаад тийм ч, хүний зэвүү хүрэхээр биш, энгүүн хүүрнэн ярьсан нь

	— Түүний үгийг гучаад, магадгүй дөчөөд хүн л чагнаж байлаа. Тэр хаан хонхны ёроолд зогсож байв. Тийм ч хөөрсөн янзгүй, зориггүй ярьж байна билээ. Юун сайндаа нэг ажилчин «Энэ хөвгүүн ихээр ам цуурахыг хаширлаад байх шиг байна» гэж хажуугийнхаа хүнд ярьж байх вэ. Тэд ер хүн бүхнийг гайхмаар соргог ажиж байна билээ... гэсэнд Суслов

	— Тэдний санаа сэтгэл ер ямаршуу байна? гэв.

	— Миний бодвол ер тоохгүй байх шиг билээ. Гэвч ганц би тэгж бодсон хэрэг биш юм. Любашийн таньдаг төмрийн ажилчин нэг хүн тийш очиж явахдаа, «Бид явж үзээгүй ойд очиж мөөг түүхээр явж байна. Мөөг байж ч болох юм. Ер чин үнэнээр хэлбэл тэнд мөөг байхгүй биз дээ. Гэвч яах вэ, салхинд явъя» гэж ярьсан шүү. Миний бодвол тэр үг олны санаа сэтгэл ямар байгааг туйлын зөвөөр тодорхойлон хэлэв.

	Варвара гэрэл асаах гэтэл тасалгааны дотор хэдийн бүрэнхий болсон байтал Самгин

	— Болоогүй гэнэ.

	Суслов алгаа хавсраад аяархан инээж байв.

	— Тийм их өндөр сэтгэлтэй байгаа ажилчныг би олж харсангүй. Гэвч би тэр хөшөөнөөс их хол зогсож байлаа. Тэнд нэг хүн малгайгаар даллаж байгаад хэнээтэй юм шиг үглэж байх нь харагдсан. Улс наманчилж байв. Гэвч тэдний дэргэд очих ямар ч арга байсангүй гэж Татьяна тун ч амгалан ярьж байхад Самгин гайхаж байжээ.

	— Пээ Любаша гучин найм, зургаа хүртэл халуурчээ! гэж Варвара дуу алдсанд Суслов гараа өргөөд

	— Чимээгүй гэв!

	«Гэрийн эзэн шиг аашлах нь шив» гэж Самгин дотроо бодов.

	Гогина яриагаа орхиж, Любашаг харьж хэвт гэж ятгасан боловч цаадах нь тас зөрж

	— Болоогүй, чамайг ярьж гүйцэхээр явна гэж ууртай өгүүлжээ. 

	— Сомова та, битгий садаа хийгээч! гэж Суслов ширүүхэн дуугараад Гогина, цааш нь яриач! гэхдээ сургуулийн багш хүн шиг инээж байв. Варвара дэргэд нь суув.

	— Шүүхийн танхимын барилга сүм хоёрын дундах мухар чөлөөнд хачин хийцтэй пальто өмссөн нэг баян ноён хүн Виттег харааж, ажилчдад «Христосын зан суртахууны цаасан мөнгө» гэж ирээд ухуулж байсан шүү гэж Гогинаг ярихад Суслов пар пар инээж өвдгөө алгадаад

	— Тэр мануухай Оросын санхүүгийн байдлын тухай Серге Шараповын тэмдэглэлээс дэлсэж байгаа нь тэр! Самгин та дуулав уу? «Христосын зан суртахууны цаасан мөнгө» гэж ажилчдад ярьж байдаг байна шүү, ямар вэ дээ? гэв. 

	Татьяна Сомова тийш хялайж хараад

	— Гэвч тэр цаасан мөнгө гэж ярихад ажилчид тамхиа татацгаан дуугүй чагнаж байв. Ер шоолсон, инээсэн хүн үгүй билээ. Ер нь тэнд, Кремлийн хэрэм дотор энд тэнд хэсэг бусаг улсыг тойруулаад ухуулж ятгаж байгаа улс нэлээн харагдсан шүү. Үг хэлгүй дуугүй харж яваа хүн ч байна. Тагильский тэгж дуугүй ажиж явна билээ. Тэр намайг таньчих вий гэж би их айж байв. Ажилчид бол намайг дор нь таниад, энэ хатагтай явж байна гэлцэж байсан. Тэд намайг тун ч сэжигтэй харж байсан шүү. Залуу идэр улс хаан үхэр буу дээр авиралдаж байв гэж ярьж байснаа аль хэдийний юм санаж ядсан мэт нүдээ анина. Пьер Луисын ном зохиолд дурлан, янаг амрагийн утга зохиолд шунаж, Брюсовын шүлгийн хүйтэн сэтгэлээр ид хөөр барьж явдаг энэ хээнцэр эм үхсэнээ хийж тэр ажилчдын дотор чихэлдэж явав? гэж Самгин бодож байжээ.

	— Тэнд хурсан олон Кремлийг анх үзэж байгаа юм шиг юм бүхнийг хачин сонирхон харж байлаа. Тэд цөмөөрөө биш ч гэсэн олонх нь улаан өндөгний баяраар тэнд орж үзсэн байлтай. Гэтэл харийн ондоо хотод орсон буюу эсхүл хөлсний байр байшин үзэж яваа юм шиг байшин барилгыг сонирхон харцгааж байх юм. «Тийм ч айхавтар сайхан байшин биш юм» гэж нэг ажилчин ярьж байлаа. Бас эрэгтэй хүний пальто өмссөн нэг жигтэй овор том биетэй, доголон эмгэн явж байна. Лав дүлий бололтой ам ангайсан хүн болгоны өөдөөс чихээ тавьж байх нь үзэгдэнэ. Нүүр нь гөлийж хөөсөн, нүд гэж бараг мэдэгдэхгүй, ер аймаар муухай царайтай юм. «Эд юу гэж амлаж байна?» гэж хүн болгоныг шалгааж, «Тариачин ардууд аа, та нар бүү үнэмшээрэй. Би хамжлагын тариачин байсан хүн шүү. Энэ хаан ардыг мэхэлснийг би мэднэ ээ. Дахин хуурна шүү, харж байгаарай» гэж өөрөө ятгаж явах юм гэж Гогина ярив.

	Суслов бас л пэрхийтэл аяархан инээж

	— Би тэр эмгэнийг танина. Катерина Бочкарева гэдэг юм. Хөлөө хугалж орхисон шал доголон юм яваа биз дээ? Мөн дөө! гэв.

	— «Чи битгий орилоод байгаач» гэж ажилчид үглэж байна билээ.

	— Тэр мөн! Үг хэл гэж ус цас! Лав дал гарсан эмгэн дээ. Би түүнийг аль хэдийнээс танина. Тэр эмгэнтэй намайг Александра Пругавина танилцуулсан юм сан. Дээр үед салбар шашин шүтдэг байгаад сүүл сүүлдээ мэрэгчин төлгөчин ухаантай юм болсон юм сан. Харахад номхон хэдэр мөртөө хааны тэр шударга ёс гэдгийг шууд илчлэн явдаг тийм хүмүүсийг бид ихэд дутуу үнэлдэг шүү. Гэтэл тэд... 

	Любаша гэнэт босоод явах гэтэл голын усанд харайж орох гэж буй мэт гараа өргөөд найгалзан унав! Самгин завдан түшиж аваагүй бол Любаша нүүрээр шал харуулдан унах байлаа. Татьяна Варвара хоёр сугадаад авч явав.

	— Харьж хэвт гээд байхад суугаад байдаг ямар зөрүүд амьтан бэ! гэж Суслов гомдон өгүүлнэ. Чингээд Самгины хажууд очиж суугаад

	— Тэр Гусаров аль нэг байгууллага, намд байна уу? гэжээ. 

	— Мэдэхгүй. Би тэгж бодохгүй байна гэж Самгин хэлэв. Татьянын ярианд жигтэй сэтгэл нь хөдлөөд баахан ууртай байжээ.

	Юутай бузар амьтан бэ! гэж Суслов занаад, — Өнөөдрийн жагсаалыг Самгин та юу гэж бодож байна? гэжээ. Самгин тамхиа сорж

	— Би Кремлийн хэрмийн дотор орж үзсэнгүй. Гэвч тэр явдлыг ажилчид хэрхэн үзэж байсныг Гогина маш зөв ярьж байх шиг байна. Тэд ер сайндаа л сонирхож очсон л доо... гэж дурамжхан ярьж байжээ.

	— Мөн! гэж Миша гуай итгэсэнгүй мэт дуугарна.

	— Би үзэгч олны дунд зогсож байв. Тэд миний дэргэдүүр өнгөрч байлаа гэж Самгин тамхины суунаглах утаа ширтэнэ. Зарим ажилчид үзэгчидтэй нийлж байлаа гэж ярьж байснаа гэнэт тэр талаар ярих сонирхол орж

	— Миний бодвол, тэр үзэгчдийн олонх нь ажилчдад сэтгэл татагдаж, өөрөөр хэлбэл ажилчдаар тэгж тоглож байхыг үзээд эсэргүүцэж байгаагаа нэлээн ил гаргаж байсан шүү. Тэр бол төрөлхийн... гэж ярьсанд Суслов мушилзан инээж

	— Ангийн чанар гэж та бодож байна уу? Эрхэм ээ, тийм биш. Тэр чинь үйлдвэрийн ажилчдад дургүйнх юм. Яагаад тэр вэ гэвэл, манай улс тариачны орон учраас юм. Ер үйлдвэрийн ажилчин хүнийг энэ дэлхийн хамгийн дүрсгүй улс шиг аль хэдийнээс үзэх болсон юм шүү гэв.

	Сусловын тийнхүү хоорондуур ороход Самгин дотроо ихэд эгдүүцэвч уураа барьж

	— Тэр бол хортой үзэл мөн. Ажилчид гэдэг бол учир холбогдлоо тун сайн ухаарч мэдсэн тийм хүчин мөнийг сүүлийн жилүүдэд болсон ажил хаялт бидэнд бүрэн итгүүлж байгаа юм. Дараа нь тэдний хувьд авч хэрэглэх үзэл суртал нь бэлэн болжээ. Тэр нь хөрөнгөтөнд ч байхгүй, тариачдад ч байхгүй тийм зэвсэг мөн гэж ярихад Суслов мөн л хорыг малтаж

	— Байхгүй юм шиг үү? гэв.

	Гэвч Самгин түүний үгийг дуулсан ч үгүй, сөрсөн ч үгүй улам хөхиүн ярьж байв. Самгин яриандаа шунаад эхнэрийн орж ирснийг ч мэдсэнгүй ажээ. Варвара дэнлүү асаахад сая мэдэж ярихыг больжээ. Варвара ширээ түшээд Самгиныг ихэд гайхсан мэт харж байв. Суслов босоод цамцаа засаж, сэтгэл дүүрэн өгүүлсэн нь 

	— Самгин та, тийм ч бүрэн сүсэгтэй марксист биш шиг байна. Тэр ч байтугай... гээд инээвхийлэн үгээ гүйцэд хэлсэнгүй. Варваратай гар бариад мөн Самгинд хандаж

	— Таныг ийм үг ярина гэж бодсонгүй. Гэвч аятай санагдаж байна гэжээ.

	Сусловыг гарсан хойно

	— Чи юунд намайг тийм сүрхий харав? гэхэд эхнэр нь

	— Чиний яриаг чагнаад. Чи ажилчны тухай яагаад тийм ууртай ярив? гэжээ. Самгин үнэн сэтгэлээс гайхаж

	— Би тийм ууртай ярьсан гэж үү? Тэр худлаа! Чи яагаад ингэх болов? гэв.

	— Чиний ярианы өнгөнөөс мэдэхгүй юү.

	— Нэгдүгээрт би ажилчныг ярьсан биш, тэр бэртэгчдийг ярьсан шүү дээ...

	— Тийм ээ, гэхдээ ажилчны хөдөлгөөн тэдний толгой дээр цахиур хагалах гэж буйг ойлгодоггүй улс гэж чи тэднийг цаазалж орхисон шүү дээ... 

	— Тэд үүнийг ойлгодог боловч... 

	— Юу боловч гэж?

	— Тэд бол арчаагүй улс, энэ нь дутагдал мөн.

	— Би ойлгохгүй байна. Яагаад дутагдал гэж?

	— Арчаагүй гэдэг дутагдал мөн.

	— Ай Клим минь, чамайг улс төрийн бодлого ярихад би дургүй юм. Энэ өрөөг цэвэрлэх гэж байна, чиний тасалгаанд очъё гэж Варвара хэлэхдээ ногоон нүдээр инээвхийлж, дуу нь нэг ондоо болжээ.

	Чингээд Самгиныг сугадаж зүүгдээд түүний өрөөнд нэг сэжигтэй, болгоомжтой янзтай орж эр нөхрөө диваан дээр суулгаж ард нь жинтүү ивж өгөөд

	— Чиний царайг харахад айхтар ядарсан байна шүү гэж асрамжлан өгүүлжээ.

	— Чамд аягүй харагдаад байна уу?

	— Тийм байна гэж Варвара яаран өгүүлээд мөн диван дээр сууж хормой хотоо засаж, — Чи хэзээд ухаантай, сонин юм ярих боловч нэг л харь хэлнээс орчуулан ярьж байх шиг санагдаад байх юм.

	— Мөн! гэж Самгин сая Миша гуайд юу гэж ярьснаа санаж байх зуур эхнэр маань яагаад ингэж сэргэж, яагаад ингэж ятгах янзтай үг хэлэх болов гэж мэдэж ядан суужээ. Варвара Самгины гар хуруугаар оролдож

	— Хонгор минь, би чамтай тун үнэн сэтгэлээс ярих гэсэн юм. Миний бодоход, чиний наад ажил чинь чамд дарамт болоод байх шиг санагдана... 

	— Байз. Тоглох гэж хэлж болохгүй шүү. Варвара хажуу тийш болж дал мөрөө хавчаад

	—«Миний жүжигчин болох гээд чадаагүйг чи мартжээ. Чамд шууд хэлэхэд, миний хувьд амьдрал гэдэг театр, би түүний үзэгч нь болоод байна. Тэр амьдралын театрын тайзан дээр элдвийн гоё хувцастай хүмүүс гарч ирээд алга болно. Тэд бол өөрсдийн авьяас билиг, өөрсдийн дотоод ертөнцийг чи бид хоёрт, бие биедээ харуулах гэж хүсдэг гэж чи ямагт ярьдаг шүү дээ. Би бол тэдний тэр дотоод талыг сайн мэдэхгүй юм. Кумовын хэлдэг зөв гэж би бодно. Чи харин түүнтэй эзний ёсоор, их тоомсоргүй харилцах юм. Гэвч Кумов бол их сайхан залуу шүү. Ер тун мөрөөрөө хүн юм... гэж ярихад нь Самгин нүүр өөд нь харсанд Варвара толгой дохиж их л янагаар

	— Чухам мөртөө хүн шүү гэжээ.

	— Кумов юу гэж номнож байна? гэж Самгин хэдий шоолж асуувч дотроо сэтгэл баахан тавгүй болжээ.

	Варвара түүнийг улам чанга налж, дуу хоолой нь урьд орилоо, чанга байдаг бол энэ удаа маш намуун, маш янаг болжээ.

	— Гадаад ертөнцийг идеалист юм уу материалист янзаар сэтгэх оюун ухааны дадлаар хүний дотоод ертөнцийг харж болохгүй. Дадал бол гагцхүү хүний жинхэнэ байдлыг явцууруулан зэмдэглэж, чөлөөтэй дүрслэн бодохыг үзэл санаа, үхширмэл үзлээр устгадаг гэж ярьж байна... Самгин бичиг хэрэг хөтлөгчийн гүн ухааныг эс сонирхож 

	— Балчир байна. Түүнд ямар боловсрол байх вэ. Гэвч чи юу гэх гээд байгаа юм бэ? гэжээ.

	— Харин хэлээд байна шүү дээ. Надад юутай эрхэм болохыг чи мэднэ шүү дээ?

	— Мэднэ. Тэгээд юу гэж?

	Варвара наадан хийж Самгины дал мөр лүү цохиж

	— Чи яасан хайртайгаар ярина вэ! гэжээ.

	Гэтэл даруй хөмсөг атируулж

	— Чамайг хайрламааргүй санагдтал бас хайрлахаас ондоо аргагүй бодогдох юм. Чи тийм ч нэр сүртэй хүн биш болж, баахан уруугаа орж явна шүү гэжээ. Варвара бас бус юм ярьсан авч Самгин чагнасангүй. «Өнөөдөр яасан хүнд өдөр вэ? Эхнэрийн хэлдэг бас ч зөв байна» гэж бодож эхнэртээ уур эс хүрэв гэж өөртөө уурлаж байжээ. Хайрцгаас нэг ширхэг тамхи гаргаж

	— Чамд ер юу дутаад байна? гэж асуув.

	Варвара аль хэдийнээс ганцхан үүнийг асуух болов уу гэж хүлээж байсан мэт

	— Ганцхан чи гэжээ. Чингээд Самгины гараас тамхийг авч асааж зуугаад Самгины өвдгийг тохойлдон нэг зурагт байдаг татвар эмийн янзтай хажуулдан хэвтээд адар өөд утаа суунаглуулан үлээж

	— Чи намайгаа бодохгүй юм даа. Чи бид хоёр ер нь хөг нийлэхгүй болжээ гэв. Энэ үгсийг Самгин роман зохиол дотроос, шийний тайзан дээрээс олонтоо олж дуулсан билээ. Самгин тэр үгийг дуулаад, «Ердөө үүнийг хэлэх гэж үү» хэмээн бодож байжээ.

	— Харгүй эм бол хайргүй эм гэсэн үг юм... 

	— Бид чинь нэг ийм үед... гэж Самгин томоотой үг ярих гэтэл Варвара тасалж

	— Эр эмгүй, идеалист материалистгүй цөм энхрийлж хайрлахыг хүсдэг үед амьдарч байна гэж үү хэмээн залгаж хэлээд өндийж тамхиа дуусан таталгүй шалан дээр чулуудаж орхиод, — Найз минь, энэ чинь бүх үеийн гол агуулга мөн гэдгийг чи мэднэ! Чи битгий уурлаарай. Би түүний тулд хэвлий дэх хүүхдээ хөнөөсөн шүү дээ гэхэд нь Самгин

	— Тэр явдлыг чинь би зөвшөөрөөгүй шүү дээ гэжээ.

	— Тэр ч тийм.

	Варвара босоод тасалгааны дотуур холхиж, бүсээрээ оролдож байгаад

	— Хүмүүс юу ч хийлээ гэсэн яваандаа эр нь эмтэйгээ, эм нь эртэйгээ зүгээр ч тохитой суухыг хүсэх болжээ. Энэ бол цорын ганц маргашгүй үнэн мөн. Би идеалист, материалист олон хүнийг үзэж байна. Би чинь муу ч гэсэн гэрийн эзэгтэй биз дээ? Хараад байвал идеалистууд нөгөө материалистуудыгаа бодвол илүү мэдрэмтгий, хашир догь гэхийг больё, ер нь тохилог аж амьдралыг илэрхий эрмэлздэг, баахан ичгүүр эрээгүй улс юм. Үнэн шүү. Тэд учиргүй хол тасрахгүй. Тэд сайнаар аж төрөхөд хувьсгал хэрэгтэй гэдэг хүмүүсээс илүү хашир улс юм. Миний хань нөхдийн хувьд бол хувьсгал хэрэггүй, ном хэвлэх мөнгө хэрэгтэй байна. Материалистууд хэдийгээр тоо баримтыг ихэд шүтэх боловч миний нөхдийн надад санал болгон тавьсан шиг тийм нарийн бодсон, миний хувьд бол гарзтай санал тавихгүй гэж би итгэл дүүрэн хэлж чадах байна. Чи бол Кумовыг балчир гэнэн гэж байх шив. Гэтэл Кумов бол надаас, ер нь амьдралаас юу ч горьдохгүй ганц хүн мөн гэж би бодно... гэхэд нь

	— Чи Кумовыг дэндүү сайнаар ярьж байх шиг байна гэж Самгин хэлэв.

	— Түүнийг сайшаавал зохино. Харин чи хардах маягтай байна уу? Кумов бол ерийн хэв шинж бүхий үзэгч мөн. Тэгээд ч аалзны амьдралыг судлахыг жаргал гэж үздэг Спинозийг дурсах дуртай шүү. Ер нь түүнд чамтай нэг адил чанар бий... чи тийм хүн байсан... гэж Варвара онц тоохгүй ярьж байв.

	— Сонсоход тааламжтай байна гэж Самгин хэлэхдээ энэ эхнэр намайг үгээр цас адил дарж байх шив гэж бодож байжээ.

	— Варвара чи, ер хачин юм яриад байна уу даа гэхэд Варвара

	— Хачин байна уу? гэж асуугаад ширээн дээр буй өөрийн Климд бэлэглэсэн цагийг харж, — Хэрэв чи энэ талаар сайтар бодож үзвэл сайн юм сан. Миний бодвол чи бид хоёр үүнээс арай илүү сайн сайхнаар амьдарч болох мэт санагдана. Би явж ном хэвлэх талаар ярилцах минь. Тэр яриа хоёр юм уу, гурван цаг болох биз гэж би бодож байна гэжээ.

	Варвара нөхрийн духан дээр шовхийтэл үнсээд гарч оджээ. Энэ нь хэдий гэнэтийн санамсаргүй явдал мэт санагдавч Варварын явсанд Самгины сэтгэл амар болов. Тамхи асааж, гэрлээ унтраав. Шал дээр гадаа дэнлүүний гэрлийн зурвас бүдэг гэгээ, цонхны жаазны хөндлөвчийн бараан сүүдэр тусна. Тасалгааны юм бүхэн шахалдаад явцуу дулаан юм шиг санагдана. Гадаа нойтон шамарга тавьж, том том цас хаялж, гүн шөнө мэт чимээ анир эс гарах ажээ.

	Самгин диваан дээр хөлөө хийж, нүдээ аньж хэвтээд юм бодно.

	Варвара бол Самгинтай ийм аялгуугаар үг ярьж байсан нь хэзээ ч үгүй. Варвара бага охин байхдаа л хэрхэн үздэг байсан бол тэр хэвээрээ байгаа гэдэгт Самгин итгэж байв. Гэтэл түүний үзэл хэзээнээс яагаад ингэж ондоо болов? Үүнээс хэдэн долоо хоногийн өмнө эхнэр нь нэг үдэш зочдыг үдэж явуулаад ядарч эвшээлгэн

	— Энэ улс нэг л уйтгартай болж буйг чи ажиж байна уу? гэж асуусныг Клим санав.

	Гэтэл бас тун саяхан хэдий асрангуй боловч баахан зэмлэх янзтай

	— Чиний нүдний шил хамрын чинь үзүүрийг улайлгаад байх юм гэсэн билээ.

	Бас нэг ийм явдал болсныг Самгин санав. Юу гэвэл, үүнээс сарын өмнө Самгин Кумовтой шөнө дүл болтол сууж, бичиг хэрэг хөтлөгчийгөө гэртээ хоноод яв гэсэн билээ. Ер тиймэрхүү шөнө орой болтол суух явдал олонтоо тохиолддог байв. Самгин өглөө оройхон босож нүүр гараа угаахаар очтол халуун усны өрөө дотроос түгжээтэй байжээ. Тэгэхэд нь эхнэр хэдий нь босож, хувцаслаад өдийд хоолны өрөөнд сууж байх ёстой гэж батад бодсон авч үүдийг тогшжээ. Хариу дуу гарсангүй. Тэгэхлээр нь, энэ хаалга чанга хаагдаад түгжээ нь ойж дотроосоо түгжигджээ гэж бодоод хаалганы завсраар хутга оруулж олих санаатай хоолны өрөөнөөс хутга авахаар оржээ. Гэтэл Варвара хоолны өрөөнд байсангүй. Хутга аваад буцаж очтол халуун усны өрөөний үүдэнд Варвара сэгсийгээд зогсож байжээ. Нүцгэн биедээ зөвхөн бүтээлэг нөмөрчээ.

	— Чи яаж байна? гэж сандран, нөгөө бүтээлгээр цээжин биеэ халхлан, үүдний хавтас налж, шал дээр суух гэсэн мэт хөл нь бохисхийж

	— Чи яаж байна аа? гэж өвдгөөр нугаран суухдаа өрөөсөн гараар нөмрөгийн замаас барьж, нөгөө гараар хөхөө дараад байв. Байшингийн гудмын бүдэгхэн гэгээнд нүд нь учиргүй айсан янзтай жигтэй том болоод муурын нүд шиг ногоон гал гялалзаж байжээ. Самгин ч учиргүй айхдаа хутгаа хаяад тэврэн авч хоолны тасалгаанд оруулжээ. Учрыг мэдвэл, Варвара шөнө нойр муутай хоноод өглөө мөн оройхон босож усанд ороод халуун усны өрөөний зөөлөн сандал дээр хажуулдаж байтлаа зүүрмэглэн, нэг жигтэй муухай зүүд зүүдэлж байсан гэж яриад Варвара

	— Сэрээд үүдээ нээтэл чи хутга бариад ирж явахыг харав! Аймаар балай юм! гэж баахан голын хийтэй юм шиг инээж! Климийг чанга налжээ.

	— Хутгалж алах нь гэж чи бодов уу? гэж Самгин алиалан асуусанд

	Ер бодож санасан юм алга. Нөгөө аймаар зүүдээ зүүдэлж байх шиг санагдсан гэж учирлан ярьжээ.

	Самгин гар нүүрээ угаахаар явав. Кумов, тэдний халуун усны өрөөний хажуугийн тасалгаанд ажил хийдэг байв. Самгин тэр өрөөний үүдээр гарахдаа яагаад ч юм хаалгыг сэмхэн онгойлгож харав. Кумов цаашаа хараад гараа сул унжуулаад толгойгоо гилжийлгээд зогсож байх нь боомилон үхсэн хүн адил харагджээ. Хаалга онгойх чимээгээр тэр эргэж хараад аанай ухаан мангуу юм шиг дарвайтал инээж байжээ.

	— Хуулсан уу?

	— Хуулсан.

	— Миний ширээн дээр тавиарай гэж Самгин хэлэхдээ, «Миний эхнэр энэ бараг мангуу амьтантай тэгэх ёсгүй дээ? Тэгэх ёсгүй» гэж бодож өнгөрсөн байжээ.

	Гэтэл одоо бол тэгэхэд Варвара лав Кумовтой тэр халуун усны өрөөнд байсан биз. Тийм ч учраас зүгээр байхад надаас утгагүй айсан биз гэж бодоход бэлхэн байжээ.

	«Лав тийм боллоо шүү» гэж Самгин бодохдоо хардсан ч үгүй, гомдсон ч үгүй. Харин тэр бодлоо орхихыг зөвхөн бодож байжээ. Юу гэвэл, чи биеэ хүчлэн, ер их уруугаа орж байна гэж Варвара юунд хэлэв гэдгийг бодож үзэх хэрэгтэй байжээ.

	Самгин бас түүний марксизмын үзлийн талаар Сусловын хэлсэн үгийг санав. Элдэв өвчнөөр шаналан тарчилж явдаг тэр хүн

	Өөрөө тэр өвчин шигээ улам хүчтэй болж, арай залуу, бие чийрэг болоод багш хүний өндөр чанга дуу нь баахан захирангуй сонстох болж билээ. Саяхан Любаша

	— Самгин чи, юмыг өтөлж хөгширсөн эвлэрэнгүй үзэлтэн адил үзэх болжээ гэсэн нь лав Сусловын үг биз гэж Самгин бодно.

	Любаша «ажилчны хөдөлгөөнд туслах» бүлгэм байгуулаад өөрийгөө хувьсгалын нэг жанжин гэж бодож байх шиг санагдана.

	Татьяна Гогина худалдаачдын нэгэн болох эвлэрэнгүй үзэлтэй хэн нэгний үйлдвэрт ажилчдын нууц шахуу сургуульд хичээл заана. Түүний бусдыг элэглэн шоолж явдаг зан нь улам хурц гашуун болж, аливаа арилшгүй зөрчил, хурц ёворгон асуудлыг шуналтай хэлэлцэх дуртай болжээ. Саяхан түүний ярьсан нь, Бодлерын «Хорлолын цэцэг» гэдэг нь «Христосын соёлын талаар чөтгөрүүдийн хойдын буяныг» хэлжээ. Бодлер бол ер «Шекспирийн авсчин мөн» гэсэн билээ. Харин өнөөдөр Любашийн бие муу учраас санаа сэтгэл нь зовоод бас баахан алжаасан тул санаа сэтгэл нь арай ондоо байжээ. Татъяна хүүхний ахдаа хандах байдал нь ерийн нэг роман зохиолд гардаг адал явдалтай адил юм гэж Самгин бодсон боловч Алексей бол Гогин гэдэг айлын өргөмөл хүү шүү дээ гэж дурсан санажээ. Алексей Гогин урьдын адил алиа сэргэлэн, дуутай шуутай явавч нэг л сэжигтэйгээр биеэ барьдаг болсон авай. Алексей бол Самгиныг их сонирхох болсныг Клим ажиглан мэдсэн агаад тэрхүү сонирхохын дундуур баахан үл итгэх байдал илрэх ажгуу.

	«Үнэхээр хүн болгон ондоо болж байна...».

	Социалистууд эвлэрэнгүй үзэлтнийг ичгүүргүй үзтэл бүр шазруун шоолох болж, эвлэрэнгүй үзэлтнүүд нь тэдэн шиг социалист байж чадахгүйдээ гэмшсэн мэт биеэ барьж явах болсон билээ. Гэвч тэд хувьсгалт залуучуудад тусалж, мөнгө өгч, хурал дугуйлан хийх байр байшин гаргаж өгөхийн дээр нууц ном зохиолыг хүртэл хадгалж өгөх нь бий.

	Самгин гэнэт тэдэнд зэвүү нь хүрээд ухасхийн босож, тамхи асаагаад нэг бөгтгөр охин, «Та нар юунд дүрсгүйтнэ вэ?» гэж байсныг санав.

	«Зубатов бол шал мануухай» гэж Самгин дотроо унтууцаж, харанхуйд нэг сандал дайрч, дахин хэвтэв. Үнэндээ эвлэрэнгүй үзэлтэй өвгөчүүл хэдийгээр залуучуудтай маргах боловч түүнийгээ зөвхөн «алдаа гаргахаас зайлахын тулд юм» гэж ямагт ятгах нь бий. Гэтэл үнэн хэрэг дээрээ тэд залуучуудыг өдөөн хатгаж, идэвхжүүлж байх бүлгээ. Татьянын эцэг Гогин, манай үеийнхэн ардын зоригтны хэрэг үйлсийг цаашид үргэлжлүүлж чадаагүй учраас Победоносцевын харгислалыг гааруулсан юм гэж өөрийн үеийнхнийг зэмлэнэ. Нэг үдэшлэг дээр

	— Щедрин биднийг сэрээх гэж дуудсан юм. Гэтэл бид сэрээгүй. Бидний энэ явдлыг түүх уучлахгүй гэжээ.

	Гогин бол дунд зэргийн нуруутай, хүнд маягийн хүн билээ. Хөдлөх барихдаа болгоомжтой, бараг хөдлөх бүрдээ янцаглана. Зүрхний согог өвчтэй хүн бөгөөд дулаахан харцтай бор нүдний нь дор том нугалаа суужээ. Халзан толгойтой боловч чихний нь дээр хоёр хэсэг бөөн бор үс эвэр мэт сэрвийн харагдана. Эрүүнийхээ үсийг хусаад нялцгар хамрын дор хасаг маягийн өргөн сахал тавьж бас сөрвөгөр ооч унжуулсан ийм нэгэн билээ. Тэрээр Татьяна, Алексей хоёрыг үзтэл гунигтайгаар энхрийлж байх нь үзэгдэнэ. Гогин нэг өдөр

	— Манай үеийнхэн залуучуудын загалмайтны замыг хөнгөвчлөх ёстой гэж хамт суудаг Рындин гэгч найздаа ярьж, байсныг Самгин санаад «Золиосонд гаргагсад» гэж боджээ.

	 Рындин бол хоосорсон газрын эзэн байв. Урьд ардын зоригтонтой нөхөрлөн явсан агаад хожим Толстойн үзэлд орж, сүүлдээ» хоосон санаатан, цадиггүй үзэлтэн болсон хүн байв. Рындин бол овор том биетэй бөгтөр өвгөн агаад хэдий жараад настай ч ануухан харагдана. Түүний гүжирмэг царай хэзээд ууртай баргар явах ба эрс дуутай, урт гартай ийм нэгэн билээ. Тэрээр цаглашгүй сайн хүн, ер «хорвоод хосгүй» хүн гэж алдаршжээ. Том хүү нь цөллөгт, дунд хүү нь шоронд, бага хүү нь гимназийн зургаадугаар ангид суралцаж байгаад сургуулиа хаяж мужаан болсон ажээ. Рындины тухай Татьянын ярьсан нь

	— Энэ хүн бол хүмүүсийг нигүүлсэн энэрсээр тэднийг алахад ч бэлхэн хүн гэсэн билээ.

	Гогиныд сайн өдөр залуухан залуухан өмгөөлөгчид, хөдөөгийн нутгийн захиргааны түшмэд, тоо бүртгэгчид цуглана. Оюутан, эмэгтэйчүүдийн дээд сургуулийн сурагчид цуглаж, шуугилдаж байх агаад алжаасан царайтай, үл мэдэгдэх залуус хааяа үзэгдэнэ. Заримдаа Редозубов ирнэ.

	Самгин хоёр гурван тийм айлд очих бөгөөд тэднийг «Бадарчдын орд» гэж нэрлэнэ. Татьяна бол

	— Аймшигт үгсийн үүр гэж нэрлэжээ.

	Самгин Никоноватай мундахгүй тааралдана. Даруухан зантай тэр Хүүхэн Самгиныг хараад ямагт найртай инээмсэглэнэ. Гэвч түүнтэй улс төрийн бодлого ярих нь үгүй, зөвхөн нэг удаа

	— «Искра» сонин бичиг гаргахад Савва Морозов мөнгө өгсөн гэдэг үнэн үү? гэж гэнэт хачин юм асуухад нь Клим инээж

	— Савва Морозов оо? Наадан тоглоомоор ярьж байгаа байлгүй гэсэнд

	— Би ч тэгж бодно гээд яваад өгсөн билээ.

	Энэ хүүхэн аажим аажмаар Самгины талархлыг татдаг болов. Никоновад ямар нэг итгэлийг төрүүлэх «Митрофановын чанар» байх шиг санагдах бөгөөд ер ямар нэг бүдүүн баргийн шударга оньсон хүрд санагдуулдаг байжээ. Самгин энэ хүүхний талаар бодохдоо ямагт, «Амьдралын номхон боол болж их хохирч яваа хүн» гэж бодно.

	Савва Морозов, Пермийн хөлөг онгоцны эзэн бас нэг хүн хувьсгалчдад мөнгөөр тусалдаг гэсэн цуу үг ихэд дэлгэрч байсан тул Самгин харанхуй тасалгааг тамхины утаагаар утаж хэвтэхдээ

	«Байж болох юм. Хүмүүсийн цөхрөлт бодол, аж амьдрал цөм хоосон санааны зохиол болсон манай мунхаг улс оронд ер юу ч гарч болно» гэж их л гунигтайгаар хорсон боджээ.

	Ер энэхэн үес Самгины толгойд олон юм орж байв. Радеев сэхээтнийг магтан биширдгийг санав. Лютов сайх Никоноватай эзний янзаар үг ярьж байсныг санав. Бас Савва Морозов дэлхийд нэр гарсан хувилахуй ухааны мэргэжилтэн, хуучны үзэлт нэг эрдэмтнийг загнаж байсныг санав.

	«Тэгж тусалдаг байж болох юм. Хэрэв тэгдэг бол өдөөн хатгаж буй хэрэг. Үүнд миний байр суурь хаана байна? Хөдөөгийн нэг ядуу гэрт цорын ганцаар суугаад зохиол бичиж үзэх үү...” гэж Самгин бодов.

	Хэрэв тэгвэл энэ ажил нь өөрийн тулд биш болно гэдгийг Самгин мэдэж байв. Энэ нь ер ажилчны дунд ухуулга хийж явдаг хүн юм уу, Варварын танилуудын нэг болох мөнөөхөн сансар огторгуй, тэнгэр бурхан, үхэл гэж хашхирч явдаг хүний адил болно. Самгин бол уран гоё ярьдаг хүмүүст, мөн өөрсдийгөө зөвхөн Европ хүн төдийгүй, Парисын хүн гэж үнэхээр боддог бололтой хүмүүст үнэн голоосоо дургүй билээ. Тэдний ярилцах үгс түүний ажлын тасалгаанд хүртэл дуулдаж байхад Самгины сэтгэл Нехаевын өрөвдмөөр дүр орж ирэх нь бий. Тэр хүүхэн үхэл ба шуналт дарлалаас үнэн голоосоо айдаг билээ. Тэдгээр хүмүүс нийгмийн асуудлыг тоохгүй, доромжилж байхад Самгины уур зэвүү хүрдэг байв. Тэдгээр нь Самгины сэтгэл санаанд үргэлж, бодогдон, аж төрөхөд нь саад болж, үргэлж тарчилган байдаг мөнөөхөн холион бантан үзэл санааны дотроос сугаран гарсан буюу төрж гарсан бололтой байдаг билээ. Тэр хүмүүс онц их боловсролтой, би дэргэд нь харанхуй хүн юм гэж Самгин сэмхэн бодох нь бий. Тэр хүмүүс яв явсаар огт ондоо юм ярилцана. Түүнийг бодож үзэх хэрэгцээ Самгинд байдаггүй авай. Энэ бол миний дутагдал мөн гэж заримдаа бодох боловч энэ нь үг хэлээр элбэг, цэцэн зүйр үгээр элбэгийнх юм гэж бодно.

	«Эрхийн гүн ухаан бол эрхгүй байдлыг зөвтгөх гэсэн оролдлого мөн» гэж Самгин ярьдаг байв. Тэр ярихдаа, амьдралын төлөө тэмцэл бол зүй ёсны хэрэг гэж үзээд амьдралын дотор шашин, гүн ухаан,,ёс суртахууны байр суурийг эрэх нь ашиггүй бөгөөд хуурмаг явдал мөн гэж хэлдэг байв. Иймэрхүү үг өгүүлбэр олныг мэдэх ба түүнийгээ их л хямдхан үг гэж ойлгох тул дотроо «Зэс зоосны үнэтэй мэргэн үг» гэж нэрлэх бүлгээ. Гэвч Самгин бол ер нь юмыг гүн ухааны үүднээс бясалган бодохыг түдгэлзэн «баримтыг» чухалчилна. Гэтэл тэрхүү баримт нь хэтэрхий зөрөөтэй юм уу, хэтэрхий адил болоод байвал түүнийгээ бодит байдлын шаардлага гэж тайлбарлах ажгуу.

	Самгин энэ үдэш сүүлийн жилүүдэд үзэж харсан бүхий л сэтгэгдлээ нэгд нэггүй санаж, дахин хянан бодоод өөрийгөө туйлын ганцаардмал хүн болохоо мэдэв. Хүн бүхэнд тийм хариг хажиг болсноо бодоход зүрх шимшрэн гол харлах мэт болж байжээ. Самгин хэвтэж байснаа босоод цонхны цантсан шил дээр гадаа дэнлүүний алтлаг гэрэл бүдэгхэн тусахыг ширтэн их л удаан суужээ. Самгин энэхэн үес цөхрөнгөө барахад хүрч байжээ.

	«Манай бүх сэхээтэн үнэн бодит байдлыг шүүмжилдэг нэг айхавтар өвчтэй болжээ» гэж «Манай хязгаар» сонины эрхлэгчийн хэлсэн үг санаанд нь орно.

	«Тэр өвчин надад туссан байж болох юм. Тэр өвчин халдварласнаас юм бүхэн үүсжээ» гэж Самгин бодов. Гэтэл бодсоор байтал «Гэвч» гэсэн үг санаанд нь орж «Гэвч хэрэв тийм өвчин туссан бол ямар өвчин гэдгийг мэддэгээрээ би бусдаас ялгаатай юм» гэж бодов.

	Цааш элдвийг бодсоор байтал хэрэв би ганцаардмал байдалд үнэхээр орсон бол би онцгой хүн гэсэн үг гэж бодогджээ. Тэрээр хүнээс ийм гэж тасархай болсныгоо бүр хөдөө байхдаа, Георгий Победносцын сүмийн үүдний шатан дээр сууж байхдаа мэдсэнээ санав. Тэгэхэд ер ганцаардмал хүн бол баатарлаг өөдрөг юм шиг түүнд санагдсан байжээ.

	«Сэтгэлийн дуу хоолой болох өөрийн үг надад алга. Хүний сэтгэл бусдын дуугаар ярьдаггүй» гэж бодов.

	Туурганд өлгөсөн жаазны шил дээр бараан сүүдэр хөдлөхөд Самгин зогсоод үзвэл цонхоор тусах бүдэг гэгээнд түүний толгойн сүүдэр жаазны шилэн дээр тусаж байжээ. Ширээнээ очиж тамхи асаагаад бас л харанхуй тасалгааны дотуур нааш цааш алхсаар байв.

	Варвара шөнө дундын алдад иржээ. Хаалганы хонх дарах чимээгээр Самгин шалавхан гэрэл асаагаад ширээнээ сууж, ажлаа хийж буй байдал үзүүлэх гэж бичиг цаасаа ширээн дээгүүр тараан орхижээ. Эхнэртэйгээ дэмий балай юм ярихаас зайлсхийх гэж тэгсэн ажээ. Арваад минут болоод Варвара орж иржээ. Тэрээр өлмийдөө хүрсэн урт дан цамц өмсөөд хөлдөө гэрийн шаахай углажээ. Чийгтэй нойтон гараа Самгины хацар хүзүүнд хүргэж

	— Чи ажлаа хийсээр сууна уу? гэжээ.

	— Чамайг харахад яаж байна даа.

	— Сонин юм даа. Намайг ирэхэд чиний өрөө гэрэлгүй байсан шүү.

	— Тийм үү?

	Эхнэр нь ширээний өнцөгт суугаад Любаша их муу байна. Уушгины хатгалга байж магадгүй гэж эмч хэлжээ гэж ярив.

	— Тэднийд Гогина байна.

	— Тэгвэл сайн. Чи явж бай, би ажлаа мөд дууслаа.

	Варвара явав. Самгин түүний ягааран харагдах өсгийг хараад энэ эхнэрийг би дотор нь орсон юм шиг харсаар байтал сонь буурчээ гэж бодов. Самгин ер түүний биеийн хөдөлгөөн, амьсгаалах, ёолохыг хүртэл мэддэг байв. Царайд нь яльгүй аальгүй байдал илэрдгийг хүртэл мэднэ. Варвара үг ярихдаа элдэв марзан бичиг зохиолоос хамаагүй авч яриад байн байн хооронд нь хутгаж будилж байх нь бий. Гэвч Варвара бол ер зүгээр эхнэр, гэрийн хашир догь эзэгтэй. Хүмүүст баахан үл итгэх янзаар хандаж, тэдний хуурмаг царай байдлыг таньж чаддагт нь Самгин бүр ч дуртай билээ. Ер энэ эхнэртэй байхад тийм ч муугүй атал Самгин жишээ нь, Никонова бол Варвараас хэдий эгчмэд боловч түүнтэй байвал арай амар, аятай байх биз гэж боддог байжээ.

	Самгин цаг хэртэй суугаад унтлагын өрөөнд орохдоо Варвара лав унтсан биз гэж бодож байжээ. Гэтэл цаадах нь унтсангүй, өрөөсөн гараа дэрлээд тамхи татаж хэвтэв. Самгин хувцсаа тайлах зуур

	— Унтах өрөөндөө тамхи татах муу гэсэнд Варвара

	— Би чамд хэчнээн хэлэв дээ гэсэн нь Самгины үгийн үргэлжлэл болжээ. Самгин түүний царай өөд харж, нэг үг хэлэх гэснээ хэлсэнгүй. Эхнэр таргалаад хүзүү нь богинохон болчихжээ гэж ажиглаж байжээ.

	«Хэрэв эхнэрийн сэтгэл хувирч байгаа бол энэ нь түүний янаглал, биеийн хөдөлгөөнөөс мэдэгдэх ёстой» гэж Самгин бодоод тэр бодлоо шалгаж үзэхээр шийдэж, орны нь өмнө очоод

	— Цаашаа хэвтээч гэсэнд, эхнэр нь цааш хэвтсэнгүй.

	— Би ядраад байна. Ямар сайндаа нойр хүрэхгүй байх вэ гэжээ.

	Варвара ер үгүй гэх нь ховор, хэзээ ч ийм шалтаг хэлдэггүй билээ. Гуйх гэдэг гутамшиг гээд Самгин ч бас заавал унтана гэж гуйж шалдаггүй байжээ. Самгин орондоо дурамжхан оров. Варвара тамхиа унтрааж, ямар нэг яриа хэдийн эхлээд түүнийгээ үргэлжлүүлж байгаа мэт

	— Тэнд нэг еврей хүн байсан гэж ярихад нь

	— Кумов бас байсан гэж Самгин асуусан биш, шууд нотолсон янзтай өгүүлжээ.

	— Кумов ч байна. Гэхдээ тэдэнтэй таарах хүн биш дээ. Ертөнц гэдэг чинь нэвтэлшгүй харанхуй юм, хүн сэтгэн бодохын галаар түүнийг гийгүүлдэг гэж өөрийнхөө үзлээр зүтгэж орхино. Тэр үзэл нь сургуулийн хүүхдийн самбар дээр тавьдаг тэмдэг шиг юм чинь... 

	— Тийм гэнэн балчир сургаал дэмий! Би ч ядраад байна, унтъя гэж Самгин ууртайхан хэлэхдээ тэр бичиг хэрэг хөтлөгчийн ярьдаг гүн ухаан, миний санаа бодол хоёр нэг л төстэй юм гэж сэм бодохдоо зэвүү нь хүрч байжээ. Варвара уртаар амьсгаа авч дэрээ засаад, минут хэртэй, дуугүй болсноо

	— Ер нь еврей хүн надад нэг л аягүй санагдах юм. Энэ ичгэвтэр үү? гэв.

	— Тэгэлгүй дээ.

	— Нэг л тусгүй санагдана. Тэд чинь юм болгонд дандаа түрүүлж давхих улс юм. Семит үндэсний эсрэг үзлийг зориуд сэргээдэг тийм еврей бас байх юм.

	— Орос хүн үзэж чаддаггүй орос ч байдаг гэж Самгин эргэж хэвтсэнд Варвара улам шалж, баахан элэглэх янзтайгаар

	— Чиний хэлдэг дэмий. Чи ч гэсэн еврей нарт дургүй шүү. Гэтэл түүнийгээ хэлэхээс чи ичдэг шүү дээ гэжээ.

	— Ямар балай юм ярина вэ! Наад гэрлээ унтраа!

	Варвара гэрлээ унтраасан боловч харанхуйгаар ярина. Түүний ярих үг, дуу аялгуу нь улам зэвүүтэй болж

	— Үгүйсгэх үзэлтэй еврей хүн бол тийм үзэлтэй орос хүнээс мянган хувь дор гэж чи ярьсан шүү дээ гэжээ.

	Самгин тэсэж дуугарсангүй, харин Митрофановыг яриад хэрэггүй биз, аягүй бол шоолж инээх биз гэж бодож хэвтжээ. Чингээд нойрондоо дарагдсан мэт хэдэн үг хагас дутуу ярьсан болж хэвттэл эхнэр нь ч дуугүй болжээ.

	Ер Митрофановын орж ирэх нь хэдий цөөрсөн авч урьдын адил зугаатай ярина. Тэрээр их л буруу хэрэг хийсэн хүн шиг орж ирээд ажсан мэт инээвхийлж байх нь, «За, намайг яахаар шийдэв?» гэж асууж байх шиг санагддаг ажгуу.

	Цай их ууна. Гудамжинд, гуанзанд болсон хэрүүл уруулын талаар ярьж Варварыг инээлгэх ба Самгины сэтгэлийг илбэн засах нь бий. Түүний тэгж ярихад хэдийгээр оюутнууд үймэлдэвч аж амьдрал хуучин бат тогтсон зүй заншлаараа явж буй ажээ гэж Самгин бодох бүлгээ.

	— Би мөд ажилд орох биз. Галзуугийн газар харгалзагчийн туслахаар орох санаатай гэж Митрофанов ярьсан боловч түүнийг гарч явсан хойгуур

	— Галзуугийн газар ажилд орно гэж би худал хэлэв, уучлаарай гэж Самгинд яаран шивгэнэн тайлбарлажээ.

	— Яагаад худал хэлэв? гэхэд

	— Юмыг яаж мэдэх вэ, Варвара Кирилловна хэрэв миний аж амьдралын талаар эргэлзэхэд хүрвэл миний зан байдал яагаад ондоо болсныг тайлбарлан ярихад танд амар болно гэжээ.

	Самгины төлөө тэр заншлаа тагнагч тийм хачин санаа тавьж байхад Климд аятай санагдсан боловч түүнийг гарч явмагц, «Варвара бид хоёрын харилцаа гаднын хүн мэдэгдэхээр хувирч байна гэж үү?» гэж боджээ.

	Гэтэл гэнэт уур нь үүрч

	«Энэ мулгуу амьтан, өөрийгөө надтай нэг санаатан гэж үздэг биз» гэж боджээ.

	Түүнээс хэд хоногийн хойно Самгин нэг үдэш хоолны өрөөнд ганцаар цай ууж суухдаа, би амьдралдаа ер хэрэггүй илүү юм ихийг үзжээ гэж бодож байтал бүр багадаа гэрийнхээ нэг өрөөг санамсаргүй нээж үзсэнд дүүрэн хуучин эвдэрхий эд юм чихсэн байсан санаанд оржээ. Ингэж гунигт бодолд дарагдан сууж байхад нь Суслов биегүй хий юм шиг сэмхэн орж ирсэн байжээ. Тэрээр тунгалаг хар нүдээ гялбалзуулан инээмсэглэж

	— Дуулсан уу? гээд ширээнээ сууж, гэрийн эзэн шиг өөрөө цай аягалж, аягандаа чанамал жимс хутгаж, халбага аяга харшуулан хангинуулж, өмнө зүгийн нутгаар тариачны дажин гарсан тухай ярихад нь хатангир жижигхэн гар нь салганаж, нүүрээ үрчийлгэн муухай инээвхийлж хамрын нүхийг сарталзуулан, цардмал захтай бариу захны дотроос цухуйх хүзүүгээ гүлдийлгэн шилгэж байв.

	— Та нарын удирдсан биш, харгис цагдаагийн удирдан буй ажилчны дан эдийн засгийн чанартай хөдөлгөөн юу болж байна? Түүнийг энэхүү нийгмийн шударга ёсны зүг тэмүүлж буй тариачны аяндаа гарах хөдөлгөөнтэй харшуулан үзвэл юу болж буйг та харж байна уу? гэж туйлын эелдэг зөөлнөөр, ятгах байдалтай асуухад нь Самгин мөн эелдгээр инээмсэглэн дуугүй сууж байв. Тариачны тэр үймээн гэдэг нь нөгөө талхны дэлгүүрийг тоносон шиг яль шальгүй юм байгаа биз гэж бодож өвгөний ярианд итгэхгүй байжээ. Суслов гадуур цамцныхаа ханцуйг шамлаад байх нь хувцас нь тачирдсан бага хүүхэд адил харагджээ. Тэрээр

	— Би гурван долоо хоног юм уу, сар хөдөө явах боллоо. Үүнийг хэлэх гэж орж ирсэн юм. Энэ миний өрөөний түлхүүрийг Любашад өгөөрэй. Би сая шагайсан чинь унтаж байна. Тэр бүсгүйд өвчин хүрчээ... гэж бор духаа үрчийлгэж, — Тусгүй цагаар өвджээ. Би түүнийг нэг тийш нь юманд явуулах гэсэн юм сан... гэв.

	Суслов нэр өгсөн өдрөө ёсолсон хүн шиг шинэхэн хар хөх костюм өмсөөд хатангир туранхай бие нь цэрэг эр шиг цэх шулуун харагдана. Тэрээр заримдаг түлэгдэж бараг үхсэн амьдын хооронд явдаг мөртөө үхдэлийг босгоно гэж явдаг Яков гуайг санагдуулна. Суслов энхрий сайхан эелдгээр баяртай гээд шинэхэн гутлаа чахар чахар дуугаргасаар яваад өгчээ. Самгин өвгөний хойноос харж ямар нэг инээдмийн юм олж хэлэх гэсэн боловч чадсангүй. Гэвч Клим нэлээн сууж байгаад

	«Энэнд алтан товчтой хүрэм өмсгөж орхих юм сан. Тэгвэл хувьсгалын хэргийн тавдугаар зэргийн түшмэлийн дайтай харагдах вий...” гэж боджээ.

	Сусловын гарснаас хойш арваад минут болоод Гогин орж иржээ. Урьдын адил алиа зугаатай биш агаад харин нэлээн юм дуулж мэдсэн бололтой, бас ямар нэг юманд сэтгэл дундуур байгаа шиг харагдана. Тэрээр нэг юманд харамсаж байх мэт тасалгааны дундуур хуруугаа шад шуд дуугарган алхалж нэлээн тодорхой ярьсан нь

	— Үнэгтийн тосгонд үймээн гарч, Харьков, Полтан мужийн таван хошууг хамарчээ. Тэнд танай ах байдаг байх аа? Гадаадад суугаа манай нөхөд хэрэгтэй материал цуглуулахаар Татьяна тийш явах гэж байна. Та түүний хаягийг өгнө үү. Бидэнд хоёр ч хүний хаяг байгаа боловч тэд лав баривчлагдсан биз гэжээ.

	Гогин хүнд том сандлын түшлэгээс өргөж хийд ганхуулж байгаад бодлого болж

	— Би нэг юмыг нэг талаас нь авч үзэх дургүй юм. Нөгөө талаас энэ явдал бол Зубатовын ёслолын жагсаалын хариу төлөөс биз. Хэдий тийм боловч надад аятай биш санагдана... гэжээ. Түүний ярианд баахан гонсойсон Самгин

	— Яагаад? гэж асуусанд

	— Юу гэж хэлэх юм дээ? Ер сэтгэл хөдөлсөн гэх үү дээ, ер нь нүгэлтэй юм шүү дээ. Саяхан нэг үйлдвэрийн газар ажил хаялт болж, хамаг машиныг эвджээ. Гэтэл мэргэжилтэй ажилчид бол машиныг эвдэхгүй байгаа юм. Модон анжис дагаж яваад хар ажилчин болсон улс л эвдэж байгаа юм даа гэж ярив.

	Нөгөө өргөж байсан сандлаа тавьж дээр нь мордож суугаад сахлаа имэрч

	— Машин гэдэг чинь улсын аж ахуй. Элэгдэж хуучирсан гэж үү? Тэр ч тийм. Гэвч манайх ядуу улс шүү дээ. Гэтэл бас сэтгэлийн хөдөлгөөн холилджээ. Гадаадад суугаа манайхан мэргэжилтэй хувьсгалчид бэлтгэх тухай асуудал тавьж байгаа гэнэ. Энэ ч ухаантай ажил шүү гэжээ.

	Самгин Гогины яриаг чагнахгүй, зөвхөн Гоголийн төрсөн нутагт хэдэн түмэн тариачин ард хэрхэн үймж байгаа бол гэж дотроо дүрслэн бодож байжээ. Самгин бол тэр нутгийн хүмүүсийг мэдэхгүй гагцхүү украйн дуунаас бага сага мэддэг байв. Чингээд өсөх насандаа эцгийн албадлагаар «Германы тариачны дайны түүх», «Оросын ард түмний улс төрийн хөдөлгөөн» гэдэг номуудыг уншиж байснаа санахад сартай шөнө хөдөөгийн муруй замаар тосгоноос тосгон руу бөөн бараан улс давхилдан, газрын эздийн орд харшийг бүсэлж, гал тавихад асар их түүдэг гал бадран дүрэлзээд олон хүн орилолдон, исгэрэлдэн, улих их чимээ гарч, мөнөөхөн бөөн улс цааш давхихад газар дороос гарсан мэт олон хүн тэдэнтэй нийлэн улам олон болж. тэдний өмнө үргэсэн адуу сүрэг сүргээр давхилдаж, ард нь энд тэндгүй улаан гал дүрэлзээд, толгодын дээгүүр утаан үүл татаж, тэнгэр огторгуй харагдахгүй болж, газар дэлхий хоосрон, түүний дээгүүр аварга том хивс хуйлах мэт хар хар шороон далан боссоор байгаа нэг гунигт зураг сэтгэлд нь ургаж байжээ.

	— Тэгэхлээр пүрэвт гэсэн үг үү? гэж Гогин асууж эргэж харна. Тэгэхэд нь тэр юм асуув уу, аль эсхүл нөгөө яриагаа үргэлжилж байна уу гэдгийг Самгин мэдээгүй боловч толгой дохижээ.

	Гогиныг явсан хойно Самгин аанай сэтгэл түгшим уйтгарын жихүүн утаанд дарагджээ. Сэтгэлд нь мөнөөхөн харанхуй олон хүн урган босож иржээ. Холынкийн талбайд хэдэн буман хүн үймэлдэж, газар дэлхийг хотолзуулж байв. Тэр хэдэн буман хүн хэрэв Москва хот рүү нэгэн зэрэг дайрвал хотыг хог шороо болтол гишгэж орхино доо гэж бодож байсан нь санагдана. Олон мянган хүний орилоон хашхираан дундуур сүйх тэрэгний зөөлөн суудал дээр өндөлзөн, мөнөөхөн олныг харж гэм буруутай мэт инээвхийлэн яваа цэнхэр нүдтэй залуу хүний өвөг эцэг болох хааны хүрэл хөшөө тийш хэдэн түмэн ажилчин цувран явж байв. Хөдөөгийн олон ард сүмийн хонх өлгөх гэж тэрхүү хонхны суурь өндөр цамхгийг хөмрүүлэх гэж байгаа юм аятай олсоор оосорлоод татаж байв. Нэг тосгоны тариачин ардууд «хүй нэгдлээрээ» нийлээд талхны дэлгүүрийн цоожийг мулт татаж байв. Нэг модон хөлтэй тариачин, огтоос байхгүй цулбуурт загас барина. Ондоо нэг тариачин

	«Энд хүүхэд байсан юм уу? Магадгүй, байгаагүй биш үү?» гэж итгэлгүй асууж байх нь сонстоно.

	Тэр хоёр тариачны аль алины үгэнд ямар нэг ёгтлох, амгуулах аялгуу сонсогдож байх шиг санагдана. Магадгүй хүн болгон цулбуурт загас байхгүй гэдгийг мэдсэн мөртөө түүнийгээ бие биеэс нууж, цулбуурт загас барьж буй дүр эсгэдэг бол юу болно?..

	«Би ер шал балай юм бодож байна» гэж Самгин санаад нүдээ аньж шилээ зүүжээ.

	«Би ч ер арчаагүй амьтан юм!» гэж Самгин бодсоноо, «Үгүй, хүүхэд шиг юм» гэж залруулаад, «Би ер дандаа ингэж байх юм уу? Өөрийн эрх мэдэлгүй, олзны хүн шиг байх юм уу?» гэж бас боджээ.

	Самгин уйдахдаа тэсэлгүй гарч явжээ. Хотын дээгүүр хүйтэн, онц өндөр тэнгэрт түм түмэн од гялалзаж, алиман саран даруухан гийгүүлж байв. Тверийн гудамжинд орших Филипповын цайны газрын хурц гэгээтэй цонхны дэргэдүүр янхан хүүхэн, дэгжин оюутан, таяг барьсан ямар ч зорилгогүй залуус хээнцэрлэн алхална. Эрүүндээ салаа сахалтай, сэгсгэр хар пальтотой, хувин малгайтай залуу хүн Самгиныг гүйцэж ирээд, нөгөө сугадаж явсан хүүхэндээ

	— За яах вэ, гурван төгрөгөөр тэгье л дээ. Гэтэл... гэх нь сонстож, цаадах нь

	— Тэгэлгүй яах вэ, намайг хүн болгон магтдаг юм гэж цээлхэн дуугаар хариу хэлж байх нь сонсогджээ.

	Дээлийн энгэр заамыг задгай тавьсан, гонзгор царайтай ондоо нэг хүн Дархны гудамжны буланд дэнлүүний дор зогсоод үнгэлдсэн малгайтай жижигхэн бөгтөр хүүхэнд

	— Яасан ч яах вэ! Гагцхүү ардууд бичиг сурч байвал шашны бага сургууль ч хамаагүй гэж ятгаж байжээ.

	Хар зүсмийн хос морь хөллөсөн зөөлөн тэрэг өнгөрөхийг үзвэл морьдын хөл санаанд багтамгүй оньсон хүрдийн хөшүүрэг хөдөлж байх шиг үзэгдэнэ. Тэр тэргэнд Алина Телепнева, Лютов хоёр зэрэгцээд бас нэг гал сөнөөгч адил бүдүүн эр хөтчийн ард тэдний өөдөөс хараад суужээ. Самгин Лидаг санав. Лида Кавказад нэг газар суугаа. Любашийн хэлэх нь Лида ямар нэг ном бичиж буй гэнэ. Варвара бол түүнийг огтхон ч үл дурсана. Макаров Москвад суух боловч эс үзэгдэнэ. Дмитрий ах нь саявтар нэг дэлгэрэнгүй бүдэгхэн захиа бичсэнийг үзвэл, тэрээр гар үйлдвэрийн, ялангуяа шавар ваарын ажлыг судлан буй гэжээ.

	«Тэр лав баривчлагдсан биз» гэж Самгин бодов.

	Харуулаас буусан салаа цэрэг гудамжаар их л идэрхэг алхлах агаад гялгар жадаар агаарыг зүсэн явна. Далбигар бүрх хэлтгий тавьсан нэг бүсгүй

	— Хоёулаа явах уу? гэж Самгиныг гуйжээ. 

	Түүний нүдний хүүхэн хараа жигтэй том болж өргөс шиг гялалзана.

	«Нүдэндээ атропин хийсэн биз» гэж Самгин бодоод түүний будмал нүүрийг ширүүхэн харж, намайг ийм сэтгэлийн хүнд уйтгартай явахад яагаад янхан хүүхнүүд гуйдаг юм гэж бодов.

	«Хөгийн юм».

	Гэвч гадаа гудамжнаа тийм ч уйтгартай биш байжээ. Ялангуяа Тверийн гудамжнаа хүмүүс шуугилдан, үзтэл завхайрч, сэтгэл уйтгарлуулах ямар ч шалтгаангүй. Намхан сүрлэг байшингууд хоорондоо нягт шахалдан, газарт бат суурьтай суужээ. Самгин гуанзанд оров.

	Түүнийг харихад эхнэр нь хэдийн унтжээ. Хувцсаа тайлж байхдаа түүний амгалан, маадгар царайг хэд хэдэнтээ ажин харахад онц тааламжтай яриа чагнаж, сэтгэл хангалуун инээвхийлж байгаа хүн шиг харагджээ.

	«Энэ тэнэг болохоор надаас жаргалтай байдаг» гэж Самгин бодно.

	Самгин гэрлээ унтраагаад орондоо орж, эхнэрийн амьсгаалахыг чагнан хэдэн минут хэвттэл хор нь буцлаад иржээ.

	«Худлаа даруухан зан гаргадаг тэнэг, завхай банзал эм. Яах аргагүй хуял дураа нуух гэж тийм даруу зан гаргадаг биз. Тэгж жаргаж хэвтэх гэж хэвлий дэх хүүхдээ зулбаж хаясан биз» гэж бодов.

	Харанхуйд түүний дотор хортой үгс хялбархан орж байжээ. Самгин хортой хоргүй үг бодож, сэтгэлээ хөдөлгөж, уур аагаа багтаан ядаж байх гэдэг түүнд аятайхан санагдаж байжээ. Өөрөө их л чадалтай хүн санагдаж, эхнэрийн ярьж байсан үгийг санаад

	«Үнэхээр би ааш зангийн хувьд хувьсгалч хүн биш, гэхдээ томоотой хүний үүргийг шударгаар биелүүлж байгаа юм. Би бол үүргээ ухамсарласны хувьд хувьсгалч хүн. Тэгвэл чи юу юм? Чи ер хэн юм?» гэж эхнэртээ хэлэх юм сан гэж бодож хэвтжээ.

	Ер эхнэрээ сэрээж, улаан нүүрэн дээр нь хатуу ширүүн үг хэлж, элдэв үгээр дайрч уйлуулмаар санагдтал «Хүн ер сэтгэл санаа ингэж үймж ирэхээр заримдаа эхнэрээ алдаг биз» гэж бас бодогдож хашаан дотор морьтой хүн яваа мэт чимээ гарахыг чагнаж байжээ. Гэтэл минут хэртэй болоод хүн санд мэнд хаалга дэлдэж, Анфимьенагийн дуу гарч

	— Жигүүрийн байшинд цагдаа нар ирээд байна. Гэрэл битгий гарга. Унтсан юм шиг хэвтээд бай. Тэднийг тэнгэр зайлуулах биз гэжээ. 

	Самгин чөтгөр аваасай гэж хараан ухасхийн босож Варварын мөрнөөс татаж

	— Варвара сэрээрэй, бас л нэгжлэг! Гурав дахиа боллоо! гэж амандаа үглэн хөлөөр шаахайгаа тэмтрэн үзвэл өрөөсөн нь орны доогуур цаана орж, нөгөө нь хавчийгаад хөлд нь оногдохгүй байжээ.

	Варвара унтлагын муухай урт цамцтайгаа цонх тийш нисэх мэт хүрч очоод

	— Ай тэнгэр минь... гэв.

	— Хөшгийг битгий нээ!

	— Чамд нуух юм бий юу? Надад өг, би далд хийе! Анфимьевна цааш хийнэ биз.

	Варвара өрөөний хаалга тасхийтэл хаяж гүйн гарав. Самгин ажлын өрөөндөө яаран очиж, номын шүүгээнээс хавтастай бичиг гаргаж ирэв. Тэр хавтсан дотор хориотой ил захидлын хуудас, шүлэг, хянах газраас хэвлэхийг зөвшөөрөөгүй өгүүллийн хяналт байжээ. Тэрхүү бичиг тэмдэглэлийн ихэнх нь ямар ч ур чадалгүй мулгуу заваан бичигдсэн мэт Самгинд хэдийн санагдах болсон боловч бусдын анхаарлыг худалдаж авдаг зоос болдог байв. Түүнээс гадна хэдий хямд хялбар тусмаа бусдыг эс тоох санааг нь улам лавшруулдаг байжээ.

	«Би ер их айжээ» гэж Самгин бодохдоо хавтастай бичиг цаасаар өвдгөө балбаж диваан дээр чулууджээ. Өөрийгөө тийм аймхайг бодоход туйлын гомдмоор санагдах агаад түүнийг нь Варвара мэдвэл бүр ч тусгүй байх байсан биз.

	«Баривчилж байна... Чөтгөр ав! Москвагаас л цөлнө биз, ондоо яах вэ. Тэгвэл нэг чимээ имээгүй хотод очиж энэ утгагүй явдлаас хол хөндий сууна биз». 

	Варвара гүйж ирээд

	— Нөгөө юмаа аль! гэж хавтастай бичиг сачгийг шүүрч гүйж гарахдаа

	— Гайгүй, чамайг нэгжихгүй байлгүй гэжээ.

	Самгин цонхны хөшгийг сэмхэн сөхөж харвал гадаа хашааны дотор хүн шиг бараан дүрс сүүдгэнэж байжээ. «Чамайг нэгжихгүй байлгүй» гэж эхнэрийн хэлснийг санаж, «Ондоо эхнэр бол, манайхыг нэгжихгүй байлгүй гэх байсан даа» гэж бодож байжээ.

	Эхнэр нь бас л ороод иржээ. Самгин цонхноос зайлж диваан дээр суугаад Варвара нөмрөгөө өмсөх гэж ханцуйг олохгүй сандарч байхыг харж байжээ.

	— Өмсүүлээд өгөөч! гэхэд нь Клим ханцуйг нь засаж өгсөнд Варвара ханцуйгаа яаран углаад Самгинд наалдаж

	— Чамайг шоронд орох болов уу гэж бодоход ч аймаар байна гэжээ.

	— Шоронд олон зуугаараа байгаа шүү дээ.

	— Тэр олон зуун хүн надад ямар пад байна!

	Самгин Варвара хоёр диваан дээр бие биеэ шахаж суув. Гудамжны цаад талын байшингийн үүдэнд дэнлүүний гэгээ сүүмэлзэх нь цонхны хөшигний завсраар харагдана. Варвара тамхи асааж

	— Өвчтэй хунийг барина гэж уу? гэв. Самгин хариу үг дуугарсангүй. Харгис цагдаа айлчлан ирэх болов уу гэж ингэж хүлээж сууна гэдэг түүнд эвгүй бөгөөд балай тэнэг юм шиг санагдана. Гэвч ондоо арга байхгүй.

	— Суслов хөдөө явдаг нь ийм нэгжлэг болно гэдгийг лав мэдээд явсан биз. Тийм зальтай үнэг шүү гэж Варвара шивгэнэн ярина.

	— Худлаа гэж Самгин ширүүхэн дуугарав.

	(Манай хоёр дахин дуугүй болов. Хашаан дотор хүн ханиалгана. Тэр хүн эхлээд бүдүүнээр хөв хөв ханиалгаж байснаа дуу нь нарийсаад бөгшүүлдэг нялх хүүхэд шиг чимээ гарч байжээ.

	— Ингэж хүлээж сууна гэдэг гутамшиг! Би явж хэвтэх минь гэж Варвара шаахайгаа зэвүүтэй чирсээр яваад өгчээ. Самгин босож бас л цонхоор сэмхэн шагайж харвал юм бүхэн түрүүчийн янзаар агаад үүдний дэнлүүний гэгээ нөгөө талын байшингийн туурганд сүүдгэнэж байжээ.

	«Дэнгийн нь гол мууджээ. Тэд лав ирэхгүй болов шив» гэж Самгин бодов.

	Самгин орондоо орж унтахыг хүссэнгүй, диваан дээр хэвтээд туйлын ганцаардаж, өөрөө өөрийн өмнө гэм буруутай юм шиг санаж байжээ.

	Өглөөний цайгаар Митрофанов орж ирэв. Любашийнд нэгжлэг болсныг тэр мэджээ. Цагаан сайхан инээвхийлэн

	— Айхтар хатуу нэгжсэн боловч хүний урамд будааны хэрийн юм олсонгүйдээ. Харин өөрийг нь бариад явжээ гэж ярив.

	— Тэр чинь бие нь муу байгаа юм шүү дээ гэж Варвара жигших мэт дуу алдсанд Иван Петрович дал мөрөө хавчиж

	— Тэд чинь өөрийн бодолтой улс! Сэжиглэсэн хүнээ эрүүл өвчтэй гэж ялгадаггүй юм. Хориотой ном дэвтэр гарсангүй, Библийн судар, шинжлэх ухааны бичиг, Тургеневын зохиолын дөрөвдүгээр боть л гарсан байх гэж дахин инээвхийлэв.

	— Түүнд хориотой ном байх ёстой гэж та яагаад бодов? гэж Варвара сэжиглэн асуужээ.

	Иван Петрович за, юу гэх вэ гэсэн шиг Самгиныг харж мушилзаад хацраа арчиж намуун зөөлөн ярьсан нь

	— Ай Варвара Кирилловна, нуух хэрэг юу байна? Хүчнүүдийг хөмрүүлэн хутгах цаг ирэв гэж би ойлгож байна шүү дээ. Тэнэгүүдийн оронд ухаантай улс албанд орж байна. Ер тэгэх цаг болжээ! Энэ бол бүр шударга мөн. Хэрэв бид шударга байдлыг үнэхээр хүсэх юм бол юуг ч хайрлах ёсгүй. Би харин хүн алах юм уу, ер хулгай дээрэм, ёс дэглэмгүй юмыг л эсэргүүцдэг хүн шүү гэжээ.

	Чингээд тонгойж. Варвара тийш хазайж байгаад дуугаа улам нам болгож

	— Гэвч яагаад хүн алдгийг ч ойлгож болно. «Хэрэгцээ байвал хийхээс яах вэ» гэдэг үг бий. Хэрэв сайд хүнийг буудаж байгаа бол энэ чинь бас л эрэлт хэрэгцээ байж, өөрөөр хэлбэл, «Бууж өгөхгүй бол ингэнэ шүү» гэж зарлаж буй хэрэг гэж би ойлгож байна. Ер хүчээ үзүүлэх гэж тасхийлгэсэн байлгүй яах вэ! Варвара болгоомжтой инээж

	— Иван Петрович та дандаа хөгийн юм ярих юм гэхэд нь

	— Нээрэн хөгийн юм даа. Гэвч миний хэлсэн инээдэмтэй үгний цаана ноцтой утга бий шүү. Би бол аж амьдрал гэдгийг их ч үзлээ, их ч үзэж байна. Миний үзвэл, амьдралыг жолоодож чадахгүй хүн бол хэн ч байлаа гэсэн хайран биш, тийм хүн сайд ч байсан хэрэггүй гэдгийг хүн бүхэн ойлгож байна. Тийм хүн үхсэн байхад жирийн нэг хүн алуулсан юм шиг улс баахан шавж, яагаад алагдсан бол гэж бага сага дэмий донгосож байгаад тарж, зарим нь ажил албандаа, зарим нь гуанзанд очих гээд, зарим нь эзгүй айлаар орж хулгай зэлгий хийх гээд явдаг биз.

	Митрофановыг ингэж гүн ухаандаж гарахад нь түүний ямар мэргэжлийн ажил эрхэлдэг болохыг Варвара тааж мэдэх вий гэж айхдаа Самгин хөмсөг атируулан суув. Хэрэв Иван Петровичийг нааш харвал нүдээр ирмэж дохио өгөх гэж Самгин хүлээвч цаадах нь үгэндээ халаад сэтгэл хөдөлснөөс хөлсөө асгаруулж байгаад

	— Ер нь, хүн буудах явдал зуршил болчихвол тэр муу! гэж нүдээ бүлтийлгэж, — Амьдрал гэдэг хэдийгээр өөрөө аюул заналд үндэслэх боловч тэр бол аюултай гэж би бодно. Гэвч дүрэлзсэн халуун зоригтой залуу хүмүүс тэгж яваад самныхаа шүдийг хугалбал яана? Бид юугаар гэзэг үсээ самнах бил ээ? Варвара Кирилловна, бид чинь үсээ самнах хэрэгтэй. Яагаад гэвэл бид, ард түмэн гэдэг айхтар сэгсийж сагсайжээ. Ай тэнгэр минь, хун ер юутай айхтар сэгсийснийг би мэднэ дээ гэж ярьж байжээ.

	Самгин чанга ханиалгаж чимээ өгсөн боловч тусыг олсонгүй. Митрофанов

	— Манайд үнэн шударга байдлыг их мөрөөдсөнөөс ийм явдал гарч байж магадгүй юм. Хулгайч хүртэл үнэн шударга ёсыг мөрөөддөг. Ер нь аж амьдралын талаар ондоо ямар нэг юм хүсдэг ч юм уу, манайд агсам согтуу, завхай зайдан явдал их болжээ. Гэвч Варвара Кирилловна танд гэж ярихад, тэдний олонх нь худлаа тэгж явдаг шүү, нохойн гөлөгнүүд! Би бол мэднэ шүү дээ. Жишээ нь гэмт хэрэг... гэж ярихад нь Самгин, «Ай мулгуу золиг!» гэж дотроо Митрофановыг харааж, аягаа халбагаар цохиж чимээ өгсөн боловч, за яршиг гэж боджээ.

	Митрофанов нүдээ жигтэй том болгоод нударга зангидан өвдгөө дэлдэж, нөгөө гараа Варвара тийш сарвайж, түүнийг багалзуурдах гэсэн мэт хуруу хумсаа базалж байгаад

	— Тэр муу нохойн гөлөг үхсэний гэмт хэрэгтэн байх вэ. Тэр чинь зүүдэлж солиорч яваа шал тэнэг амьтан байхгүй юү! Тэрнээс биш уул нь их сайн хүн юм! Гагцхүү өөрийгөө ухаан муутай гэж бодчихоод байхгүй юу! Тэр золиг бол ердөө ч гэмтэн хэрэгтэн биш, алиа салбадай, жүжигчин, бусдын нэр зээлдэгч юм. Өөрийгөө Рокамболь шиг худлаа цаана бодож явахгүй юу. Тэрний Рокамболь шиг болтол өдий байна. Худгийн муу яст мэлхий тэнгэрийн галууны мах идье гэж санасантай адил болно. Тийм хүмүүсийн, бусдын орон гэрийг эвдэж хулгай дээрэм хийдэг нь буруу байхгүй, бусдын нэр зээлддэг нь буруу байгаа юм, тэнэг мал! гэж яриад биеэ цэх шулуун болгож, тангараг өргөж байгаа мэт гараа дээр өргөөд их л тайвнаар

	— Варвара Кирилловна минь, манайд иймэрхүү хүн хэрэггүй шүү гэжээ.

	Варвара түүний яриаг хачин сонирхож, тэр ч байтугай сандлын түшлэгийг үзэсгэлэнтэйеэ налж гараа ардаа салаавчлан суухад хөх нь урагш аягүй түнхийж харагджээ. Цагдаагийн тэр нууц төлөөлөгчийн энэ ярианд ямар нэг ёгт утга байх шиг тул Самгин ч түүний ярихад саад хийсэнгүй.

	— Тийм амгалан дүүрэн юм шиг улсыг нэг байранд суулгаж хэрхэвч болохгүй. Улс болгонд хулгайч бий. Тэднийг яах ч арга байхгүй, тэд бол гутлын гадуур резин шаахай угладаг шиг хулгайн ажлыг ердийн мэргэжил болгон явдаг улс юм. Тэдэнд ямар ч мухар сүсэг байхгүй. Гэтэл харин манайд хамгийн өөдгүй амьтад бол өвөр суйлдаг улс мөн. Тэдэнд нэг хий, илбэ байх шиг байгаа юм. Би нэг хэрэг ярья л даа... Би нэг удаа даалгавар аваад... гэж ярьснаа гэнэт түгдэрч Климийг сэмхэн хараад

	— Өөрөөр хэлбэл даалгавар авсан ч биш, зүгээр санамсаргүй явж байгаад шал арчигч нэг хулгайчийг барьсан юм сан. Тэр уг нь ээмэг, бөгж, зүү хатгуурхан зэрэг дэл сул юм авахдаа гайхмаар чадмаг хүн. Тэгээд би түүнийг харуулдаад л явдаг байлаа. Тэр нэг баян айлын шалыг зүлгэж байв. Бүр гоё өрөөнд нь ороод шүү. Туслагч жаал хөвгүүнээ явуулж орхиод толины хайрцгийг дэгээ төмрөөр дор нь онгойлгож авах юмаа аваад хувинтай лав дотор шургуулж орхих нь нэн ч уран байлаа! За тэгээд болоогүй ээ... гэж суудалдаа өндөлзөж муурын толгой шиг дугуй нүүрэнд нь эвгүй инээвхийлэл гэрэлтэж

	— Тэгээд хажуугийн өрөөнд гүйж ороод дүрсгүй жаал багачуул шиг тонгорцоож, хоёр гараараа явж, уруугаа харсан хэвээр толинд нүүрээ харж байхгүй юу. Тэр маань гучин дөрөвтэй, томоотой маягийн том сахалтай, хоёр санчиг нь буурал орсон хүн шүү дээ! «Яковлев, чи их сайн байна. Харин хөлөө тэнгэр өөд харуулаад явдаг чинь ямар ёс вэ?» гэж асуухад «Үүнийг би танд тайлбарлан хэлж чадахгүй байна. Энэ чинь миний сурсан зан юм. Хэрэг бүтэхээр толгойгоо уруу харуулаад хэд гурван минут явмаар болдог юм» гэж байна шүү гэв.

	Митрофанов бүх биеэрээ Варвара тийш найгаж, зовлонтойгоор баясан инээвч цаана нэг л эмээсэн янзтай намуухан, итгэлтэйгээр ярьсан нь

	— Энэ бол Рокамболь биш, хуурамч нэр зээлдсэн хамгийн хортой балай явдал мөн. Тэр бол өөрийгөө мэхэлж, төөрөлдөөд, ер нь өөрөө өөрийн биеэр наадам тоглоом хийж байгаа хэрэг юм. Тэр бол хамар нармайгаа тас цохиулахаас ондОо юм олохгүй! Харин шүүх тиймэрхүү хэргийг авч хэлэлцдэггүй нь сайн хэрэг, тэрнээс биш яаж шүүх вэ? Тэгж өөрийн биеэр наадан тохуу хийнэ гэдэг уйлмаар гунигтай шүү гээд Митрофанов үнэхээр уйлжээ. Самгины харахад түүний бөлцгөр нүднээс шаравтар өнгөтэй, хөөс шиг нулимс гарч байх мэт харагджээ.

	— Зарим хүний явдлыг ойлгохын арга байхгүй. Морин заводын Ермаков гэж өөрийн хэрэгт ихэд алдаршсан хүн бий. Тэр хүн илүүдэл хөрөнгөөр эмгэдэд зориулж дотроо гэрийн сүм, элдэв юмтай давхар байшин бариулж эхэлсэн юм. Гэтэл гэнэт гадуур шат мод нь нураад хэд хэдэн хүн бэртжээ. Тэр ч яах вэ, байдаг юм. Гэтэл Ермаков, сүм барихыг хориглосноос хойш нөгөө барилгаа дуусгаад тун тусгүй газар өгч орхисон шүү. Мэзон пюблик гэж францчуудын гоёор нэрлэдэг янхны газар өгчихсөн дөө. Тиймэрхүү явдал ер олон. Хүмүүс юунд тэгдгийг би огт мэдэхгүй юм. Илбэ шидгүй хүн гэж үгүй, хүн болгоноос нэг юм гарах нь гэж бодтол хөлөөрөө толгой хийгээд явах нь тэр... 

	Митрофанов их дороос авч санаа алдаад босож

	— Бүх юм энэхэн төдий гэж бодож байна уу? Хүг ер нь зөвхөн элдэв алба ажилд явж, идэж ууж, театр цирк үзэж явдаг гэж бодно уу? Тийм биш, Варвара Кирилловна. Энэ чинь хүний гадна тал, өндөгний бол хальс нь юм. Дотроо бол дан уйтгар гунигаар дүүрэн байдаг. Ерийн амьдрал гэдэг бол хуурмаг, бас тэгээд түр зуурын юм. Түүнийг нь илрүүлэх цаг ирэхэд хүн толгойгоороо хөл хийгээд явах юм аа гэж эв хавгүй мэхийн ёслоод

	— Та нарын сэтгэлийг үймүүлж орхилоо, уучлаарай. Амьд яваад байвал их юм үзнэ ээ,.. тун эвгүй. Сэтгэл зовмоор шүү. Баяртай гээд цамцны хормойд унасан талхны үйрдсийг гүвж гарч оджээ.

	Варвара нүд аньж, толгой сэгсрэн

	— Гайхмаар аа! Илрүүлэх цаг гэдэг гайхмаар юм аа! Чи юу гэж бодно? гэжээ. Самгин

	— Тийм, сонин юм гэж цагдаагийн нууц төлөөлөгчийн саяын яриаг тунгаан бодож байжээ.

	— Чи түүнийг их эрүүл сэтгэдэг хүн гэж үздэг. Гэтэл бас ч тийм биш шиг санагдана.

	— Тийм шиг байна гэж Самгин тасалгаандаа оров. Варвара хойноос нь дагаж

	— Энэ хүн яагаад чиний урмыг хугалсныг би ер ойлгохгүй юм. Чи Гогиныд очиж Любаша баригдсан гэж хэлнэ биз? гэхэд нь

	— Тэгнээ гэж хэлээд Самгин «Ялын төлөвлөгөө» гэсэн гарчигтай дамбагар хавтас нээсэн боловч Варварыг явмагц хог өвс ургасан нүхэнд унасан шиг үгийн балар будилаан дунд унажээ.

	— Нэр зээлдэх явдал. «Амьдралаар тоглох...” гэсэн Митрофановын үгний цаана Самгины хэдийн мэдэх нэг түгшүүрт санаа нуугдсан шиг түүнд бодогдож байжээ. Митрофанов нэг л айсан эмээсэн янзтай харагдаж, биеэ авч байх байдал нь гэм буруутай хүн шиг байвч өөрийн биеийг цагаатгаж чаджээ.

	
— «Энэ хөвгүүн үнэнч шударга учраас тийм буруутай юм шиг харагддаг биз» Самгин дүгнэн бодсон боловч тэр дүгнэлтийг ондоо хүн хийсэн мэт аягүй, харш санагджээ.

	— Кофе цай уугтун! гэж хоолны өрөөнд Варварын захирангуй дуу гарч Самгины бодлыг тасалжээ.

	— Баярлалаа гэж Кумовын дуу гарахад, «Эхнэр маань үс гэзгээ ч самнасангүй, хөл нүцгэн, зөвхөн нөмрөгтэй байгаа шүү дээ» гэж Самгин бодож байжээ.

	— Тэр чинь юу ярьж байна? гэж Варвара шалгааж гарав.

	— Реалист зохиолчдыг шашны талаар бага мэддэг гэж зэмлэж байна. Энэ ч нэн шударга явдал боловч шинэ юм биш, реализм гэдэг үеэ өнгөрөөжээ гэдгийг тэд өөрснөө ойлгоод байгаа юм гэж Кумовын зөөлөн нам дуугаар ярих нь мөнөөхөн төөрөлдсөн улсыг харж инээвхийлдэг шигээ инээж байгаа биз гэж бОдогдох бүлгээ.

	— Реализм үеэ өнгөрөөсөн гэж та боддог уу?

	— Тийм ээ, энэ бол зүйн хэрэг. Хүний аж амьдрал онцгой эмгэнэлтэй болж ирэхээр утга зохиол идеализм руу орж, арван наймдугаар зууны эцсийнх шиг романтик санаа гарч ирж байгаа юм... 

	— Аа, тийм юм бий? гэж Варварын дуу гарахад Самгин, «Ямар бараагаа зарвал үнэ хүрэх бол гэж жигнэж байна даа» гэж боджээ. Чингээд бичиг хэрэг хөтлөгчийн зэвүүтэй дуу, эхнэрийн хичээнгүй асуултыг ч агнахгүй юм сан гэхдээ хаалгаа чимээтэй нь аргагүй нээгээд гарч оджээ.

	Самгин үдэш Гогиныд очив. Тэднийд ороход элдэв янзын хүн үймэлдсэн галт тэрэгний буудал шиг нэг л аягүй санагддаг байжээ. Алексей үүд тайлж өгөхийг үзвэл үс нь сэгсийгээд чихэндээ харандаа, халаасандаа цаас хавчуулжээ.

	— Ай, та ирэв үү? Манайхыг... гэхэд нь Самгин

	— Нэгжлэг үү? гэж аяархан асуужээ.

	— Ийм цагаар нэгждэг юм уу... 

	— Урьд шөнө Любаша баригдсан гэж Самгин тэндээс даруй явъя гэж санаад гадуур хувцсаа ч тайлсангүй. Гэтэл Гогин сохор хүн адил анивчиж, учиргүй чанга шогшроод

	— Муухай юм болжээ. Миний дүү бас Полтавт баригдсан байна... Ай даа... за тийшээ орогтун гэж том тасалгааны хаалга тийш дохив. Тэр тасалгаанд нэг хүний сөөнгө дуугаар үг ярих, ханиалгах нь сонстож байжээ. Тэнд ер сонин юм болж байгаа болов уу гэж Самгин бодсон ба оролгүй яваад өгнө гэдэг эвгүй байжээ. Танхимын дотор нөгөө Умзад ханиалгаж байв. Умзад үхэж буй хүн шиг гараа элгэндээ зөрүүлээд ширээнээ сууж байв. Түүний аргил дуу урьдын адил уянгалаг биш, хоолой нь сөөгөөд үе үе муухай бүгшин ханиалгана. Умзад үгэндээ самуурч, зарим яриагаа дутуу орхиж, шүлсээ залгин, их хүчлэн хашхирч байх нь үзэгдэнэ. Самгиныг яг ороход

	— Египетийн олзныхон ингээд дуусжээ. Моисей ч байхгүй. Зорьсон газартаа хүрэх замаа заалгах хүнгүй болжээ гэж хашхирч байжээ.

	Самгины аль хэдийнээс дургүй тэр хүнд бас нэг аймаар зан чанар бий болсныг тэрээр олж харжээ. Умзадын бие үзэмжгүй муухай хавтгай, бас мод шиг хөшсөн мэт байлаа. Гуйлгачин хүн бусдаар өрөвдүүлэх гэж сахлаа зориуд ширэлдүүлээд явдаг шиг Умзадын дун цагаан сахал бас бөөн бөөн ширэлджээ. Толгой нь муухай халцарч, духнаасаа аваад ар шилээ хүртэл бараг нүцгэрсэн авч мөн энд тэнд хэдэн тачир үс үлдээд хоёр чихний нь ард хоёр урт үс эвэр шиг ёрдойж харагдах ажгуу. Нүүр нь улам гонзойж үрчийгээд хутагт Василийн хямдхан үнэтэй хөрөг шүтээн шиг харагдах ажээ.

	— Тэдэнд юу ч байсангүй. Урт буу байсангүй, гар буу байсангүй, зөвхөн мод шийдэм бариад дэмий л орилолдон явжээ... гэж Умзадын ярихыг үзээд «Үүний үгэнд баахан хиймэл байдал байх шив» гэж Самгин бодож байжээ. Самгин ихэд ичиж зовж байжээ. Умзадын тийш Алексей явж очиход цаадах нь толгойгоо алгуурхан эргүүлэхэд нь Самгин бүр ч ичиж зовжээ. Умзадын нүдний зовхи унжиж эргээд, нүд нь мах шиг улайж, хүүхэн хараа нь задраад гал нь буурч, үзтэл ухаан солиотой хүний янзтай харагджээ.

	— Бичсэн ч яах вэ, бичээгүй ч яах вэ гэж Умзад хэлээд Алексейг зайлуулж, гараа хүнд маягаар дохижээ. Том тасалгааны дотор тархан суусан арван таван хүн түүнийг харав. Тэд цөм Умзад шиг харж байх шиг санагджээ. Тэдний харцыг үзвэл ер бусын юм хүлээсэн, эмээсэн янзтай жигшим ажээ. Үүдэнд гэрийн зарц, тогооч, шивэгчин хүүхнүүд суух ба бас залуу хашаач Аким сууж байв. Тогооч эхнэр сэмхэн уйлж алчуурын үзүүрээр нүдээ арчина. Нэг хүн байдгаараа тонгойж, толгойгоо тэврээд өвдгөө тохойлдон сууж байв. Самгин түүний хажууд суув. Умзад ханиалгаж байгаад сөөнгө бүдүүн дуугаар ярих нь

	— Тэд туйлын ихээр цөхөрч явжээ. Хагалж тариалаагүй хээр талаар хаврын шар ус адил урсан явж дээ. Тэд төрөлхийн сохор юм шиг өвлийн тариан дээгүүр өөрсдийн баялаг дээгүүр талхлан гишгэж явсан байна. Гэтэл мөнөөхөн Харьковын Сенахериб жанжин давхин иржээ... 

	— Энэ хүн согтуу биш үү? гэж Самгин хажуугийнхаа хүнээс аяархан асуусанд цаадах нь хөдөлсөн ч үгүй

	— Та өөрөө согтуу байна... гэж нэлээн чанга дуугарчээ.

	— Тэгээд нэг даргыг барьж аваад гэдэс гүзээгүй ташуурдаж гарчээ. Чацгыг гартал ороолгож орхижээ. Эхнэр хүүхнүүдийг морь мал шиг ороолгож гарчээ. Булангаас нэг хүн

	— Тэд урдаас нь эсэргүүцэх гээгүй юм болов уу? гэж итгэлгүй асууна.

	— Юугаараа эсэргүүцэх юм бэ? Хуруугаараа юу? Тэдний арьсыг хуулахад арьс нь л эсэргүүцсэн байх даа... гэж Умзад дуугүй болж цус хурсан нүдээр эргэж харав. Тасалгааны өнцөг булангаар суугсад асуулт тавьж, цөм ичиж зовж, нэгэн адил мятархай дуу гарч байв. Харин Самгины хажууд нэг хүн

	— Тэд чинь хэдэн мянган хүн явсан юм бэ? гэж ширүүн дориун дуу гарахад

	— Тоолоогүй. Тоогүй олон гэжээ. Түүний хажуугийн хүн бол Поярков мөн гэж Самгин дуугаар нь таниад зайлан суужээ.

	Умзад муухай ханиалгаж, хиртэй хар алчуур гаргаж нулимаад

	— Та нар тэднийг юугаар, яаж зодсон бэ, хэдий олон хүн байсан бэ? гэж сонирхож байх шив. Бас л сонин мониндоо юм бичих гэж байна уу? Та нар үг яриандаа сайн юм. Гэтэл цаад үйл хэрэг нь хэзээ бүтэх юм бэ? гэв.

	Умзад суудлаасаа босох гэж өндөлзөөд чадсангүй, Түүний палигар том гутал шалд зоогдсон мэт болжээ. Ширээний дээгүүр гараа дэлгэвч түшиж тулсангүйгээр дахин босохыг завдаад бас л чадсангүй. Тэгэхээр нь бор тэрлэгийн үнгэгдсэн зах дотроос модны гол адил цухуйх хүзүүгээ аажим эргүүлж хараад

	—Би ч гэсэн үгээр сэтгэлээ илбэн засаж байв. Тэр ч байтугай шүлэг зохиож үзэж байлаа. Үг хүний сэтгэлийг засаж чадахгүй шүү. Нэг хэдий сэтгэлийг онгойлгох нь бий. Цаг нь ирэхээр... ичгэвтэр... гэж ярихад нь Самгин «Илчлэх цаг» гэж Митрофановын ярьсныг даруй санажээ.

	— Үг гэдэг юу юм бэ? Сэтгэлийн хомоол юм.

	Чингээд Умзад ширээнээ тонгойж, гараа алдлаад

	 

	Манай аж байдлыг шулам хараад 

	Маш ихээр айн гасалж, 

	Тэнгэр минь, би юу гэгчийг хийв? 

	Тэнгэр чамайг би гасалгаж байна биш үү? 

	Хууль ёс бүхнийг чинь би эвджээ. 

	Азгүй дүү минь, найз минь,

	Авель чи... 

	 

	гэж нэг шүлэг солиотой юм шиг бөвтнөж байснаа сандал дээрээ өндөлзөж байгаад ханиалгаж

	— Иймэрхүү шүлэг л зохиодог байна шүү. Би цааш нь мартжээ. Эцэст нь тэд

	 

	Тэнгэр шулам хоёр тэврэлдэж, 

	Тэсгэлгүй гашуунаар уйлна...

	 

	гэж байдаг юм гэжээ. Чингээд Умзад ширээ алгадаж

	— Тэнгэр шулам хоёр өөрсдийн арчаагүйг хэлж уйлах гэдэг юунд хэрэгтэй юм бэ? Ард түмэн тэдний нулимсыг гуйгаагүй Гедеон, Маккаеев... гэв.

	Умзад дахин ширээ алгадсанд тэр хүчиндээ эцэнхий урт зовлогоо дааж босоод иржээ. Хоолойгоо онц чанга, бүдүүнээр хэрчигнүүлэн

	— Есүс Навин хэрэгтэй байна. Үүнийг ганц би хэлж байгаа биш, энэ бол ард түмний санаашрал юм. Бидэнд хүн алга, бидэнд хүн байдаг болоосой гэж ярилцаж байхыг би биеэр дуулсан юм гэжээ.

	Урт бие нь өвдөгнөөс аваад дал мөрөө хүртэл долгилох мэт салганан чичирч

	— Энд, энэ доод зооринд Сухаревкад гэдэс дотор зардаг нэг ном тавигч байсан юм. Тэр хүн чулуу бол тэнэг, мод бол тэнэг, тэнгэр бол тэнэг гэж номлодог байсан юм аа. Тэгэхэд би дотроо «Тэнгэр ухаантай байлгүй яах вэ. Энэ худал хэлж байна» гэж бодоод дуугүй суудаг байлаа. Гэтэл одоо мэдвэл, тэр цөм хүний сэтгэлийг илбэн засахын тул хэлж байжээ. Цөм хоосон үг байжээ! Христос ч мөн л амьгүй үг байжээ. Юмыг үгүйсгэдэг ёс байхаас баталдаг ёс алга! Ийм аймшигт цагт ер юуг баталж болох вэ? Цөм худал хуурмаг юм. Цөм худал хуурмаг болох нь батлагдаж байна. Хүний агуу их гашуун зовлонгоос ондоо юм алга. Бусад нь энэ байшин хашаа, сүсэг бишрэл, элдвийн хээнцэр байдал, номхон даруу зан цөм худал хуурмаг юм! гэв.

	Умзад ингэж ярихдаа хэдий байн байн ханиалгавч агуу их хүчтэй ярьж байхад зарим үг нь урьдын адил их л зөөлөн сайхан дуулдаж байжээ. Самгины нүдний өмнө гэнэт нэг жигтэй гунигт зураг байдал урган иржээ. Шөнө өргөн уудам хээр талд газар тэнгэрийн савслагад энд тэндгүй тэнгэр тулам түүдэг гал бадарч, тэдгээр түүдгийн тэндээс энэ солиотой галзуу харцтай эр олон мянган тариачныг толгойлоод айсуй яваа шиг санагдах бүлгээ. Гэтэл нөгөө чагнан суугсдыг харвал театрт суугаа үзэгчид шиг юм уу, ер явуулын жүжигчдийг төдийлөн таашаахгүй суугаа үзэгчид шиг бие биеэ гэтэн “харцгааж байжээ. Умзадын гар хуруу ихэд чичрэн салганаж, урт тэрлэг дээлийнхээ төмөр дэгээг товчлох зуур

	— Боолын тухай өгүүлдэг ч буруу, худал хуурмаг юм. Христосоос өмнө ер боол гэж байгаагүй юм. Тэгэхэд зөвхөн олзны улс байлаа. Бие махбодын боолчлол байлаа. Харин Христосоос хойш оюун ухааны болж эхэлжээ! гэв.

	Поярков өндийж биеэ цэх болгоод

	— Эцэг минь, үнэн шүү гэв. Гэтэл хөлөө боогоод тулуур барьсан нэг хүн гэнэт

	— Байзнаарай, гэвч... гэтэл Поярков чихэнд нь нэг юм шивхийжээ. Умзад ч арвайсан хуруу хумстай урт гар түүний тийш сарвайж, мөөрсөн мэт дуугаар

	— Би нэг хүүтэй байлаа... Петр Маракуев гэж ардын үзэлтэй нэг оюутан байлаа. Тэр цөллөгт нас барлаа. Үнэнч шударга олон зуун идэр хөвгүүд үхэж үрэгдэж байна. Ард түмэн ч үхэж үрэгдэж байна. Бужгар толгойтой бяцхан хасаг цэргүүд манай өвгөчүүлийг ташуураар ороолгож байна. Гэтэл тэр өвгөчүүл чинь хааныг, хамба архад нарыг, та бүхнийг, бүх Оросыг тавь тавин жил цадтал тэжээж буй юм шүү дээ. Гэтэл тэднийг ташуурдаж байдаг. Бас зодож болно, алж ч болно гэж баярлан бархиралдаж байдаг шүү! Тэглээ гээд шийтгэл байдаггүй шүү! Аан? гэв.

	Умзад тийнхүү «аан» гэхдээ чих дүлийрэм чанга бархирахад нь одоо олхио муу үгээр хараах нь гэж Самгин боджээ. Гэтэл Умзад сууж байсан сандлаа хөлөөрөө түлхэж орхиод норсон шувуу шиг биеэ сэгсрэн халааснаас цоохор ороолт гаргаж хүзүүгээ ороогоод үүд тийш явахдаа

	— Би үүнээс илүү ярьж чадашгүй. Уучлаарай. Бие муу байна гэжээ.

	Хойноос нь Алексей, түүний араас бэлэвсрэлийн хар хувцастай, цагаан үстэй баян эхнэр дагана. Тэр эхнэр

	— Та шөнө хаана хонодог вэ? гэхэд нь Умзад ханиалгаж хариу хэлсэнгүй. Умзад сохор хүн мэт тараа дэлгэж, хий тэмтрэн, хүнд чанга алхсаар гарч одов.

	Поярков дахин тонгойж, шал ширтэхэд нь Самгин түүнтэй уулзахаас төвөгшөөн мөн сэмхэн гарч үүдний шатан дээр гарвал Умзад гудамжны нөгөө талд дэнлүүний шон түшээд ямар нэг бичиг гаргаж дэнлүүний гэгээнд дээр өргөөд нөгөө гараар саравчлан уншиж байв. Тэр жигтэй хачин саравчит малгай өмсжээ. Гоголийн зохиолын түшмэдийг зураачид тэгж зурдгийг Клим санана.

	— Луйварчид гэж Умзад согтуу мэт үглэн, ханиалгаж, салганаж нөгөө бичгээ урж хаяад дэнлүүний шонг түлхэж, өшиглөж байв. Тэр нарийхан гудамжны нөгөө талаар Самгиныг явж байхад

	— «Тэнгэрт биеэ өргөх... сүнс зайлав... зүрх дарагдаж номхров...” Ха - ха! гэж ганцаар үглэж явах нь дуулджээ.

	Тааралдсан хүн түүнийг эргэж харна. Умзад үнэхээр сугаа тас хавчаад хоёр халаасандаа гараа лав шургуулаад явах нь гаргүй хүн шиг харагдаж байжээ.

	«Нэгэнт итгэсэн бишрэлээ насны туйлд орхих гэдэг амаргүй байх ёстой» гэж Самгин бодтол

	 

	Бид чамайг үзэн ядавч хайрлана. 

	Бид чамд үзэн ядавч мөргөнө.

	 

	гэж Христост дээрэмчин Никитийн хэлсэн үгийг энэ ухаан солиотой, сүг адил хүний амнаас олж дуулснаа санажээ.

	Гэвч Самгин энэ явдлыг төдхөн мартаж орхижээ.

	Түүнээс хэд хоносны хойно нэг шөнө Варвара хэдийн унтаар хэвтэж, Самгин өрөөндөө ажлаа хийж байтал гэрийн зарц Груша хүүхэн орж ирээд

	— Байшин хөлслөгч оръё гэж байна гэж муур нохойн зарга мэдүүлэх адил ууртай хэлжээ.

	Удалгүй Митрофанов гараа хаялан өлмий дээр сэмхэн сэмхэн гишгэсээр орж ирэхийг үзвэл, жигтэй унжуу царайтай агаад, хамаг сахал үс нь өрвийж арзайжээ. Тэрээр хаалга сайтар хаагаад Самгины ширээнээ дөхөж

	— Нэг оюутан бас нэг сайдыг буудчихжээ гэжээ. Самгин золтой инээд алдсангүй. Юу гэвэл, Митрофановын царай жигтэй инээд хүрмээр болоод дал мөр нь унжиж, ер хамаг хувцас хунар нь үрчийж арчийсан байжээ.

	— Хур шувуу адил нам бууджээ! Гайхалтай овтой хийсэн байна шүү. Цэргийн дарга хувцастай очоод ганцхан панхийлгэж орхижээ гэж ярихад нь Самгин нэг үг хэлэхээс ондоо аргагүй болохдоо

	— Нээрэн үү? гэжээ.

	— Нээрэн байлгүй яах вэ! Тийм хэрэг гарсан даруйдаа манайд мэдэгддэг юм шүү дээ... гээд ширээний өнцгийг элгээрээ дарж суугаад санаа алдаж

	— Оюутнууд яагаад ингэж сайд нартай дайн хийгээд байна аа? Клим Иванович та надад тайлбарлаж өгөөч. Боголеповыг буудчихлаа, Победоносцевыг буудах гэж үзлээ. Манай Треповыг... гэтэл одоо энэ! Ямар тооцоотой юм, би ер учрыг олохгүй юм. Африкт л хар арьстнууд хирс харвал буудаж байдагтай адилхан болж байна. Ер нь энэ чинь зэрлэг явдал юм гэж аяархан ярьж алчуураар оролдож байжээ.

	— Ганц нэгээр алж талахыг би талархдаггүй гэж Самгин хэдий яаран хэлсэн боловч нэг л итгэл муутай өгүүлжээ, Митрофанов

	— Таны хэрсүү ухаантайг би мэднэ, тэгээд ч... гэж овор хүнд биеэр сандлаас гулгаж, Самгин тийш дөхөж, бөхийгөөд нүдээ бүлтийлгэж

	— Миний бодоход энэ бол хувьсгал биш, эхнэртэйгээ явдаг хүнийг алсан шиг ердийн эрүүгийн хэрэг юм. Бусдын нэрийг зээлдэж, дарга хувцас өмсөөд панхийлгэдэг байна шүү. Ийм ямар төр улс байх вэ, хөдөө тосгон шиг... Хүн болгон буудаад эхэлбэл төрийн аюулгүй байдал яах вэ? гэхэд нь Самгин

	— Ингэж ганц нэгээр байлдах бол ухаангүй явдал мөн л дөө гэж үнэнээс өгүүлжээ. Митрофанов үг ярих тусмаа улам аймаар болж, хөлс гоожиж, хоёр сугаа тас хавчаад гарын царвууг загасны сэлүүр адил хөдөлгөж байгаад

	— Бусдын хувцас өмсөөд шүү. Одоо аягүй бол хэн нэг хүн хар ламын хувцас өмсөөд хамба нарыг буудах нь байна... гэснээ Самгинд улам дөхөж

	— Энэ байшин хараанд байгааг Клим Иванович та бэлхнээ мэдэж байгаа биз дээ... гэжээ.

	— Өөрөөр хэлбэл манай байшин уу? Би юу?

	— Тэгэлгүй дээ. Би чинь тийм талын албатай хүн болохоор бусад төлөөлөгч нартай танил байлгүй яах вэ. Танайд улс ирдэг болохоор Клим Иванович, таныг харуулддаг шүү.

	— Намайг бас уу?

	— Тэгэлгүй яах вэ? Нэг даруухан маягийн эмэгтэй Сомовынд ирдэг. Никонова гэсэн байх аа. Бас ноён Суслов байна, ер нь... Клим Иванович та нэг арга... 

	— Танд баярлалаа гэж Самгин элэгсэг өгүүлсэнд Митрофанов энэ яриагаа дуусгая гэсэн үг гэж бодоод босож, солгой гараар зүрхэн тус дарж

	— Тэнгэр минь, би таныгаа асар их хүндэлдэг учраас л ингэж ярьж байгаа юм шүү дээ гэхэд нь Самгин

	— Би ойлгож байна, баярлалаа гэжээ.

	Самгин гар барихаар сарвайхад нь цагдаагийн нууц төлөөлөгч түүний гарыг хоёр гараар шуналтайяа шүүрэн атгаж

	— Тэр оюутан өөрсдийнхөө төлөөнөөс буудав уу, аль эсхүл хохолууд тэгүүлэв үү? Та мэдэхгүй биз? гэж шивнэн асуухад нь Самгин

	— Би мэдэхгүй гээд зочныгоо өөрийн мэдэлгүй үүд тийш түлхэж байхдаа, тэр. сайдыг алсан явдал хүмүүсийг дахин баривчлан шүүх болно. Ер Орост хорин жилийн өмнө гарсан явдал одоо дахин сэргэх нь гэж яаран боджээ. Самгин унтлагын өрөөнд орж гэрэл гаргаад эхнэрийн орны хажууд очиж харвал эхнэр нь их л бөх унтах агаад ууртай юм шиг хөмсгөө атируулаад унтаж байжээ. Самгин орон дээрээ очиж суутал нэг ийм явдал санаанд нь оржээ. Юу гэвэл, Маракуев үхсэн гэж Самгиныг ярихад Варвара

	— Би мэднэ ээ гэхэд нь

	— Тэгвэл надад яагаад хэлсэнгүй вэ? гэсэнд

	— Чи хойдын нь буяныг үйлдэх гээд байгаа бол одоо ч хождоогүй шүү гэжээ.

	— Чи их муухай тоглоом хийж байна гэхэд нь

	— Би наадан хийсэнгүй, би өөрөө түүний хойдын буяныг үйлдсэн юм чинь гээд буруу харж хэвтсэн байжээ. Тэр учраас Самгин одоо хувцсаа тайлж байхдаа «Варварын зан улам л ондоо болоод байгаа шүү. Одоо сэрээгээд хэрэггүй, Сипягины тухай маргааш өглөө ярья» Эхнэрээ залхаах гэсэн мэт бодож байжээ.

	Гэтэл маргааш өглөө нь Варвара Самгиныг сэрээж, сонин далбалзуулан

	— Сипягиныг буудчихжээ. Май унш гээд орон дээр нь очиж суугаад хэдий аяархан авч сэтгэл догдлон

	— Оюутан Балмашев. Би түүнийг Знаменскийнд харсан шиг санагдана. Тэр оюутан дүү хүүхэнтэйгээ юм уу, болзоот хүүхэнтэйгээ ирсэн юм даг. Тэр хүүхэн нь өдөн ороолттой жижигхэн хатагтай байсан юм, лав болзоот хүүхэн нь биз. Нэг жигтэй армян юм уу, овогтой юм билээ... гэж яриад сониныг базаж, нүүрээ үрчийлгэн мушилзаж

	— Мөд хашаа ч гарч болохгүй болох биз, гарах болгондоо л нэг сайн эртэй тулгарах болох шив гэхэд нь түүний юу ярих гэж буйг Самгин тааварлан

	— Чи тийм сайн эрсийг их мөрөөддөг байснаа санаж байна уу гэв.

	Варвара пэрхийтэл инээд алдаж, толины өмнө очоод гэзгээ самнаж байхад Клим барьж байсан сониноо хаяж

	— Харгислалын хариу ажил биз. Одоо бас нэг Лев Тихомиров гарч ганц нэгээр ална гэдэг тэнэг балай явдал Орост хаанаас ондоо юм хэрэггүй юм байна гэж амаа барьж гэмших биз гэв.

	— Тихомировыг хүлээх ямар хэрэг байна, би огтоос ойлгохгүй юм. Орост соёл сэргэж эхлээд шинэ шүлэг зохиол, бас уран зургийн гал хурц тод бадарч байгаа биш үү! гэж Варвара ууртаа үс гэзгээ урж, өвдөхдөө нүүрээ муухай үрчийлгэж байжээ. Самгин түүнийг хараад мушилзан инээж, гар нүүрээ угаахаар явсан боловч угаалгын өрөөнд ороод зөөлөн вандан дээр чимээ чагнан суув. Тэднийд баярын өмнөх их цэвэрлэг болж байгаа мэт их чимээ гарч, хаалга үүд тас няс хийж, гал тогоонд сав суулга хангинаж, гэрийн зарц шивэгчид хэзээ хэзээнээс илүү хөл болж аяга сав хангинуулан Анфимьевна морь адил хүнд чанга дэвхцэн явж байх шиг санагдаж байжээ.

	Яг өдийд олон сэхээтэн айлд мөн ийм их хөл чимээ болж, Үс гэзгээ самнаагүй, хагас заримдаг хувцастай хүмүүс өглөөний сонин бичиг уншиж, нэг сайд алагдав гэж баярлацгаан, одоо юу болдог бол? гэж бодож байгаа биз гэж Самгин боджээ.

	— Ийм ч тэнэг юм байх гэж хэмээн бас боджээ.

	Самгиныг угаалгын өрөөнөөс Гарахад урдаас нь нь тэдний тогооч туурга дагасан сүүдэр адил тосон явж байжээ. Түүний царай үхсэн хүнийх шиг цайж, шовгор малгайгаа атгажээ.

	— Клим Иванович танаас юм асууж болно уу... гэхэд нь жигнүүлж улайсан нүүр нь чичирч, шүдгүй амаар жигтэй ёжтой инээвхийлэх тул мулзан гавал хачин үрчийжээ.

	— Ардын цорын ганц өмөг түшиг болоон эзэн хааны дээгүүр албаны хүнийг тэр оюутнууд алдаг нь ер ямар санаатай юм бэ, үүнийг мэдэх гэсэн юм сан гэж хоолойгоо чичрүүлж байгаад чарлана. Тэр хэдий хорсон уурласан янзтай өгүүлэвч их л өрөвдөлтэй сонсогджээ.

	Зузаан гэгч цардсан шовгор малгайгаа хумин базжээ. Хэзээ ёзооны согтуу нүднээс нь бурамд хийсэн морин хад жимсний шүүс шиг шаравтар нулимс гүйлгэнэжээ.

	— Би далан нас хүрлээ... Оюутан байсан олон хүн дээд өндөр албан тушаалд хүрснийг нүдээрээ харлаа. Би энэ алагдсан эрхэм төрөлт Сипягины садны айлд дөрвөн жил зүтгэсэн юм аа... залуу байхад нь харсан юм гэж нүдний нулимс асгаруулахад нь Самгин

	— Егор Васильевич, та сэтгэлээ барь гэж хэлэвч тусыг эс олжээ.

	— Бидэнд эзэн хаанаас ондоо өмөг түшиг болох хүн байхгүй шүү. Би бол хамжлагын, гэрийн зарц хүн юм гэж улаан гараар цээжээ дэлдэж, — Насаараа тайж нарын ажил хийж явлаа... Худалдаачин айлд ч байсан, гэтэл би их гомдож байна! Клим Иванович аа, хэрвээ худалдаачны үр хөвгүүд хааны эсрэг хөдлөх юм бол... гэж ярьж байхад нь гал тогооны өрөөнөөс Анфимьевча цамцны ханцуйг шамлаж, хөл шигээ бүдүүн гар гаргаж сүртэй бартай гарч ирээд тогоочийн мөрнөөс шүүрэн авч, ханын зарлал хуулах адил хуу татаж

	— Егор чи, явж ажлаа хий! Навшаа уу! гэж хүүхэд шиг дагуулж явахдаа Самгин тийш эргэж

	— Та үүнтэй үг яриа дэлгэж битгий эрхлүүлж бай. Энэ чинь ялаатай ч хамаагүй ярих хүн байгаа юм гэжээ. Чингээд гал тогооны байшин руу тогоочийг түлхэн оруулаад

	— Эрхэм ноёд л үүний занг эвдсэн дээ. Энэ чинь дандаа эрхэм дээд айлуудад ажил хийж явсан хүн гэхэд нь Самгин

	— Өрөвдмөөр өвгөн гэсэнд

	— Өдий насыг хүрвэл өрөвдөх болно доо гэж санаа алджээ.

	— Клим Самгин цаг хэртэй болсны хойно даргындаа очжээ. Дарга нь овор том биетэй томоотой янзын хүн агаад Самгиныг ороход дан халаадтай ширээнээ сууж байжээ. Сайхан үнэр анхилсан бүлээн гар сарвайж, хөмсгөө өргөөд сонирхуу харж

	— За та юу бодож байна? гэж нам дуугаар асуусанд Клим

	— Харгислалын хариу ажлыг л гэв.

	— Самгины дарга өөрийн зүүн гар талын бяцхан хаалга тийш нүдээр дохиж

	— Аяар, шинэ бичиг хэрэг хөтлөгч ирсэн шүү гэжээ. Адар өөд харж бодоод

	— Харгислалын хариу гэнэ үү та? Энэ ч тун хэцүү асуудал даа. Залуучуудын үүр бадарч байгаа хэдий боловч... гээд бас л бодлого болж хөмсгөө өргөөд сууна. Энэ өглөө түүний царай улам гялалзаж, улам ихээр үнэртэй ус хангинаж байжээ. Ариг цэвэр царай нь томоотойгоор гөлчийгөөд эржин танын өнгөт хумс нь улам гялтганана. Гагцхүү харц нь гайхсан мэт гүйлгэнэх агаад сэтгэл баахан зовуурьтай юм шиг ажээ.

	— Үнэхээр залуучууд уурлаж шаралхаж байх шиг байна. Энэ ч ойлгомжтой юм. Ер санал алдагдах явдал маш их болжээ... Засгийн газар ч одоо нэг л чадваргүй болжээ гэж хүмүүс үзэж байгаа юм. Бас авьяасгүй засаг гэдгийг өмнөд нутгаар гарч буй үймээн харуулж байна гэж их л хянамгай яриад эргэн харж чимээ чагнаад

	— Хувьсгалыг өдөөж хатгагчид байж болно. Гэтэл жолоодох хүн алга, үүнийг та мэдэж байна уу? Энэ нь замбараагүй явдал мөн. Ингэж байгаад манай орны ухаантай ухаантай хүний хүссэн тэр үр дүнг олж чадахгүй. Ганц нэг удирдагч жолоодогч хүний бослого шиг болно. Энэ юу гэсэн үг вэ гэвэл, би декабристууд, ардын зоригтныг хэлж байна гэж ярив.

	Самгин нөгөө Умзадын ярьсныг санаж

	«Энэ хүн ч бас Гедеоныг мөрөөдөж байх шив. Ийм гэдэстэй, унжлагатай хүн тэр Гедеон байсан бол зүгээр байх сан» гэж боджээ.

	— Залуус ер нь зорилгоо ойлгожээ гэж бодогдоод байна шүү гэж дарга яриад Самгинд бөөн бичиг өгч босоход нь халаадны энгэр ярагдахыг үзвэл циркийн бөх адил чийрэг биедээ гоё торгон цамц өмсжээ. Тэрээр тасалгааны дотуур явж, алчуур гарган гар хуруугаа арчиж байгаад, — Хүмүүс одоо хоёр фронтоор тэмцлийг хийх хэрэгтэй болжээ. Үүнд нэгд хорлогчдын эсрэг тэмцэх Хэрэгтэй болж байна. Тэд чинь ардуудыг хавчиж, мөнөөхөн өмнө нутагт гарсан Пугачевын дажинд хүргэж байна шүү. Хоёрт цөхрөнгөө барсан замбараагүйчүүдийн эсрэг тэмцэх хэрэгтэй болж байна гэж итгүүлэн ярьжээ.

	Энэ онц цатгалан хүний сэтгэл ингэж үймэрч байхыг харахад Самгинд аятайхан санагдаж байжээ. Нөгөө хулгайч нараа манай даргын гэрт аваад ир гэж Митрофановт хэлэх юм сан. Митрофанов хулгайч нартай нөхөрлөдөг нь лав учир тэгж чадна даа гэсэн нэг хачин бодол Самгинд төржээ. Гэвч «Миний толгойд дандаа элдэв дэмий юм орж байх юм» гэж Самгин дотроо баахан ичингүйрч байжээ.

	Дарга нь Самгины хажууд очиж

	— Энэ дашрамд хэлэхэд, нөгөөдөр манайд... намайг нэг бяцхан цуглаан хийлгэнэ үү гэсэн юм. Хөдөөгөөс хүн ирж, сонирхолтой мэдээ чимээ дуулгана гэсэн шүү... гэж дарга нь урьсанд Самгин хүндтэйеэ мэхийж, «үзтэл энэ хүний сэтгэл дүүрэн байх шив. Би хэзээ ч ийм байж чадахгүй биз» гэж бодохдоо Самгин бас ч харамссан нь үгүй.

	— Шүүхийн хурал тараад манайхаар ирээрэй. Өнөөдөр миний бие муу, ажилдаа очиж чадахгүй. Энэ долоо хоногт та Калуг муж нэг орох болно байх гэжээ.

	Боголеповыг бодвол, Сипягины алагдсан явдалд их олон хүний сэтгэл сэргэж баярлан байхыг Самгин энэ гурван хоногийн дотор үзэж мэджээ. Ер хүмүүсийн сэтгэл санааг үзвэл, онц сонин ший үзээд завсарлан буй үзэгчидтэй туйлын адилхан санагдаж авай. Соронзон нэрт хонгор шар царайт өмгөөлөгч алга хавсарч

	— Ноцтой юм боллоо доо гэжээ.

	Бас нэг нөхөр энэ явдал лав сайнаар төгсөнө гэж горьдож байгаагаа нуух гээд чадсангүй.

	— Юу болохыг харж л байя гэжээ. Ондоо нэг нь зориуд л итгэх янз үзүүлж

	— Юу ч болохгүй. Энэ бол шалгагдсан юм гэжээ. Өвгөн Гогин асуусан буюу битүү сануулсан мэт хэлсэн нь

	— Чухам энэхэн үес ажилчид нэг сайн ажил хаялт хийсэн бол Орос улсад шинэ үндсэн хуультай болсны баяр хүргэж болох байсан биз. Тийм үү, Алеша? гэж билээ. Тэгэхэд нь турж ядарсан Алексей хөмсөг зангидаж

	— Ажилчид хар элгийн ах нарынхаа тулд ажил хийхээс үнэндээ эцсэн биш үү гэжээ.

	Редозубов гудамжинд тааралдаад

	— Яг намаг хатаах цаг болоход шумуулыг алчихсан байсан нь дэмий утгагүй юм болжээ гэв.

	Энэ нь шал хуурмаг хоосон үг шиг Климд санагджээ. Харин

	— Та бол хуулийн хүн байна. Карповичийг дүүжлэхээс хулчийсан шиг энэ Балмашевыг бас яадаг бол? Та юу гэж бодно гэж Редозубовын сэтгэл маш зовсон янзтай асуусан нь нэлээн зохистой дуулджээ.

	Климийн даргынд хурал болох өдөр их аягүй өдөр байв. Ходынкийн талбайн зүгээс хүйтэн салхи үлээж хавар орой болсон атал цас хаялан, үдшидээ цасан шамарга тавив. Самгин ажилдаа ядраад хэдий бие муу явавч хожимдож буйгаа мэдээд зөөврийн тэрэгний хөтчийг яаруулна. Дун цагаан цасанд дарагдсан хөтөч, зорчигчийн сэтгэл уруу явааг мэдээд суудал дээрээ өндөлзөн

	— Тэнэг минь, түргэн давхиач. Бид гэртээ харьж яваа биш үү! гэж морьдоо шавдаж явав.

	«Ийм хүмүүс хүртэл амьдрах гэж ядаж явааг нь бас л нэг утга учиртай биз» гэж Самгин гэнэт бодов. Ингэж бодохоос улам хүйтэн гунигтай болжээ.

	Даргын хаалгыг нэгэн нялуун зантай хөгшин шивэгчин дандаа тайлж өгдөг билээ. Энэ удаа гэрийн дотоод зарц Зотов гэгч хуучин усан цэрэг байсан хүн нээж өгчээ. Энэ хүн бол тавь орчим насны эр бөгөөд хуучин лам байсан мэт улцгар царайтай, духаараа итгэлгүй хардаг ийм нэгэн билээ. Зотов Самгины нойтон дээлийг сэгсэрч

	— Танхимд орогтун! гэжээ.

	Самгин царс модон хаалганаа тулж очоод нүднийхээ шилийг авч арчаад хаалгыг сэмхэн татаж яльгүй завсар гарган хажуугаараа шурган оров. Танхимд ортол Писемскийн романд гардаг масоны байгууллагын гишүүдийн уйтгартай хурлын зураг байдал харагджээ. Тасалгааны төв дунд тавьсан зууван ширээнээ найман хүн сууж байна. Тэдний дээрээс дэнлүүний болор бөмбөлөг унжжээ. Ширээний адагт Самгины дарга, түүний хажууд Прейс сууж байв. Ширээний нөгөө талд Кутузов зам харилцааны инженерийн богино хүрэмтэй сууж байв. Кутузовыг хараад Самгин гайхсан нь үгүй. «Хөдөөгийн хүн ирнэ» гэдэг нь лав Кутузов байх ёстой гэж мэдсэн мэт байв. Кутузовын цаана нэг суудал алгасаад халхгар саарал костюмтай үл таних хүн ширээнээ тонгойн гараа ардаа салаавчлаад сууж байжээ. Клим түүнийг анхандаа бүтээлэгтэй хоосон сандал байна гэж харжээ. Прейстэй зэрэгцээд нэг мулзан толгойтой хүн ширээ тэгнээд хэвтжээ. Түүний хөхөвтөр толгой бараг ширээний тэг дунд харагдах агаад ширээн дээр бүхэл биеэр гарч хэвтэх гэсэн туранхай ясан мөр нь жигтэй хөдөлж байв.

	Дэнлүүний гэгээ зөвхөн ширээнээ тусаад тасалгааны дотор харанхуйвтар, бас тамхины утаа суунаглажээ. Поярков урт хөлөө жийж, жигтэй нугалаад ард сууж байна. Тэр бас л тонгойж газар ширтжээ. Хажууд нь Алексей Гогин, түүний цаана урт тэрлэгтэй, гялалзсан гуталтай нөгөө хөтөчтэй адилхан хүн сууж байв. Тасалгааны буланд чүдэнз гялсхийж, Дунаевын буржгар сахлыг гэрэлтүүлэв. Тэнд бүгд арван долоон хүн цуглажээ,

	Тэдний олонх нь Кутузов тийш өлийн сууна. Тэдний царай байдлыг ажвал цөм сэтгэл хүнд янзтай агаад цөм Кутузовыг яриагаа хэдийд дуусгахыг тэсгэлгүй хүлээж байх шиг харагдаж ажгуу.

	— Үүнийг та нар цөм уншсан юм байгаа биз дээ гэж Кутузов хэлэв. Түүний тамхины утаа өөдөө пүрш адил мушгиран суунаглаж байв,

	— Уншсаан гэж мулзан толгойт чангаар батлан хэлээд, — Уншаад их гайхлаа гэж ширээнээ навтайж, — Хуйвалдагчдын байгууллага, хүүхэд зан, Густав Эмар, гимназийн сурагчийн дэврүүн сэтгэл гэж арцагч худлаа инээхэд нь гавлын нь хуйх бяцхан оройвч шиг атиран овойно. Самгины дарга харандаагаар ширээ тоншиж

	— Хүлээгээрэй гэж ширүүхэн дуугарсанд нөгөө мулзан толгойт эргэж хараад эвгүй мушилзаж

	— Тэр санааг гаргагч бол миний мэдэхэд тун сүрхий залуу шиг байтал бодвол, гадаадад амьдрал... гэж ярьтал нь дарга

	— Илтгэгчид битгий саад хийгээрэй гээд гомдсон мэт харцаа төмбийлгөв.

	Кутузов тамхиныхаа үнсийг савын гадуур унагаад цааш ярихыг сонсвол Климийн хэдийн дуулсан үгс байв. Түүний хэлэх нь, зарим хүн чухамхүү уйдахдаа юм уу эсхүл ямар нэг адал явдалд шунаад дэврүүн сэтгэлийн үүднээс хувьсгалч болж явдаг тухай ярьж байв. Түүний үг хэдий ёжтой сонстох боловч дуу хоолой нь нэг л гомдсон янзгүй тайван дуулдана. Кутузов эрүүнийхээ сахлыг богинохон танаж гадас шиг шовхлоод уруулдаа мөн тайрмал өтгөн сахал тавьсан авч түүний тариачин маягийн царайг огтхон ч ондоо болгосонгүй тул, «Энэ нөхөр хүнд танигдахгүй болтол зүсээ хувиргаж хэзээ ч чадахгүй эр юм» гэж Самгин боджээ.

	— Миний бодвол орост шинэ маягийн самуун дэгдээгчид гарчээ. Энэ нь хувьсгалаас айхдаа тийм самуун  гаргаж буй хэрэг. Тийм илбэдэгчдийг би үзсэн юм аа. Тэд бол «Искра» сонины хойноос бүр тодорхой хэлбэл Лениний хойноос яагаад ч дагах чадалгүй улс юм. Гэвч тэд ажилчдын ангийн ухамсар өсөж буйг хараад хувьсгал зайлшгүй гарах нь гэж мэдээд Бернштейнийг албаар итгэх гэж оролдож буй... гэж Кутузовын ярихад

	— Худлаа! гэж булангаас нэг хүн хашхирав.

	— Жишээ гаргаж чадна шүү.

	— Зубатовын практикаас гэж нэг хүн тод дуугарна.

	Кутузов тэр эсэргүүцэгчдийн үгийг дуулах гэж хэсэг дуугүй болсноо тамхиа үнсний саванд нитгэрч орхиод

	— Би саяхан тийм нэг зальт этгээдтэй үг ярилцаж, нууц зөвлөгч Филипп Вигелийн «Тэмдэглэлд» нэг айхтар зальтай санаа байдгийг гаргаж хэллээ. Тэр номд Вигель «Магадгүй, бид ёс журамгүй байдлын цуст үеийг нүд ирмэхийн төдий өнгөрч чадсан бол өдийд эх захгүй явдлаас аль хэдийн салж, эмх журамтай тохилог байдлыг тогтоож чадах байсан юм» гэсэн байдаг юм. Нэгдүгээр Александр хаан тухайн цагтаа декабристуудыг сайтар залхааж чадаагүй гэж чин сэтгэлийн үүднээс харамсаж байгаагаа Вигель энэ үгээрээ гарцаагүй илэрхийлж байгаа юм гээд Кутузов Прейсийн нууц бодол агуулан буй гөлийсөн нүүрийг харж инээгээд улам чангаар

	— Струве нутгийн захиргааны Тухай Виттегийн тэмдэглэлийн оршилд аймшигт их хохирлыг урьдаас харав гэдгээрээ цагдаагийн яамыг сүрдүүлэхийг оролдож байна. Гэвч миний бодоход тэр урьдчилан харж хэлсэн үгний нь цаана, тэнэгүүдээ, сэрэмжтэй бай! гэж сануулан хэлсэн үг нуугдаж байх шиг байгаа юм. Тэрээр сайх тэмдэглэлийн дотор «Түүхийн өмнө номхон бай, хаант засгийн өмнө номхон бай» гэж хэдий зөвлөн хэлж байгаа боловч түүнийг нь засгийн эрхийг хувааж авъя, бид уг тулалдаанд та нарт тусална гэсэн үг гэж ойлгох хэрэгтэй юм гэжээ... 

	Прейс босож

	— Байзнаарай! Би эсэргүүцэж байна. Энэ чинь хамгийн авьяас билигтэй хүнийг дайрч буй хэрэг... гэсэнд Климийн дарга хөмсөг атируулан, ханцуйнаас нь татаж, чихэнд нь юм шивгэнэв. Кутузов түүний эсэргүүцэн хэлсэн үгийг дуулаагүй мэт

	— Мөн удахгүй амар жимэр жаргаж суух сан гэхдээ хувьсгалыг даруй хийх гэж яардаг хувьсгалчид манайд цөөнгүй бий гэдэгт би бүрэн итгэж байна... гэхэд

	— Энэ чинь та өөрийн эсрэг, Лениний эсрэг хэлчихлээ. Тэр хүн бол... гэж мулзан толгойт хөөрч дуу алдав.

	— Ленин яарч байгаа биш, гагцхүү ажилчдын дундаас, сэхээтний дотроос хувьсгалын мастер, уран үгтнийг хүмүүжүүлэх нь чухал гэж батлан нотолж буй гэж Кутузов хэлэв. Гэтэл

	— Ардын үзэлтний нөлөө! Баатрууд харц олон... 

	— Хуйвалдаан зохио гэж, ха ха! гэж энд тэнд дуу гарав.

	Ер цуглагсдын тал хувь нь зэрэг зэрэг хашхиралдав. Кутузовын хэлсэн үгэнд олон хүн тийнхүү арзганаж байхыг харахад аятайхан ч юм шиг, аягүй ч юм шиг Клим учраа олохгүй болжээ. Олны цуугиан дундуур булангаас баргил дуу гарч

	— Тун ч зөв хэллээ! Аймшигтайгаар аж төрөх гэж олон хүн хувьсгалд шургаж байгаа юм. Тэр нь шөнийн түймэрт хонь улаан галд үсрэн ордогтой чанар адил юм гэхэд нь «о» авиаг зориуд чанга унжруулан орилох дуун чихэнд хадна. Климийн дарга ширээ алгадаж

	— Ноёд оо! Журамтай байгаач! гэж итгүүлэн хашхирна.

	Гэвч түүний үгийг хэн ч үл сонсоно. Кутузов хугархай тамхиа долоож наана. Поярков түүний мөрөн дээгүүр Прейс тийш хашхирах нь

	— Тухайн цаг үе бүхэнд бүх хувьсгалт хүчин, аливаа үймээнийг нэгтгэж, шийдвэртэй тулалдааны дайчдыг хүмүүжүүлэн олшруулж чадах тийм байгууллага бий болгох нь чухал байна. Дунаев нөхөр Дунаев... гэж бархирч байв.

	Климийн үл таних хоёр хүн Дунаевыг хана тийш шахаад үгээр ам мэдэн бурж байхад Дунаев инээж

	— Тийм гэж үү? хэмээн цаадуулынхаа хорыг малтаж байх нь сонсогдоно. Тэр хоёр хүний нэгэн болох урт тэрлэгтэй хүн Дунаевын улаан нүүрэн дээр

	— Тэр тариачид чинь таныг зурам шиг урхидаж орхино.

	— За тэгээд? Хонь түлэгдэх ий? Түлэгдэж л байг. Ямар хор байна. Утаа их бол үнэр гарч, хор байхгүй болно.

	Ялангуяа нөгөө мулзан хүн ихэд унтууцаж байх нь үзэгдэнэ. Тэрээр ширээний дээгүүр тохойлдон мөлхөж, Кутузовын улаан нүүр лүү зааж байгаад ярина. Түүний хөх хуйхтай нүцгэн толгой дэнлүүний болор бөмбөлөгтэй туйлын адилхан агаад нэн ч инээд хүрмээр харагдах ажгуу. Түүний хэлэх үг эс дуулдавч дууны нь аялгуунаас үзвэл хувьдаа ихэд гашуудан гомдож байх шиг дуулдаж байжээ. Гэтэл Прейсийн хөндий дуу хоолой тод ялгарч

	— Та нар тэр салхич шувуунуудыг зохиомлоор үйлдвэрлэн гаргах нь чухал гэдэгтээ хэзээ ч хүрч чадахгүй... гэж өгүүлж байх нь сонсогджээ.

	Прейсийн сэтгэл ихэд хөдлөөд зарим үгийн эхний үеийг давтан дуудаж байв. Кутузов түүнийг харж инээмсэглэн, өрөөсөн завжаар утаа савсуулан Климийн дарга тийш үлээхэд цаадах нь гараараа сэвнэ. Түүний царай байдал нэг л най тасарсан янзтай агаад харандаагаар эрүүгээ маажиж, нөгөө мулзан эрийн хөх хуйхыг ширтэнэ.

	— Хувьсгал гэнэ ээ? Та н,ар тэр хувьсгалдаа хахаж үхэх болно доо! Үнэн байдлын өмнө долигонож, харин түүний мөчийг хуга цохих хэрэгтэй юм гэж Поярков галзуу мэт орилж байв.

	«Үнэн» байдал» гэхдээ шүдээ зуугаад үе үеэр тасалж «дал» гэдэг төгсгөл нь харааж байх шиг сонсогджээ. Түүний царай бараан хүрэн болоод нүд нь булуу цагаан загасны хайрс шиг гялалзаж байв.

	«Дунаев түүнийг зуудаг нохой шиг бүснээс нь барьж байх шив» гэж Клим бодов.

	— Нийгмийн хуучин ажилтан бид гэж Климийн дарга онц аргил дуугаар жигших мэт өгүүлж байв.

	Гэвч түүний ярихыг хэн ч сонссонгүй. Тасалгаагаар тарж суусан хүмүүс харанхуй өнцөг булангаас ил гарч, өөрсдийн мэдэлгүй голын ширээ тийш бөөгнөж байв. Нөгөө мулзан толгойт хүч босож ирэхийг үзвэл Умзад шиг жигтэй урт, хавтгай биетэй хүн байв. Самгин түүний царай байдлыг сайтар ажиж авчээ. Тэрээр хүнд шаналгаатай өвчинд нэрвэгдсэн буюу ер хэдэн жижиг яс хэлхээд хөгшин шар арьс нөмөргөж орхисон мэт царайтай хун байв. Харанхуй хар ухархайд нь онигор нүд гялалзана. Тэрээр

	— Сүсэг бишрэл!... Аввакумчлах явдал! Баварын тариачид нотолсон нь,.. Италийн хөдөө тосгоны социализм... гэх зэргээр хичээлийн тэмдэглэлийн гарчгийг уншиж байх мэт утга холбоогүй бархирч байв. Түүний гар жигтэй богинохон, тохойгоор хий түлхлэхэд алга нь царвуугаар мултарсан мэт санжганаж байв. Кутузов тамхиа татаж, урдаас нь ганц нэг үг дуртай дургүй сөргөж байв. Гэвч түүний юу гэж хэлж буйг сонсох юм сан гэж Клим их бодовч дуулахгүй байжээ. Ер олон хүний шуугианд Самгины анхаарал сарних нь хялбар агаад энэ удаа тэдний хэлэх үгийг чагнахаасаа нүүр царайг илүү ажиж суужээ.

	— Ноёд оо! «Бидний хувьд хүнд том загалмай оногджээ» Бид чинь цөм түүхийн хүнд дугуйд гинжлэгдсэн боолчууд юм аа. Бид чинь газрын гүнд ажил хийхээр шийтгүүлсэн хүнд ажлын улс юм аа гэж мулзан толгойтын бархирахад бор костюмтай, татар маягийн царайтай, нүдний шилтэй хүн

	— Байзнаарай! Таны хэлдгийг би зөвшөөршгүй! Бид зайлшгүйн ноёрхлоос үсрэн гарч, эрх чөлөөтэй байдалд орох ёстой. Тэгэхгүй бол биднийг Ваал залгиж орхино. Бид өөрийн эрх мэдэлгүй хүний байдлаас гарч, эрх чөлөөтэй ажилтан болж хувирах ёстой... гэхэд нь Кутузов

	— Тэр хувирах байх таны дур гээд, — Ажилчин анги, жинхэнэ хувьсгалт хүчний үйл хэрэгт та ямар хамаатай вэ? гэж асуув.

	Кутузов намуухан дуугаар ярьсанд хүн болгон өөрийн эрхгүй чагнаж байв. Самгин хана түшиж, сүүдэрт зогсоод чагнавал, Кутузов түүнийг илчилсэн янзтай юм ярьж байхыг Клим ойлгожээ. Тэнгэрийн сарыг дуурайлгаж хийсэн болор бөмбөлөг бүхий дэнлүүний ядуухан гэгээ сүүмийсэн энэ тасалгаанд цугласан хүмүүсийн ухаан сэтгэл хоёр нь хэдий зөрж байвч Самгин шиг тийм ихээр зөрчилдөн явдаг улс биш болохыг Клим олж мэджээ. Самгины хувьд бол ямар нэг үл ойлгогдох гурав дахь хүчин түүний ухаан сэтгэлийг зөрчилдүүлэн зовоох тул санаснаар явж чадахгүй, эрхбиш бусдын хүсэлд биеэ захируулан явах бүлгээ. Кутузовын үгийг чагнаж байхад түүний нэн тайван, тэр ч байтугай дурамжхан мэт урсгах үгс эргэлдэн хийсэж, түүнийг ямар нэг хоолой, хом дотор сорон оруулж байх шиг санагдаж байжээ. Самгин ер нь Кутузовын үг их нөлөөтэйг үүний урьд мэддэг байсан боловч энэ удаагийнх шиг их хүчтэй мэдэрч байсан нь үгүй билээ.

	Самгин мөнөөхөн Гедеон гэж Умзадын хашхирч байсныг, мөн хувьсгалыг «өдөөгчид их байна, харин жолоодох хүн алга» гэж даргынхаа ярьж байсныг санаж, «Кутузов аргагүй л зөв ярьж байна даа» гэж бодож байжээ. Кутузовыг үг ярихад зарим нэг хүн өвөр хоорондоо шивэр авир гэж нөгөө мулзан эр хааяа ёжтой чанга инээх боловч ихэнх нь таг дуугүй болжээ. Кутузов ер шавь нартайгаа ярьж буй профессор хүч шиг ярьж байв, — Түүний хэлэх нь

	— Хүн бүхэн амьдралын нууцыг тайлах түлхүүрийг хайж, түүнийгээ их ноцтой хэрэг гэж үзэж байгааг би ойлгож байна. Гэвч тэр түлхүүр олдохгүй болохоор идеалист дэгээ төмөр зэрэг хулгайч нарын хэрэглэдэг элдвийн багажаар онгойлгох гэж оролдох болжээ...

	— Ямар бүдүүлэг юм бэ! Шинжлэх ухаач... гэж мулзан толгойт урагш унах гэж байгаа мэт тонгойж, шал дэвсэлж байгаад бархирахад нь

	— Би ажилчин хүний хүчир ажлыг хөнгөлдөг шинЖлэх ухааны сайн тал, техникийн эх булгийг яриагүй байна. Энд чамайг бүдүүн балиар үг хэлэв гэж байгаа бол би тийм нарийн ярихыг бодохгүй байна. Ер нь би баахан бүдүүн гүжир үгтэй хүн юм, тэр талаас нь ойлгоно биз дээ гэв.

	Кутузов солгой гараар ширээ тогшиж, нөгөө гараар тамхиа имэрч байгаад ярьж байв. Цаасан тамхи нь их чанга чихэгдсэн бололтой агаад тийнхүү имрэхэд нь ширээн дээр сул тамхи асгарч байхад Климийн дарга түүнийг жигшсэн мэт доод уруулаа дорвойлгон ёозгүй муухай харж байв. Кутузовыг тамхиа имэрч гүйцэхэд Климийн дарга алчуур гаргаж, үйрсэн тамхийг ширээнээс өвдөг дээрээ гүвэхэд нь Кутузов жигтэй сонирхон харсанд даргын чих час улайх шиг Самгинд харагджээ.

	— Бид юмыг хувьсгалч ёсоор авч үзэхдээ хууль ёсны эсрэг явахаас ч үнэндээ айхгүй. Үүнээс зарим хүмүүс айдаг. Гэвч нэг нөхрийн хэлснээр, «Гялсхийлгэхийг», мөн сайд нартай буудалцахыг бид эсэргүүцнэ. Ямаан омогтнууд уран зохиолд гарахад аятайхан байдаг. Тэгвэл ажилчин ангийн агуу их үйл хэргийг өөрсдийн амин чухал түүхэн үйл хэрэг гэж ойлгодог эрэлхэг ажилтнуудыг амьдрал шаардаж байна... 

	— Та нөгөө маргашгүй үнэн гэдгийн номлогч мөн шив гэж мулзан толгойт бас л бархирчээ. Түүний үгэндээ хахаж цацаж байгаад түргэн түргэн ярьсныг Самгин эс ойлгожээ. Гэтэл Кутузов палигар гараа сэгсэрч

	— Эрхэм таны хэлдэг буруу. Соёл үнэхээр сөнөж буй. Гэхдээ таны хэлдгээр аж амьдралыг хар зөнд нь орхисноос, техникээс болж байгаа юм биш, Та ер техникийн соёлын ач холбогдлыг ч тун бага мэдэж байх шиг байна. Хөрөнгөтний мулгуу сэтгэхүйгээс болж, бас ажил хөдөлмөрт үхэн дурлах явдлыг үгүй болгогч худалдаачин бэртэгчин хүмүүсийн ховдог шуналаас болж соёл сөнөж байгаа юм. Танд дахин давтан хэлэхэд, таны хэлдэг тэр эрхэм тансаг самуун хүн чинь яагаад шуургыг хүсэж эрж байна вэ гэвэл, шуурганы дараа амар жаргалыг олж болно гэж тэр мэхч амьтан горьДож байгаа юм. Тэр нь магадгүй, зүйн хэрэг боловч тэр амар жаргал чинь тийм ойрхон байгаа юм биш. Би хувьдаа, амар жаргал ирнэ, тэр нь хүнд хэрэгтэй гэдэгт эргэлзэж байна гээд босож өврөөс төмс шиг том мөнгөн цаг гаргаж хараад алган дээрээ чигнэн

	— Гэтэл тэр «сэтгэлийн хувьд хумхын тоос шиг өчүүхэн найр цэнгэлийг» зогсоох цаг болсон биш үү? Энэ бол маш бүдүүлэг, сохор хөндий хэвэлтний биеийн бүтцийн тухай хуучны нэг номын гарчиг гэжээ.

	Самгин Кутузовтой, ялангуяа Поярков, Дунаев хоёртой биеэр уулзахыг хүссэнгүй тул үүд тийш сэмхэн дөхсөөр гарч оджээ. Түүний гарсан хойно хэн нэг нь

	— Та хумхын тоос шиг жаргал цэнгэл гэж нэрлэж... гэж хашхирах дуун сонсогджээ.

	Гадаа гудамжнаа хүн амьтангүй, нам жим аягүй байв. Ер том хот шөнө дунд ийм амгалан байдаг авай. Тэнгэрт муухай сэгсгэр бөөн үүл дэнлүүний гал адил гэрэлтэнэ. Цас хайлж хаврын чийг үнэртээд байшингийн дээврээс ус дусах нь дэнгийн эрвээхэй цонхны шил мөргөж буй мэт чимээ гарна.

	Самгин тархиндаа тогтоож авснаа цалгиулж асгахгүй гэсэн шиг нэн ч аяархан алхаж байв. Кутузовын ярьсны ихэнхийг Клим номоос уншсан буюу хүний амнаас олонтоо дуулсан билээ. Гэвч тэр санаа бодлууд Кутузовын амнаас гарахдаа уг тулгуур бичигт өгүүлснээс улам илүү жинтэй болж байх шиг I санагдах ажгуу. Кутузов гэнэт Самгины нүдэнд харагдав. Тэрээр унтууцаж харшилсан олон хүний аанай хүчиндээ итгээд маш тайван зогсож байв. Энэ байдал нь Самгинд атаархах талархах сэтгэлийг зэрэг төрүүлж байжээ.

	«Улстай ингэж үзэлцэж сурах юм сан...»

	Мөнөөхөн Кремлийн хэрэм тийш дурамжхан алхан явсан ажилчдын дунд Кутузов явбал ямар харагдах бол гэж Самгин дотроо дүрслэн бодов.

	“Тийм үед энэ хүн биеэ ямар янзтай авч явах бол?”.

	Ингэж дотроо дүрсэлж чадсангүй авч энэ хүн тэдний дунд байсан бол лав олон ажилчин хааны хөшөө тийш очихгүй байсан биз гэж бодов. Нөгөө гэм буруутай мэт инээвхийлдэг цэнхэр нүдтэй залуу, ширээнээ үйрсэн тамхийг алчуураараа зориуд гүвж байсан даргыгаа, гайхмаар жигтэй өөхөлж буй Варавкийг, ер янз янзын олон хүнийг сэтгэлдээ ургуулан бодож, Кутузовтой харшуулав. Тэдний дунд Кутузов ялгаагүй содон харагдах ба хөдөө тосгонд ч, нөгөө дэлгүүрийн тариаг гэртээ зөөж байсан хэрцгий зантай тариачдын дунд ч гоц харагдаж байжээ,

	«Түүнийг түүхийн хүнд дугуйнаас гинжилсэн» боол гэж хэлж яахин болох вэ»,

	Надад өөрийн тухай илэн далангүй ярих хүнгүй юм байна гэж Самгин энд анх удаа гашуудан боджээ.

	Самгиныг бараг гэртээ хүрч явахад төмөр товчтой хар пальтотой, түшмэлийн саравчтай малгай духдуулсан хүн гүйцэж эргэн хараад

	— Самгин уу? Сайн уу! Би тэр бух шиг нөхрийнд таныг харсан. Уулзъя гэтэл нэг мэдэхэд та яваад өгсөн байлаа. Би танайд, өөрөөр хэлбэл танайд ч биш, Сомовагийнд очих гэж явна гэж Кутузов эзгүй гудамж руу эргэн эргэн харав.

	— Сомова баригдсан шүү дээ гэж Самгин маш аяархан хэлэхдээ, үг хэлэх аялгуугаараа бодлоо мэдэгдчих вий гэж их л болгоомжилжээ. Гэвч тэр нь ямар бодол болохыг Самгин өөрөө ч эс мэджээ.

	Кутузов гэнэт огцом эргэж зогсоод мөр тохойгоор зэрэг нударч

	— Ай чөтгөр... Хэзээ тэр вэ? Та тэнд байхдаа яагаад хэлсэнгүй вэ? гэж малгайгаа аваад түргэн түргэн алхлах зуур

	— Бие нь муу байсан биз дээ? Бузар муухай явдал болжээ! За, би одоо хаана хонодог бил ээ? Намайг хонуулах айл олсон гэж захиа бичсэн юм сан. Танайд гэсэн биш биз? гэхэд нь Клим

	— Магадгүй гэжээ.

	— Эвгүй санагдвал та шуудхан хэлээрэй.

	— Манайх энэ дээ гээд Самгин түүнийг үүдний шатан дээр гаргаж, хонхыг дарав. Кутузов ийш тийш харж

	— Цэвэрхэн байр шиг байна. Та гэрийнхэндээ намайг Егор Николаевич Пономарев гэдэг хүн гээрэй. Мартавзай? Надад албан ёсны баримт бичиг байхгүй шүү гэжээ.

	— Манай эхнэр таныг танина гэж бодож байна... Кутузов үүдний өрөөнд ороод дээлээ тайлж байх зуур

	— Танина гэнэ ээ? Ийм орой болсон байхад сая үүд тайлж өгөхдөө гайхаагүй биз дээ?

	Самгин өөрийгөө бас нууц ажилд оролцдог гэж битүүхэн мэдэгдэхийг бодож

	— Тэгж сурсан юм аа гэжээ. Кутузов хоолны тасалгаанд ороод эргэн харж

	— Любашийг бас бариад авсан бий? Үүний урьд хоёр ч удаа уулзаж чадаагүй юм сан, үгүй бол би баригдсан байдаг, үгүй бол тэр баригдсан байдаг. Одоо гурав дахь удаагаа уулзаж чадсангүй. Ямар балай юм!

	Кутузовын ярианаас үзэхэд нэлээн гутарч гуньж байх шиг Климд санагджээ. Тэрээр түүний царай” харахгүй байгаагаа харамсав. Кутузов уруугаа хараад хайрцагтай тамхиа янзалж байхад Самгин хоол идэхийг урив.

	— Хоол ч дуртайяа иднэ. Харин гэрийн зарц нарыг дуудах хэрэггүй биз, тийм үү? Тэнд сая цай талх, хүйтэн хоол тавьж байна. Би яараад идсэнгүй. Ер нэг л базаахгүй үдэш болов.

	— Тэр гуулин толгойт юун хүн бэ?

	— Урьд их нэртэй цуутай явсан хүн дээ гэж нэрийг нь хэлээд ондоо юу ч ярьсангүй. Клим эхнэрийн өрөөнд орвол эхнэр нь сандран хувцаслаж байлаа.

	— Юу болов? Энэ юун хүн бэ? гэж Варвара тэвдэнгүй шивгэнэж

	— Ай тийм, нөгөө Любашийн шагшдаг дуучин байна шүү дээ. Хоол идэх гэнэ үү? Чи очиж бай, би одоо хон! гэжээ. Гэвч Самгин яарсангүй, эхнэрээ хүлээж хоёулаа орж ирэхэд

	— За лусын дагина сайн уу? Би таныг нүдээр чинь танилаа шүү! гэж Кутузов сэтгэл сэргэж Варварыг их л эелдэг угтаж

	— Хэн гэдэг билээ, нэг дорсгой худалдаачныд та бид бүжиглэснээ санаж байна уу? гэв.

	Зочны сэтгэл зугаатай болдог нь хуурамч юм шиг санагдах боловч Лютовыг зуунтаа үзсэн атал дорсгойг нь ажсангүй, тэр үнэхээр муруй шүдтэй шүү! гэж Клим харамсан бодож байжээ. Таван минут хэртэй болсон хойно Варвара

	— Манайхыг мэдээж, харуулдаж буй. Маргааш би танД хоёрын зэрэг огт сэжиггүй айл зааж өгнө биз гэж ярихад нь Самгин хэдий гайхавч дотроо сэтгэл дүүрэн байжээ.

	— Нээрэн үү? Хоёр долоо хоног хэртэй сууж болох болов уу?

	— Болно оо.

	Кутузов тэднийд сардин загас, бяслаг их л амтархан идэж, улаан архи ууж байхыг үзвэл энэ айлд хэдийн ордог хүн шиг биеэ ихэд чөлөөтэй авч байх бөгөөд Варваратай ч хэзээ ёзооны танил юм шиг аашилж байв.

	«Варвара хотын мундаг хүнийг үзсэн хөдөөгийн хүүхэн шиг байх шив» гэж Самгин бодох ба өөрөө тэнд нэг л илүү юм шиг, ер хийд дүүжлэгдсэн мэт санагдаж байжээ. Гэвч Варвара нэн ч цовоо, тэр ч байтугай юмыг нэлээн шазруухан мөртөө эвтэйхэн асууж байхаД зочин ч дуртайяа хариулж байхыг Самгин харсаар байв.

	— Цөлдөг үү? Ер хүнд юм бодуулах, юманд сургах гэж цөллөг байгаа юм. Үнэндээ уйтгартай шүү. Тэнд чинь хэнд ч хэрэггүй дөрвөн мянган долоон зуун хүн суудаг юм шүү дээ. Тун ч арчаагүй улс даа. Тэд бол бусад том том хотынхноос гуч, тавин жилээр хоцорсон бас тэгээд цөм хүнд итгэдэггүй харанхуй улс юм. Уйдахдаа элдэв юм хийнэ. Архи ууцгаана. Өвлийн шөнө хотод нь чоно орж ирнэ... гэж Кутузов ярьж байхад Анфимьевна халуун тогоо оруулж ирэхэд Самгин дотроо дургүй байжээ. Варвара цайны ханд чанах зуур

	— Хувьсгал болох үед тэр хэрэггүй улс чинь юу хийх вэ? гэв. Кутузов сахал амаа арчиж, халуун тогоог үзтэл шуналтайгаар ширтэж

	— Хувьсгал өнөө маргаашгүй гарах биш. Тэр болтол зарим нэг нь ямар нэг ажил төрөл хийж чаддаг хүн болох биз. Харин олонх нь хувьсгалыг идэвхтэй, аль нэг чанараар эсэргүүцэж байгаад үрэгдэнэ биз. Үүнийг бодох хэрэгтэй юм шүү гэж ярив.

	— Танд бол юм бүхэн амархан байна гэж Варвара сайшаасан мэт өгүүлсэнд Самгин хөмсөг атируулж

	— Тийм ч амархан биш дээ гэж амандаа үглэв. Кутузов инээвхийлж

	— За яагаад амаргүй гэж? Хувьсгалд, нийгмийн хувьсгалд шүү, илүү гурав дахь хүчний талаар хайр найргүй ажиллах бол бүрэн зүйн хэрэг. Тэднээс зөвхөн хувьсгалын талд орох уу, үгүй юү гэдгийг л асууна гэв «Энэ ч арай хатуу юм биш үү» гэж Самгин хэлэх гээд чаДсангүй. Ер олон юм хэлмээр байтал Варвара яагаад ч юм, хөөрч элдэв юм шуналтайяа асууж байв. Кутузов ч цай амтархан оочилж, үзтэл илүүц эелдэг зан гаргаж

	— Үүнд шашин ямар үүрэг гүйцэтгэж чадах юм бэ? Аливаа зан суртахууныг амьдрал аль хэдийн баллаж арилгасан юм чинь гэж ярьж байлаа. Варвара царайгаа улайлгаад нүдээ гялалзуулан анивчиж

	— Идеализм бол хүний сэтгэлийн үндсэн чанар мөн гэнэ. Тэгэхэд нь Кутузов

	— Гүн ухааны идеализм бол ажилчин ангид харш юм. Ажилчин хүн бол өөрийн эрчим чадлаас гадна ямар нэг үл ойлгогдох нууц хүчин бий гэж хүлээн зөвшөөрч болох ч үгүй, тэгэх ёс ч байхгүй. Тэдний хувьд бол нийгмийн идеализм хангалттай бөгөөд түүнийг ч тайлбартайгаар хүлээж авна гэв.

	«Энэ хүний гарган хэлэх санаа бүр нь итгэлийн нь бат гинжээр нягт хэлхэгдсэн байх юм. Кутузов бол ер чадалтай хүн юм. Гэвч...” гэж Самгин боджээ.

	Самгин Кутузовтой маргахыг хүснэ. Гэтэл маргахад маргах хүслээс гадна бас «өөрийн үг» байх хэрэгтэй. Түүнээс гадна нэг юм садаа болно. Чухам юу юм бол?

	Самгин ингэж бодсоор суугаад тэдний ярианы заримыг дуулалгүй өнгөрөөжээ. Нэг мэдвэл Варвара

	— Та ан хийдэг үү? гэж асууж байжээ.

	— Үзсэн дээ, гэвч дур ороогүй юм. Нэг чонын нурууг хуга буудаж орхитол хөөрхий тэр араатан сүрхий тарчилж байхад нь өрөвдсөн шүү. Тэгээд гүйцээж алахад бүр ч аягүй муухай юм билээ. Хур буудах гэж шувуу барьдаг газар очоод шувуудын хайрлалцах ёсыг харж сонирхсоор буудаж амждаггүй байлаа. Үнэнээ хэлэхэд буудах гэж боддоггүй байлаа. Шувуу барихыг харахад гайхалтай шүү гэжээ.

	Дуугүй суугаад байна гэдэг Климд маш аягүй, гомдолтой санагдана. Эхнэр зочин хоёрын яриа зөвхөн үгээр тэмцэлдэх байдлаас цааш гарч байхыг Самгин ажин сууна. Кутузовын харцанд хүслэн болсон инээвхийлэл илэрч байхад Самгин түүнийг дур татах зальтай инээвхийлэл байна гэж бодов. Варварын харцанд ч мөн тийм байдал илэрнэ. Тэгэхдээ Варвара нүдээ том болгоод их л анхааралтай чагнана. Эмэгтэй хүн лав өөрийн хувьд маш чухал хэргийг бодож шийдэхдээ тэгж хардаг биз. Самгин сая ам нээж

	— Та чоныг хайрладаг байтал хүнийг тун ч юман чинээ бодохгүй, өрөвдөлгүй ярьж байх шив гэсэнд Кутузов инээмсэглэн, улаан архи аягалж

	— Та нар ч бодгаль улс байж бас л үймээн самуун гаргасаар уу? гэж гунигтайхан асуугаад, — Хүн ер юу юм бэ? Тэд чинь өөрснөө бие биеийг хайрлах өрөвдөх гэж мэддэггүй, их тэнэг улс биш үү! Түүнийхээ өр төлөөсөнд хамгийн хатуу залхаал үзэх болно доо гэжээ. Чингээд

	— Үнэн юмны хортой гашууныг энэрэнгүй ёсны бал бурмаар амталж болдоггүй, тэгээд ер түүний ичгүүр сонжуургүй явдал евангелийн бүхий л сургаалыг хэдийн арилгажээ гэж Климийн хэдийн мэдэх нэг өгүүлбэрийг давтан ярьжээ.

	Кутузовын царайг үзвэл илт ядарсан янзтай агаад тэр ч байтугай эмэгтэй хүний байхад эрээгүй суниаж гараа ардаа салаавчлахад гар хуруу нь нужигнах чимээ гарав.

	«Золбин хэрмэл улс хаана ч гэртээ байгаа мэт байж чаддаг жаргалтай улс» гэж Самгин бодно.

	Гэтэл Варвара түүний үгийг ихэд анхаарч байхад Кутузов дахин сэргэж

	— Хөрөнгөтний нийгэмлэг бол толгойноосоо ялзран сөнөж байна. Энэ бол баруун зүгт ойлгомжтой юм. Яагаад гэвэл, тэд их ч ажил явуулж хүчээ тас шавхан баржээ. Тэгвэл манай уналтын үзэлтнүүд арай эртдэж байгаа юм шиг санагдана. Манай уналтынхан тарган цатгалан, хацар нь ягаанаараа, тэгээд бас авьяас билиг ч алга. Ер Верлен шиг хүн огт үзэгдэхгүй байна гэж яриад дарсаар хөргөсөн цайгаа нэгмөсөн хөнтөрч орхиод муухай алчуур гаргаж уруулаа арчив.

	Самгин Кутузовын тухай мөн л найгүй юм бодсоор суувч дотроо хорсон гомдсон ч үгүй, зөвхөн сурсан зангаараа өөрийгөө хамгаалахын үүднээс тийнхүү муугаар бодож суугаагаа өөрөө боловч мэдэж байжээ.

	— Одоо толгойлогч ангиуд утга зохиол, урлагийн талаар гэдрэгээ аль болох бүдүүлэг байдалд ухрах лоозон тавьж байна. «Фихт рүү гэдрэгээ!» гэж уриалж байсныг санаж байна уу? Энэ чинь ямар ч хамаагүй үзэл санааг хар зөндөө хүлээн авч сурсан аймхай, хоосон номчирхогч нарын чарлаан юм шүү дээ. Түүхийн оюун ухаанаас л ухрааж байвал шашин бурхан, мангас чөтгөр лүү ч хамаагүй ухрахыг уриална. Тэр нь бусдын хөдөлмөрийг мөлжигч хүмүүст улам бүр харш болж байгаа учраас юм гэж Кутузовын ярихад Варвара сормуусаа буулгаж

	— Хүмүүс ер нь аль ухаан хүрэхгүй юм руу дурлах болжээ. Гэвч үүний шалтгаан бол таны хэлдэг арай биш биз... гэв.

	— Тэгвэл ондоо ямар шалтгаан байх билээ гэж Кутузов дуртай дургүй асуухад

	— Ухаантай байх гэдэг гунигтай байна гэж Варвара бодож хэлээд, — Улс ер нь галзуурч ганьхрахыг л бодох болжээ гэжээ.

	— Ер үнэн байдлаас ондоо ухаангүй юм юу бодох юм бэ?

	— Тийм дээ гэж Самгин дуугараад яагаад ч юм ичиж, — Кутузов та одоо унтаж амрах болсон биш үү? гэжээ

	Түүнээс хагас цагийн дараа Клим харанхуй өрөөндөө ганцаар сууж байгаад толь тийш харвал хаалганы завсраар харвасан гэрэл толинд тусжээ. Тэр гэрэл дотор Кутузовын тал бие харагдана. Тэрээр мөн диваан дээр суугаад тонгойж гутлын уяанаас барьж санжгануулан, хааш нь хаях вэ? гэж бодож байх шиг харагджээ. Тэгснээ баруун гараар өвдгөө дэлдэж хоёр нэг минут суугаад шаахайгаа шал дээр тавьж, сандал дээр тохсон хүрмээ авч өвдөг дээрээ дэлгэн, халааснаас бөөн цаас гаргаж, үзэж үзэж хоёр бичиг урж атгаад ийш тийш харж уруулаа хазлахад нь эрүүний нь шовх сахал гозойж, хөмсөг нь нийлж байх нь тодхон харагджээ. Түүний царай тийм уруу байхыг Клим үзээгүй билээ. Цамцны энгэр ярагдаж, онц цагаан, шөрмөслөг хүзүү, морины тах шиг тал дугуй хэнхдэг ил цухуйна. Нүд нь дугуй болж, шүдээ чанга зуусан бололтой шанаа нь товойжээ. Ер сэтгэл хорссон юм уу, гуньсан байдал илт ажгуу. Кутузов босож толинд босоогоор харагдсанаа үзэгдэхгүй болж, цонхны хөшиг татаж байх чимээ гарчээ.

	Самгин зэргэлдээ өрөөнийхөө хүнийг тийнхүү ажиж байхдаа, энэ хүн лав бие муу байгаа бололтой гэж мэдээд сэтгэлээрээ дотно ойртов. Өвчин гэдэг бол бие сулынх, хэрэв энэ хүний бие сул байгаа энэхэн үед очиж үг ярилцах юм бол энэ хүн ямар чадалтай учраас ингэж чоно шиг хэрэн тэнэж явдгийг нь туйлын тодорхой мэдэж болно. Энэ хүн тэр чадлыг номоос юм уу, ухаанаараа олсон гэж үзвэл утгагүй болно. Энэ хүнтэй чухам одоо л түүний тухай, өөрийн тухай, Сомовын тухай ямар ч далд санаагүйгээр илэн далангүй үг ярилцах юм сан.

	«Би гучин нас хүрлээ. Би бол яаж амьдрахыг мэдэхгүй ямар балчир хөвгүүн биш шүү дээ...»

	Гэвч биеэ тоодог зан нь хөдөлж, энэ хүнд чухам ингэж «өөрийн үгийг» хэл гэж намайг юу татна вэ? гэж бодов.

	«Удмын зан уу?»

	Ингэж санатал эцэг, эх, авга ах нь санагдаж, Самгин дотроо мушилзан инээвхийлжээ.

	«Аль эсхүл хүүхэд ахуйн бодол уу?».

	Кутузов цонхны хөшиг татах чимээ гарч, дахин толиноо үзэгдэв. Онц ширүүн гунигтай царайтай том гэгчийн цагаан хүн харагджээ. Тайрмал үсээ хоёр гараар илж, гэрлээ унтраав. Түүний өрөө Самгины өрөөнөөс улам пад харанхуй болов. Самгин өлмий дээрээ мөн сэмхэн босож цонхон дээр очив. Гадаа дэнлүүний гэрэл аанай гэрэлтэж, цаад байшингийн бохир бор туурганд бүдэг гэгээ тусжээ.

	«Ондоо хүн харж буйг мэдэхгүй, ганцаараа байгаа хүн тун жигтэй шүү. Би ч мөн тиймэрхүү харагдах биз... Гэвч энэ хүнээ шал ондоо янзтай үзэгдэх нь мэдээж».

	Унтлагын өрөөнд очихыг Самгин хүссэнгүй. Өдийд эхнэр нь лав сэрүүн байгаа биз. Кутузовын ярьсан болгон Варварад харш зүйл байсныг Самгин мэдэж байв. Варвара ч маш анхааран чагнаж буй, дүр эсгэж байсан нь хуурмаг царай мөн гэдгийг мэдэж байв. Үүний урьд нэг удаа «Засгийн газрын нэг мэдээнд» хувьсгалт хөдөлгөөн илэрхий болжээ гэж шууд хүлээн зөвшөөрч бичсэн шүү гэж Климийн ярихад Варвара онц гайхаж

	— «Нээрэн үү? Мулгуу юм болжээ...» гэсэн билээ.

	Өглөө Самгиныг босож хувцаслаад хоолны өрөөнд ороход эхнэр нь Кутузовын хамт хэдийн гарч явсан байжээ. Варвара нөгөө ном хэвлэлийнхээ ажил хөөцөлдөхөөр тэр үдшидээ Петербург явж, Самгин хэд хоног ганцаар сэтгэл бухимдан байснаа мөн Калуг хошуу орохоор явжээ. Нэг долоо хоног хэртэй хээр тал, ой модон дундуур хөдөөгийн замаар явж хэдэн нойрмог хотоор ортол бие алжааж сэтгэл санаа ч баахан тайвширчээ. Буцах замдаа нэг өртөөн дээр морьгүй саатаж, халуун тогоо гуйж олоод цай чанаж уух санаатай сууж байтал бороо ором янзтай ганц нэг дусалж байснаа гэв гэнэт ширүүн бороо асгараад гал цахилгаан гялбалзан аянга нижигнээд яндангаар салхин үлээх нь догшин морины хамар тачигнах адил чимээ гарч байжээ. Цонхны шил дээр бороо хувингаар асгасан мэт урсаж байжээ. Гэтэл аянга бороон дундуур өртөөний байшингийн үүдэнд улс ирэх чимээ гарч, цахилгаан гялбасхийхэд хар морины нойтон толгой үзэгдээд хаалга цэлийтэл нээгдэж, азарган тахиа өд сөдөө сэгсрэх адил чимээ гарч, хулдаасан цувтай хүн орж ирээд өтгөн бор сахлын усыг үлээж, зам тавьж өгтөл бас нэг эмэгтэй хүн орж иржээ.

	— Амжихгүй гэж би хэлсэн шүү дээ... гэж сахалтын ууртай ширүүн дуу гарахад, «Энэ лав эр нөхөр нь загнаж буй биз» гэж Самгин бодож байжээ. Гэтэл нөгөө эмэгтэй нь

	— Энэ чинь, Самгин та юу? гэж айсан мэт огцом дуу алдаж, зотон пальтоныхоо юүдэнг тайлах гэж оролдож, нөгөө сахалтай хүнийг харагдуулахгүй халхлан

	— Тийм ээ, гэвч одоо шалавхан явагтун! гэсэнд нөгөө хүн эргэж явахад нь ууц нуруу нь төмөр дээвэр адил гялалзан, хаалга хаялан гарч оджээ. Марья Ивановна Никонова шал нойтон хувцсаа биеэс арайхийн салгаж, сэтгэл сэргэж

	— Ёстой аадар! Тавхан минутын дотор шалав норлоо шүү! гэжээ.

	Никоновын царай байдал их л ондоо болсныг үзээд Самгины дотор аанай эвгүй болжээ. Ер хүмүүс түүний дотроо бодож явснаас шал ондоо болсон байхыг үзэхдээ Самгин тэсгэлгүй бухимдах бүлгээ. Түүнээс гадна Самгиныг овгоор нь дуудсан нь увайгүй дээгүүр сонсогдож, даруухан инээмсэглэлтэй нь зөрчилдөж байжээ. Бас жижигхэн гараараа нойтон нүүрээ шувтрахдаа нэг л ондоо янаг байдлаар инээмсэглэжээ. Никоноваг ер тэгж инээвхийлж байхыг Самгин үзээгүй билээ. Түүний тэр огт ондоогоор инээсэн нь нүүртээ хуурмаг баг өмсөх мэт Самгинд санагдаж, баахан сэрэмжлэх сэтгэл төрүүлжээ. Никоноваг удалгүй тэр өртөөний нэг бүдүүн тарган эхнэр нэр усаар нь дуудаж, сүйд майд болж дагуулан гарав. Хэдэн минутын дараа Никонова цоохор банзал улаан цамц бодвол нүцгэн биедээ өмсөөд толгойдоо цэцэгтэй шар алчуур зангидаад орж иржээ. Тэр хувцас нь Никоновыг их л залуу харагдуулах агаад бороонд шавшуулсан нүүр нь улайж ягаараад нүд нь зугаатай гялалзаж байв.

	— За, цайгаа аягал л даа, даарч байна гэсэн боловч Самгины эв дүйгүй хөдөлж байхад барьж байсан данхыг шүүрэн авч

	— Та чадахгүй хүн байна гэжээ.

	Чингээд цай аягалан, том бөөрөнхий талх авч хөдөөгийн тариачид шиг тэвэрч байгаад зүсэх гэсэнд хөх нь бамбалзаад болж өгсөнгүй. Тэгэхээр нь цамцныхаа хормойг эрээгүйгээр банзлынхаа заханд хавчуулсанд хөх нь бүр ч товойж ирсэнд Самгин хялайн харж

	— Саяын хүргэж ирдэг хүн таны нөхөр үү? гэв.

	— Биш. Миний зочлон очсон айлын эдлэнгийн захирагч хүн.

	— Цэргийн дарга уу?

	Никонова шарсан тахианы мах зүсэж байснаа Самгиныг гэтэн харж

	— Цэргийн хүнтэй адилхан байна гэж үү? гэжээ.

	— Тийм ээ, би саяын хүнийг нэг үзсэн шиг байна.

	Никонова нимгэн банзан тасалгааг нударгаар дэлдэж, — Саша, жижиг алчуураа өгөөч гэжээ.

	ГаДаа салхи исгэрэн шуугьж, аянга нижигнэн өлгөөстэй дэнлүүний гол доргин чичирч байжээ. Цахилгаан гялбасхийхэд цонхны шил цэнхэртэн, борооны дусал галзуу мэт шавшиж байв.

	— Бид хоёр буцалсан тогоон дотор байгаа юм шиг байх шив гэж хүүхэн намуухан ярихад Самгин зөвшөөрч

	— Адилхан байна гэжээ.

	Хоёул дуугүй болов. Дуугүй суух эвгүй гэж Самгин мэдэвч энэ хүүхэнтэй сурсан заншлаараа эрээгүй ярих гэтэл нэг л үг гарч өгөхгүй байжээ. Гэтэл хүүхэн түүнийг юу ярих бол гэсэн шиг ширтэнэ. Чингээд хүүхэн тэссэнгүй санаа алдаж

	— Бороо мөд зогсохгүй шиг байна. Энэ шөнө эндээ хонох болох биз. Ийм шөнө юм уу, өвлийн цасан шуурганаар энэ дэлхийд хэрэггүй л хүн боллоо гэж бодогддог юм гэхэд нь Самгин

	— Хүн ер өөрөөсөө бусад хэнд ч хэрэггүй амьтан шүү дээ гээд “Балай юм хэлэв” гэж бодоод тамхи татагтун гэсэнд Никонова

	— Баярлалаа, би тамхи татдаггүй гэжээ.

	Никонова нүдээ аниад гэдрэгээ налахад хөх нь эвгүй товойж, цамцаа янзлах гэж байгаа мэт харагджээ. Ер түүний царай ямар нэг чимээ чагнах мэт жигтэй гөлийж

	— Өчигдөр энд нэг тариачныг оршуулж байна. Түүний ах нь болох нэг домч хүн... миний найз хүүхэнд ярьсан нь, «Энэ харав уу, хүнийг газарт булж байна. Тариаг газар булахад боловсорч талх болж, бас сүрэл нь хүртэл үлддэг байтал хүнийг газарт булахад ямар ч ашиггүй ялзарна» гэсэн шүү гэж босож цонхон тийш очиход нь Самгин түүний тос шиг шар нүцгэн шилбийг харж

	— Хөдөөгийн ардын тэгж цэцэрхэхэд би дургүй юм. Манай зохиолчдоос эдний тухай өрөвдөн хайрлаж бичсэн бүхнийг эд онц сайн мэддэг шиг надад заримдаа санагддаг юм.. Тэгээд ч эд гаднаас ямар нэг тусламж горьдоод сайн сайхан амьдрах гэж өөрснөө ажил хийдэггүй улс даа гэв.

	Никонова хариу үг дуугарсангүй. Тэнгэр учиргүй нижигнэж, байшингийн цонх хананаас салж явах шиг санагдана. Цахилгааны хөх цэнхэр гэгээнд Никонова агшин зуур шил шиг тунгалаг болж харагдана.

	— Алах нь гэж хүүхэн цонхноос зайлж инээвхийлнэ.

	Энэ хүүхэн урьдаас ондоо болсон нь зөвхөн хөнгөн, зурвасхан инээвхийлэх болсон юм уу даа гэж Клим боджээ. Энэ эмэгтэй түүний сэтгэлийг бухимдуулна. Ямар ч авьяас билиггүй жирийн ийм эм ер юу хийж чадах вэ? Энэ хүн хувьсгалын ажилд юунд оролцоно вэ? Эмнэлгийн газар жижүүр хийж юм уу, аль нэг зэлүүд тосгонд хүүхдэд ном зааж суувал таарах хүн юм санж. Чингээд тариачид хэрхэн сүмийн хонх өлгөж, тарианы дэлгүүрийг хэрхэн тонож байсныг Клим тэр хүүхэнд ярьж байв. Тэгж ярихдаа их л элэглэнгүй доогтой ярьж, хүүхний сэтгэлийг гомдоохыг боджээ. Түүний үг ярьж байхад хүйтэн бороо шаагьж байв.

	— Би тийм нэг сэдэвтэй «Олсу» гэдэг өгүүллэг уншсан билээ. Хэний зохиол билээ дээ? Зохиогч нь эмэгтэй хүн бололтой байсан гэж дахин цонхон тийш очиж, — Та тэгээд яалгах гээд байгаа юм? гэжээ.

	Чингээд Самгины хар багаас дуулж, залхсан юмсыг Никонова их л ахмад хүний янзтай, тун энхрий ялдамхан ярьж байв. Түүнд бас өөрийн ажигласан амьдрал, өөрийн дуулсан хошин шог яриа бий ажээ. Түүнийгээ ярихдаа бусдыг албадаж итгүүлэх гэсэнгүй, зүгээр л мэдэхийнхээ хэрээр ярьж байв. Түүний намуун зөөлөн яриаг чагнаж суухад Климд аятай санагдаж, сайн дээрэлхэж доромжилъё гэсэн санаагаа орхижээ. Хүүхний гэнэн итгэмтгий байдал Климд их л аятайхан санагдав. Никоноваг гэзгээ засах гэж гараа өргөхөд нь Самгин шүүрэн авч үнссэнд цаадах нь эсэргүүцсэнгүй.

	— Тосгоныхон архи их уудаг болж, ядуурч, үрэгдэж байна даа гэж ярив. Хүүхний ярихыг нэг хэдий чагнаж байснаа зүүн хөхөн дээр нь гараа тавьсанд Никонова цочиж давхийснээ дуугүй болмогц Самгин хүзүүгээр нь тэвэрч уруул дээр нь чанга үнсжээ. Гэтэл хүүхэн Самгинд улам наалдаж

	— Пээ, яадаг билээ! Улс унтаагүй байна. Та хэвтэж бай, би хүрээд ирье! Тэгэх үү? гэж шивгэнэхэд нь Самгин

	— Тэг тэр гэжээ. Чингээд санамсаргүй бяд гаргаж Климийн гарыг тавиулж, гарч одов. Самгин хувцсаа тайлж байхдаа, «Амархан юм. Нөхдийнхөө шаардахын төдий л зөвшөөрдөг биз» гэж боджээ.

	Самгин гэрлээ унтраагаад тасалгааны буланд зассан өргөн орон дээр хэвтэж, борооны шаагих залхуутай чимээ чагнан, эхнэрээ хүлээдэг шиг Никоновыг нэн ч тайван хүлээж байхдаа эхнэрээ баахан ёжлох янзтай бодож хэвтжээ. Самгин энэхэн үес Феваль бил үү, Поль де Кок гэдэг нэг хуучны франц хүний номыг уншсанаа санав. Тэр номд маш халуун янаг эр эм хоёрт нэг шинж тэмдэг байдаг. Хэрэв эр нь тийм тэнэг биш бол эхнэрээ ондоо хүнтэй унтсан эсэхийг тэр шинж тэмдгээр сааргүй мэдэж чаддаг гэж байсан билээ. Тэр ямар шинж тэмдэг байдгийг франц хүн хэлээгүй боловч Самгин ондоо эхнэр өвөртлөх гэж хүлээж хэвтэхдээ, Варварын зан авирт тийм нэг шинж тэмдэг илэрсэн шүү гэж бодож байжээ. Яагаад гэвэл хөдлөх нь маш удаан, эрхлэх нь маш их болсон билээ. Ер их эрхлэх, дур нь их хүрэх гэдэг бол загатнасан хүүхний маяг биз Никоноватай явдал ургах гэж байгаагаа ингэж цагаатган бодож байжээ.

	Тэгснээ ер албатай юм шиг дурамжхан, «Эмэгтэйчүүд гэдэг ийм л улс даа» гэж боджээ.

	Борооны чимээ жигд, эргэн тойрон нам гүм болоход хүүхнийг хүлээсэн Самгины сэтгэлийг улам яаруулна. Никоноваг орж ирэхэд Клим

	— Яасан удав? гэж зэмлэнгүй хэлсэнд

	— Чимээгүй! гэж хүүхэн шивгэнэжээ.

	Хоёр нэг цаг болсны дараа Никоновна Климийн толгойг элгэндээ наалдуулж

	— Надтай унтахад сайхан байна уу? гэжээ.

	Самгин ийм үгийг аль хэдийн дуулж байсан билээ.

	— Сайхан байна гэж Клим үнэн сэтгэлээс өгүүлжээ. Гэтэл хүүхэн дуугүй байснаа

	— Гэвч та, миний зан байдлыг тэгж өндөр үнэлж байгаа биш биз дээ? гэхэд нь Клим

	— Та тэгж бодож яаж болно гэжээ.

	— Тэр ч тийм. Та ч лав бас сэтгэлээрээ биш, оюун ухаанаараа боддог шүү дээ гэжээ.

	Түүний үг ярианд ухаантай үг гарч ирэхэд Самгин баахан болгоомжлов. Энэ хүүхэн Лида шиг бас орон дотроо гүн ухаан ярьдаг гэж үү? Варвара шиг ажил төрөл ярьдаг гэж үү? Түүний аниргүй ярианд зэмлэх аялгуу эс илрэх агаад Самгин түүний царай байдал ямаршуу болж байгааг олж харсангүй. Хүүхний энхрийлэхэд Климийн сэтгэл маш ихээр уярч, ер тийм янаг хайрыг урьд олж амсаагүй мэт санагдаж байжээ. Талархах гойд үг олж хэлэхийг хүсэвч тийм үг олж чадсангүй, дэмий л гар хуруугаар илж таалж байхад Никонова

	— Таныг анх харснаас хойш та миний сэтгэлээс огт гарсангүй, Зусланд уулзсанаа та санаж байна уу? Та Лютовын дэргэд хурга шиг хөөрхөн харагдсан юм. Тэгэхэд би арван зургаатай байлаа... гэж найтаалгаад түүнээсээ ичиж, сандран

	— Салхинд цохиулах шиг боллоо. За би явъя даа. Битгий үнсээрэй. Хэрэггүй гэжээ.

	Хэдэн минутын хойно Никонова тэнгэрийн үүл адил алга болоход Самгин, «Хачин юм. Би ер ингэнэ гэж бодсонгүй явжээ» гэж бодож байжээ.

	Үүр хяраалж, цонхны шил бүдэг сааралтаж, бороо шаагихын хажуугаар борооны ус горхи адил хоржигнон урсах чимээ гарна, Өглөө мэдвэл Никонова үүрээр яваад өгчээ. Явсан нь яамай гэж Самгин боджээ.

	Чингээд Самгин өртөөний морин тэргэнд суугаад торго адил гялалзах хээр талын шавартай замаар донсолгон явахдаа, «Зүүд адил сонин явдал боллоо шүү» гэж бодож явжээ. Цэвцийтэл угаасан унгас адил хөнгөн сэвсгэр үүлний цаагуур наран нуугдан нуугдан наадна. Салхин хус модны нялх навчийг илбэн таалж байв. Эрээн мяраан хулан жороо модны нүцгэн мөчир дээр суугаад загасны нүд шиг дугуй, хувын өнгөт нүдээр борооны тогтоол усыг ширтэнэ. Морьдын хөлд сул шавар нялцганан зуурагдаж, шал шулхийх жигтэй чимээ гарах бөгөөд тэрэгний дугуйнаас эрдэнийн чулуун өнгөт түсрэг үсчинэ. Болжмор шувууд жиргэж, ариун тунгалаг агаар сэнгэнээд Самгины сэтгэл уяран зүүрмэглэж

	 

	Амрагийн өглөө аятай 

	Анхны уулзалт амттай.

	 

	«Энэ баахан балайдуу шүлэг юм. Гэвч яруу найраг бол ер нь балай байдаг гэж хэн нэгэн хэлжээ. Жаргал ч ялгаагүй. «Гудамжнаа алга тосож суух Жаргал» гэж гуйлгачны тухай үг бий. Уг чанартаа зүйр цэцэн үг хэзээд хортой. Ертөнцөд ганцаар сууна гэдэг бол бас ч жаргал мөн. Энэ нь шударгаар аж төрнө гэсэн үг юм».

	Самгин замын хажуугийн бутан дотор шар хөмрөг дүрхийн нисэхийг ажин ажин явахдаа, би бүр хар багаас сургуульд сууж дараа их сургууль дүүргэж элдвийн эрдэм ном үзэж, хожим бас ном их уншлаа. Тэр бүхэн харин шал хэрэггүй ачаа дарамт болж, бусдын хүчээр явдаг балар будилаан дундаас өөрийгөө олж харахгүй болов гэж бодож явжээ.

	Өмнөө явсан морин тэргийг гүйцэн очвол тэргэн дээр толгойгоо боосон урт гэгчийн тариачин эр түрүүлгээ хараад хэвтжээ. Шавар шавхай болсон цүдгэр бор морь шавар ус үсчүүлэн нэн ч хашигнан алхалж байв.

	Самгины улаач болох тагтаа шиг царайтай, монхор хөвгүүн өндийж

	— Хүүе, зам тавиарай! гэж хашхирсанд цаадах нь огт хөдөлсөн ч үгүй

	— Амжина аа, гайгүй гэж хамар дороо дуугарчээ. Улаач хөвгүүн Самгин тийш эргэн харж инээгээд

	— Дургүй байна. Өжүүн зантай эд шүү. Энэ чинь манайхны эндхийн нэг тариачин чихээ оёулах гэж яваа юм. Өчигдрийн борооноор банзанд чихээ хуу татжээ гэж ярив.

	— Урд нь ороод яв! гэж Самгины тушаасанд улаач замын хажуугийн гүнзгий ус руу морьдоо оруулж, урд тэргээ тойрон гарах гээд тээглүүлж орхисонд нөгөө тариачин өндийж

	— Хүүе муу нохой, чи хаашаа зүтгээд байгаа юм бэ? гэж хараажээ.

	Хоёр тэрэг хавиралдаж, хөнгөн аятай бодлыг тасалсанд Самгин уурлаж, улаачийнхаа мөрнөөс түшиж өндийж зогсоод нөгөө тариачныг аашилсанд цаадах нь гайхсан мэт нүдээ анивчиж, морио ухрааж

	— Та юунд хараана вэ? Хүн болгон яарч явна... Зугаалж яваа биш шүү гэжээ.

	— Түрүүнд нь ор! гэж Самгин улаачдаа тушаахдаа, “Ийм мангуу амьтдын тулд явах гэж...” хэмээн аанай боджээ.

	Самгины санаа сэтгэл дандаа иймэрхүү явах тул Никонова төдийлөн санаанд эс орно. Хоёр нэг долоо хоног болоход хааяа, хийхгүй юмгүй* үед зурвасхан санагддаг байтал сүүлдээ түүнтэй уулзах юм сан гэж хүсэх болжээ. Гэвч тэр хүүхэн хаана суудгийг Самгин мэдсэнгүй тул юунд эс асуулаа гэж өөрийгөө баахан зэмлэх бүлгээ.

	«Бузар булай юм! Намайг тэр яагаад хурга шиг гэв?».

	— Никонова хаана суудгийг чи мэдэх үү? гэж эхнэрээсээ асуусанд

	— Мэдэхгүй. Би Любашийг баригдсанаас хойш «Улаан загалмайд» ажил хийхгүй болоод Никоноватай огт тааралдсангүй. Магадгүй, бас баригдсан биш үү? гэж тоомсоргүй өгүүлжээ. Эхнэр нь номын хуудсыг гэзэгнийхээ хавчаараар зүсэж суухыг хараад, «Хутгаар огтлохгүй яасан залхуу эд вэ?» гэж боджээ.

	Варвара ер Петербург яваад үзтэл зүс орж иржээ. Нүдэнд нь жигтэй ногоовтор гал гялалзаж, нүүрэнд нь сонин толбо илэрчээ. Гэзгээ хоёр хагалж сүлжээд чихнийхээ дээр хоёр санчигтаа мушгиж даруулсан тул нүүр нь өргөн болоод мөн үзэмжтэй харагдана. Тэрээр бүслэхээрээ талбиун өргөн халхгар дан дээл өмсдөг болсныг Самгин хараад ийм хувцсыг тайлж хаяхад тун төвөггүй биз гэж боджээ. Утга зохиолын талаар ч нэг ондоо шинэ үзэлтэй болсон байлаа.

	— Ном зохиол бол амьдралыг гунигтай болгох ёсгүй, ном бол хүний амралт зугаа болох ёстой гэж яриад гэнэт сэргэж

	— Петербургт би нэг зураачтай танилцав. Түүнийг тийм авьяастай хүн гэж би хэлж чадахгүй боловч ер гайхмаар хүн юм. Дан гүн ухааны сэдэвтэй зураг зурдаг бололтой. Нэг нэн тод улаанаар зурсан зураг байна. Түүнд могой юм уу, ер толгойгүй улаан өт, чийгийн хорхой ч гэж болох жигтэй жигтэй амьтан зуржээ. Дөрөв дөрвөн эрээн далавчтай тэр олон чийгийн хорхой хоорондоо ороолдож, сүлжилдээд бие биеийг нэвт шувт сүлбээд цаад хөхөвтөр бор дэвсгэр дүүрэн арзалзаж байх юм. Тэр нь хүний оюун ухаан бий болохоос өмнө ертөнц дэлхий тийм байсан гэнэ. Уг зураг нь «Хүн бий болохоос өмнийн ертөнцийн байдал» гэж нэртэй юм. Ойлгож байна уу? Ер нь туйлын учир замбараагүй мөртөө нэг л сонин юм даа гэж ярьжээ.

	Варвара зөөлөн бандан дээр Рекамье хатагтайн зурмал зураг шиг хажуулдан байхыг Самгин духаараа харж байжээ. Ер энэ эхнэрийн хамаг юмыг мэдэх атал түүний нүүр царай бие цогцсыг тийнхүү харж суухдаа, энэ уймарсан, хар амиа бодсон эхнэрт би сэтгэлтэй болно гэж яаж бодов гэж бодож суужээ.

	«Үүний энэ балай юм ярьдаг нь түүнийгээ бусдад буюу ондоо нэг хүнд ярих гэж сургууль хийж байгаа биз».

	— Хоёр дахь зураг нь тийм гэх тэмдэггүй баахан бүдэгхэн будаг нялжээ. Амьтны дүрс нь далавч малавч байхгүй, зүгээр л гонжийсон гонжийсон юм байх юм. Тэр ухаангүй хурдан урсан яваа амьтдыг харсаар байтал алга болж, нөгөө зураг ч алга болж, будгийн үйлдвэрийн зарлал шиг өнгийн бүдэг түрхсэн үхмэл хавтгай самбар харагдана билээ. Тэр нь «Хүний олзонд орсон ертөнцийн байдал» гэдэг нэртэй гэнэ. Тэр зураач нь өөрөө онигор хар нүдтэй жигтэй өндөр, ясан хэдрэг болсон амьтан. Бас тун хэрцгий янзын хүн юм. Түүний ярих нь, «Хүн ертөнцийг хэрхэн бузарласан үнэн гэдэг энэ дээ! Гэвч хүн энэ бүхнийг өөрийгөө сөнөөхийн тул хийжээ. Ер хүн бол дэлхий ертөнцийн бусад амьтдын эрх чөлөөтэй наадан явахыг дайсагнадаг. Хүн чөлөөтэй юмыг үзэн ядсаар шашин бурхан, гүн ухаан, шинжлэх ухаан, төр улс ер аль бузар булай бүхнийг бий болгожээ. Хүн гэдэг мөд удахгүй мөнөөхөн балай техникээрээ ертөнцийн чөлөөт хүчний нөөцийг тас шавхан бараад ямар ч хөдөлгөөнгүй үхмэл юм болж сөнөх учиртай...” гэнэ.

	— Тэр чинь энтропи гэдэг онолын номын зурагтай адилхан юм шив.

	Варвара сормуусаа хөмсөгтэйгөө зэрэг өргөж

	— Энтропи гэнэ ээ? Би мэдэхгүй юм гэжээ. Чингээд заасан хичээлээ бататгах мэт

	— Тэнд бас нэг зураг үзэв. Тэр зурагт улаан хумстай, муухай гэгчийн хоёр ногоон гар сарвайж байгааг зуржээ. Тэр хоёр гарын нэг нь зургаан хуруутай, нөгөө нь долоон хуруутай юм. Тэр аймаар хоёр гарын өмнө нэг атигар хүн сөхрөн суугаад биеэсээ том хоёр нүүрт толгойгоо турьхан гараар өргөж нөгөө арван гурван хуруутай гарт тушааж байх юм. «Сүнсээ чамд барья» гэдэг зураг гэж тэр зураач тайлбарлаж байна. Тэр гар нь шуламсын гар, нэр нь Оюун гэдэг гэнэ. Тэр л тэнгэрийг алсан гэнэ дээ гэж яриад тамхи асааж, урт сормуусаа үзэсгэлэнтэй буулгаж

	— Тэр зураг надад тусгүй санагдав. Гэвч яагаад гэвэл, Кутузов санаанд орсон учраас тэгж тусгүй санагдсан болов уу гэж би бодно. Дашрамд хэлэхэд Кутузов бол хүн бүхэнд аятайхан харагддаг тул жаргалтай хүн юм. Тэр одоо Москвад байна уу, үгүй юу? гэхэд нь Самгин

	— Мэдэхгүй гэжээ.

	Петербургт эндхийг бодвол сонин юм ховор юм. Харин байвал тэр нь их хурц нарийн юм шиг байна. Ер нэг үгээр хэлбэл Москва нь тослог юм даа гэжээ.

	Варвара Петербургээс ирсэн өдрөө ингэж сэтгэгдлээ яриад дахин огт ярьсангүй. Ер удалгүй мэдвэл, Варвара ажил төрлөө ярихдаа зөвхөн сонирхуулахаас биш, Самгинаас зөвлөгөө авах буюу оролцуулах гэж ярьдаггүй нь илэрчээ. Үүний төлөө эхнэрээ уурлуулж суух зав үнэндээ Самгинд ч байсангүй.

	Самгин нэг удаа Никоноватай санамсаргүй тааралдав. Самгин хөлсний морин тэргэнд суугаад Бэртэгчний гудамжаар сэгсчүүлж явтлаа Никоноваг олж харжээ. Никонова даруухан бор банзал цамц өмсөөд хөвөх мэт намбатай алхах авч ертөнцийн юм болгоныг жигшин үздэг гэлэнмаа нарын явдлаар түргэн түргэн алхлах ажгуу. Самгин түүнийг үзээд баярлан, хашхирах гэтэл нэгэн жижигхэн байшинтай хашааны хаалгаар том сахалтай, улбар шар царайтай эр бяцхан авс сугавчилсаар гарч иржээ. Хойноос нь бараан хувцастай бүдүүн эмгэн утгагүй хазганан, бөмбөг шиг толгойтой гимназийн сурагч, гонзгор царайтай цэрэг дагажээ. Тэр цэрэг хаалгаа хаагаад Самгины сууж явсан зөөврийн тэрэгний хөтчид

	— Хүүе, мангуу минь, хүлээж байгаарай гэж хашхирчээ. Самгин тэргэн дээр өндөлзөж Никоноваг хартал тэр сайх гашуудал явахыг эргэж харснаа Климийг таниад цааш хурдан хурдан алхахад «Энэ надад гомдсоноос зайлсангүй» гэж Самгин боджээ. Самгин хөтчид мөнгийг яаран төлөөд хойноос нь гүйтэл том бичгийн сав сугавчилсан нь тээр болж, түүнийгээ гартаа чемодан шиг барьж ядаж явтал нь Никонова дан байшинтай нэг хашаанд орж явчихжээ. Банз дээгүүр тов тов гишгэх хөлийн чимээг чагнасаар Самгин тэр хашаанаа гүйн орвол гурван хаалгатай байшин харагджээ.

	«Хүүхэд шиг юм болж байна» гэж Самгин бодов.

	Тэр байшингийн нэг харанхуй гудамд Никонова цоож цуурга хангинуулж байв. Чимээгээр нь чагнавал өлгөдөг цоож бололтой.

	— Мария Ивановна... 

	— Ээ, та байсан юм уу?

	— Уучлаарай, би... ингэж... 

	Никонова үүдээ онгойлготол тасалгаанаас харанхуй гудамд гэгээ харваж, тэр гэгээнд хүүхний царайг харвал ичсэн юм уу, айсан мэт янзтай харагджээ. Уурласан ч байж магадгүй, юу гэвэл дээд уруулаа чанга зуугаад зогсож байхад гэрэлт тунгалаг нүдэнд нь цэнхэрдүү гал тийм чиг янаг биш гялалзаж байжээ. Самгин малгайгаа элгэндээ тэврээд

	— Би хүрээд ирлээ. Үүний урьд уулзахдаа таны хаягийг авсангүй, гэвч би тантай уулзана гэж итгэж явсан шүү гэжээ.

	Никонова мөн л хөмсөг зангидан харавч царайд нь тунаж байсан бор сүүдэр арилж, хацар нь ягаараад

	— Хувцсаа тайлагтун гээд Климийн гараас бичгийн савыг авчээ.

	Самгин пальтогоо тайлж байхдаа ажвал, нөгөө өртөөний байшинд байсан шиг үүдний дэргэд буланд нэг ор байна. Орыг өөдсөөр хийсэн хөнжлөөр биш, тоонолжин хээтэй алчуураар бүтээжээ. Орны цаана хөлд майжгий хөлтэй муу ширээн дээр дэнлүү, баахан ном овоолжээ. Номын дээр Габриэль Максын зурсан Христосын хуулбар хөрөг тавьжээ.

	— Та намайг уучлаарай! гэж Самгин хүүхний гарыг үнсэхэд гар нь үл ялиг хөлөрсөн ажээ. Чингэтэл хүүхэн

	— Зүгээр, харин би танд цай чанаж өгье гэж толгой хацрыг нь илжээ. Хүүхний инээмсэглэж байхыг харвал урьдын адил албаар биш, их сайхан зантай тул Климийн сэтгэл сая амарчээ. Никонова үүдээ онгойлгоод

	— Фиса! гэж хэн нэгнийг дуудав.

	Самгин тасалгааны дотоод байдлыг ажаад «Ядуухан суудаг юм байна» гэж боджээ. Дөрвөн нүдтэй муруй цонх цэцэрлэг тийш ханджээ. Нэг нүдний нь шил цуу цуу үсэрснийг үзвэл жаазандаа үргэлж холхидог бололтой. Цонхны ёроолын бяцхан ширээг сүлжмэл алчуураар бүтээжээ. Орны урд талд унтдаг тавцантай пийшин байх бөгөөд зуухны хажууд өндөр шүүгээ, авдар тавиад шүүгээн дээр бяцхан хайрцаг, үнэртэй усны шилнүүд өрж, хананд нэг толь хаджээ. Түшлэг, хөл нь майжийсан гурван сандал байх бөгөөд сүлжмэл сийрсэн суудал нь ихэд хонхойсон нь энэ гэрийн ядуу байдлыг улам илтгэх ажгуу.

	«Энэ хүүхэн бол Таня Куликовагийн маягийн жирийн, эрэлхэг хүн юм» гэж бодов.

	Никонова үүдэндээ зогсоод ягаан цамцтай цэлцгэр том хөхтэй, сайхан зүстэй эхнэртэй үг ярьж байв.

	— Тийм тийм, гэртээ алга гэж Никонова яаран өгүүлж, Самгины хажууд ирж

	— Миний суудаг нүх аятайхан байна уу? гэжээ. Самгин хүүхний гарыг барьж, аль чадлынхаа хэрээр энхрийлэн үнсэв. Тэр тасалгааны номхон даруу, гунигт эд хогшил, тэр эд хогшил шигээ номхон даруу хүнийг хараад Самгины сэтгэл машид уярч, ер бусын нинжин сайхан үг аманд нь орж, «Энхрий хайрт эгч минь» гэж нэрлэмээр санагджээ. Самгин ондоо ямар ч хүүхнийг сэтгэлдээ тэгж нэрлээгүй билээ.

	Гэвч тэр үгээ хэлсэнгүй, хүүхний бүслэхээр тэвэрч хөхөнд нь толгойгоо наалдуултал сэтгэл жигтэй хөдлөөд, «Би үнэхээр ингэж уярав гэж үү?» гэж өөрөөсөө асууж байв.

	Хүүхэн нуруугаа хөдөлгөж, Самгины гарыг тавиулаад

	— Та намайг үзээд... ингэж баярлаж байна уу? гэжээ.

	— Ай даа! Би өөрөө гайхаад байна шүү!

	— Тиймдээ хүрлээ гэж үү?

	Тэр хоёр чавгатай цай ууж, хатаасан талх идэж, ном, театр, ер таньдаг хүмүүсээ ярьж суув. Любашаг эмнэлгээс гаргаж, шоронд нь хийсэн, мөд цөллөгт явуулах байх гэж Никонова ярив. Хүүхэн намын гишүүдийн тухай, ер хувьсгалын ажил ярихдаа биеэ барьж их л дурамжхан байгаа юм байна гэж мэдээд, ийм юманд «цээж болсон» юм аа даа гэж бодов.

	Гадаа цэцэрлэгийн дотор бүдэг тоонолжин хээтэй хантаазтай өвгөн үелэн ургуулсан ногоо усалж байв. Тэр өвгөний нүүр, хүзүү нь бээсэн мах адил ягааран харагдана. Никонова Самгины харцыг дагаж хараад

	— Энэ гэрийн эзэн. Хуучин ардын үзэлтэн байж, Сибирьд олон жил суусан хүн дээ. Ер тун ч хайдаг хүн гэж яаран өгүүлжээ.

	Тэд дахин утга зохиол ярив.

	Би бол Толстойн авгайтай санал бүрэн нийлнэ. Үнэндээ «Ёроолгүй» гэдэг шиг тийм өгүүллэг бичээд юу хийх юм бэ?

	«Энэ хүүхэнтэй ярьж суухад туйлын амар юм» гэж Клим бодоод

	— Намайг орж ирэхэд танд аягүй санагдсан биз. Тэр ч байтугай та айсан шүү.

	— Айсан гэнэ ээ? Яагаад? гэж хүүхний нүдэн гэрэлтэж, шохоорхсон мэт чанга харжээ.

	— Надад л тэгж санагдсан даа... 

	— Тийм юм ярьж хэрэггүй гээд хүүхэн Самгинд

	гараа өгөв.

	Самгиныг тэднийхээс явах үес хэдийн харанхуй бүрэнхий болсон байжээ. Никонова хагас зарим хувцсаа өмссөнгүй орон дээр сандайлж

	— Дахин хэзээ ирэх вэ? Би яг мэдэх ёстой гэжээ.

	Үргэлж ирж баймаар байна гэж Самгиныг ярихад Никонова гэзэг үсээ янзлан байснаа өвчтэй хүн ямар нэг юмнаас шүүрэн босох гэж байгаа мэт гараа толгойн дээрээ жигтэй арвагануулж

	— Байн байн уулзаж байя л даа. Ер чамайг хүсвэл мөд залхаагаад өгье л дөө гэв. Түүний хэлсэн үгэнд ямар ч наадан хийсэн зүйл үгүйг мэдэвч

	— Энэ чинь базаахгүй тоглоом байна гэж Самгин өгүүлэв.

	Самгин явахдаа, «Энэ хүүхэн лав туйлын хүнд бэрх, ер их ядуухан аж төрдөг биз» гэж боджээ.

	Түүний дараа арвантаа уулзсанаас хойш юм бүхний тухай, ялангуяа өөрийн тухай санаа амар ярьж байх сайн нөхөртэй болов гэж Самгин боджээ. Никонова бол түүний яриаг маш анхааралтай чагнана. Худлаа цаана сонирхсон дүр үзүүлэхгүй, үнэхээр дуугүй чагнаж чаддаг байв. Өөрөө бага ярих ба яривч тун энгүүн, сэтгэлийг илбэн засах мэт аялгуугаар ямагт намуун зөөлөн ярина. Ер хүнд их нигүүлсэнгүй хүүхэн байв. Тэрээр их холоос их дээрээс Самгиныг харж байх шиг түүнд заримдаа санагдах бүлгээ. Энэ талаараа Таня Куликоватай арай адилгүй юм шиг санагдана. Нэг удаа цай ууж суугаад Самгин алиалж

	— Чи ч муухан большевик юм даа гэсэнд Никонова мөнөөхөн албаар инээдгээрээ эвгүй инээж

	— Яагаад? гэхэд нь

	— Чи бол хөрөнгөтнүүдтэй эрс тэс харилцаж чадахгүй хүн юм. Большевик ёсны нэг шинж бол үл эвлэрэх явдал мөн гэсэнд

	— Тийм чанар чамд ч байхгүй шүү гэж туйлын зөөлөн өгүүлжээ.

	Энэ үг нь Самгинд тун ч тусгүй санагдаж, хөрөнгөтөн нийгмийн заваан, ичгүүргүйн тухай ер хөрөнгөтөн бол хар амиа бодогч, алсын хараагүй улс гэж товчхон ярьсанд Никонова номнуулж сурсан хүн шиг туйлын номхноор чагнажээ. Никонова бол ер нь юм сурах хэрэгтэйг ухамсартай ойлгосон сурагч адил байдаг байв. Гэтэл удалгүй энэ даруухан зантай хүүхэнд түүнээс илүү чадал юм уу, илүү ухаан байх шиг Самгинд санагддаг болжээ. Мөн Митрофановт байдаг нэг төлөв энэ хүүхэн бий. Самгин Митрофановыг эрүүл зөв бодолтой хүн гэж итгээд эндүүрсэн билээ. Гэвч Никонова бол тэр эрүүгийн хэргийн цагдаагийн нууц төлөөлөгч хүнтэй адил гүн ухаанаар ярих нь үгүй бөгөөд тэр хүн шиг сэтгэлээ хөдөлгөн уйлах нь үгүй. Хэдий тийм боловч түүнтэй ямар нэг талаар адил бодолтой хүн. Никонова бол улс төрийн бодлого, намын ажлын тухай ярих нь бараг үгүй. Энэ нь нууц байдалд ажилладгаас нь шалтгаалж болох юм. Гэвч тэр нь мэргэжлийн ажилд ядарч алжаасных гэж үзвэл зохилтой. Самгины үзэхэд тийм хүн лав техникийн талын ажлыг хийдэг байх ёстой. Тэрээр ухуулах сурталчлах ажилд огтхон ч хамаагүй агаад ер ангийн тэмцлийн онолыг тийм сайн судалсан хүн болов уу гэж огтхон ч санагддаггүй билээ. Жижигхэн хүмүүсийн аж амьдралын тухай, тэднээс бяцхан аз жаргал хөөцөлдөж, алдаж онож байсан тухай ярихдаа дуртай, ярьж ч чадна. Бас хүмүүсийн аж байдлыг онц сайн мэднэ. Аж амьдралын тухай түүний ярихад Варварын гэрийн зарц сайн санаатай баахан тэнэгдүү эм Самгины санаанд орно. Тэр хөгшин хүүхэн цоохор даавуугаар хөнжлийн гурвалжин бүтээлэг маш уран гоё оёж худалддаг билээ. Хүний ахуй байдлын талаар тийм сэтгэл амгуулагч зураг байдал ярихад нь Самгинд аятайхан санагдана. Хэдий тийм боловч Самгин Никоноваг дарлаж

	— Чи амьдралын хувьслыг онц аятайхан дүрслэн ярих боловч нэг л гунигтай ярих юм гэхэд, Никонова санаа алдаж

	— Амьдрал гэгэг өөрөө тийм юм шүү дээ гэдэг билээ. Никонова бас «сайн санаат» хүмүүс, «гэрэлт» үзэгдлийн тухай туйлын ялдамхан ярих бөгөөд тийм юм яриХдаа нэг агуу их хэргийг нууцалсан бөгөөд бүхий л жижиг явдлуудын нууц түүнд буй мэт бүдэг сулхан ярина. Түүний яриаг чагнаад байхад мөнөөхөн өвгөн Козловын өдөр тутмын яруу найрагтай адил төстэй юм гардаг байжээ. Гэвч тэр бүхэн нь онц биш санагдах ба өөрөө боловч гайхмаар хурднаа тэр хүүхэнтэй дасахад нь Самгинд садаа болдоггүй байлаа.

	Никонова нэг ёсондоо Самгины хамаг нандин юмаа хадгалдаг шургуулга, сэтгэлийнхээ элдэв хог новшийг далд оруулдаг нүх сав мэт болжээ. Хар багаас түүний толгой дотор хөгц адил наалдсан элдэв үг яриаг тэр хүүхэн дээр асгах мэт ярьж байхад хүнд бэрх дарамтаас салж, өөрийн дураар, чөлөөтэй явдаг болж байх шиг Самгинд санагдах бөлгөө. Никоноватай тийнхүү үг ярьж суухад бараг бие махбод нь хөнгөрөх шиг болох тул, «Үг бол сэтгэлийн хомоол мөн» гэж Умзадын хэлсэн үг байн байн санагддаг байв.

	Түүний яриаг энэ хүүхэн ойлгож буй гэж Самгин итгэхгүй боловч заавал ойлгуулах гэж санаа эс тавина. Хамгийн гол нь түүний үгийг дуусан чагнах нь чухал юм. Никонова ч түүний үг яриаг таслах гэж бараг үгүй билээ.

	— Юу гэж хэлэв? гэж бас л талархалтай харахад нь Самгин

	— Манай ах саяхан нэг хүнээр надад захиа явуулжээ. Манай ах бол их зөөлөн сэтгэлтэй, холын юм хардаггүй ухвар мөчид хүн юм. Өмнө зүгийн нутагт тариачдын үймээн болж, тэднийг маш харгис дарсанд туйлын айж, сэтгэл ихэд түгшиж гэнээ. Гэвч би тэр зодсон улсыг үзэн ядаж чадахгүй юм. Яагаад гэвэл тэр зодуулсан улс өөрснөө бас ухаан муутай улс юм гэж бичсэн байх юм гэж ярьсанд Никонова

	— Танай ах чинь Толстойн үзэлтэй хүн юм уу? гэж аяархан асуужээ.

	— Уг нь Марксын, үзэлтэй хүн юм сан. Гэтэл саяын захидалдаа, хувьсгалч хүн бол үзэн ядаж чаддаг байх ёстой. Гэтэл би угаасаа тэгж чадахгүй юм. Миний бодвол бид хоёрын таньдаг олон хүн ухаанаасаа болоод үнэн байдлыг онолын үүднээс үзэн яддаг шиг байна гэж бичсэн байх юм гэжээ.

	Никонова уруу харав. Энэ нь түүний үгийг зөвшөөрч буйн тэмдэг гэж Самгин үзжээ. Чингээд Никоноваг шагшиж, гайхан чагнамаар хачин, хүчтэй үг хэлэх юм сан гэж Клим бодно. Энэ нь энэхэн үес нэн ч чухал байжээ. Гэтэл тийм үг олдсонгүй. Гэвч тийм үг олж хэлнэ гэдэгт Самгин итгэл дүүрэн байжээ. Никонова ч энэ завсар хэдэнтээ түүнийг гайхан харж байхад тэр нь бүр ч чухал гэж Клим бодож байжээ.

	Энэ бүхний эцэст хоёр биеийн дур хуял нь жигтэй хөдлөх тул Самгин урьд хожид үзээгүй ихээр жаргалыг эдлэх бүлгээ. Тийнхүү амраглан жаргах бүрий тэр хүүхэнд хачин баяр талархал илэрхийлмээр ямагт санагддаг байжээ. Харин энэ удаа түүний царайг сайтар ажиглавал, урьдын шигээ биш, нэг л ондоо, царай шингэн, яльгүй гөлгөр хөдөлгөөнгүй болжээ. Гэвч энэ нь сэтгэлийн гүнд дандаа их юм бодож сурсных болов уу гэж санагдах ажгуу. Тэр ч байтугай сайхан цэнхэр нүд нь хүртэл бодол санаагаа шууд илтгэн, сэтгэл маш хөдлөх үедээ хар хөх болж, зөөлөн дулаан харахад нь тэрхүү нүдний нь дулааныг гар хуруугаар барьж үзмээр санагдаж байж. Урьдын явдлыг асуусанд Никоновагийн нүднээ цэнхэр гал гунигтайяа гялбалзаж

	— Би өөрийн тухай ярих дургүй юм гэж эрс хэлжээ.

	— Чи өнгөрсөн явдлаа ярихаас айдаг юм шив дээ гээд хүүхний янаг байдлыг далимдуулан

	— Чи хүүхэд гаргасан уу? гэсэнд

	— Нэг хүүхэд гаргаад найман сар болгоод алдсан юм гэжээ. Тэгэхэд нь Самгин

	— Би чамаас хүүхэдтэй болох юм сан гэж үнэн сэтгэлээс хэлсэнд Никонова үг дуугарсангүй нүдээ аниад хөлөө жийгээд хэвтэхэд Самгин

	— Чи бол миний гурав дахь хүүхэн. Нөгөө хоёртой явж байхдаа би хэзээ ч ингэж хүсэж байгаагүй юм гэсэнд

	— Хонгор минь! гэж нүдээ харалгүй шивгэнээд хөхөө илж, — Хонгор минь гэж дахин шивгэнэжээ.

	Түүнээс хойш Никонова Самгинд илүү их энхрий янаг болж, нэг удаа асуугаагүй байхад урьдынхаа явдлыг товч боловч завсаргүй үнэнээр ярьжээ. Түүний ярианаас үзвэл, Никонова анх арван долоотойдоо «Ардын эрхтний» хэргээр баривчлагджээ. Лютовтой цуг байхыг нь харснаас хойш удаагүй баригдсан ажээ. Шоронд арван сар суугаад гарч, хойд эхийндээ тэнсэнгээр нэг хэсэг суужээ. Эцэг нь чөлөөнд гарсан хурандаа цолтой, тайж хүн байгаад архинд орж нэг худалдаачны бэлэвсэн гэргий болох туйлын муухай ааштай, эргүү эхнэр авсан байжээ. Арван естэйдөө шашны сургуулийн нэг оюутантай танилцтал тэр нь Никоноваг ардын үзэлтний нэг дугуйланд оруулаад өөрөө Марксын үзэлтэй болж баривчлагдаад цөлөгдөж замдаа үхжээ. Төрсөн хүүхэд нь түүнийх байжээ. Никоновын хоёр дахь амраг нь шинэ хаан ширээнээ залрах жил Лютовынд Климийн үзсэн мөнөөхөн цайвар царайт хар хүү байжээ.

	— Тэр их дээрэлхүү, хүйтэн хөвгүүн байсан юм гэж Никонова санаа алдаж, — Би түүнд сэтгэлтэй болоогүй юм шиг байсан боловч... тэр үес ганцаар амьдрах бэрх байсан юм гэжээ.

	Хожим бас нэг Марксын үзэлтэнтэй танилцсан ажээ.

	— Оюутан. Тун сайн хүн байсан юм сан гэж түүнийхээ тухай Никоновын ярихад гялгар духанд нь хөндлөн үрчлээ гарч, сорви адил улайж, — Тун сайн хүн. Нөхөр Яков... гээд хэлэх гэхэд нь

	— Корнев уу? гэж Самгин асуувал

	— Биш гэж Никонова дуу алдаж, хөхөө туйлын эвтэй болгоомжтойгоор даруулж байхыг Самгин үзээд наймаачин хүн олсон ашгаа цаана далд хийдэгтэй адил юм гэж санажээ. Хөхөндөө юун ч хөгийн хайртай юм дээ гэж Самгин бодоод тэгж хэлмээр санагджээ.

	— Корнев гэдэг чинь ямар хүн бэ? гээд Самгин түүнд Корневын тухай аль мэддэгээ ярьсанд хүүхэн санаа алдаж

	
— Тэгвэл чи миний явдлыг мэдэх юм байна. Ердийн л явдал байгаа биз дээ? гэжээ.

	Чингээд орон дээр сандайлан суугаад гэзгээ сүлжив. Гэзэг нь их л нарийхан,зөөлөн агаад толгойн орой дээр ороож тогтоох тул нэлээн өндөр харагдана. Ер Никоновын гэзэг үс хэдий шингэн юм шиг харагдах боловч задраад байхдаа бүслэхээ хүрнэ. Үсээ задлаад байхдаа нүглээ наманчлан буй Магдалинтай адилхан харагддаг билээ.

	Хөдөөгийн тариачдыг хатуу ширүүн залхаан цээрлүүлсний хариуд Кочура гэдэг хүн Харьков мужийн сайдыг буудсан байлаа. Тэр явдал хэдий бүтэлтэй болоогүй боловч ганц нэгээр алахыг эсэргүүцэгчид хүртэл дотроо сэмхэн сайшааж байхыг Самгин олж мэдсэн билээ.

	Митрофанов орж ирээд хүнд маягаар сууж

	— Тэр Кочура гэдэг чинь еврей хүн үү? Еврей хүн биш гэж та яг мэдэж байна уу? Овог нь нэг л хачин юм. Ажилчин гэнэ ээ? Тийм бий. Би учрыг ер олохгүй болов. Тэр ажилчин хүн юм бол яагаад өөрийн дураар шийтгэв? Тариачны төлөөнөөс гомдов гэж үү? Хөндлөнгөөс хүн хатгасан биш үү? Ер энэ гар бууны хэргийн учрыг I олохгүй боллоо гэж их л бодол болж асуугаад Самгин учрыг ярьж өгсөнд толгой сэгсэрч

	— Гэвч надад ямар пад байна. Би бол эх оронч хүн юм аа. Хулгайч нарынхаа явдлыг бол би учрыг олно. Харин тэр нь польш юу грек хүн бол тиймхэн л байдаг юм. Ер хүн өөрсдийнхнөөсөө л хулгайлах ёстой шүү дээ гэж ярьсан билээ.

	Самгин энэ хошин яриаг Никоновад ярьж

	— Митрофанов бол надад туйлын үнэнч хүн шүү. Тэр чинь цагдаагийн төлөөлөгчидтэй танил байлгүй яах вэ. Тэр учраас ч танайхыг харуулдаад байна гэсэн. Бас чиний тухай өгүүлэхдээ чамайг сэжигтэй хүн гэсэн гэж сайрхахад Никонова дуу алдаж

	— Уухай тийм үү? Тэр чинь сайн хэрэг байна! гэжээ.

	— Үнэн гэж үү?

	— Тун сайн. Чи түүнийгээ элсүүлээд аваач. Улам өргөн хүрээнд ашиглаж болно. Чи тэр хүнээ хамгаалах хэлтэст алба хаа гэж ятгаж үзсэн үү? Би л бол үзмээр санагдана гэжээ.

	«Энэ хүүхэн ч зальхай хэрэг явдалд бас дуртай хүн юм» гэж Самгин боджээ.

	Энд тэнд хэрэг явдал гарах нь улам элбэгжиж, ер нэг шинэ явдал болох нь дуун дээр болж байв. Эвлэрэнгүй үзэлтний сонин бичигт нэлээд зоригтой бичих болж, хүмүүсийн үг маргаан ширүүн, улс төрийн намын үйл ажил эрчимтэй болж байлаа. Самгины чихэнд

	«Нууц байгууллага. Нууц ажилтан» гэдэг үг улам элбэг дуулдах болов.

	Самгин өөрийн дарга, Варавка хоёрын хэргээр хөдөө явахдаа Алексей Гогин ба намын талын бусад хүнээс элдэв даалгавар авч явдаг байв. Тийм захиа даалгавар өгөх нь улам түргэнээ өсөж байхад Москвагийн үйлдвэрийн газруудад намын холбоо ихэд өсөж байгаа ажээ гэж Самгин итгэн бодно. Самгин тэдгээр даалгаврыг өөрийн мэдэлгүй биелүүлдэг байлаа. Биелүүлэхдээ бүр сонирхолтой гүйцэтгэх агаад заримдаа би «хувьсгалт хэргийн номхон зарц» болжээ гэж бодохдоо ганцаар инээвхийлэн суудаг авай. Самгин уг нь Любашийг тэгж нэрлэдэг ба Никоновыг тэгж үздэг билээ, Олон сонин хүнтэй уулзах болжээ. Ялангуяа нэг хүнтэй уулзсанаа Самгин их л удаан эс мартаж билээ.

	Нэгэн үдэш Самгиныг зочид буудалд байтал нэг хүн иржээ. Тэр хүн бол дунд зэргийн нуруутай, нэлээн ганган эр атал толгой нь хэтэрхий данхар учир атигар бага мэт харагдах ажээ. Шулуун, ширүүн үсээ богинохон тайрсан тул тал тал тийш арзайж, толгойг нь бүр ч данхар том харагдуулна. Тэр хүн ер нь үс сахалгүй дугариг царайтай, мөн дугариг бүлтгэр нүдтэй, зузаан уруултай дээд уруул дээрээ арзгар сахал тавьсан ийм нэгэн бөгөөд уруул нь муухай унжуу юм шиг санагдмаар хүн байлаа. Цагаан өнгийн босоо захтай цамц, урт түрийтэй савхи өмсөөд бат, чийрэг таяг тулжээ. Самгин түүнд нэг захиа, жижиг боодолтой ном дамжуулан өгсөнд

	— Ердөө энэхэн үү? гэж асуугаад боодолтой номыг гар дээрээ дэнслэн үзсэнээ шал дээр тавьж, хөлөөрөө дивааны доогуур шургуулж орхиод захидлыг задлан баруун нүдэндээ ойрхон аваачиж уншаад

	— Миний зүүн нүд бараг үздэггүй юм. Ер би мөд сохрох учиртай хүн юм. Хоёр нэг жилдээ мөрөө үзэж яваад таг болох биз гэж ярихдаа сохорно гэж бардаж байх шиг өгүүлжээ. Нөгөө захиагаа бүр жижигхэн дөрвөлжин эвхээд мушилзан инээж

	— Эвлэрэнгүй үзэлтнүүд үндсэн хуультай болох гэж хөдөлцгөөх болов гэж бичсэн байна. Энэ ч шинэ сонин зүйл биш дээ. Эрдэмтэн, өмгөөлөгчид бол аргагүй биз дээ? За яах вэ, бидэнд зарим талаар эрх чөлөө олж өгвөл барав гэж захиагаа дахин задлан баруун нүдэндээ аваачиж үзэх зуур

	— Оюутны үймээн юу болж байна? гэж шалгалт авч буй мэт асуужээ.

	Самгины өмнө нэгэнт танил мэт болсон эв хавгүй хачин гайхал амьтан сууж байв. Тэр хүний зүүн нүд үнэхээр булингартаж, чичирхийлэх авч түүний сохрон буй гэдэгт Самгин итгэсэнгүй. Ер ихээр маяглах гэж зориуд тэгж байгаа болов уу гэж бодмоор авай. Самгин түүний асуусныг их л болгоомжтой, хүйтнээр хариулж, ер нэг эвгүй үг хэлье гэж бодоод

	— Ер нь залуу хүмүүс их томоотой болж байна шүү. Олон оюутан улс төрийн бодлогоос ухарч, эрдэм ном хөөцөлдөх болжээ гэсэнд нөгөө хүн маш ихээр гайхаж

	— Ухарна гэсэн чинь юу гэсэн үг вэ? Хаашаа ухарч буй хэрэг вэ? Улс төрийн бодлогын тулд эрдэм сурдаг биш үү? Оюутны зарим хэсэг, «Эрдэм сурахад бүү садаа бол!» гэж гонгинож байгааг би мэднэ ээ. Тэр бол учраа мэдээгүй явдал мөн. Их сургууль гэдэг чинь нэг ёсондоо явган цэрэг захирах эрдэм сургадаг цэргийн сургууль юм. Цэргийн талын ондоо аль элдвийн мэргэн ухаан заадгийг тэр гэх вэ гэж ярихад нь арзгар хөмсөг нь улам өргөгдөж байжээ. Самгин тусгүй хэлэв гэж мэдээд, яриагаа хувиргаж

	— Та цэргийн хүн юм уу? гэжээ.

	— Би дээд сургуульд тоо физикийн тэнхимийн оюутан байгаад Псковын зуун дөчин дөрөвдүгээр хороонд жагсаалын цэрэг болсон юм. Хасаг цэрэгт нүдээ шавхуурдуулж орхиод хараа муу гэж халагдаад энэ төрсөн нутагтаа, хаашаа ч явахгүй гурван жил суух учиртай болсон хүн дээ гэж яаран яриад ёжтойгоор асуусан нь

	— Та чинь эвлэрэнгүй үзэлтний солгой гараас нь татаж засгийн эрхэнд гаргачхаад дараа нь тэдний баруун гараар чих рүүгээ алгадуулчих гэж байгаа нөгөө сайхан дотортны нэг биш биз дээ? гэжээ.

	Тэр хүн ингэж хэлэхдээ онц цогтой өгүүлж, ер гэнэт залуу болсон мэт цэмцийгээд үгээр байлдах гэж бэлдэж байх шиг харагдсан тул Самгин хулчийж

	— Та энд төрсөн үү? гэжээ.

	— Харамсалтай нь тийм! Гэхдээ би Москва хотыг, тэндхийн дээд сургуулийг төрсөн нутгаа гэж үздэг юм даа.

	— Энд уйдаж байна уу?

	— Уйдсан ч үгүй, харин их төвөгтэй юм. Арван дөрвөн сар болоход хоёр удаа нэгжүүлж, далан дөрвөн хоног шоронд суулаа.

	Хэсэг дуугүй болж, Самгиныг холоос харсан мэт харж байснаа

	— Ном их явуулж бай гэж та Гогинд юм уу, Поярковт хэлээрэй. Нөхөр Дунаевыг нааш явуулах нь их чухал шүү. Харин тэр мулгуу авгайг дахин битгий ирүүл гэж хэлээрэй гэж тушаах мэт өгүүлээд, диван дороос боодолтой номоо авч гар дээрээ дахин чигнэн үзээд

	— Миний жинхэнэ нэр бол Петр Усов гэдэг. Тэд захидлын дугтуй дээр Руссов, Петрусов гэх зэрэг хайхрамжгүй эрээчдэгээс шуудангаас захиагаа олж авах гэж их түвэг удах юм гэж ширүүхэн өгүүлж, боодолтой номоо өвөртөө лав гэгч хийгээд Самгины гарыг атгаж тулуураа тулсаар гарч оджээ.

	«Нөгөө жолоодогч... «Учрыг тайлбарлагч ноён» гэдэг энэ биш үү. Энэ хүний сохорно гэдэг юутай билэг дэмбэрэлтэй вэ!» гэж Самгин бодож сарны туяанд угаагдсан мэт цэмцийн харагдах хотын борчуулын жижигхэн байшинг цонхоор ширтэж байв. Тэрхүү хоёр давхар жижигхэн байшингууд газарт бат сууж, цэцэрлэгийн мод дээл мэт хучжээ. Байшингийн доод газар ч мөн бат харагдах агаад гудамжнаа бат зузаан чулуу дэвссэн нь тоос шороо, сарны гэгээнд зүлгэсэн мэт гялалзана. Гудамжны явган замаар уйтгарт дарагдсан том бөөн хүрэн юм явах нь сүртэй харагдах агаад гоё хувцастай эхнэр усан цэргийн хувцастай, туузтай саравчит малгайтай жаал хөвгүүн хөтлөөд явахад араас нь шийний алиачин шиг тоонолжин хувцастай хүн гарч ирээд хамрын үзүүрийг чимхэж байгаад алчуурт нусаа чимээтэй гэгч нийж байв. Ондоо чимээ анир эс гарах бөгөөд Оросын хөдөө хошууны хот тийм нам гүм байдаг болой. Гагцхүү зочдын буудлын доод давхарт ясан бөмбөг харшлах нь гудамжны дэвсмэл чулуунууд уйлахдаа хоорондоо харшилж байх шиг санагдах ажгуу.

	Харийн энэ хотод нэг хүний нүд сохрох гэж байгаа ажээ гэж бодож байгаад хэрэв би тийм болбол яана билээ гэж бодтол нуруу руу нь хүйт оргих шиг болжээ.

	«Гэвч эрэлхэг зоригтой хүмүүс гэдгийг хүлээн зөвшөөрөх хэрэгтэй. Энэ хүн ч гэсэн харваас хувьсгалч хүн байна. Харин эд энэхүү уйтгарыг давдаг болов уу?» гэж Самгин эрхбиш боджээ.

	Самгины харьсан үдэш Митрофанов орж ирээд нэг л хүйтнээр инээвхийлэн

	— Салах ёс хийх гэж ирлээ. Би Калугт суух болжээ. Яагаад тийм болсныг мэдэхгүй. Гэнэт л... гэж дал мөрөө хавчиж, өвдгөө илж байгаад найгалзан ярихад Самгин

	— Тун харамсалтай байна. Би танд их дасжээ гэж үнэн сэтгэлээс өгүүлжээ.

	Митрофановын царайнаас мэгдсэн байдал арилж, шуугьтал чанга амьсгаалан, ер сэргэж биеэ цэх болгоод

	— Клим Иванович би танд, уучлаарай, чин сэтгэлээс хайртай шүү. Та бол намайг ухаан суулгасан... ер сайн хүн юм! гэв.

	— Юу болов... Таны ажил бүтэмжгүй болов уу?

	Цагдаагийн төлөөлөгч бас л гутарч, дал мөрөө хавчиж, эргэн харж

	— Хаанаас! Варвара Кирилловна бий юу? Хаанаас даа! Миний ажил харин их бүтэмжтэй яваа шүү. Би хулгайч нарыг сайн хүн болгох гэж барьж байлаа. Тэд ч сайн замд орж байна. Тэр ч байтугай би францчуудын үлгэрийг авах гэж боддог байлаа. Яагаад гэвэл том том хулгайч хулгай хийгээд заавал Парис явдаг шүү. Хүний хувь зохиол гэдэг... нэг л учир нь олдохгүй байна шүү гэж алгуурхан босож

	— Энхрий сайхан асарч байсанд баярласныг минь та эхнэртээ уламжилж үзээрэй. Таны сайхан ээл ивээлтэй байсанд юу гэж хариу талархал хэлэхээ би мэдэхгүй байна. Ер хачин юм аа, тэнгэр минь! гэж аяархан өгүүлж байснаа, — Бидний мэтийн хүнийг, жишээ, нь нохой адил үзэх болжээ. Гэтэл бид... нэг их номтой улс шиг болоод байна шүү! гэж зэмлэнгүй өгүүлээд дугариг нүдэнд нь нулимс бүрхсэнд нүүрээ буруулаад Самгины гарыг чанга гэгч атгаж гарч оджээ.

	Митрофанов өрөвдөж байсан боловч түүний тухай бодож суух зав Самгинд үнэндээ байсангүй. Түүний сэтгэлийг бухимдуулсан явдлууд түргэнээ өсөж байв. Залуу хүмүүс хэдий амар хялбар авч Самгины бодсоноор үл болно. Өчигдөрхөн гимназийн сурагч байсан, дээд сургуулийн нэгдүгээр ангийн оюутнууд юу юуны тухад хүрэлгүй өөрсдийгөө эсер энэ тэр гэж бухимдмаар зарлаж байх шиг Самгинд санагдах ажгуу. Тэд нийгмийн асуудлыг туйлын хөнгөмсгөөр шийдэж байхад Самгины уур зэвүү бас хүрнэ. Самгин өөрөөс арав дүү залуу улсыг «Балчир амьтад!» гэж дотроо зэвүүцнэ. Тэднийг сургаж, шарыг нь дарахыг бодно. Гэтэл тийнхүү оролдох бүрий өөрөө хатуу цохилт авах тул тэрхүү балчир хөвгүүд сэтгэлийн хөдөлгөөн, нийгмийн боловсрол аль аль талаараа өөрөөс нь илүү болохыг итгэх бүлгээ.

	Ямар нэг «билигтэн» олноор төрөх болж, тэдний нэгэн болох өргөн магнайтай, шазруун харцтай, ер гутаарь загас адил шаламгай, хориод насны чийрэг хөвгүүн Варварын нарийн бичиг, англи хэлний багш гэж эргэлдэх болжээ. Түүний дэргэд Самгин

	— Хувьсгалч хүн бол юуны өмнө олон нийтийн зүтгэлтэн мөн гэж ярьсанд нөгөө гутаарь шиг хөвгүүн хортойгоор мушилзан инээж

	— Тэр хувьсгалч чинь ямар нийгмийн эрх ашгийн үүднээс яваа хүн бэ? Тэр чинь орчин үеийн ангит нийгмийн эрх ашгийн тулд яваа бол яагаад хувьсгалч байдаг бил ээ? Хувьсгалын эсэргүү байх биш үү? гэжээ.

	Самгин урдаас нь хэдий томоотой боловч хатуу ширүүн үгээр учрыг тайлбарлавч нөгөө залууг мохоож чадсангүй. Цаадах нь Самгины үгийг их л тайван чагнаж, гялайтал хусуулсан толгойгоо сэгсэрч,

	— Үнэмшмээргүй үг байна. Манай зорилго бол хуучин нийгэмд засвар хийх биш, цоо шинэ нийгэм байгуулах явдал мөн гэжээ.

	Тэр залуугийн овог Властов гэх бөгөөд эцэг чинь ямар хүн бэ? гэж Варварын асуусанд

	— Би бол зохиогч нь үл мэдэгдэгч хошин шог яриа шиг хүн. Намайг арван нэгтэй байхад эх минь нас баржээ. Диккенсийг санана уу? Түүний найз алтан оёдолч эм «өөрийн гараар» намайг хүмүүжүүлсэн атал бас ноднин нас барлаа гэж ярьжээ. Тэр идэр хөвгүүн Самгины уурыг хүргэх нь ер олонтоо билээ. Нэг удаа гадаадын маргааны тухай

	— Тэр чинь далд чанараараа, Марксын үгээр ярьдаг хүмүүс, Марксын үгээр ажиллах гэж шийдсэн хүмүүсийн хоорондын тэмцэл мөн гэжээ.

	Властов ер эрүүл, тэнхээтэй байрын хөвгүүн бөгөөд ялангуяа алхаж гишгэх нь нэн бат чийрэг ийм нэгэн билээ. Боровтор нүүрт нь онигор тунгалаг хар нүд гялалзах нь баахан егөөтэй анивчиж байх шиг санагдана. Тэр идэр хөвгүүнтэй хэд хэдэн удаа үгээр мөргөлдсөний эцэст Самгин эхнэрээс

	— Чи энэ ичгүүргүй балчир хөвгүүнийг юунд авчирдаг вэ? гэсэнд

	— Тэр чинь тун ажилсаг хөвгүүн шүү гэж Варвара шүдээ эвгүй муухай харуулж мушилзаад, — Кумов бол ер энэ ертөнцийн хүн биш, дандаа сүнс сүг ярина. Энэ хөвгүүн бол тэр хий юмыг ярих дургүй юм гэжээ.

	Кумов ардаа бүстэй, сонин хийцтэй урт дээл хийж өмссөн нь бүр ч өндөр дохигор харагдах агаад

	— Марксын биш, Фихтийн сургаалын үүднээс ардад ойртох хэрэгтэй. Материализм бол ардын гачигдлаас гадуур, ер сэтгэлийн явдал мөн. Амьдралын бүтээлч сүнс бол идеализм дотор байдаг гэж Варварад итгүүлэн ярина.

	Варвара орой үдшийн цагаар гэртээ байх нь ховор, хэрэв байвал гаднын хүн үл тасарна. Эл учир Самгин хэдий ажлынхаа өрөөнд байвч айлд байгаа юм шиг санагдах ажгуу. Тэрхүү цугласан олны шүлэг зохиол уншиж байх нь цөм дуулдана. Харин Никоновын хавчиг өрөөнд байхдаа жинхэнэ өөрийн дулаан гэрт суугаа мэт бодно. Гэвч тэнд ч бас зарим зохисгүй явдал үзэгдэх агаад Самгиныг очих бүрий гэрийн эзэн болох нүдний шилтэй өвгөн түүнийг хүлээж байсан шиг урдаас нь гарч, час улаан нүдээр шилний доогуур зэвүүтэй харж

	— Хашааны хаалга хаагаад түгжиж бай. Энэ сийрсийг хөлөө арч гэж дэвссэн юм шүү гэж амандаа үглэнэ.

	— Энэ хүн надад яагаад дургүй вэ? гэхэд Никонова бодлого болж

	— Миний бодвол ер өвгөн хүн, хүн болгонд дургүй юм. Харин хааяа дуртай юм шиг дүр үзүүлдэг гэжээ.

	Никоновын өрөө зай муутай давчуу, цонхоор нь өтөг шивх ханхлах ба унтдаг ор нь нарийхан бөгөөд муухай чахарна. Энэ байраа соль гэж Самгин хэдэнтээ хэлсэн боловч Никонова

	— Миний хувьд «Хайртай хүнтэйгээ хаана ч яах вэ» гэдэг шүү дээ гээд сольдоггүй байв. Самгин түүний цагаахан тэнэг амьтан гэж үзэвч эс маргана.

	Самгин энэ хүүхэнтэй яваад жил болсон атал одоо хүртэл түүний яриаг маш анхааран дуугүй чагнан сууна.

	— Бямба гарагийн тулд хүн байдаггүй, хүний тулд бямба байдаг. Хүн болгон амиа өргөж ч болно, эс өргөж ч болно. Хэрэв ухамсар бол ахуй байдлаас шалтгаална гэж үзсэн ч хамаагүй, ухамсар зориг хоёр хоорондоо нийцэх албагүй.

	Иймэрхүү элэгдсэн санаагаа давтан ярихдаа Самгины сэтгэл дундуур болох ба энэ бүхнээс Никонова дүгнэлт хийж хүндэтгэн үзэхээ болих вий гэж бас сэрэмжлэх бүлгээ. Гэвч Никонова толгой дохин зөвшөөрч байх нь үзэгдэнэ.

	Намын хүмүүстэй уулзсан ярилцсанаа ярихад Никонова тийм чиг дуртай биш шиг сонсоно. Харин гүн ухаан яривал илүү дуртай авай. Никонова тэр ярьсан хүний тухай нэг ч үг эс асууна. Харин нэг удаа Усов гэдэг хүн «мулгуу» авгайг дахин бүү ирүүлж бай гэсэн гэж ярихад Никонова

	— Мулгуу гэнэ ээ? гэж яаран асуугаад бодож, тун хайхрамжгүйгээр

	— Тэр чинь хэн байдаг бил ээ? гэжээ.

	Никоновын нууц байдалд байдаг нь гайхлыг төрүүлэхийн зэрэгцээ бас хүндлэх сэтгэл төрүүлнэ. Хүн мэргэжлийн ажилд, жишээ нь шуудан зөөгч хүн Москвагийн балар будилаантай гудамжаар явж захиа тарааж сурсан шиг энэ хүүхэн хувьсгалын ажилд сурчээ гэж Самгин ямагт бодно. Гэвч Никонова бол өөрийн эрх мэдэлгүй, билэг авьяасгүй Таня Куликоватай адилгүй, Любашатай ч адилгүй хүүхэн байв. Любаша бол хувьсгалчдыг хувьсгалаас илүү сонирхон дотно үзнэ. Гол утгыг нь урнаар халхалсан нэг номоос шингээж авсан юм Никоновад байдаг билээ. Никонова байн байн Москвагаас бараг ямагт санамсаргүй алга болдог байв. Самгин заримдаа болзсон өдрөө очиход гэрийн эзэн дугтуйтай бичиг гардуулна. Задлан үзвэл, «Би долоо хоноод буцаж ирнэ», «Намайг бүү хүлээгээрэй, би хоёр хоног юманд явав» гэсэн товч зурвас байдаг ажээ.

	Самгинд Никоновын өрөөний нэг түлхүүр нь явдаг байв. Нэг үдэш Самгин тэднийд очоод хүүхнийг ирэхийг хүлээж байхдаа өөрийн дургүй нэг хүний зохиосон ном байхыг авч үзтэл дотроос нь зурвас цаас унажээ. Цаасыг авч үзвэл бичиг сачиггүй тул тамхины үнсний саванд хийж тамхиа асаагаад чүдэнзээ унтраалгүй үнсний саванд хийтэл мөнөөхөн зурвас цаас цонож хариугүй дүрсхийдгийн даваан дээр Самгин амжин авчээ. Авч үзвэл нөгөө цаасан дээр үсэг тодорсон байхыг олж харжээ.

	Тэр нь «Усов» гэсэн нэр байсан чүдэнз зурж сайх цаасыг аятайхан шарж үзвэл, «Оюутныг цэрэгт хөөв. Багш Софья Любачева, «Москва» зочид буудлын зарц, хуучин ажилтан Выксунский, эрхлэгч Андрей Андреев» гэж хураангуйлан бичсэн үгс байжээ.

	Самгиныг ингэж байтал Никонова орж иржээ. Тэрээр орж ирээд үүдээ сэмхэн хааж, босгон дээр зогсож байхыг үзвэл царай нь цайгаад нүд нь жигтэй том болжээ. Үг дуугүй тэгж хэдэн хормын төдий зогсох нь нэн ч аягүй байжээ. Никонова хоолойгоо сөөнгөтүүлэн

	— Чи юу хийж байна? Юунд ингэв? гэж аяархан асуув.

	— Хүүхэн тун ч ихээр айсан юм шиг байв. Самгин өөрийн шалигаас болж ийм явдал болов, уучлаарай гэсэн боловч Никонова нэг хэсэгтээ тайвширч чадахгүй байжээ. Клим гомдсон мэт нүүр өөд нь ширтэж

	— Үсгийг юунд тодруулан илрүүлэв? Тэр цаасан дээр бичиг байхыг мэдээд л орхих ёстой байсан... гэтэл чи тодруулан үзжээ. Юунд тэгсэн бэ? гэв.

	Ингэж шууд тулгаж асуусанд Климийн зэвүү хүрч их л хүйтнээр

	— Би уйдаад ч юм уу, санамсаргүй ингэв гэж уучлал эрсэн шүү дээ! Чи өөрөө сэрэмжгүйдэж айхдаа надад уурладаг чинь дэмий юм гэв.

	Энэ үгийг дуулаад хүүхний санаа сая амарч, түүний өвөр дээр суугаад энхрий гараараа хүзүүг нь илж номхноор

	— Би уурлаагүй гэж инээгээд, — Би юунд тэгж цочиж мэгдсэнээ өөрөө ч мэдэхгүй байна гэжээ.

	Никонова тэр үдэш бүр ч алдам янаг боловч баахан гунигтай юм шиг байв. Энэ хүүхний аж амьдралын хүнд бэрхийг тоохгүй, оногдсон үүргээ номхноор биелүүлж байдаг чанар нь түүнд халдварлаж байх шиг Самгинд санагдах болжээ. Гэвч урьд нь олж үзээгүй нэг зан чанар Никоновад буйг олж илрүүлжээ. Юу гэвэл Никонова бол Нихаеватай адил хүмүүсийг их холоос харж чадах тул тэднийг хоорондоо зөрчилдсөн өчүүхэн хүмүүс гэж үзнэ.

	— Щедрин үхэхийн өмнө Иван Кронштадскийг урьжээ гэж чи дуулсан уу? гэж асуугаад Никонова Лев Толстойг биеэ тоосон маадгар амьтан болгож үзүүлсэн хошин яриа ярьжээ. Никонова ер нь үхсэн амьд том улсын тухай хов живийн яриа тун их мэдэх боловч түүнийгээ ярихдаа хорссон гомдсон янзгүй, ер юу ч болж байсан үл итгэн дуугүй сэжиглэн харж байдаг хүний маягаар тун ч тоомсоргүй ярих бүлгээ. Заваан юмыг ердийн юм гэж үзэх ба түүний улмаас хүн юмыг ойлгодог гэж үздэг. Түүний тэр шог хошин яриа нь жирийн хүмүүсийн энх тунх амьдрал явдал ярьдагтай нь сайнаар нийлэх бөгөөд ер тэндээс ямар ч баатар, ямар ч боол гэж ялгаран харагдах юмгүй, жирийн хүмүүсийн ёс суртахууны Талаар адил жигд амьдралын зураг байдал харагддаг билээ.

	Самгин түүний шог хошин яриаг сонсон суухдаа, тийм шог ярианд Никоновын дуртай нь хуучин ертөнцийг дайсагнан үздэг хувьсгалч чанарын нь илэрхийлэл гэж ойлгоод «Энэ хүүхэн их хатуу сургууль хийсэн хүн юм» гэж боддог билээ. Тэгж дайсагнадаг нь хэдий гэнэн хонгор зан гэж үзэх боловч бас ч эс буруушаана. Никонова бол ер хүмүүсийг, ялангуяа жолоодогч, «амьдралын багш», «учрыг тайлбарлагч ноён» болгон мандуулдаг хүмүүсийг миний нэгэн адил үздэг болов уу гэж Самгин боддог байв.

	Властов, Усов мэтийн шулуун шударга идэр хөвгүүд үзэгдэх болсноос хойш өөрөө ч тэр хүмүүс ч «большевикуудын» хувьсгалт чанарыг огтоос дайсагнан үздэг байсныг олж мэджээ. Самгин өөрийгөө тэдэнтэй адил гэж үзэхгүй боловч бас ч төстэй юм байна гэж битүүдээ хардан бодно. Самгин толины өмнө юм уу, эсхүл цэвэрхэн цагаан цаас дэлгээд юм бичих гэж бодож буй мэт Никоновын өмнө ийнхүү бясалган бодож байснаа 

	Хувьсгалыг янз янзаар үздэг балар будилааныг Лениний шавь нар гарцаагүй тод болгож байна. Ингэж тод томруун болгож байгаа нь ажилчны хөдөлгөөнийг талархдаг зарим хүнд аврал болох юм. Яагаад гэвэл, ажилчны хөдөлгөөнийг ямар хэмжээгээр, чухам юуны тул талархаж явдгаа олон хүн сайн ойлгохгүй байгаа юм. Харш дайсан бүхнийг түлхэн унагахын тул хувьсгалт үзэл санааг ил гаргаж, хурцлах явдал маш чухал гэдгийг Ленин аргагүй сайн ойлгожээ. Чи Степан Кутузовтой уулздаг уу? гэсэнд Никонова

	— Огт уулздаггүй гээд хөмсгөө атируулан толгой сэгсэрчээ.

	Самгин тэр өвөл Лютовтой нэг удаа аягүй эвгүй уулзжээ. Самгин тэгэхэд Подольск хот ороод барагтайхан буудлын нэг өрөөнд цай уунгаа, гал тавьсан нэг хэргийн мөрдөн байцаалтын хуулбарыг уншиж суужээ. Гадаа өтгөн цас лавсаж, хот дун цагаан, нам жим байлаа. Гэтэл гэнэт байшингийн гудамжны хаалга тас няс нээгдэж, шалны банз чахран, Самгины өрөөний үүд нээгдэж, нэг хүн орж ирээд чарлах мэт мэндлэхийг үзвэл, сайх ноос ноолуурын худалдаачин байжээ. Тэрээр зурмын арьсан эрээн богино дээл, өвдөгнөөс өнгөрсөн урт түрийтэй, тоногтой цагаан эсгий гутал өмсжээ. Лютов сандал мордож суугаад орилж чарлахгүйг хичээж, морь худалдан авахаар ирлээ гэхдээ 

	— Ер бусын сайхан морь! Алинад авч өгөх гэсэн юм гэжээ.

	Хойноос нь цагаан цамцтай, жаргалтай царайтай бужгар хөвгүүн нэг лонх хувын өнгөт хатуу архи, таваг дарсан алим барьсаар орж ирээд тэнгэрийн элч адил инээвхийлэн, ондоо юм хэрэгтэй юү гэсэнд Лютов

	— Арил хоншоор! гэв.

	Лютовын царай байдал их л зэмдэг муухай болжээ.

	Толгойтой үс нь шингэрч халцраад овон товон гавал ил гарч, духны халзан нэмэгдээд нүдний нь аяга хөнхийж, нүд нь улам онигор хурц болжээ. Нүдний нь цагаан мөнгөн ус адил гялтганаад нарийхан улаан улаан судас харваж, хүүхэн хараа нь хэлбэрээ алдаж, шүд гаргасан мэт жирийгээд нүд нь бүр Ч тогтохгүй гүйлгэнэж байжээ. Нүдний дор зузаан хөх нугалаа сууж, хамар нь дамбагар уруулын дээрээс бүр унжжээ. Түүний юм бүхэн салан задгай, үс сахлаа зориуд ургуулж, нүүр амаа зориуд эвгүй муухай харагдуулах гэсэн шиг харагдах ажээ. Сандал дээрээ найгалзан, өөрийн эрхгүй бөхөлзөж

	— Чи Алинагийнд юунд эс очно? Эхнэр чинь явуулдаггүй юм уу, аль ёсыг барина уу? гэж егөөтэй асуужээ.

	Лютовын тийнхүү ичгүүргүй дайрсанд Самгин аягүйрхэн ичингүйрч ажил их завгүй байна гэсэн боловч цаадах нь дуулсан ч үгүй, архиа хундагалан, иржгэр шар шүд ил гаргаж, их л ножидтойгоор

	— Ёсорхог хүн! Тэр ч бас муугүй шүү. За ёсорхог минь, архи ууя даа. Хүн ягир боллоо, аж амьдрал өөдлөхгүй боллоо гэж хүмүүст итгүүлэх гэдэг, нөхөр минь, амархан болоод байна шүү. Хүмүүс ч мөн амархан итгэх юм, яагаад тэгдгийг чөтгөр мэдэх биз ээ. Тэгж амархан итгэдэг учраас чиний мэтийн хоосон мэргэд их болжээ. Чи битгий гомдоорой! гэж Самгины өвдгийг алгадаж, — Энэ чинь би хурц мэргэн ярих дасгал хийж байгаа юм шүү. Нөхөр минь, заавал хурц ухаантай байх хэрэгтэй байна. Тэгэхгүй бол энэ өчүүхэн жаргалыг юугаар олж авах юм бэ! гэж толгой гудайлган, зүүн нүдээр ирмэж

	— «Элдвээр мэхэлж яв гэж энэ насыг заяасан» гэдэг наадан үг одоо амьдрал гэдэг үгний дагавар болжээ. Мөн биз? гэхэд нь Самгин

	— Наадах чинь тун базаахгүй наадан үг байна гэсэнд Лютов

	— Жигшмээр муухай үг шүү гэж зөвшөөрчээ.

	Энэ ярвагар эр намайг бусдаас илүү ойлгоод элдэв хортой харанхуй үгээр тоглоом хийж зориуд хор малтаж цухалдуулдаг болов уу гэж Самгин урьд нь ч хардан боддог билээ.

	«Энэ өвчтэй зальт нохой, итгэж явдаг үнэн үгээ хэлэхдээ юунд итгээд тэр вэ? Өнөөдөр согтуу байна, өөрийн тухай урьдынхаас илүү ярьж байна уу?» гэж Самгин бодож байжээ.

	Лютов архиа ууж, нэг алим авч үл итгэх янзтай үзэж байснаа тавагт чулуудаж орхиод шуугьтал санаа алдаж

	— Уу наадахаа! Хоёр хүний нэг нь эрүүл нөгөө нь согтуу байх муухай шүү! Үзэсгэлэнт сайхан биеэ эр хүн гэдэг малд дэвсэж худалддаг эмсийн төлөө ууя даа гэжээ.

	Ингэж хэлэхдээ худлаа маягласан мэт дүр үзүүлэн гараа сэгсэрсэн авч царайг нь харвал үнэн сэтгэлээс хэлсэн нь илэрчээ. Лютовын нүүр хөвсийж хөөгөөд мөнгөн ус адил гүйлгэнэдэг нүд нь хэдэн хормын төдий тогтож, ер саяын хундага өргөсөн үгэндээ түлэгдсэн мэт мэгдэж хоцорлоо.

	— Дэмий донгосож байна даа гэж булан тийш ширтэж, — Макаров золиг л тэгж итгүүлэн ярьдаг юм гээд хоёр гараар Самгины тохойноос шүүрэн бие тийш татаж

	— Даатгалын хэрэгт чадамгай хүндэт хүн, нэг ийм хөгийн юй байна. Аливаа хэрцгий санаа бодолд үнэний хувь бий. Үнэн гэдэг бол шуламсын тоглоом гэдгийг мангуу хүн ч ойлгох ёстой доо. Тэгэхлээр энэ л манай бүх үнэний дээдэс, ухаантан хүн бүхнийг шөнө нойргүй хонуулдаг гол шалтгаан мөн. Муу унтдаг уу? гэж шивгэнэхэд Самгин

	— Лютов чи, Достоевскийн галзуугийн байшингийн хүн болжээ гэж их авзаатай өгүүлжээ.

	— Та үнэхээр хэлж байна уу?

	— Чи эмнүүлэх хэрэгтэй болжээ.

	Би тэгвэл Достоевскийнх болж байна уу? Тэгвэл зүгээр. Михаил Щедриний галзуугийн байшин гэж бас бий шүү дээ.

	Самгин цухалдахдаа

	— Та юунд ингэж дандаа... хуурамч илбэ үзүүлнэ вэ? Энд Щедрин ямар хамаатай вэ? гэсэнд Лютов үнэхээр гайхсан мэт,

	— Чи ойлгохгүй байна гэж үү? Ай зайлуул! Хүн ер гоё хувцаслах хэрэгтэй. Энэ бол өөрийгөө хүндэлсэн хэрэг. Тэгвэл Щедриний балиар нөмрөг, дэгжин хүрмээс Достоевскийн эмгэнэлт ноорхой хувцас биднийг илүү гоё харагдуулж байгаа юм. За ойлгов уу? гэжээ.

	Лютов инээж, ирмэж байгаад ярина. Самгин түүний ножидтой чалчаа үгийг тас дайрах аятай мөчийг хүлээж, дотроо эрс хатуу үг бэлдэж суухдаа

	—Үүнтэй нэгмөсөн хэрэлдэж орхиё» гэж бодож байжээ.

	Гэтэл Лютов дахин нэг жүнз архи хийж уугаад цоо эрүүл болж, туйлын тайвнаар

	— Эсерүүд хаант засгийн шилэн хүзүү рүү сайн нударч чадах болов уу, аан? гээд Самгины гарыг түлхэж түүнд архи хундагалаад бүр аяархан

	— «Нүгэлтний шүдийг булга цохино» гэж Иеговыг сүрдүүлээд хаан төрийг цохисон юм шүү! Хоёр намын аль нь түргэн үндсэн хуультай болгуулах бол гэж чи бодож байна? гэв.

	Самгин энэ хүн яагаад ийм цоо эрүүл болов гэж учрыг эс олон, царайг нь ширтэж

	— Энд тийм юм ярьж болдог юм уу? гэсэнд

	— Аяархан яривал болно. Үндсэн хууль гэж юу байдаг, түүнийг юутай хольж иддэгийг энд мэдэх хүн байгаа юм уу? Тэр чинь хэнд хэрэгтэй юм бэ? Петербургт ер манай тэнгэрийн ёсонд байхгүй цадиггүй амьтан шашин төрийн хэргийг барих ёстой мэтээр номлож буй гэж чи дуулсан уу? Тэгвэл гайхамшигтай хэрэг дээ! гэж Самгин тийш тонгойж, — Тэр бол маш холын хараатай явдаг юм. Хар лам нар бол цэвэр оросын цусны хүмүүс учраас тэд үгээ хэлэх ёстой. Цаг нь болжээ. Тэд үгээ хэлэхийг чи үзэх болно доо гэж Самгин тийш бүр бөхийж, халуун амьсгаагаа ханхлуулан

	— Социалист хүчнийг эсэргүүцсэн байгууллага үүсэж буйг чи ойлгож байна уу? гэжээ.

	Хоёр нэг минут болсны хойно Самгин, энэ хүн согтуу хүний дүрийг нэн эвтэйхэн үзүүлж чадах ба одоо цоо эрүүл болоод улс төрийн бодлого ярьж байгаа нь өөрийн бодол саналаа хэлэх гэсэн биш, харин бусдын санал бодлыг хэлүүлэх гэж ярьж буй ажээ гэж бүрэн итгэжээ.

	— «Зубатовынхны» явдлыг Ленин туйлын зөвөөр ойлгоод Оросын ард түмэнд жолоодогч хүн чухал гэж зөв дүгнэлт хийжээ. Тийм үү? гэж Лютовын шивгэнэн ярихад Клим мушилзаж

	— Тэгээд юу гэж? гэв.

	— Ямар жолоодогч? Бебель юм уу... Сун Ятсен үү? Ямар? Фома Мюнцер юм уу... Сун Ятсен үү?

	Самгин Лютов хоёр зодолдох гэж буй азарган тахиа шиг бие биеийг харж байв.

	— Чи ер барагтайхан жүжигчин байна даа гэж Самгин цонхон тийш очиж, салхивчийг нээв. Гадаа харанхуйн дотор өтгөн гэгч цасны бор бор ширхэг хуйлран эргэлдэх нь бөс хэрчин хаялж байгаа юм шиг сэтгэгдэл төрүүлнэ. Зочид буудлын үүдэнд цасан дотор өлгөсөн дэнлүүний мөн хүйтэн гал хөөрхийлөлтэй анивчина.

	— Идеалист дүр үзүүлцгээж байна... Тэр хоосон дүр нь тэднийг сөнөөнө. Иудын хүү Онан мөн идеалист байсан юм гэж Лютов амандаа үглэж байх нь сонсогджээ.

	Самгин халуун бүлээн мэт санагдах чийглэг агаарыг цээж дүүрэн амьсгалж, цасны шир ширхийх чимээг чагнан, сэтгэлдээ мянган янз, түмэн өнгийн үг дуу ялгаруулан сонсож байв. Самгины ард их чимээ гарав. Лютов тавагтай алим дайран унагажээ. Хоёр гурван алим шалан дээр өнхөрч харагдана. Лютов хоёр хөл дээрээ бат зогсоод, сахлаа шувтарч, шүдээ ярзайлгаж

	— Явж унтах минь. Маргааш надтай явж морь үзэхгүй юу? гэхэд нь Самгин үгүй гэлээ. Лютов ч баяртай маяртай ч үгүй гарч явав. Самгин цонхон дээр зогсоод үг ярианы энэ бүх цасан, шороон шуурга бол үнэн байдлаас хүний тасарсныг булж халхлах ганцхан зорилготой ажээ гэж бодож байтал Властов Кумов хоёрын маргаж байсан явдал санаанд нь оржээ.

	Тэгэхэд Властов нөгөө Кумовыг ингүүхнээр ажиж

	— Нууц гэнэ ээ? Таньж болшгүй гом гэв үү, та? Хэрэв би үгийн илбэд дурладаг сан бол тиймэрхүү юмыг шинжлэх ухаан аль хэдийн таньсан юм гэж хэлмээр байна. Гэтэл хоосон илбэ гэдэг чинь идеалистуудын ажил юм. Харин шинжлэх ухаан бол Дюбуа Реймоныг үл дагана. Шинжлэх ухаан бол танигдаагүй юмыг мэдэхээс танигдашгүй юмыг эс мэднэ. Таны хэлдэг танин мэдэх гэдэг чинь миний хувьд бол ердөө л заваан үг ярихтай адил юм. Жинхэнэ үнэт баялгийг шинжлэх ухааны туршлагын зүйлээр бүтээнэ. Идеалистуудын уран бүтээгдэхүүн бол хуурамч зоос мөн гэж билээ.

	Самгин Лютовын ярьснаас илүү Властовыг санахдаа цухалдаж салхивчийг чанга хаав. Үнэхээр Властов мэтийн хүмүүс төлжин үржиж Самгин мэтийг ертөнцөд хэрэггүй хүн болгож байв. Тэд бол Самгиныг их юм мэд дэг томоотон хүний байрнаас, бага зэрэг боловч магтуулж явдаг байрнаас нь хурднаа түлхэн зайлуулж байв. Властовын шазруун байдал ялангуяа жигшмээр авай «Уналтын үзэлтэн ч мөн хувьсгалчид мөн» гэж аанай Варварын өгүүлэхэд Властов

	— Таны энэ хэлдгийг зөвшөөрч болно. Ялзрахын хувилахуй ухааны явц бол хувьсгалт явц мөн. Учир нь уналтын онол гэдэг хөрөнгөтний задралын илэрхий шинж тэмдэг юм. Тэр «Дигваранз», «Нөлөөтөн» ер юу юу билээ дээ, тэд чинь явж явж бидэнд дэмжлэг болж байгаа юм гэсэн билээ

	«Юутай жигшмээр, шогтой ухаан бэ!». Самгин тасалгааны дотуур холхиж яваад газар унасан алим дээр гишгэж халтираад толгой руугаа зөөлөн хүнд юмаар татуулсан мэт нэг хэсэг ухаан элий балай болжээ. Тасалгааны төв голд зогсоод царайгаа муухай үрчийлгэж мөнөөхөн хага гишгэгдсэн алим түүний гутлын уланд наалдсаныг харж байтал нь бусдын хэлсэн хөөрхийлөлтэй цэцэн мэргэн үгс хар зөндөө санаанд нь орж иржээ.

	— «Сайд нарыг алах хэрэггүй, мөнөөхөн юмыг шүүмжлэн сэтгэгч соёлт хүмүүс гэгддэг мухар сүсэгтнийг алж байвал таарна» гэж Кумов ярьсан билээ.

	«Арван есдүгээр зууны Оросын түүх гэдэг бол хааяа гар буу дуугарч бөмбөг дэлбэрч байснаас ондоо юмгүй дан хоосон яриа юм» гэж Татьяна Гогины хэлсэн үг бас санагджээ.

	Татьяна Гогина шоронд хэдэн сар суугаад Вятск хошууны нэг бөглүү хотод цөлөгдсөн билээ. Цөллөгт явахынхаа өмнө даруухан хувцасладаг болж, өтгөн сай хан гэзгээ тайрч

	— За би хувьсгалын хэрэгт бүрмөсөн оролцохоор гэзгээ тайрав гэсэн билээ.

	Самгин суугаад гутлаа тайлах гэж оролдовч бас гараа бузарлахаас айна. Кутузов нэг удаа ингэж байсан явдал санаанд нь оржээ. Гутал нь хөлд наалдсан мэт амар сугарч өгөхгүй байжээ. Тасалгаа дүүрэн исгэлэн алимын үнэр ханхалж байжээ. Шөнө орой болсон тул буудлын зарцыг дуудаж шал арчуулахыг хүссэнгүй. Ер ямар ч хүн бай ялгаагүй хүний бараа харахыг хүсэхгүй байжээ.

	«Амьдрал гэдэг ийм ажээ» гэж ганцаар дуу алдаж, гутлаараа оролдож байгаад гараа будаад гараа харвал Диомидов олон хүнд няц дарагдаад

	«Хүн болгонд өөрийн орон зай бий!» гэж хашхирч байх нь чихнээ дуулдах шиг болжээ.

	Тэр зальтай солиотой амьтан өөрийн «орон зайг» олжээ. Диомидов «эрүүл ухааныг» номлосоор нэрийг олж, түүний үгийг хэдэн арван хүн магадгүй хэдэн зуун хүн чагнах болжээ. Намар Диомидовын ном тавихыг очиж чагная гэж Варвара Кумов хоёр шалсаар Самгиныг авч явсан билээ. Дулаан, намуун үдэш Диомидов давхар модон байшингийн хаяанд ганцхан налуу дээвэртэй, хоёр цонхтой, тортог сууж амжаагүй шинэхэн яндантай ийм нэгэн саравчны үүдний довжоон дээр сууж байв. Тэр бяцхан саравч байшинг ямар нэг том амбаарын өндөр гуалин туурганаа залган барьжээ. Амбаарын хуучин муу бор хана хазайж, нэг харвал нөгөө саравч байшинг тулж байгаа юм шиг, нэг харвал дээрээс нь дарж нурах гэж байгаа юм шиг харагдах ажгуу. Диомидовын сууцны үүдний довжоог шинээр барьсан бөгөөд хоёр баганатай, хоёр налуу дээвэртэй, дээврийн дор гурвалжин цэнхэр будаг нялаад дотор нь тахиа шиг дүрстэй цагаахан тагтаа зуржээ.

	Диомидов гутлаа гялалзтал тослоод түрийг атируулан дарж, хар өнгийн шалбуур, урт цагаан цамц өмсөөд довжооны гурав дахь гишгүүр дээр сандал тавиад сууж байв. Урт үстэй, шар царайтай Диомидов Христосын маягийн сахал тавьсан нь гүнгэрваатай шүтээн адил харагдана. Түүний өмнө хог буртаг болсон хашаан дотор хар бараан хувцастай олон хүн газар суух нь сууж, зогсох нь зогсжээ. Диомидов тэдний тийш тонгойгоод өрөөсөн гараар даллан, нөгөө гараар өвдгөө илж байгаад

	— Дановын омгийн Маной нэрт хүүсэр эхнэртэй айлд нэг удаа тэнгэрийн элч ирсний тэр хүүсэр эхнэр нь бие давхар болжээ. Чингээд Самсон гэгч үйлийн үргүй бяртай хөвгүүн төрж, улаан гараараа арслангийн амыг заадаг байжээ. Христос ч ялгаагүй ер олон хүн анх тэгж хүний биеийг олсон түүхтэй юм гэж ярьж байв.

	Дуу хоолой нь урьдын адил бүдэг түгшүүртэй биш, бат итгэлтэй цангинаж, хэлэх үгээ ширүүн сүртэй, баахан мөргөлийн уншлагын янзтай уянгалаг өгүүлж байв. Түүний ном тавихыг Клим сонирхсонгүй, цугласан хүмүүсийг ажиж байв. Тэр хашааны дотор хэдэн арван хүн цуглажээ. Голдуу эрцүүл, бодвол гар урчуул бололтой, цөм хижээл. Сонсогчдын тал илүү хувь нь эмэгтэйчүүд агаад лав ногоочин, угаалгачин бололтой. Арай цэвэрхэн хувцастай нэг нь жижиг наймаачин ажилгүй зарц нар байв. Тэд мөнөөхөн намхан саравч, том амбаар, бас арын байшингийн дунд зайд тараад байх нь хуучин хувцас хаясан мэт харагдах бөгөөд тэднээс саван, идээлсэн арьс, хөлсний үнэр ханхална. Бас байшингийн цонхоор хүний толгой цухуйх агаад нэг цонхон дээр гуталчин хүн суугаад гутал уллаж байх нь нэн түргэн жигд хөдөлж байв. Самгины хажууд овоолсон банзан дээр уранхай дээлтэй, дунд зэргийн насны, шовх сахалтай хүн, бас дөч эргэм насны нэг бүдүүн эхнэр сууж байв. Диомидов тэр Самсоны эх хэрхэн хүүхэд олсон тухай ярихад бүдүүн эхнэр

	— Хэнээс ч оллоо гэсэн хүүхдийг тэжээх л хэрэгтэй дээ гэхэд шовх сахалт зөвшөөрч толгой дохиод уртаар санаа алдаж, Самгинд хандан

	— Бидний төлөө ингэж санаа тавьж, сургаж байхад бид юу ч... ярьж байв.

	Самгины хөлийн дор тос болсон хувцастай хүн хатуу тамхи татаж хажуулдан хэвтэж байтал ханиалгаж, ийш тийш харсан боловч нулимах газар олдсонгүй тул алган дотроо нулимаад тос болсон өмднийхөө өвдөгт нялж орхиод хажуудаа байсан, оёосоороо зад тавьсан цамцтай хүнд,

	— Яков мөөгөнд хордоод эмнэлэгт хэвтсэн гэнэ лээ гэжээ.

	— Дандаа тэгж байдаг хүн. Түүнийг зовлон сүүдэр мэт дагаж явдаг юм гэж цаадах нь хайхрамжгүй ярьж байв.

	Гэвч хүмүүс өвөр хоорондоо ярих нь бага, яривч битүү аяархан ярина. Диомидовын дуу тодхон сонстоно. Түүний ярих нь

	— Цатгалан үрд бал бурам боловч амтгүй, өлөн сэтгэлд гашуун тунхуу боловч амттай» гэж Соломон хаан өгүүлжээ гэнэ.

	Диомидов хүзүүгээ эргүүлж, өнгөгүй цэнхэр нүдээр хүмүүсийг хүйтнээр харж тэдний анхаарлыг улам татах тул цаадуул нь үүдний шатан тийш сэмхэн сэмхэн мөлхөнө. Ном тавигчийн хөлийн дор Варвара, Кумов хоёр сууж байв. Варвара цуглагсдыг ширтэж, Кумов тэнгэр өөд харжээ. Тэнгэрээс нүд чилээсэн эвгүй гэгээ тусна.. Гэр явцуу хашаанд, эвдэрхий байшингийн хоорондын нүх шиг зайд өөрийн эрх мэдэлгүй мэт хурсан олны дотор байхад Самгины сэтгэл гунигтай, хүнд байжээ. Үүдний шатны цаана гэдэс цатгалан, улаан хацартай, ер нэлээн дэгжин маягийн залуухан цагдаа тамхи зуугаад зогсож байв. Тэр хөдөөгөөс ирсэн шинэхэн оюутан хувцсаа солиод зогсож байсан шиг харагдана. Таван салаатай бээлийгээ хайртайгаар илж, байн байн амандаа аваачиж үлээхэд бээлийний нь хуруунууд амьд юм шиг пөмбийж харагдана.. Диомидов тэр олны зүг ойчих гэж буй мэт тонгойж, чанга дуугаар

	— Тэгвэл хүний оюун ухаан завхрах гэдэг бол үрийн жаргалаас илүү хортой юм. Дээд сургуулийн оюутан, элдвийн эрдэм багатай улс, нэр төр хичээгч хөлдүү толгойтой, дүрсгүй хүмүүс та нарыг хайрлаж өрөвдөхгүй, та нарын өлөн сэтгэлээр ундаалж, ямар нэг социализм гэдгийг мулгуу санаанаасаа зохиож, гашууныг амттай болгож байна биш үү! Тэгэх юм бол гэдэс цатгалан болоод сэтгэл цатгалан болно гэж тэд итгүүлэн номлож байна... гэж гараа сүртэй дээр өргөөд, — Тэр нь шал худал шүү! гэж тэнхээгээрээ хашхирч байв.

	Самгин гайхахдаа өндөсхийжээ. Олон бүгд нягт бөөгнөөд үүдний шат тийш цөм дөхөж байх шиг түүнд санагджээ. Тэр олны хүзүү сунаж, толгой том болсон шиг болжээ. Олон хүн гараа уранхай ноорхой дээл дотроо, өвөр халаасандаа далд хийгээд байх нь цөм гаргүй юм шиг санагдах ажгуу. Тэд таг дуугүй алмайран чагнахдаа Диомидовыг соронзон шиг биедээ татаж, Диомидов ч тэдэн тийш гулгаж байх шиг санагдах авай Диомидов босож, хөлөө чичрүүлээд нэг юм түлхэх мэт хий нудраад газар дэвсэлж байгаад

	— Манай газар дэлхийн үнэнч боолчуудыг алж байна! гэж хашхирав.

	— Одоохон зүйл дуусна даа! гэж нөгөө тос ис болсон хувцастай хүн хашхираад ханиалгасаар босож, хэсгийн цагдаа үүдний шатан дээр үсрэн гараад ялаа үргээх адил Диомидовыг үргээж байгаа юм шиг бээлийгээр даллан, юм хэлж байв. Цаадах нь

	— Би улс төрийн юм ярилаа гэж үү! Энэ бол улс төр биш, худал хуурмаг юм! Өөрөөр хэлбэл та ойлгоорой, үнэн бол үнэн шүү! гэж гунигтайяа хашхирч байв.

	— Болигтун! Тарцгаагтун! гэж цагдаа бээлийгээр даллан хөөсөнд хүмүүс түлхэлцэн босоцгоож, хувцсаа гүвж, өвөр хоорондоо дүнгэр дүнгэр ярилцана. Варвара Кумов, бас цэвэрхэн хувцастай гурван хүн цагдааг тойрон зогсоод байхад залуу цагдаа захирангуй, томоотой дуугаар

	— Болохгүй. Би зөвшөөрөхгүй гэж байв.

	— Наад цагдаадаа учрыг хэлэгтүн гэж Диомидов бархирна.

	— Ялгаагүй. Нэг нь халдаж, бусад нь өмгөөлж байна гэдэг огт болохгүй хэрэг. Юу гэнэ ээ? Байзнаарай, би ч тэнэг хүн биш шүү. Маргаан гэнэ ээ? Маргаан гэдэг чинь мөн л улс төрийн юм. Үгүй дээ, уучлаарай. Улс төрийн бодлого гэж байдаггүй бол юу гэж маргалдах юм бэ? Тарахыг гуйя... 

	— Би явж заргалдана шүү гэж Диомидов сандлаа өшиглөнө.

	— Энэ хүний уур нь хүрчээ. Мөн ч сайхан ярьж байна шүү гэж шовх сахалт өгүүлэхэд бүдүүн эхнэр алгаар амаа арчиж

	— Эмсэг хүн болгон сайхан ярьдаг гэж нэлээн чанга өгүүлнэ.

	— Энэ эмсэг хүн гэж үү?

	— Биш гэж үү?

	— Чи ер хэнийг хэлээд байна аа? Хэсгийн цагдааг хэлээд байна уу? гэж нөгөө хагархай цамцтай хүнийг асуухад бүдүүн эхнэр

	— Цөм сайхан гэж гар сэгсрээд яваад өгчээ.

	— Ай хар хэрээ! Чамтай явах тэнхээ алга! гэж хагархай цамцат хэлээд Самгинд хандаж,

	— Энэ хэсгийн цагдаа залуу хэр нь их мэхтэй хүн шүү! Хэн яриа гаргах нь вэ гэж мэдэх гэж зориуд тарааж байгаа юм. Саяхан нэг хүнийг дор нь барьж аваад хэсгийн цагдаад хүргэсэн шүү. Лав хамт... гэв.

	Хүмүүс цөөр цөөрсөөр алга болов. Самгин шатны тийш очиж, Варваратай хоёулаа мэхийн ёсолсонд сайх цагдаа туйлын эелдэг зөөлнөөр

	— Хардсан сэрдсэн явдал надад байхгүйг итгэж үзэгтүн. Цаанаасаа тушаалтай юм! Семен Петрович цогтой чанга хүн шүү. Бонсуар!4 гэж Варварад ёслоод олны хойноос малчин хүн адил дагаж явав.

	Диомидов хэдийн тайвширчээ.

	— Тийм тийм, бүр галзуурчихсан шүү. Шороон даланд нэг элдүүрчнийд суудаг, гуйлгаар амь зуудаг хүнийд. Шөнө болоход гудамжаар «Сүнс минь, филистимлянуудын хамт үхээрэй» гэж бархирч явдаг болсон. Самсон болж байгаа юм биз дээ. За баяртай, би нэг ярианд урилгатай юм сан, одоо зав алга, баяртай гэж Варварад дуртай шүлгээ уншиж буй мэт сэтгэл дүүрэн өгүүлээд гэнэт эргэж нэг нарийхан хаалга татаж ороод хаалга тасхийтэл хаав.

	— Дуулав уу? Нөгөө Умзадыг санаж байна уу? Бүр галзуурсан гэнэ шүү дээ гэж Варварын ярихад Самгин дуугүй дал мөрөө хавчжээ.

	— Диомидов чамд ямар харагдав? Ийм гэж ер бодоогүй шүү! Хөөрхий Умзад энэ хүнд гомдоллож байсныг санана уу? гэж Варвара ярихдаа онц сэргэж, нүдэнд нь баяр жавхлан гялбалзаж байх шиг болж билээ.

	Самгин энэ явдлыг санаж, Лютовоос бага зэрэг амсхийж, гэрлээ унтраахаар босов. Дэнлүүг унтраахад хөх гал нэлээн удаан анивалзаж байснаа сая унтарчээ. Харанхуй тасалгаанд байшингийн цонх бүдэгхэн гэрэлтэх нь том уранхай алчуур өлгөсөн мэт харагдаж байжээ. Самгин нөгөө няцарсан алим дээр арай л гишгэсэнгүй явж, орондоо ороод Никонова хүүхнийг бодов. Никонова бол үнэхээр хэвийн хүн юм. Ёстой л бат холбоотой байхад зохистой эмэгтэй юм. Энэ хүүхний сэтгэл дотор үүдний цэцэрлэгийн адил цөөхөн цэцэг харагдах боловч байгаа нэг нь хайртайгаар тариастай ажээ. Гоёж гоодох гэж дурладаггүй нь их сонин юм. Хөх дэлэнгээ ихэд хямгадаж байдгийг санаад, «Лав хүүхэдтэй болно гэж тэгдэг биз» гэж бодлоо.

	Варвара бол нэг л харь хүн. Тэр лав өөрийн санаснаар тун хөнгөмсөг бодож явдаг биз. Идеалист материалист үзэлтнүүдийг нэгэн адил амгалангаар элэглэх ажээ. Ам нь хэдий шулуун, уруул нь хэдий чийрэг чанга хэвээр авч гуч гарсан хүүхэн гэдэг нь ил мэдэгдэх болжээ. Хоол их иднэ, идэхдээ бүр бахтайгаар идэж байх нь үзэгдэх болжээ. Сая үнэ хямдарсан бараанаас номын цаас хямдхан авч сайн дамлаж байсан шүү.

	«Тун бааштай хүүхэн юм. Бид хоёр лав, хэрүүл уруулгүй амар салах вий» гэж Самгин бодож хэвтсэнээ унтжээ.

	Японы дайн зарлах өдөр Самгин Петербург Невын гудамжнаа нэг гуанзанд сууж байжээ. Сая Лидатай тааралдсанаа бахтайгаар нэхэн санаж, бас гайхан суужээ. Түүнээс цагийн өмнө Лида эмийн сангаас гарч ирэхдээ Самгинтай улаан нүүрээр тулгараад

	— Тэнгэр минь! гэж дуун алджээ. Тийм чиг дэгжин биш авч цагаан өд хатгасан, сонин малгай тавиад нүүрэндээ тор унжуулсан даруухан хувцастай, өндөр авгайг Лида мөн гэж Самгин зөвхөн дуугаар нь таньжээ.

	— Ай тэнгэр минь! гэж Лида мэгдсэн мэт дахин баярлан дуу алдаж, ямар нэг цаасан боодолтой юм тэвэрч явтал гар барих гэж түүнийгээ газар унагав. Түүний хойноос хоёулаа зэрэг бөхийхдөө хоёр бие мөргөлдөж, инээцгээжээ. Ер хэн хэнд нь тун эвгүй байсан биз.

	— Ямар сонин юм бэ! Дайн зарлатал чи явж байдаг! Пээ, чи яасан их өтлөө вэ! гэж Лида хэлэв.

	Гэвч Лида нүүрний тороо сөхөхийг үзвэл, өөрөө хэдийн дөч хүрсэн хөгшин авгай болсон байв. Харин тэлмэгэр хар нүд нь арай тунгалаг харагдах боловч харц нь нэг Л ондоо, үл ойлгогдох янзтай болжээ. Гуанзанд оръё гэж Самгины урихад

	— Үгүй дээ, нөхөр хүлээж буй. Би чинь хүнтэй суугаад таван сар болж байна. Чи дуулаагүй юу? Гэвч би эцэгтээ ч дуулгаж амжаагүй байгаа даа гэжээ. Чингээд Самгин тэднийд очихоор болзож, Лида хөлсний тэргэнд яаран суугаад явахдаа

	— Чи миний хаягийг мартав аа! гэж хашхирчээ.

	«Лида нөхөртэй болов гэнэ ээ?» гэж Самгин итгэл муутай бодож суухдаа, нөхөр нь ямаршуу хүн байгаа бол гэж сэтгэлдээ дүрслэн харах гээд чадсангүй. Гуанзанд жигтэй хөөрсөн улс дүүрэн сууж байв. Тэд сонин бичиг далбалзуулан, чих дүлийрэм бархиралдаж байгаад архи ууцгаана. Сахал нь арай нимгэн сэн бол жүжигчин байж болмоор хөх хацартай бүдүүн эр аяга дүүрэн шампан дарс өргөөд сөөнгө баргил дуугаар

	— Ноёд оо! Дүүрчээ... Бид мэдэлгүй яах вэ, дүүрчээ... гэж орилж байхад «а» авиа онц тод дуулдаж байжээ.

	Тэрээр цамцныхаа заханд хуруугаа шургуулаад хүзүүгээ шилгээж, төвөнгөө сул болгоод сувдан даруулгатай зангиагаа угзарч, хоёр хөл дээрээ ээлжлэн давшилж байгаад их л чанга ярьж, хүн болгонд дуулдуулахыг хүснэ. Гэтэл хүн болгон ярихыг хүсэх тул түүний үгийг сонсох хүн яаж байх вэ. Ялангуяа загзгар өвгөн гуулин толгойн дээр үлдсэн хэдхэн сэрвэгэр үсээ баруун чихэн дээрээсээ зүүн чих рүүгээ самнах мэт маажиж байгаад

	— Энэ бол урьд хожид дуулдаагүй итгэлийг эвдсэн явдал мөн гэж бархирч, найтаалгах гэж байгаа мэт улаан нүүрээ үрчийлгэнэ.

	— Тихон Васильевич танд баяр хүргэе! Та их зөнч хүн байна!

	— Уухай даа! Тэгэлгүй дээ, эцэг минь... 

	Самгины баруун гар талд хоорондоо жигтэй адилхан хэсэг хүн ширээ тойрон суугаад орилолдоно. Тэдний нэг нь тамхины хайрцгаар дохиж байгаад мөргөлийн уншлага дуудах адил өндөр дуугаар

	— Чин сэтгэлээр... гэж бархирна.

	— Сэтгэл харамгүй гэвэл дээр биш үү?

	— Чихний чийр болсон юм хэрэггүй шүү!

	— Устин, чи дуугүй байгаач... 

	— Ноёд оо, эрүүлийн төлөө мөргөж... 

	— Товчхон яриач, наадах чинь ямар давж заалдах өргөдөл биш... 

	Самгины танил дуу гарч

	— Англичууд газар дэлхийг өвлөсөн учраас жаргал нь богинохон байдаг гэж Евангелийн сударт байдаг юм даа гэв. Стратонов чанга хөхөрч

	— Наадах чинь Марк Твений номд байдаг юм шүү гэв.

	— Ноёд оо, жагсаал явж байна гэж гэнэт хэн нэгэн мэгдэн хашхирахад гуанзанд суусан бүгдээр босож тортог суусан цонхон тийш очиход тасалгааны шал хотолзох шиг болж байжээ.

	— Энэ чинь, жагсаал биш, цуваа байна гэж Стратоновын дуу гарав/

	Самгин ширээн дээр мөнгийг тавьж яаран гараад пальтогоо товчлон гуанзны үүдэнд зогсжээ. Баярын царайтай цэргийн гурван дарга хөл нийлүүлэн өнгөрөхдөө нэг нь Самгиныг дайрч

	— Уучлаарай, шилэн нүдэт гуай! гэжээ.

	Энгэр заам задгай, малгайгаа барьсан нэг хижээл согтуу хүн энд тэнд гишгэсээр газар ширтэж,

	— “Тэнгэр, — эзэн хаан өршөө...” гэж амандаа үглэн, Самгины урд ирж зогсоод улаан хацраа төмбийлгөж

	— Бүм бүм! гэж дуугарав.

	Тийм ч олон биш нэлээн сийрэг цуваа тайрдас дэвсмэл гудамжаар өнгөрөхөд тэдний хөлийн чимээ бүдэгхэн сонстож байв. Тэд ер хогийн туужуу шүүр шиг хэлбэртэй цуврах агаад тэдний араас залхуутайяа сажлуулан яваа морин тэрэг тэр шүүрийн иш адил харагдана. Хүмүүс тэр морин тэргэнд шахагдан явган зам дээр гарна. Олны өмнө зоримог хөтөч адил бужгар толгойтой өндөр оюутан хар өнгийн ороолт алчуураар даллан

	— Замаас зайлаарай! гэж хангинатал хашхиран явна.

	Олон хүн явган замаар явж, замдаа тохиолдсон нэгийг хаман явах боловч жагсаалын нийт цараа төдийлөн өсөхгүй, харин улам нягт шахалдан хунд маягаар аажимхан алхана. Замд тохиолдсон хүн болгон тэрхүү жагсаалд нийлэх нь үгүй. Олон хүн байшингийн хана туурганд шахагдан үлдэж, зарим нэг нь хашааны хаалга, дэлгүүрийн үүдэнд орж нуугдан хоцорч байв. Нөгөө согтуу эр ширэнгэд орсон баавгай адил олны дотор умбан орж

	— «Дайсныг айлган дарагтун», бүм! гэж орилон явав.

	Энэхэн үес гуанз дотроос Стратонов, мөн хэсэг томоотой улс гарч ирээд Самгиныг тойрон, явган замаас түлхэн олны дотор оруулсанд Самгин хөндлөн гудамж тааралдмагц тойрон гаръя гэж бодож явав. Гэтэл хөндлөн гудамжнаас мөн бөөн хүн жагсан гарч ирээд Самгиныг өөрийн эрхгүй олны голд түрэн оруулж чангаар ура хашхиралдан явжээ. Тэдний ура хашхиралдах нь жигд биш, нэг л сэрэмжилсэн янзтай сонсогдож байжээ.

	Бараан хувцастай нягт олны дунд цэнхэр, ногоон пальтотой оюутнууд төмөр товчоо гялалзуулан явна. Жагсаалын захаар бор саарал хувцастай цагдаагийн дарга нар явж байх нь үзэгдэнэ. Энэхүү эрэмбэгүй жагсаалын толгойд сүлд дуулал дуулцгаах ба нөгөө өндөр оюутан, цагдаа адил цуцалтгүйгээр

	— Зам тавиарай! гэж хашхиран явах нь сонстоно. Самгины ард зугаатайхан нарийн хоолойгоор

	 

	Ай, нөхөд өө явцгаая даа 

	Андрейнд очиж цайлъя даа... 

	 

	гэж нэг хүн дуулахад Самгин эргэн харвал хэсэг залуу явж байв. Тэдний түрүүнд лав согтуу бололтой час улаан царайтай атигар технологич дэвхцэн бүжиглэж

	 

	Тэднийд юунд хоносон бэ? 

	Тэрийгээ надад хэлнэ үү чи... 

	 

	гэж дуулахад Самгин, «Олны дотроос алдарт баатраас алиа салбадай нэн хэрэгтэй» гэж хэн нэгний хэлснийг санажээ.

	Олны жагсаал нэмэгдэж тэлсээр цагдаагийн гүүрээр гарч багтахгүй болоод, «Цааш явах уу, байх уу?» гэсэн шиг хахаж зогсов. Дуучны гүүр чиглээд олон хүн Угаалгын эргээр гүйж байв. Жагсаалын түрүүнд явсан хэсэг нь урагш гүйж байхад Самгины ард явагсад нэг л урам зориггүй алхаж байв.

	«Эд их хүйтэн сэтгэлээр, зүгээр л сонирхон яваа улс юм гэж Самгин бодож, хөл тавих зайгүй шахалдан яваа олныг тоомсоргүй ажиглаж байжээ. Самгин ер нь олны дотор явахдаа өөрийгөө бусдаас ондоо, онцгой хүн гэж ямагт бодох ба энэ удаа ч мөн сонирхохын төдий яваа гэж сэтгэлээ хууран явжээ. Бас ч гэнэт ямар нэг сонин юм болох юунаа магад гэж битүүхэн горьдож явжээ.

	Гэтэл Самгин олны сүүлийг барьсаар Ордны талбайд гарч ирсэн хойно гайхаж, тэр ч байтугай баахан мэгджээ. Түрүүлэн очсон хүмүүс цөм оодой хүн шиг болсон байв. Тэд цөм нэгэн зэрэг сөхрөн суусныг яахан даруй мэдэх билээ. Ямар нэг үл үзэгдэх хүчин тэр олон хүнийг сөхрүүлсэн юм шиг харагдах ажээ. Хүн болгон малгайгаа авсан тул бүр ордны тэрүүгээр байгаа улсын нүцгэн толгой хариугүй жижигхэн, ер тэр олон хунийг талбайд дэвсэж орхисон мэт харагдах ажгуу.

	— «Эрхэм үнэнч эзэн хаан ялах болтугай» гэж түмэн хүний хашхиралдах дуу өвлийн бүүдгэр тэнгэрт хадаж байв.

	Самгин цэцэрлэгийн төмөр хайсанд шахагдаад түмэн хүний мэдэх мэдэхгүй орилолдоонд чих дүлийрэн зогсож байхдаа, тэр чимээ давлагаалан ирж биед минь шингэн ороод, төмөр хангинатал дуугарахаас ондоо аргагүй болов гэж бодож байжээ.

	«Ялав... Бүх явдлыг, Ходынкийн явдлыг, ер цөмийг уучлан өршөөжээ!».

	Энэ бол гайхмаар, баярламаар хэрэг байв. Гэвч Самгины тийнхүү баярлан бахдахад хурсан олон садаа болно. Самгины өмнө халзан толгойтой бүдүүн эр өндөлзөн, каракул зах дотроос толгойгоо шоволзуулан

	— Гарч ирэв үү? Гарч ирэхгүй гэж үү? гэж санаа зовон асууна.

	Хажууд нь нэг хүн

	— Зүгээр зогсооч! Та юунд дайрна... гэв.

	— Ай эцэг минь, ийм үед!..

	— Ноёд оо, сөгдөөрэй, сөгдөөрэй! гэж Стратоновын дуу ойрхон гарна.

	— Ура! гэж талбай дүүрэн орилох их чимээ гарч, нөгөө халзан хүн гэдэсхийн, дагзаараа Самгины элэг рүү цохиод

	— Гараад ирлээ. Чи минь, эзэн минь, ухаант минь! гэж ёолох мэт уйлагнав. Тэрээр ер сандран тэвдэхдээ үгээ нэг нэгээр нь ямар ч утга холбоосгүй цувруулан Самгиныг налж доош суужээ. Хааны ордны тагтны үүд нээгдэж, мөс адил шил гялалзан Самгины урьд олж харсан сайх хаан өндөр цагаан авгайг сугадсаар гарч ирэв. Тэр асар том орд харшийн тагтан дээр тэр олон мянган хүний толгой дээгүүр харагдах хоёр хүний дүрс хүүхдийн тоглоом адил өчүүхэн харагдаж байжээ. Олон бүгд өөрсдийн эзэн болох тэр тоглоом адил өчүүхэн хүнийг сайнаар олж харах бүрий баяр хөөрөөр улам бялхаж байх шиг Самгинд санагдаж байжээ. Талбай дүүрэн түмэн хүн чих дүлийрэм орилолдоход Самгины нүдэн харанхуйлж, Доод Новогородод мөн ингэж хөл нь газраас хөндийрөх мэт болж билээ гэж бодов. Гэтэл хүмүүс Самгины мөр лүү цохиж, хормойноос татаж,

	— Хүүе чи мангуу, сөгдөөч! гэж загнаж байв.

	Самгин сөхрөн суугаад хажууд нь сөгдөөд цурхиран уйлж буй хар хөх пальтотой цагаан толгойтой хүн шиг шурхиран уйлж чадмаар санагджээ. Өндөр тагтан дээр зогсож буй хаан, хатан хоёрыг харахад жигтэй өрөвдмөөр ажээ. Энэ олны баяр хөөрт ханаж цадсан тэр жижигхэн хүн одоо хүн бүхнийг юм бүхэнтэй эвлэрүүлэн чадах түүхт, гайхалтай үг хэлэх биз гэж Самгин гэнэт итгэн бодов. Үүнийг ганц Самгин ч биш олон хүн боджээ.

	— Үг хэлэв үү?

	— Чимээгүй! Ноёд оо!

	— Тэр хатан хааныг харав уу! Тэнгэрийн элч шиг цагаахан амьтан юм!

	— Үг хэлж эхлэв үү?

	— Гензель, Грета хоёр шиг зогсож байна биш үү!

	— Энэ олны ингэж хөөрч байгаа нь шүтлэгийнх гэж танд мэдэгдэж байна уу?

	— Үг хэлэв үү, аан?

	Самгин бостол мөн л хормойноос татаж, нэг хүн нуруу руу нь дэлсэж,

	— Доошоо болоорой хохь чинь шүү гэв.

	Гэвч энэ үг Самгины сэтгэл хөөрснийг унтраасангүй. Самгин гомдсон ч үгүй, зөвхөн,

	— Хаан үг хэлэв үү? гэж асуужээ.

	— Хэлсэн ч энд дуулдахгүй шүү.

	Тэртээ Александр хааны баганын тэндээс, «Чамайгаа өмгөөлөн» гэж дуулав.

	— Орчхов уу? Хоёулаа орчхов уу?

	— Ура-ай!

	Үнэхээр хаан орчхов. Тагтны хаалганы мөс шиг шил дахин гялалзав. Хурсан олон босоцгоож, даруй тарж эхлэв. Чимээ анир намдав.

	— Алба гүйцлээ! гэж нөгөө технологич хашхираад бусдыг түлхлэн явна. Ойрхон Стратоновын бат чанга дуу цуурайтан

	— Наполеоныг Москвагаас Эльбийн арал руу тонилгоход ардын үндэсний бахдал, хүчин ингэж л нэг дуугаар нижигнэж байсан даа гэх нь сонстов. Самгин эргэж харвал, Стратонов цэцэрлэгийн хайс налаад модны нүцгэн мөчрөөс зуурч, олны толгой дээгүүр ил гараад бээлийтэй гараар нударга зангидан хашхирч байв. Нүүр нь хөөж улайгаад нүд нь мөс адил гялалзан, угийн өндөр овор том биетэй хүн бүр ч өндөр болсон мэт харагдана. Ангийн үсэн пальтоныхоо энгэрийг ярсан тул цүдгэр гэдэс, бүдүүн гуя нь ил гарчээ. Өмдний нь нэг товч тайлагдсаныг Самгин олж харав. Гэвч тэр нь тийм чиг инээдэмтэй, эвгүй биш, харин ч түүний анхаарал нэг зүйлд төвлөрснийг илтгэнэ. Тэр байдал нь түүний бат чанга дуу, бүдүүн хатуу үгтэй нь зохиолдож байх шиг санагдана.

	— Бид тэднийг сөхрүүлж, гадаад далайд хаясан шүү гэж хашхирахад нь доод уруул нь унжиж алтан шүд нь гялалзаж байв. Тайрмал сахал нь арзайж чичрээд чих нь хүртэл хөдөлж байх шиг. Олон хүн Стратоновт хандаж,

	— Зүйтэй! Мөн дөө! гэж хашхиралдана. Нөгөө технологич

	— Мөн дөө-ө! гэж бархирахад, утааны өнгөт нүдний шилтэй, муурын арьсан малгайтай хүн

	— Та юунд муухай авирлана? Үгүй байзнаач, хаашаа зүтгэнэ вэ? гэнэ.

	Самгин тэндээс алгуурхан зайлахдаа

	«Энэ хаан хариугүй амьтан байна. Иван Грозный юм уу, Петр хаан байсан бол заавал үг хэлэх байсан даа» гэж гашуудан бодож явжээ.

	Самгин бас нэг удаа хууртав гэж бодовч жолоодогчоо гэж үзэж өмнө нь сөхрөн унасан олонд үг хэлж чаддаггүй тэр саарал өчүүхэн амьтныг хөөрхийлж явжээ.

	«Гэтэл солиотой Диомидов бол хүмүүсийн сэтгэлийг эзэмдэн чадна. Улс түүний үгийг сонсож итгэдэг» гэж бас бодов. Харин Ходынкийн явдлаас хойш Диомидовын царай хааны царайтай адилгүй болсон билээ.

	Дэлгүүрийн гэрэл асаж, гадаа гудамжнаа бүрхэг хүйтэн болов. Жигтэй бор тоос бүрхэж, хацар нүүрийг хорсгоно. Гудамжнаа явсан хүмүүс ямар ч гунигт юм болоогүй юм шиг өвөр хоорондоо уулзаж байхыг харахад аягүй. Эмсийн үг ярилцах, тайрдас дэвсмэл замаар морьдын туурай нижигнэх дуун хүртэл аягүй санагдана. Морьдын туурайн чимээ тэнгэр, газарт олон арван алхаар зэрэг зэрэг хадаас шааж буй мэт хачин уйтгартай сонстоно.

	Самгин улам хурдан хурдан алхална. «Тэр хааны оронд би байсан бол юу хэлэх байсан бол?» гэж Самгин бодно. Гэвч өөрийн асуултад хариу хэлж чадахгүй болохдоо, би ч мөн саяын хаан шиг дуугүй байх байсан биз гэж дотроо аягүйрхэн явжээ.

	«Балай, шал утгагүй юм» гэж өөрийн бодлыг орхихыг оролдоно.

	Самгин тэндээс Лидагийнд очив. Жижигхэн тасалгаанд хар сахалтай, гуулин толгойтой хүн олон дэр ивээд орон дээр хажуулдан хэвтэж байв. Тэр хүн хацрынхаа хууз үсийг хайчлан з,асаад давхар эрүүнийхээ дор хэдэн шовх цагаан үс ургуулжээ.

	— Миний нэр Антон Муромский гэж тэр хүн хамба лам байсан мэт өгүүлжээ.

	Муромскийн царай бор, нүүрний зураг тод боловч хэтэрхий мэлгэр духтай тул хамар нь арай томдсон болохоос бараг цэвэрхэн царайг нь баахан хүнд маягаар даржээ. Хувын өнгөт том нүд гялбалзах ба нүдний нь аяган дотор гүн хар сүүдэр тусжээ. Мойног хуруугаар эмийн жор хуйлж, баахан тултираа аялгуутай зөөлөн намуун дуугаар ярих нь

	— Түүнийг Федор Иванович хаан гэж нэрлэнэ. Гэтэл тийм биш. Тэр чинь одой хүмүүсийн хаан, ер ёс суртахууны талаар одой улсын хаан юм гэж ярьж байв.

	Хажуугийн өрөөнд аяга сав хангинан, хутга сэрээ харшлах чимээ хадаж,

	— Эзэгтэй боль доо, би хийе гэх хөгжилтэй чанга дуу гарна .

	Муромский нүүрээ үрчийлгэж

	— Лида! гэж дуудсанд Лида орж ирэв. Бэлхүүсээр хэлхгэр дан дээл өмссөн нь онц өндөр туранхай харагдах ба гэзгээ богинохон тайраад толгойн дээр овоолжээ. Энэ байдал нь сая гадаа явснаасаа их залуу харагдах боловч эрхэмсүү царай нь ер их ондоо болжээ. Царай байдал нь сахил санваартны дүртэй болоод английн мужийн сайдын охины дүрийг илтгэнэ. Хадамд очих горьдлого тасарсан охин тийм царайтай байдаг болой. Нөхрийнхөө орны хөлд суугаад түүний барьж байсан эмийн жорыг шүүрэн авч,

	— Бас урах нь гэв.

	Муромский ширээн дээрээс цаасны хутга авч оролдон

	— Би цэргийн сургуулийн сурагч байхдаа ордны харуулд байн байн гардаг байлаа. Үе залгамжилсан хаан байсан юм сан. Тэгэхэд хаан өвөрмөц шинжгүй, тааруухан хүнийг их анхаарч байхыг би олж үзсэн юм. Дараа хээрийн сургууль, хорооны баяр дээр харж байлаа. Ер нь авьяас билигтэй хүнд дургүй, тэр ч байтугай тийм хүнээс айдаг болов уу гэж ярив.

	«Энэ хүн өөрийгөө авьяастай гэж үздэг, тэгээд хаанд таалагдсангүй учраас гомджээ» гэж Самгин бодож байжээ. Ер одой хүн гэж ярьснаас нь хойш түүнд нэг л сүсэггүй болжээ. Лида ярианд оролцож

	— Хаан амьдралын юм бүхэн сэтгэлд нь таардаггүй, албан хүчээр захирагдан явдаг хүн гэж Туробоевын ярьсныг санаж байна уу? гэв. Лида ингэж асуухдаа Самгиныг харж их л бодлого болж, холоос ярьж буй мэт сонсогджээ.

	— Хааныг бусдын эрхэнд орох, зүрхгүй хүн гэж би итгэхгүй. Шажин шүтлэгтэй ч хүн биш. Тэр бол үгүйсгэгч үзэлтэй хүн. Бид ямар нэг үгүйсгэгч үзэлтэй хүн хаан ширээнээ суух хүртэл амьд явах учиртай байжээ. Одоо ч үзлээ дээ... 

	Гэрийн зарц бүдүүн эхнэр хаалгаар шагайж,

	— Хоолоо зооглогтун гэв.

	Муромскийн босохыг харвал дунд зэргийн нуруутай хүн байв. Цамц шиг хар хүрэм нөмрөөд хөлдөө арьсан шаахай угласан нь хээрийн амьтны савар адил харагдана. Хөдлөх барих нь цэргийн хүн гэхэд дэндүү ухас ухасхийсэн хүн ажээ. Бас архи уудаггүй, мах иддэггүй ийм нэгэн ажгуу.

	— Эрүүл ахуйн үүднээс л тэгдэг юм гэж Лида учирлан ярихдаа янзыг үзэх шиг дэмий толгой хаялж байв.

	Утсан цагаан загас хайхрамжгүй сэрээдэж байх завсар, Муромский

	— Тэр хаан чинь ёстой Оросын үгүйсгэх үзэлтэй, сэхээтэн хүн дээ. Энэ бол «сүүлчийн хаан» гэж улсын ярихад би зөв гэж боддог юм. Яагаад гэвэл одоо чинь сэхээтний их холилдооны үе явж байна. Оросын сэхээтэн одоо нэгэнт үеэ өнгөрөөжээ. Энэ оронд чинь ондоо маягийн сэхээтэн, шашны зоригтон хэрэгтэй байна. Би шашны гэж зориуд хэлж байна шүү... гээд барьж байсан сэрээгээ орхиж, мөнгөн сортой арзгар үсээ хоёр гараар илж

	— Дайн гарсныг та юу гэж бодно? гэж гэнэт асуужээ.

	— Ухаангүй явдал болжээ гэж Самгин дал мөрөө хавчив.

	— Тийм гэж үү?

	— Тэгэлгүй яах вэ.

	Чингээд Муромский гараа халаасандаа хийгээд зөөлөн сандал дээр гэдрэгээ налж

	— Би байлдааны газар сайн дураар явна гэсэнд

	— Би ч сувилагчаар явна гэж Лида баахан цогтой өгүүлээд,

	— Бид хоёр бүр өчигдөр орой ингэж шийдсэн юм гэж нэмж хэлэв.

	Самгин тун ч аягүйрхэж

	— Та чинь морин цэргийн хүн үү? гэж дэмий л асуужээ.

	— Уг нь гвардийн их бууны бага дарга, одоо чөлөөнд байгаа л даа гэж Муромский яаран өгүүлээд зочныг галтай нүдээр тэсдэшгүй ширтэн, — Явж явж ард түмэн, тариачин эрцүүл л байлдаанд явж байна шүү дээ. Та ухаангүй явдал руу гэв үү? Тэр ухаангүй явдал чинь тэдэнтэй хамт явах хэрэгтэй юм гэж ярив.

	— Тэгвэл та хувьсгалд оролцохгүй яасан бэ? гэж Самгин номлох мэт асуусанд

	— Ард түмэн өөрснөө хувьсгалыг хүсэх юм бол хувьсгалд ч явна... гэж Муромский донгодох мэт өгүүлэхдээ сүүлчийн үгийг маш тод хэлжээ. Чингээд уруу харж тавагтай цагаан будааны шөл хутгаж байв.

	Самгин энэ айлд тэсгэлгүй ихээр уйтгарлан суухдаа тэр хүн, Лида хоёрын өмнө яаж ч чадахгүй аргаа барж суужээ. Лида багшийнхаа үгийн урныг бишрэн сонирхох гимназийн сурагч адил нөхрийн үгийг нэн ч анхааралтай чагнаж байв.

	— Хүмүүсийг гагцхүү шашнаар номготгож болно. Номхотгох гэж юу гэсэн үг вэ гэвэл, тэднийг зохион байгуулж, өөрсдийн нь хар амиа бодох үзлийн нь эсрэг тэмцүүлэх гэсэн үг юм. Дайнд явсан хүн ганц хар амиа бодохыг больдог гэж Муромский ярихдаа жигтэйхэн нарийхан, гашуун луувангийн үндэс адил шар хуруугаар хуруугаа цохиж байв.

	Түүнийг явж хэвтэх минь гэж алчуураа ширээнээ чулуудаж явахад Самгины дотор сая жаахан онгойжээ.

	— Хатгуулаад гэж Муромскийн хэлэх нь түүндээ бахадсан мэт аялгуутай өгүүлжээ.

	Гэрийн зарц нөгөө зугаатай эхнэр цай авчирсанд Лида данхтай цайг аваад гар хуруугаа учиргүй үлээж байхад Самгин нэг их өрөвдөж хөөрхийлсөн ч үгүй, Харин түүнийг юу ярьдаг бол гэж дотроо хүлээн суужээ. Манай эцэгтэй уулзаж байна уу? Бие нь сайн уу? гэж Лидагийн асуусанд Клим, Варавкатай байн байн уулздаг, ирэх зун Старый Русс хот явж өөхөн таргаа эмчлүүлэх байх гэж ярьжээ.

	— Ноднин манай эцгээс хамгийн урт дэлгэрэнгүй за хиа гэж ердөө арван дөрвөн мөртэй захиа ирсэн дээ. Дандаа л наадан тоглоомын үг бичсэн байна билээ... гэж Лида яриад уртаар сүүрс алдаж, — Бид одоо ямаршуу болоод байна даа! Бидний үеийнхэн туйлын түргэн өтөлж байна гэж манай Антон ярьдаг юм гэв.

	— Чи олон газраар аялав уу?

	— Олон газраар явлаа.

	— Дандаа номтой хүн эрэв үү?

	— Тэгсэн, тэгээд ч олсон доо гэж Лида аяархан хариулав. Цай нь учиргүй халуун, шингэн цай байв. Лидатай тийнхүү үг ярилцан суухад Климд маш эвгүй. Бас түүнийг баахан өрөвдөж байвч хортой муу үг хэлмээр санагдаж байжээ. Үүний урьд түүнд мөнөөхөн гомдсон захидлыг энэ хүүхэн бичсэн гэж бодоход үнэмшмээргүй байжээ.

	«Лида бол их золгүй хүн юм. Харин бардам дээгүүр зантай учраас түүнийгээ мэддэггүй биз» гэж Самгин бодож байв.

	— Хувьсгал хүмүүсийг сайн сайхан болгодог гэдэгт чи итгэдэг хэрэг үү? гэж Лида асуугаад унтлагын өрөө тийш чих тавин чагнана.

	— Харин чи өөрөө яадаг вэ? Итгэдэггүй юү?

	— Итгэдэггүй гэж Лида хэлэхдээ өдсөн мэт толгой хаялан, жигтэй том нүдээр Самгиныг ширтэж, — Ер хувьсгал гэж болохгүй. Хувьсгалыг дайн баллаж хаяна гэж Антоны ярьдаг бол түмэн зөв юм гэв.

	«Жаргалтай хүн хувьсгалд үл итгэнэ» гэж Самгин дотроо бодоод Туробоевыг сураглав.

	— Тэр Туробоев чинь манай нөхрийн үеэл дүү юм шүү дээ гэж Лида юуны өмнө яриад түүнийг зэмлэх буруушаах маягийн аялгуугаар Туробоев «Тришкийн дээлтийн хороо» гэдэг нэг газар албан хааж байгаад дараа нутгийн захиргааны дарга бол гэхэд нь, би цагдаагийн газар очихгүй гэж бодоогүй юм. Одоо «Петербургийн мэдээ» сонинд учир начир нь олдохгүй өгүүлэл бичдэг болоод сонины эрхлэгч хүний шүтээн нь ёстой Нил мөрний матар байдаг, тэр матар нь Ухтомский гүнгийн байранд цайран тэвш дотор байдаг, гүн түүний тухиралтаар элдвийн тэргүүн өгүүлэл юм бичдэг гэнэ билээ гэж яриад

	— Игорь тийм дэмий балай юмыг галзуу юм шиг үнэнээсээ ярьж суудаг болсон доо гэж Лида санчгаа илэв.

	Бас хэдэн минут сууж үг ярилцаад Самгин явахыг завдан боссонд Лида ч суу барь гэлгүй унтлагын өрөөний өрөө рүү шагайж хараад:

	— Унтаж байна, яамай даа! Шөнө огт унтдаггүй юм, за баяртай гэжээ.

	«Ээ, бас хэрэггүй ирлээ» гэж Самгин дотроо харамсан бодов, оросын ёстой хөдөөгийн энэ хотын гудамжнаа жихүүн манан татжээ. Цэргийн хуарангийн маягтай баригдсан хотын гудамжнаа ганц нэг модон байшин ёрдойн үзэгдэх нь хиймэл шүдний хооронд буй хорхойд идүүлсэн ганц нэг шүд, адил харагдана.

	«Одой хүмүүсийн хаан гэж Муромскийн ярьсныг Самгин их л гашуунаар харамсан санаж, — Тэнгэр бурхнаар халх хийх нь... сэхээтний хутгалдаан гэнэ шүү...” гэж бодтол түүний нүдний өмнө мөнөөхөн тагтаа шиг саарал жижигхэн хүн ил тусаж, нөгөө ордны тагтны мөс адил шилэн хаалга харагдах шиг болжээ. Өвдөг сөхрөөд сэтгэл хөөрөн орилолдож байсан түмэн хүний дээрээс өнгийх асар лут орд харшийн хана туурганд амьгүй, хэлгүй юм нааж орхисон мэт хааны дүрсийг санахад эрхбиш нэг ёгт, эвгүй үл санагдаж байжээ. Самгин тэр хааныг, ер Лидаг, түүний нөхрийг мартаж орхих юм сан гэж бодож явжээ.

	Гэтэл Самгин хэдэн сарын хойно хааныг дахин нэг удаа олж харжээ. Зуны тунгалаг нартай өдөр Самгин Старый Русс хот орж явав. Хяхнан салганасан галт тэрэг Новогород хошууны хээр талын дундуур алгуурхан жирэлзэж, төмөр замын дагуу тавь тавин алхмын зайтай шинэхэн хувцастай цэргүүд зээглэн зогсжээ. Халуун наранд тэдний барьсан жад гялалзах бөгөөд ижил зүсмийн тэрхүү цэргүүдийн тавтын мөнгө адил дугариг нүүрэнд хорголжин өнгөт нүд мөн нэгэн адил гялтганана. Хөдөөгийн эр эм тариачид гоё хувцсаа өмсөөд өвсөө хурааж байв. Замын ойрхон өнгөрөх эмсийг харахад Венециановын зурсан зургийн тариачин авгайчуул амь ороод зогсож байгаа шиг харагдаж байв. Замаас хол байгаа зарим нь намуу мэтийн лут том том цэцэг шиг үзэгдэнэ. Вагоны өрөөнд Самгинаас гадна гурван хүн явсны нэг нь урт дээлтэй, хүзүүндээ том мөнгөн медаль зүүсэн, ягаан нүүртэй, цагаан сахалтай гөлчгөр өвгөн, түүний хажууд учиргүй цүндгэр гэдэстэй, уруу царайтай, сахалтай эр сууж явав. Тэр сахалт хөлөө алцайгаад байн байн аахилан суухад хамаг хөлс нь цутгаж, сахал нь хавч адил хөдлөн байх нь үзэгдэнэ. Галт тэрэг нэгэн бага шиг өртөөнд иртэл хоёр энгүүн хувцастай хоёр хүн, харгис цагдаагийн нэг бага даргын хамт орж иржээ. Бага дарга зорчин явагсдыг шар нүдээр хараад өвчтэй үхлүүд хүн шиг сул бүдэг дуугаар

	— Цонхоо хаа, хөшгийг буулга. Гадагш шагайж болохгүй гэж тушаажээ.

	Хоёр энгүүн хувцастай хүний нэгэн болох хавтгай нүүртэй, өргөн хамартай туранхай хүн Самгины хажууд суугаад түүний бичгийн савыг гар дээрээ чигнэн үзсэнээ тор дотор хийж, улих мэт жигтэй дуу гаргаж хангинатал эвшээлгэв. Вагонд явсан атигар өвгөн сандарч, цонхыг хааж хөшгийг буулгасанд сахалт

	— Юу болж байгаа юм бэ? гэнэ.

	— Эзэн хааны морилох замыг тавьж өгч байна гэж өвгөн тайлбарлаад жаргалтай инээвхийлжээ.

	Самгин вагоны гудамд гарч тоос шороо дарсан хөшигний буланг сөхөж гадагш харвал төмөр замын өртөөний албаныхан даргынхаа хамт мод шиг зогсжээ. Буудлын цаан цамцтай, дээлтэй томоотой маягийн хүмүүс хана туурга мэт нягтран зогсож байжээ.

	Нөгөө энгүүн хувцастай хүн Самгины хажууд ирж

	Цонхоор шагайж болохгүй гэсэн шүү! гэж мөрнөөс нь татаж цонхноос холдуулсан боловч хөшгийг хаасангүй тул гялалзтал арчсан бух тэрэг бөөн утаа тургисаар тийм ч хурдан биш жирэлзэн өнгөртөл хойноос нь цоо шинэхэн гялалзсан олон вагон цувран цувран өнгөрч байхыг Самгин харсаар байв. Хамгийн сүүлчийн вагоны жигтэй том шилэн цонхны цаана хаан залран явлаа. Түүнийг харахад шилэн саванд орхисон том загас адил харагдах ажгуу. Хаан сүлжмэл зөөлөн сандал дээр суугаад шар оосортой тамхины алтан хайрцаг санжгануулан наадаж явна. Тэрээр яльгүй бөхийсхийгээд алсыг ширтэн, ямар нэг хүнтэй үг ярьж буй бололтой гөлчийтөл самнасан халимаг бүхий толгойгоо дохиж байжээ. Төмөр замын өртөөнөө олон хүн

	— Ура! гэж хашхиралдах бүдэг дуун дуулдана.

	Нөгөө энгүүн хувцастай хүн хангинатал эвшээлгэж явахад цүдгэр эр Самгинд хандаж

	— Та их зүрхтэй хүн байна гэжээ. Гэтэл өвгөн унтууцаж

	— Намайг мөрдөж явав уу? Ай базарваань! Уул нь би түүнд өөрийгөө таниулах хэрэгтэй байжээ. Өчигдөр явах байсан юм, гэтэл манай садны нэг золиг намайг баллажээ. Энэ эрхэм дээд төрөлт хүний өршөөлөөр миний хэрэг надад ашигтайгаар шийдсэн юм даа... гэж ярьж байтал бух тэрэг ууртай угзран, вагоны холбоос зөөлөвч төмөр мөргөлдсөнд өвгөн найгалзаад юу ярьж буй нь ойлгогдсонгүй. Самгин энэ удаа хааныг үзээд ямар ч бодол санаа төрсөнгүй. Хаан хальт харагдаад л алга болжээ. Зөвхөн энх тэнд тариа тарьсан хээр тал үзэгдэн, замын дагуу мөнөөхөн жижигхэн цэргүүд уйтгартайяа бөртийж байв. Эрээн мяраан хувцастай эр эм тариачид холоос саравчлан харж, улаан цамцтай нэг малчин зурмал юм шиг харагдах агаад багачуул галт тэрэгний хойноос уралдана.

	— Арван долоон жил ямар ч ашиггүй шийтгүүллээ... Клим Самгин хоёр цагийн дараа сувиллын эмнэлгийн цэцэрлэгийн дотор урт бандан ц!ээр суугаад Варавкатай ярилцаж байв. Варавка дугуйтай зөөлөн сандал дотор үлээсэн гүзээ адил цүндийн хэвтэнэ. Хөх шир мэт харагдах тарган нүүр нь шахах болсон идээ бээр адил шалхайн унжжээ. Баавгайн нүд нь бүдэгхэн, нойрмог юм шиг чалхгүй болжээ. Хэдэн шингэн үс нь салхинд өрвөлзөн хийсэж, эрүүний нь сахал бөөн бөөн ширэлджээ. Гэдэс нь эрүүтэйгээ нийлэх дөхөөд сахал нь гэдсийг нь бүтээжээ. Дээр дээр амьсгаадаж

	— Тэгээд юу гэж байна? Гучин долоон мянга гэнэ ээ? Цаадах чинь шал тэнэг амьтан! За яах вэ худалд... гэж Самгиныг баалж исгэрэх мэт өгүүлэв.

	Нарийн хиам адил оготор бүдүүн хуруугаар зөөлөн сандлын бариулыг эргүүлж, дуулгаваргүй овор хүнд биеэ бага зэрэг өндийлгөхийг оролдсон боловч сандлын дугуй элсэнд чахран хий эргэхээс биш түүний овор их биеийг даасангүй. Тэгэхээр нь хүзүү гэж бараг харагдамгүй бахим бүдүүн шилээ хөдөлгөж

	— Дүү минь, би ч одоо чөтгөрийн тийш тонилж байна даа! Одоо өнгөрчээ. Барилга барьж барьж гол суурьтай юм барьсангүй өнгөрч шүү! гэж ярив.

	Варавкийн исгэрсэн мэт өгүүлэх тасархай үгийг чагнан суухдаа Самгин тэр сувиллын ажилчид цэцэрлэгийн зөргөөр мөн тийш дугуйтай зөөлөн сандлыг хэрхэн уйтгартай түрж явахыг ажиглан харж байв. Тэр зөөлөн сандлын дотор амьд үхсэний хооронд болсон чихмэл махнууд шалхайн хэвтэнэ. Тэрхүү бага шиг цэцэрлэгийн төв дунд газар дороос булингартай шар ус дээш годгодож, агаарт давсалсан загасны үнэр ханхална. Хүйтэвтэр шарангуй царайтай өндөр тарган эхнэр өнгөрөхийг харвал, нүд нь аяга дотроосоо бараг бүлтрэн гарсан мэт харагдах бөгөөд тэр эхнэр нүдээ газар уначих вий гэсэн шиг толгойгоо гэдийлгээд огт хөдөлгөхгүй явна. Бас нэг гайхалтай бүдүүн тарган охиныг түрээд өнгөрнө. Тэр охин зүүрмэглэн унтсан тул онгорой ягаахан амнаас нь шүлс савирчээ. Бөмбөг шиг бөөрөнхий балтгар хүн алхах гишгэх толгой нь бөнжис бөнжис хийхийг үзвэл, толгой нь үлээсэн гүзээ адил хэн хоосон болов уу гэж санагдах ажээ. Тэр хүн нүүртээ шилэн баг өмсжээ. Дандаа тийм янзын овор их биетэй зэмдэг болсон хүмүүс зуны аагим халуун наранд цэргийн гуулин хөгжмийн эгшгийн дор хойно хойноос цувран явж байв.

	— Ердөө жаран хоёрхон гэдэг чамлалттай байна даа, Клим ээ! Бид ч одоо байлдах болж байна уу? Балай хэрэг байна даа. Хаан ирсэн, бэлтгэл цэргийг үдэх гэнэ. Энэ хотод чинь Достоевский сууж байсан юм шүү дээ гэж Варавка мөн л сөөнгө дуугаар ярьж байв.

	Хормогч зүүсэн, хараа муутай бөгтөр ажилчин ирж, — Эзэнтэн одоо цаг болов гэж шувуу жиргэх адил өгүүлжээ.

	— Одоо усанд оруулах нь. Дараа нь базалж гарна даа гэж Варавка учрыг тайлбарлан ярьжээ.

	Нөгөө ажилчин бөхийг сайх дугуйтай зөөлөн сандлыг хар тэнхээгээр байрнаас хөдөлгөн цааш түрж одов. Самгиныг цэцэрлэгийн хаалгаар гарахад хаалганы хоёр талд тоосонд дарагдаж, наранд онгосон шинельтэй хоёр цагДаа шонгийн мод шиг зогсож байжээ, Дан модон байшинтай тэрхүү хотын гудамжаар салхин бужигнаж, шороо хийсгэн модны мөчрийг сэгсчинэ. Хашааны ёроолд арваад цэрэг хэвтэх нь хэвтэж, суух нь сууж, нэг бага дарга овоолсон шороо сандайлаад харандаа зууж, хөх тэнгэрт хөвөлзөн нисэх сүрэг цагаан тагтааг ажиглана.

	Улаан царайтай хөгжимчид тал дугуйран зогсоод гуулин хөгжим галзуу мэт үлээхэд зэс бүрээний аахилах дуун хотын тасралтгүй улих мэт чимээтэй хөг нийлнэ. Тэрхүү улих чимээ асар хүчтэй тул тэр чимээ цэцэрлэгийн модыг найгуулж байх шиг санагдах ба мөн тэр чимээнээс бол, богц үүрсэн тариачид, уйлсан орилсон эмс жоом адил ийш тийш гүйлдэж байх шиг санагдах ажгуу.

	Гал шиг улаан зээрд царайтай нэг тариачин банзан хашаа налж, хашааны завсраар

	— Жараар авна уу? Би чинь зүрх сэтгэлээ худалдаж байна шүү цээ, нохой долоо... гэж хашхиран хашаа өшиглөж, бас нударгаар дэлдэж байх нь харагдана. Тэр тариачин эр солгой гараа дээр гэгчийн өргөхөд нь баян хуурын хөөрөг уртаар сунаж дэлгэнэ.

	— Энэ чинь миний зүрх сэтгэл юм. Зургаан зоосоор авъя гэж үү? Худлаа! гэж нөгөө баян хуураар хашаа савж, газарт хаяж няц дэвсэж орхиод эрүүл хүний бат чанга алхаагаар цааш одох нь харагдана.

	Дөлгөөн урсгалт Порусс голын хөвөөнд бэлтгэл цэргийн хувцастай,сайхан цэнхэр нүдтэй, бавгар сахалтай эр нүд нь орой дээрээ гарах шахсан улаан хацартай, энгийн гэзэгтэй эхнэрийг тэврээд сууна. Тэр хүн нөгөө гартаа эхнэрийн эрээн алчуур, нэг лонх архи атгажээ. Тийм лут өдөр эр байтал эм хүн шиг нарийн часхийсэн дуугаар

	— За ингэж шив дээ. Морио зарах шив дээ, тэр золигоор яах билээ... гэхэд эхнэр түүнийг мөрийг налж

	— Александр аа! Христосыг бодож... гэж хэнгэнэтэл уйлж байв.

	— Байз, дуугүй бай. Би жаал бодъё... гэж нөгөө эр гэдийж, лонхтой архиа хоолойгоор нь залгилахад бавгар сахал нь чичирч байв. Тэр архиа нэгмөсөн хөнтөрч, үлдсэнийг лонхтой нь голын усанд чулуудаад толгойгоо бөнжгөнөтөл сэгсэрч

	— Зарах шив дээ. Ондоо юу ч байх вэ дээ. Бид, хоёр зэрэг ажил хийгээд энэ шив дээ гэж бас л бархирахад эхнэр алчуураа шувт татан авч нөхрийнхөө духны хөлс,, нүдний нулимсыг арчиж байгаад

	— Александр минь, биднийг өрөвдөх хүн алга... гэж орилоход цаад эр нь

	— Дуугүй. Цохино шүү... гэх нь сонстоно.

	Чингээд тариачин үсрэн босож, эхнэрийг мөн өргөж босгоод урт гэгчийн гараар ороон тэвэрч үнсээд түлхэж, амьсгаадан, нударга зангидан занаж

	— Сайхан мэдээрэй! гэнэ.

	— Александр!

	— Дуугүй бай! Чи ойлгов уу? Ганц морио зарах шив За явъя гэхэд эхнэр

	— Тэнгэр минь, энэ юу гээч болж байна аа? гэж галзуу юм шиг орь дуу тавьж, сохор юм шиг хий тэмтэчнэ. Нөгөө тариачныг харвал, гараа далайгаад амаа ангайлгаад боомилуулж орхисон мэт толгойгоо санжуулаад зогсжээ.

	Түүнээс хойш бэлтгэл цэрэг эрсийн хүн болгон амаа ангайгаад дүүжлэгдсэн хүн мэт царайтай Самгинд харагдах болжээ. Салхи тавьж, шороо бургин, эхнэр хүүхнүүд улих мэт орилолдож, эрцүүл согтуугаар дуулцгаан аягүй муухай харааж байхад Самгины толгой эргэнэ. Самгин сүмийн үүдний тавцан дээр гарав. Тэнд шатан дээр ижил зүсмийн тайван царайтай олон хүн шоволзож байсны дотор мөнөөхөн Самгинтай цуг галт тэрэгнээ сууж явсан, медальтай атигар өвгөн зогсож байжээ.

	— Одоогийн байлдаан их амархан, зэр зэвсэг нь ч хөнгөн амар болжээ.

	— Тэр үнэн шүү.

	Хотын иргэд гоё хувцсаа өмсөөД хотын талбайд залхуутайяа дэмий холхиж байв. Эмэгтэйчүүд шүхэр бариад явж байх нь мөөг шиг харагдана. Хөдөөгөөс ирсэн бэлтгэл цэргүүд энд тэндээс сацуулсан мэт гарч ирнэ. Тэд цэргийн гуулин хөгжим хангинан, дуу дуулж буй зүгт яаран цуглаж байв.

	«Номхон далай гэж байдаг. Эд япончуудыг тэр гадаад номхон далайд өшиглөж хаях гэж яаран яваа ажээ. Аймаар юм» гэж Самгин бодож байжээ.

	Үнэхээр тэр бавгар сахалтай эрс хойно урдаа орж, модон байшингуудын хажуугаар гүйлдэн бүДүүн нарийн дуугаар чанга чанга хараалцан явахад тэднийг үдэж яваа сэгсийсэн эмс мөргөлийн ном үглэн, цурхиртал уйлцгаахыг харахад аймаар аягүй сэтгэл илт төрөх ажгуу. Айлууд тэднээс ичсэн мэт цонхоо хаагаад суух боловч хөдөөгийн амар жимэр байдалд дассан цатгалан амар эхнэр эмс, номхон томоотой өвгөн эмгэчүүл лав тэрхүү тариачин эрчүүлийг сонирхон шагайж буй биз.

	«Гадаад далай...»

	Мөнөөхөн хотын талбайд хурсан олон халуун наран, салхи шороонд тэссэнгүй тарцгааж, хураалттай банз, ус шавар дүрсэн талбайд энд тэнд зөндөө хагархай шил, торх харагдана. Торхон дээр саарал бор шинельтэй нэг цэрэг буугаа өвдөгний завсар хавчуулаад сууна. Салхинд чихрийн эрээн цаас, сүрэл хийсэж сүмийн тавцан дээр овоорох ба банзан завсраар салхин исгэрэх чимээ гарна. Самгин энэ бүхнийг харж зогссоноо тэр өөдгүй хот, хүмүүсийг дотроо жигшин сувиллын газар тийш дахин очив. Тэр даруй Никоновын бяцхан өрөөнд нисэн хүрч энэ бүх аймаар явдлыг түүнд ярих юм сан гэж Самгин бодох ажгуу.

	Түүнээс хойш гурав хоноход Самгин гэртээ харьсан байв. Үдэш ажлаас тарж ирээд зөөлөн бандан дээр хэвтэж, бүрэнхий болмогц Никонова хүүхнийд очих гэж хүлээн хэвтжээ. Варвара таньдаг айлдаа очихоор зуслан явсан байжээ. Гэтэл гэрийн зарц хүүхэн орж ирээд Гогин таныг асууж байна гэхэд нь

	— Утсаар уу? Тэгвэл... гэтэл

	— Энд ирээд байна гэжээ.

	Хувьсгалаар тоглогч тэр дориун хөвгүүн ямар нэг тус бол гэж гуйх гэж буй биз гэж Самгин дотроо тааварлаж байв. Гэтэл түүнд тус болохгүй гэж Самгин хэлж чадахгүй байжээ. Самгин нүдний шилийг засаж, хөмсөг атируулан хоолны өрөөнд орвол тэнд Гогин тасалгааны дотуур нааш цааш холхиж явна. Тэрээр Самгинтай гар барихдаа урьдын адил инээмсэглэсэнгүй. Үстэй даавуу костюм, цагаан шаахай өмсжээ.

	— Никонова хаашаа явсныг та мэдсэн үү? гэж их л гунигтай асуужээ.

	— Мэдэхгүй.

	— Та ер нь тэр хүнийг сайн мэдэх үү?

	— Бага зэрэг мэднэ. Юу болов?

	Гогин ширээнээ сууж, тамхиа гаргаад Самгиныг баахан ичсэн мэт харавч хариу үг хэлсэнгүй харин.

	— Бодвол та түүнтэй хэдийн танил... ер сайн байдаг биш үү? гэжээ.

	Гогин ингэж асуухдаа нэт л аяархан мятархай дуугарсан тул Никоновыг ч бодсонгүй, ондоо ямар нэг юм бодсон мэт байв. Хэдий тийм боловч Гогины хэлэх үг нэг л эрс чанга дуулдсан тул тэр ямар учиртай тэгж асуув гэж бодохгүйн тул

	— Сайн байсан гэнэ ээ? За тийм ч тал бий... Ер нь бол бүрэн дүүрэн итгэлцээд л нөхөр ёсоор танилцсан юм даа гэж Самгин яаран баахан булзааруулан ярив. Гогин тамхиа асаахыг ч яарахгүй, тамхиа нэг л ширтэнгүй харж байхыг Клим ажиглажээ. Самгины сэтгэлд таавар зүйл орж ирээд, нүднийхээ шилийг авч ямар нэгийг санасан мэт адар өөд харж

	— Байзнаарай... Никоноватай анх би арван жилийн өмнө уулзсан шиг санаж байна. Хэрэв би андуураагүй бол, Никонова тэгэхэд «ардын зоригтонтой» сүлбээтэй байсан юм даа гэж ярихад Гогин сайшаасан мэт

	— Тийм ээ гэсэн боловч түүнийгээ батлан хэлсэнгүй, зүгээр гилжийжээ.

	— Тэгээд Никонова яасан юм? гэхэд

	— Тэгээд дараа нь? гэж Гогин урдаас нь асуужээ.

	— Дараа нь Лютовынд нэг удаа дайралдсан юм сан. Лютов гэдэг чинь танай дүү хүүхний хэлснээр хувьсгалын эзэн хүн дээ гэхэд Гогин толгой дохиж зөвшөөрчээ.

	— Тэгээд биДнийг ажилчны хөдөлгөөнд туслах бүлэг байгуулахад тэр Никоноваг чинь Любаша Сомова л дагуулж ирсэн юм... Аль эсхүл «Улаан загалмай» байгуулахад бил үү, би сайн санахгүй байна.

	— За тийм байжээ гэж Гогин босоод тамхиа асаалгүй барьсаар тасалгааны дотуур нааш цааш алхахад энэ хүн юу гэж хэлэхийг Самгин мэдэвч дотроо баахан айж байжээ.

	— Ер нь ганц үгээр хэлэхэд Никонова бол хамгаалах ангийнхантай танилтай гэж хардах үндэс бий юм гэж Гогиныг хэлэхэд Самгин чухам энэ тухай тааварлаж байсан боловч

	— Тийм биш байлгүй гэжээ. Самгин уг нь түүнийг тиймэрхүү болов уу гэж сая өнөөдөр ч биш ер аль хэдийн нэг сайн бэхээр бичсэн зурвасыг олж уншихдаа бодсон билээ. Гэвч түүнийг Гогиноос үл барам өөрөөсөө нуух хэрэгтэй байсан тул, — Тийм биш байлгүй гэж давтан өтүүлжээ.

	— Яагаад? Тийм явдал урьд ч байсан, одоо ч байна гэж Гогин аяархан дуу алдав.

	— Тийм ямар мэдээ байна? гэж Самгин аяархан асуув. Гогин зогсож, дал мөрөө хавчаад чүдэнзээ зурж галыг нь ширтэж байгаад

	— Зарим тийм явдал ажиглагдсан юм... Тэр хүүхний зан байдал тод биш ямар нэг бүтэлгүй явдал болсон мэт болохоор түүнийг нь битүүхэн дурсан ярьсанд Никонова алга болжээ. Дашрамд хэлэхэд манайхан түүнд болгоомж аятайхан хэлж чадаагүй бололтой гэжээ.

	Гогин ингэж ярихдаа шаналмаар удаан алгуур ярьсан тул Самгины зэвүү хүрч

	— Надад яагаад юу ч хэлсэнгүй вэ? гэж ууртай асуужээ.

	— Ийм юмыг хүн болгонд ярьж болдоггүй гээд Гогин сууж, дутуу татсан тамхиа үнсний саванд хатгаж орхиод, — Би бол зарим талаар албан ёсны хүн. Нэг зүйлийг танаас асууж мэд гэж хорооноос надад даалгасан. Никоновын зан байдал ондоо хачин болсон явдлыг ажиглаж мэдсэн юм танд байна уу? гэхэд нь Самгин

	— Үгүй гэж яаран хэлээд ингэж яаран хэлснээс ямар нэг сэжиг төрүүлж магадгүй гэж бодохдоо, — Ажигласан зүйл үгүй гэж маш тайвнаар хэлэхдээ, Никонова магадгүй Митрофановт мэдээ өгсөн байж болох биш үү гэж боджээ.

	Гогин өмдний халааснаас тамхиа ухаж гаргаад харж байснаа ширээнээ тавиад уруулаа хазлан

	— Таныг тэр Никоноватай их дотно байсан гэдэг цуу үг байна гэж санаа алдаад санчгаа маажжээ. Энэхэн үес мөн Самгины санчгаар хатгах шиг болжээ.

	— Тийм ээ, би тэднийд олонтоо очдог байсан боловч... шал өмнөө журмаар очдог байсан юм.

	— Тийм учраас та ажиглаагүй байж болох юм даа гэж Гогин бүрхэг үг хэлжээ.

	— Миний бодвол Никонова их даруу зантай, ажил хэрэгт их үнэнч хүн шиг санагдсан. Тун энгүүн, ер нь тийм гялалзуур хүн биш... 

	— Түүний суудаг гэрийн эзэн бол бас тун муу хүн. Тэр хүнтэй Никонова төрөл садан эсэхийг та мэдэх үү?

	Самгины санчигт хөлс бурзайж, нүд нь эвгүй хуурай болж ирэхийг өөрөө мэдээд

	— Үгүй, би мэдэхгүй. Тэр ч байтугай Никонова ер чухам юу хийдэг, техникийн ажил, ухуулагч алиныг хийдгийг би мэдэхгүй. Тэр хүүхэн надтай ярихдаа их л нууц байдалтай байдаг юм. Бид улс төрийн хэрэг ярих нь тун ховор, харин Никонова хүмүүсийн ахуй байдлыг тун сайн мэддэг учир би түүнийг нь хүндлэн үздэг юм. Тэр нь миний бичих номд чухал хэрэгтэй юм гэж яриад илүү олон юм нуршив, энэ хүнд ингэж ярихын хэрэггүй байж гэж даруй ойлгожээ. Яагаад гэвэл Гогин түүнийг хялайн харж, түүний үгийг биш, үгний цаад утга санааг нь илүү ихээр чагнаж байв. Самгины үг ярианы санаа бол баахан гомдсон, үймэрсэн, утга холбоосгүй ер горьдлогогүй санаа байв. Гэвч Самгин хэлэх үгээ тэр санаа бодолдоо яг зохицуулан хэлж чадахгүй, нэг л ондоо хүн адил ярьжээ. Тэр ондоо хүн нь зурвасын тухай, Митрофановын тухай ярьж магадгүй биш үү гэж сэрэмжлэх сэтгэл төрнө.

	— Никонова арай л тэгмээргүй юм гэхдээ Самгин, «Хэрэв би мэдсэн... хэрэв тэр өөрөө надад хэдсэн бол яах байсан бэ би?» гэж бодож байжээ.

	Гогин таг дуугүй болов. Түүний дуугүй суухыг тэсвэрлэх гэдэг бэрх байжээ. Гогин хөлөө ачаад годгонуулан суухыг үзвэл чих нь ямагт Самгины тийш сонор соргог чиглэж байх шиг санагдана.

	«Энэ чинь намайг бас хардаж байж магадгүй биш үү?» гэж Самгин гэнэт бодоод

	— Хачин л юм болж дээ гэхэд

	— Тун эвгүй явдал гэж Гогин хуруугаа шадхийлгээд, — Хамгийн гол нь алга болдог жигтэй... гэв.

	Гогин асуух юмаа цөмийг асууж мэдээд одоо явах болсон байлтай атал явсангүй, тэр л янзаараа сууж, санаа алдаад .

	— Тэр ямар байдалд алга болов гэвэл... гэж ярьтал хүн хаалга тогшжээ.

	— Хэн бэ? Би завгүй байна гэж Самгин чанга дуугарав.

	— Танд цахилгаан ирлээ гэх зарцын дуу гарчээ.

	Самгин хөх дугтуйтай бичгийг авч задлан үзсэнгүй ширээн дээр хаяв. Гэтэл Гогин уруулаа хазлан тэр цахилгааныг харж байхыг Самгин ажаад тэр цахилгаан гэнэт Никоноваас ирсэн байвал яадаг бил ээ? гэж хирдхийн цочжээ.

	Самгин тэр дөрвөлжин эвхсэн хуудсыг хэдэн хормын зуур нүд салгалгүй ширтэж байхдаа, «Задлахгүй дээ» гэж бодож байв. Мөн Гогин ч тэр цахилгааныг сонирхон харж, задлахыг хүлээж байхыг Самгин мэдэж байв.

	Гэвч «Дэмий хардах сэтгэл төрүүлж болно» гэж бодоод цахилгааныг авч яаралгүй задлан үзвэл «Тимофей нас барав шарилыг даруй хүргэж ир Самгина» гэж бичсэнийг олж уншаад сая санаа амарснаа бараг нууж чадсангүй

	— Миний хойд эцэг нас барав гэж эхээс цахилгаан иржээ. Би одоо Старый Русс хот орох хэрэгтэй болов гэж учрыг гарган хэлсэнд Гогин

	— Базаахгүй хэрэг болж дээ гээд босож, — Хэрэв Никоноваас танд захиа ирвэл хаягийг нь надад хэлнэ биз дээ? гэж гуйжээ.

	— Тэгэлгүй яах вэ. Ондоо яах бил ээ?

	— За тийм дээ. Энэ яриаг цагийг болтол та бид хоёроос өмнөө хүн мэдэх ёсгүй. Уг хэрэг тэр хүүхэн ашигтайгаар ч эргэж болно гэж Гогин сулхан өгүүлж, Самгины гарыг мөн сулхан атгаад гарч одов.

	«Ингэж хэлдэг нь бодвол миний сэтгэлийг илбэн засах гэж бодсон биз» гэж Самгин бодоод аяга ус хийж уужээ.

	Гэнэт Самгины тэнхээ алдарч тун ч арчаагүй доромжлогдсон мэт санагдан найгалзсаар ажлынхаа өрөөнд очжээ. Санчигт нь цаг хийчихсэн мэт шанааны нь судас лугшин цохилно. Ширээнээ суугаад «Би хардаж сэрдсэн тухайгаа ярьдаг байж» гэж бодсоноо диваан дээр очиж хэвтээд «Би ямар сэрдсэн биш, харин Гогинд сая надад тийм сэрдэх сэтгэл төрүүлэв» гэж бодож шилээ авч нүдээ аньжээ. Тэр хүүхнийг алдана гэдэг тун ч харамсалтай санагджээ. Түүнээс гадна өөрийгөө өрөвдөж, хортой мушилзан инээж, «Би ямар үйлийн үрээр ийм балай жигтэйхэн юмтай орооцолдов? гэж боджээ.

	Анфимьевна орж ирсэнд Самгин замын хувцас төхөөрнө үү, эНэ цахилгааныг Варварад дамжуулна биз гээд бас л элдэв аар саар бодолд дарагджээ.

	«Нөгөө Усов мулгуу амьтан гэж Никоноваг хэлсэн байна шүү. Никонова хэрэв харгис цагдаагийн талд хүчин зүтгэдэг бол лав сайх Васильев мэтийн хэн нэгэн хурандаагийн сүрдүүлгээс айгаад орсон биз. Арай мөнгөний хойноос болсон биш биз дээ? Өөрийг нь захирах гэсэн хүмүүст өсөрхөж байж болно. Би бол Усов, Властов, Поярков мэтийн хүмүүсийг харахаас нүд хорсдог байтал Никонова бол огт эс уурлана. Гэвч Никоновын талаар хараахан ноттой баримт алга» гэж Самгин нударга зангидаж өвдгөө дэлджээ.

	Самгин шөнө вагонд суугаад аанай замын хажуугийн гал гэрэл хэрхэн гялалзахыг, аанай бараан бараан мод галт тэргийг хөөж шавдах мэт хэрхэн найгалзан байхыг цонхоор ширтэн явахдаа нөгөө л Никоновын тухай бодож явжээ. Никонова өөрийн талаар надад илэн далангүй ярих гэсэн удаа бий бил үү? Тийм явдлыг би ойлголгүй анзаараагүй өнгөрсөн явдал бий бил үү? Самгины өмнө «эмсийн гунигт» дарагдсан гөлгөр царай байдал нүднээ илхэн тусжээ. Самгин өөрөө тэр хүүхнийг нэг ч хариу үг ярихгүй болохоор дүлий годил гэж нэг удаа нэрлэсэн нь бий. Одоо бодоход тийнхүү дуугүй чагнан суудаг нь бас хүнийг тоодоггүйнх юм болов уу гэж заримдаа санагдаж байсан билээ. «Элсэн дээр гаргаж хаясан загас хэрхэн тийчилдэг шиг хүн үг хэлэндээ орооцолдон тийчилж байдаг» гэж Иноковын ярьдгийг ярихад Никонова инээмсэглэн, «Энэ чинь харин хэдий инээдэмтэй боловч үнэн үг байна» гэж хэлж байсан явдал Климийн санаанд орно. Үнэндээ Никонова ярихаасаа илүү дуугүй чагнан суух нь элбэг байдаг билээ. Одоо бодоход Никоноваас «Инээдтэй боловч үнэн үг» гэсэн ганцхан утга төгөлдөр үг Самгины санаанд үлджээ. Никонова бол инээдтэй юм болгон худал байдаг гэж ямагт бодно. Явж явж Никонова л хамгийн хэвийн, жирийн хүн юм.

	«Никонова бол Митрофанов шиг тогосын сүүл адил гоё үг ярьж явж эс чадна»

	Гэтэл Митрофанов анхандаа мөн эрүүл юм сэтгэдэг, хэвийн хүн мэт харагдаж байсан боловч уг чанартаа, өөрийн үүргээс урвасан шүү дээ. Хэдий ондоо тийш авч гэр бол урвасан хэрэг мөн. Ер юм тийм байдаг».

	«Гэвч Никоноваг урвасан гэх ямар ч нотолгоо байхгүй. Зөвхөн хардаж буй хэрэг...” гэж Самгин аанай бодов..

	Галт тэрэг уулын уруу буух адил тар нар хурдалж. төмөр юм болгон нь хангир жингэр хийж, өехий дор нь ямар нэг юм

	— Рига-таг-рига таг гэж гаслаад байгаа юм шиг чимээ гарна.

	Гэтэл гэнэт айсан мэт чанга гууглаад гүүрний төмөр хашлага дотор харван орж, хашлаганы төмөр сараалжийг хуга нуга дайрч араасаа чиргүүлэн хаяж байгаа юм шиг санагдах ажгуу. Гүүрийн хашлагыг эвдэж хаяад бас замдаа тааралдсан манаачийн ганц нүд шиг цонхтой умгар байшинг арчин өнгөрөх шиг болмогц дуу чимээ нь намдаВч, мөнөөхөн вагоны дор

	— Рига-таг-рига-таг гэж гаслах дуун хэвээр сонсогдмуй.

	Самгин хоёр салаа замын уулзвар дээр хуйлрах шороон шуурган дунд бүтэн арван жил эргэлдэвч аль ч замыг одоо хүртэл шилж аваагүйгээ нэхэн бодов. Тэрээр энэ тухай олонтоо бодох боловч энэ шөнө, энэхэн цаг мөч шиг тод аймаар бодогдож байсан удаа үгүй. Ганц Самгин ч биш, түүний нэгэн адил олон зуун, мянган хүн тэгж явдгийг Самгин бас ч мэднэ. Гэтэл салхи шуурга улам хүчтэй эргэлдэн хуйларч, эсэргүүцэх чадалгүй хэн бүхнийг өөрийн ойл эргүүлэгт татан оруулж байхад Кутузов, Поярков, Гогин, Усов мэтийн хүмүүс тэрхүү шуургыг цуцалтгүй дэвэргэн хөөрөгдөх бүлгээ. Тийм маягийн хүмүүс гайхалтай хурднаа олширч, учир мэдэхгүйн улмаас тэдэнд туслагч хэн бүхнийг бүдүүн гүжир захиран байх нь гомдолтой билээ. 

	 

	⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

Заметки

		[←1]
	 Амьдрах (франц үг)




	[←2]
	 Боллоо! Дуусга! гэсэн франц үг.




	[←3]
	 Хайрт минь (франц үг)




	[←4]
	 Сайн сайхныг ерөөе! (франц үг)

